ದಿವ್ಯ : ಮೊದಲ ಮಾತು
ಮೂರು ತಿಂಗಳಕಾಲ ಹೈದರಾಬಾದ್ ವಿಶ್ವವಿದ್ಯಾಲಯದಲ್ಲಿ ಮತ್ತು ಎರಡು ತಿಂಗಳು ಲಂಡನ್‌ನಲ್ಲಿ ಈ ಕೃತಿ ರೂಪಪಡೆಯಿತು. ‘ಭವ’ ಬರೆದು ಹಲವು ವರ್ಷಗಳ ನಂತರ ಈ ಕಾದಂಬರಿ ಬರೆದಿದ್ದೇನೆ.
ಕಾದಂಬರಿಯೊಂದನ್ನು ಬರೆಯುವುದೆಂದರೆ ಇಷ್ಟರವರೆಗೆ ವ್ಯಕ್ತವಾದ್ದನ್ನೆಲ್ಲ ಬೆನ್ನಿಗಿಟ್ಟುಕೊಂಡೇ ಅಗೋಚರವಾದ್ದಕ್ಕೆ, ಅವ್ಯಕ್ತಕ್ಕೆ ಕೈಚಾಚುವುದು. ನಮ್ಮ ಹಠದ ವೈಚಾರಿಕೆಯನ್ನು ವಿಮರ್ಶೆಗೆ ಗುರಿಪಡಿಸಿ ಅನುಮಾನಿಸುವುದು. ನಮ್ಮೊಳಗಿನ ಪಿಸುಮಾತಿಗೆ ಕಿವಿಕೊಟ್ಟು ಆಲಿಸುವುದು. ಅಂದರೆ, ಮನಸ್ಸಿಗೆ ಹಿತಕರವಾದ ‘ಒಪೀನಿಯನ್’ಗಳನ್ನೂ, ಈ ಕಾಲದಲ್ಲಿ ಸುಲಭವಾಗಿ ಸಲ್ಲುವಂತೆ ತೋರುವ ಅಭಿಪ್ರಾಯಗಳನ್ನೂ ನಮ್ಮ ಏಕಾಂತದಲ್ಲಿ ಮೀರುವ ಧೈರ್ಯಮಾಡದೆ ಇದು ಸಾಧ್ಯವಾಗಲಾರದು. ನನಗೆ ಈ ಕೃತಿಯಲ್ಲಿ ಇದು ಎಷ್ಟು ಸಾಧ್ಯವಾಗಿರಬಹುದು ಎಂಬುದನ್ನು ಓದುಗರು ಹೇಳಬೇಕು.
ಸುಮಾರು ಮೂವತ್ತೈದು ವರ್ಷಗಳ ಕೆಳಗೆ ನಾನು ಇಂಗ್ಲೆಂಡಲ್ಲಿ ವಿದ್ಯಾರ್ಥಿಯಾಗಿದ್ದಾಗ ‘ಸಂಸ್ಕಾರ’ ಕಾದಂಬರಿಯನ್ನು ಬರೆದದ್ದು. ಈಗ ಪರಸ್ಥಳದಲ್ಲಿದ್ದ ನನಗೆ, ಆ ಕಾಲದ ನನ್ನ ಕಾಣುವಿಕೆಗೆ, ನನ್ನ ಬಾಲ್ಯದ ನೆನಪುಗಳು ಜೀವಂತವಾಗಿ ಒದಗಿಬಂದಂತೆಯೇ, ಕಾಲದಲ್ಲಿ ಇನ್ನೂ ದೂರದಲ್ಲಿರುವ ಈಗಿನ ನನಗೆ, ನನ್ನ ತೀರ್ಥಹಳ್ಳಿ ಪರಿಸರದ ಬಾಲ್ಯದ ನೆನಪುಗಳೂ, ಎಳೆ ವಯಸ್ಸಿನ ಶಿವಮೊಗ್ಗದ ನೆನಪುಗಳೂ ಹೊಸದಾದ ನನ್ನ ಈಚಿಕ ಕಾಣುವಿಕೆಗೂ ಹಿಂದಿನಷ್ಟೇ ಸಮೃದ್ಧವೆನ್ನಿಸುವ ದ್ರವ್ಯವಾಗುವಂತೆ ಉಳಿದಿದೆ. ನನ್ನಲ್ಲಿ ಈಗಲೂ ಅಚ್ಚರಿಯನ್ನೂ ಹೊಸ ಅರ್ಥಗಳನ್ನೂ ಮಲೆನಾಡಿನ ಪರಿಸರಕ್ಕೆ ನಾನು ಋಣಿಯಾಗಿದ್ದೇನೆ.
ಯು.ಆರ್. ಅನಂತಮೂರ್ತಿ
೨೪ – ೫ – ೨೦೦೧
ದಿವ್ಯ : ಅರ್ಪಣೆ
ಗತಿಸಿದ ನನ್ನ ತಂದೆ ರಾಜಗೋಪಾಲ ಆಚಾರ್ಯ
ನನ್ನ ತಂದೆಯ ತಂದೆ ಪದ್ಮನಾಭಾಚಾರ್ಯ
ನನ್ನ ತಾಯಿಯ ತಂದೆ ಶ್ರೀನಿವಾಸ ಸಾಮಕ
ನನ್ನ ತಮ್ಮ ವೆಂಕಟೇಶಮೂರ್ತಿ
ಇವರ ನೆನಪಿಗೆ
ದಿವ್ಯ : ಭಾಗ ಒಂದು (1)
 
	ದಿವ್ಯ = ದಿಬ್ಬ, ದಿಬ್ಯ
brilliant, divine, heavenly, celestial;
charming beautiful, excellent.
2. an ordeal.ರೆವರೆಂಡ್ ಕಿಟ್ಟೆಲ್‌ನ ಕನ್ನಡ – ಇಂಗ್ಲಿಷ್‌ಡಿಕ್ಷನರಿಯಿಂದ



	‘ದಾವ್ ಎಂದರೆ ಏನು?’‘ಪ್ರತಿ ನಿತ್ಯದ ಮನಸ್ಸೇ ದಾವ್’
‘ಅದನ್ನು ಪಡೆಯುವುದು ಹೇಗೆ?’
‘ಪಡೆಯಲು ಪ್ರಯತ್ನಿಸಿದಷ್ಟೂ ಅದು ನಿನ್ನಿಂದ ದೂರವಾಗುತ್ತದೆ’
‘ಅದಕ್ಕೆ ಹತ್ತಿರವಾಗದ ಹೇಗದನ್ನು ಅರಿಯಲಿ?’
‘ಅದು ಅರ್ಥವಾಗುವ ಅಥವಾ ಆಗದಿರುವ ವಿಷಯವಲ್ಲ. ಅರ್ಥವಾಗಿದೆ ಎಂದು ತಿಳಿಯುವುದು ಆಕಾಶದಂತೆ ಅನಂತವೂ ಪ್ರಶಾಂತವೂ ಆಗಿರುತ್ತದೆ. ನೀನು ಒಪ್ಪುವುದಕ್ಕಾಗಲೀ, ಭ್ರಾಂತಿ; ಅರ್ಥವಾಗದಿರುವುದು ತಾತ್ಸಾರ. ದಾವ್‌ನನ್ನು ನೀನು ಹೊಂದಿದಾಗ ಅದು ಶುದ್ಧವಾದ ಒಪ್ಪದೇ ಇರುವುದಕ್ಕಾಗಲೀ ಅಲ್ಲಿ ಅವಕಾಶವೇ ಇರಲ್ಲ.’
 – ದಾವ್ ದಾ ಜಿಂಗ್, ಅಕ್ಷರ ಪ್ರಕಾಶನ


 ೧
‘ಈ ಅಕ್ಕನಿಗೆ ಮಕ್ಕಳೆಂದರೆ ನಾವು ಮೂರು ಜನ. ಕುಂಟೆಕೋಣನ ಹಾಗೆ ಬೆಳೆದಿರೋ ಈ ತಮ್ಮನಾದ ನಾನು, ಅಲ್ಲಿ ಆಡಿಕೊಂಡಿರೋ ಎರಡು ಹೆಣ್ಣುಮಕ್ಕಳು. ನಮ್ಮ ಅಮ್ಮ ಸತ್ತ ಮೇಲೆ ಅವಳ ಮದುವೆ ಆಗೋತನಕ ನನ್ನನ್ನು ಬೆಳೆಸಿದಳು; ಆ ಮಕ್ಕಳ ಅಮ್ಮ ಸತ್ತ ಮೇಲೆ ಆ ಮಕ್ಕಳನ್ನೂ ಬೆಳೆಸಿದಳು.
ತಕಲಿ ತಿರುಗಿಸುತ್ತ ಕೇಶವ ಅಕ್ಕನನ್ನು ಎದುರಿಗಿಟ್ಟುಕೊಂಡು ಹೀಗೆ ಮಾತು ಶುರುಮಾಡುವುದು. ಎದುರು ಕೂತವರು ನಿಮಿತ್ಯ ಕೇಳಲು ಬಂದ ಯಾರೋ ಅಪರಿಚಿತರು ಎಂದು ಕೇಶವನಿಗೆ ಎಗ್ಗಿಲ್ಲ.
‘ಗಂಡನಿಗೆ – ಈ ಪ್ರಾಂತದ ದೊಡ್ಡ ಜೋಯಿಸರೆಂದೇ ಪ್ರಸಿದ್ಧರು ಅವರು, ಮೈಸೂರಿನಿಂದಲೂ ಅವರ ಹತ್ತಿರ ಜಾತಕ ಬರೆಸಲೆಂದು ಬಂದವರುಂಟು – ಅಂಥ ಗಂಡನಿಗೆ ಇವಳು ಎರಡನೇ ಸಂಬಂಧ. ದೊಡ್ಡಮನೆ ಅವರದ್ದು; ಅವರ ಮನೆ ಕಣಜ ಖಾಲಿಯಾದದ್ದಿಲ್ಲ; ಪರಸ್ಥಳದವರು ಬಂದರೆ ಅವರ ಮನೇಲಿ ಪಾಯಸದ ಊಟ ಬಡಿಸದೇ ಕಳಿಸಿದ್ದಿಲ್ಲ.
ಆಯಿತಾ? ಮೊದಲನೆಯ ಹೆಂಡತಿ – ಅವರು ನನ್ನ ತಾಯಿಯ ಕಡೆಯ ದೂರದ ಸಂಬಂಧ, ಮೂರು ದಿನಗಳ ಸೂತಕದ ಸಂಬಂಧವೆಂದು ಕೇಳಿದೀನಿ – ಎರಡು ಹೆಣ್ಣು ಹೆತ್ತು, ಅಲ್ಲಿ ನೋಡಿ, ಆ ಮರದ ಕೆಳಗೆ ನಿಂತಿದ್ದಾರಲ್ಲ, ಆ ಎರಡು ಹೆಣ್ಣುಗಳನ್ನೇ ಹೆತ್ತು, ಸತ್ತಿದ್ದು. ಪುಣ್ಯಾತಗಿತ್ತಿ: ಕೊಟ್ಟಿಗೆಯ ಕೆಲಸ ಮುಗಿಸಿ, ಸ್ನಾನ ಮಾಡಿ, ದೇವರ ಪೂಜೆಗೆ ಎಲ್ಲ ಅಣಿಮಾಡಿ, ಸ್ನಾನ ಮುಗಿಸಿ ಬಂದ ಗಂಡನಿಗೆ ದೇವರ ಮನೆ ಎದುರು ಬಾಗಿಲಲ್ಲಿ ಕಾದು ಮಣೆ ಹಾಕಿ, ಕರ್ಪೂರ, ಗಂಧ, ಅರಿಸಿನ ಕುಂಕುಮ, ಹರಿವಾಣದಲ್ಲಿ ಹೂವು ಪತ್ರೆ, ಐದು ದೀಪದಕುಡಿಯ ಆರತಿತಟ್ಟೆ, ಪಂಚಪಾತ್ರೆಯಲ್ಲಿ ಗಂಗೋದಕ ಎಲ್ಲ ಓರಣವಾಗಿ ಇದೆಯೇ ಎಂದು ಮತ್ತೊಮ್ಮೆ ಮಗದೊಮ್ಮೆ ಕಣ್ಣು ಹಾಯಿಸಿ ಗಮನಿಸಿ – ಆಯಿತಾ? ಅಡುಗೆ ಮನೆಗೆ ಅವರು ಹೋದರೆಂದರೆ… ಸಾಕ್ಷಾತ್ ಅನ್ನಪೂರ್ಣೆ ಅವರು – ಸಾರಿಸಿ ರಂಗೋಲಿ ಹಾಕಿದ ಶುಭ್ರವಾದ ಕೋಡೊಲೆಯನ್ನು ಕ್ಷಣದಲ್ಲಿ ಹೊತ್ತಿಸಿ, ಅಗ್ನಿಗೆ ಕೈ ಮುಗಿದಾಯಿತೊ, ಆಮೇಲೆ, ಗಂಡನ ಪೂಜೆಯ ಮಂತ್ರಗಳನ್ನು ಕೇಳಿಸಿಕೊಳ್ಳುತ್ತ, ನೈವೇದ್ಯ ಸಿದ್ಧವಾಯಿತ ಎಂದು ಗಂಡನಿಂದ ಕೇಳಿಸಿಕೊಳ್ಳದಂತೆ ಒಂದು ಬಾಳೆಎಲೆಯಲ್ಲಿ ನೈವೇದ್ಯಕ್ಕೆಂದು ಬೇಯಿಸಿದ ಪದಾರ್ಥಗಳನ್ನು ದೇವರಿಗೇ ರುಚಿ ಎನ್ನಿಸಬೇಕು, ಹಾಗೆ ಅಲಂಕರಿಸಿ, ದೇವರ ಮುಂದಿಟ್ಟು, ಅವತ್ತೊಂದು ತ್ರಯೋದಶಿ ದಿನ, ಅಡುಗೆ ಮನೆಯಲ್ಲಿ ಹಾಯೆಂದು ಕೂತ ಪುಣ್ಯಾತಿಗಿತ್ತಿ ಹಾಗೇ ತೂಕಡಿಸಿ, ಮುಚ್ಚಿದ ಕಣ್ಣನ್ನು ಬಿಚ್ಚಲ್ಲ’.
ಹೀಗೇ ಬಾಳಗರೆ ಕೇಶವ ಭಾವುಕವಾಗಿ ತಾನು ಸ್ವತಃ ಕಾಣದ್ದನ್ನು ಕಂಡವನಂತೆಯೇ ವಿವರಿಸುವಾಗ ಅವನ ಅಕ್ಕ ಅಕ್ಕಿ ಆರಿಸುತ್ತ ಕೂತು ಕೇಳಿಸಿಕೊಳ್ಳುತ್ತಾಳೆ.
ಜಗತ್ತಿನಲ್ಲಿ ಯಾರೂ ಹೆಸರು ಹಿಡಿದು ಕರೆಯದ ಈ ಮಡಿಹೆಂಗಸು ಈಗ ಮನೆಯವರಿಗೆ ಏಕವಚನದ ಅಕ್ಕು ಪರರಿಗೆ ಬಹುವಚನದ ಅಕ್ಕಯ್ಯ, ಅಕ್ಕಮ್ಮನೂ ಆಗಿದ್ದಳು. ಯಾವ ಕಾಲದಲ್ಲೋ ಸತ್ತುಹೋಗಿದ್ದ ಅವಳ ಅಪ್ಪ ಅಮ್ಮಂದಿರಿಗೆ ಮಾತ್ರ ಅವಳು ಸಾವಿತ್ರಿ. ಈ ಹೆಸರಿನಿಂದ ಅವಳು ಕರೆಸಿಕೊಂಡು ಅದೆಷ್ಟು ವರ್ಷಗಳೇ ಆಗಿಹೋದವು. ಗಂಡ ಹೇಗೋ ಹೆಸರಿಡಿದು ಕರೆದವನಲ್ಲ. ಅತ್ತೆಯೋ ಮಾವನೋ ಕರೆಯಬಹುದಿತ್ತು ಎಂದು ಅನ್ನುವಂತೆಯೂ ಇಲ್ಲ. ಆ ಪುಣ್ಯಾತ್ಮರನ್ನು ಇವಳು ಕಣ್ಣಾರೆ ಕಂಡವಳೂ ಅಲ್ಲ. ಧಾರೆ ಎರೆಸಿಕೊಂಡದ್ದು ಯಾರೋ ದೂರದ ದೊಡ್ಡಪ್ಪನಿಂದ.
ಹೆಬ್ಬೆರಳು ತೋರುಬೆರಳುಗಳ ಸನ್ನಿಧಿಯಲ್ಲಿ ಮೃದುವಾದ ಹತ್ತಿಯ ಉಂಡೆಯನ್ನೂ ತುಸು ತುಸುವೇ ತಳ್ಳುವ ಕೈಚಳಕ ಖುಷಿ ಕೊಡುತ್ತಿದ್ದಂತೆ, ಬುಗುರಿಯಂತೆ ತಿರುಗುವ ತಕಲಿಯಲ್ಲಿ ಅದು ಹದವಾಗಿ ನೂಲಾಗುವುದನ್ನು ನೋಡುತ್ತ ಕೇಶವ ಅಕ್ಕರೆಯ ತನ್ನ ಮಾತುಗಳ ಮೂಲಾಳಾದ ಅಕ್ಕನ ಮುಖವನ್ನೂ ನೋಡುವುದುಂಟು. ಅಕ್ಕಿಯಲ್ಲಿ ಕಲ್ಲು ಆರಿಸುತ್ತ ಕೂತ ಅಕ್ಕ, ಮುಂದೆ ತನ್ನ ಗುಣಗಾನ ಶುರುವಾಗದಂತೆ, ಎದುರು ಕೂತವರು ಬ್ರಾಹ್ಮಣರಾಗಿದ್ದರೆ ಮಾತ್ರ, ತಮ್ಮನನ್ನು ಅಣಕಿಸುವ ಸಲಿಗೆಯಲ್ಲಿ ಗೊಣಗುತ್ತಾಳೆ. ಈಗ ಅವಳು ಮುಖವೆತ್ತಿ ಗೊಣಗುವಾಗ ಕಣ್ಣಿಟ್ಟು ಕಲ್ಲು ಆರಿಸಬೇಕಿಲ್ಲ; ಅವಳ ಬೆರಳುಗಳಿಗೇ ಕಲ್ಲು ಪತ್ತೆಯಾಗುತ್ತದೆ.
‘ನಮ್ಮ ಕೇಶವನಿಗೆ ಎಲ್ಲಾನೂ ಚೆಂದ; ಅವನ ಕಣ್ಣಿಗೆ ಎಲ್ಲವೂ, ಏನೋ ಅಂತಾರಲ್ಲ ಹಾಗೆ, ಹಾ, ದೂರದ ಬೆಟ್ಟದ ಹಾಗೆ, ನುಣ್ಣಗೆ….ಹೆಂಡತಿ ಸತ್ತ ಮೇಲೆ ನನ್ನಿಂದ ಒಂದು ಗಂಡು ಹುಟ್ಟೀತೆಂದು ಆಸೆ ಪಟ್ಟು ತಾನೇ ಆ ಮಹಾರಾಯರು ಮದುವೆಯಾದ್ದು; ಅಲ್ಲವ, ತಿಳಿದವರು ನೀವು, ಹೇಳಿ? ಯಾವ ಸುಖವನ್ನೂ ಆ ಪುಣ್ಯಾತ್ಮನಿಂದ ನಾನು ಪಡೆಯಲಿಲ್ಲ’.
ಮಂಗಳೂರಿನಲ್ಲಿ ಅವರು ಇಟ್ಟುಕೊಂಡಿದ್ದ ಸೂಳೆಯ ಬಗ್ಗೆ ಅವಳು ಯಾರೊಡನೆಯೂ ಮಾತಾಡುವುದಿಲ್ಲ. ತಾನು ಯಾವ ಸುಖವನ್ನೂ ಗಂಡನಿಂದ ಪಡೆಯಲಿಲ್ಲ ಎಂದು ಹೇಳಿಯಾದ ಮೇಲೆ ಒಂದು ಕ್ಷಣ ಅವಳು ಮೌನವಾಗಿ ಅದನ್ನು ತನಗಾಗಿ ಮಾತ್ರ ನೆನೆದು ಮಾತು ಮುಂದುವರಿಸುತ್ತಾಳೆ.
ತಮಗೆ ಮೊದಲಿನವಳಿಂದ ಹುಟ್ಟಿದ ಆ ಎರಡು ಹೆಣ್ಣುಗಳನ್ನು ಈ ಬಡಪಾಯಿಯ ಮಡಿಲಿಗೆ ಹಾಕಿ, ಒಂಟಿ ಬಾಳಲಾರದವಳನ್ನು ತವರು ಸೇರುವಂತೆ ಮಾಡಿದರು. ಅಷ್ಟೊಂದು ದೈವಭಕ್ತರಾಗಿದ್ದ ಆ ಪುಣ್ಯಾತ್ಮ ಸತ್ತದ್ದೋ ಭಯಂಕರವಾಗಿ, ಯಾರದೋ ಮನೆಗೆ ಶ್ರಾದ್ಧ ಮಾಡಿಸಲೆಂದು ಹೋಗುವಾಗ ಪ್ರವಾಹದಲ್ಲಿ ದೋಣಿ ಮಗುಚಿ ಈಜಲಾರದೆ ಕೈಸೋತು ಅವರು ಹರಿಹರಿ ಎಂದು ಹೋದದ್ದು. ಆ ದೊಡ್ಡ ಮನೆಯಲ್ಲಿ ಎರಡು ಚಿಕ್ಕ ಮಕ್ಕಳ ಜೊತೆ ದೆವ್ವದಂತೆ ಒಂಟಿ ಇರಲಾರದೆ, ಬೇರೆ ಗತಿ ಕಾಣದೆ ತಮ್ಮನ ಮನೆ ಸೇರಿ ಈ ಮಕ್ಕಳನ್ನು ಸಾಕಬೇಕಾಯಿತು, ಎಂದು ಅಕ್ಕನ ಪುರಾಣ ಯಥಾವತ್ ಶುರುವಾಗುತ್ತಿದ್ದಂತೆ,
ತಕಲಿಯನ್ನು ಕೆಳಗಿಟ್ಟು, ಅಕ್ಕ ಹೇಳದೆ ಬಿಟ್ಟಿದ್ದನ್ನು ತನ್ನ ಮೌನದಲ್ಲಿ ಸ್ವೀಕರಿಸಿ, ತನ್ನ ಸೊಂಪಾದ ಜುಟ್ಟನ್ನು ಬಿಚ್ಚಿ, ಸಡಿಲಾಗಿ ಕಟ್ಟಿ ಕೇಶವ ನಗುತ್ತಾನೆ.
‘ಓಹೋ ಹಾಗೋ, ಮಾರಾಯರೇ ಕೇಳಿ, ಪ್ರತಿ ವಾರ ಇವಳು ತನ್ನ ಸವತಿಯ ಮಕ್ಕಳಿಗೆ ಎಣ್ಣೆ ಸ್ನಾನ ತಪ್ಪಿಸಿದವಳಲ್ಲ. ದ್ವಾದಶಿಯ ದೋಸೆ ತಪ್ಪಿಸಿದವಳಲ್ಲ. ಹೋಳಿಗೆ ಮಾಡದ ಹಬ್ಬವಿಲ್ಲ. ಉಪ್ಪಿನಕಾಯಿ ತುಪ್ಪ ಬಡಿಸದ ಗಂಜಿಯಲ್ಲಿ. ನನ್ನ ಈ ದೊಡ್ಡ ಭಾಗವತರಾಟದವರ ಜುಟ್ಟನ್ನೂ ಎಣ್ಣೆ ಹಾಕಿ ಸಿಕ್ಕುಬಿಡಿಸಿ ಬಾಚುವರು ಯಾರು ಕೇಳಿ? ಎರಡು ಮಕ್ಕಳಿಗೂ ಕುಮಾರವ್ಯಾಸನನ್ನು ಬಾಯಿಪಾಠ ಮಾಡಿಸುವುದು ಯಾರು ಕೇಳಿ? ಈ ಮಕ್ಕಳು ಈ ಮನೆ ಬಿಟ್ಟು ಹೋಗುವುದೇ ಕಮ್ಮಿ. ಎಲ್ಲೋ ವರ್ಷಕ್ಕೊಮ್ಮೆ ಯಾರದೋ ಮನೆಯ ಮದುವೆಗೆ ಕರೆದರೆ ಮಾತ್ರ ಹೋಗುವುದು. ಈ ಆಸುಪಾಸಿನಲ್ಲಿ ಹೆಚ್ಚು ಬ್ರಾಹ್ಮಣರಿಲ್ಲ; ಇರುವುದು ಎಂದರೆ ಅದೊಂದೇ ಸಾಹುಕಾರ ಮನೆ. ಅಲ್ಲಿಗೆ ನಿತ್ಯ ಪೂಜೆಗೆ ನಾನು ಮಾತ್ರ ಹೋಗುವುದು. ನಮಗೆ ಅನ್ನದಾತರು ಅವರು. ಏನೋ ಹೇಳಲು ಹೋಗಿ ಮರೆತೇ ಬಿಟ್ಟೆನಲ್ಲ…ಅದೇ, ಮಳೆಗಾಲದಲ್ಲಿ ಸೋರುವ ಈ ಹುಲ್ಲಿನ ನಮ್ಮ ಪೂರ್ವಿಕರ ಮನೆಯಲ್ಲೇ, ಅವಳ ತಂದೆಯ ಮನೆ ಹೆಂಚಿನದು ಎನ್ನಿ, ಬೆಳೆದಿರುವ ನಮ್ಮ ದೊಡ್ಡ ಹುಡುಗಿ ಗೌರಿಗೆ ಗೊತ್ತಿಲ್ಲದ ಹಾಡು ಹಸೆ ಇದೆಯೆ? ಅದನ್ನೆಲ್ಲ ತಾಯಿಗಿಂತ ಹೆಚ್ಚಾಗಿ ಹೇಳಿ ಕೊಟ್ಟದ್ದು ಯಾರು ಕೇಳಿ? ಹೋಗಲಿ ನನಗೇನು ಅಕ್ಕನೊಂದು ಹೊರೆಯೋ? ಪ್ರತಿ ವರ್ಷ ಈ ಮನೆಗೆ ಹುಲ್ಲು ಹೊದೆಸುವ ಖರ್ಚು ಯಾರದು ಕೇಳಿ?’.
ಇವೆಲ್ಲವೂ ಸ್ವಂತ ಸುಖ ಸೌಭಾಗ್ಯದ ಕಥೆಯೇ ಎನ್ನುವಂತೆ ಹಿಗ್ಗಲು ಹವಣಿಸುವ ತಮ್ಮನನ್ನು ಕರುಣೆಯಿಂದ ನೋಡಿ, ತಲೆಯ ಮೇಲೆ ಕಂಪುಸೆರಗನ್ನು ಎಳೆದುಕೊಳ್ಳುತ್ತ, ಮೇಲೇಳುತ್ತ:
‘ನಿಮಿತ್ಯ ಹೇಳಿ ಕಳಿಸು; ಎಷ್ಟು ಹೊತ್ತಾಯ್ತು ಅವರು ಬಂದು; ಪಾನಕ ಮಾಡಿ ತರುವೆ…’ ಎಂದು ಅಕ್ಕ ಯಜಮಾನಿಕೆಯಲ್ಲಿ ಇವನೊಬ್ಬ ಅರಿಯದ ಹುಡುಗ ಎನ್ನುವಂತೆ ತಾಯಿ ತಂದೆಯರನ್ನು ಕಳೆದುಕೊಂಡ ತಮ್ಮನನ್ನು ಗದರಿಸಿದರೆ,
‘ಕವಡೆ ಚೀಲ ಬಿಚ್ಚಲು ಒಳ್ಳೆಯ ಮೂಹೂರ್ತಕ್ಕಾಗಿ ಕಾಯ್ತ ಇದ್ದೀನೇ ಮಹರಾಯಿತಿ’ ಎಂದು, ಹುಲ್ಲಿನ ಮನೆಯಿಂದಾಗಿ ಪರ್ಣಕುಟಿ ನೆನಪಾಗಿ, ಕಿಷ್ಕಂಧೆಯಲ್ಲಿ ರಾಮನ ವನವಾಸದ ಯಾವುದೋ ಕಥೆ ಕೇಶವ ಪ್ರಾರಂಭಿಸುತ್ತಾನೆ. ಬಂದವರಿಗೆ ತಾವು ಬಂದ ಕಾರಣ ಮರೆಯಬೇಕು ಹಾಗೆ.
೨
ಮಕ್ಕಳ ಹೆಸರು ಗಂಗೆ – ಗೌರಿ; ಗಂಗೆಗೆ ಹದಿನೆರಡು ವರ್ಷ, ಗೌರಿಗೆ ಹತ್ತೊಂಬತ್ತೋ ಇಪ್ಪತ್ತೋ ಇದ್ದರೂ ಅಕ್ಕ ಹೇಳುವುದು ಹದಿನೇಳೊ ಹದಿನೆಂಟೊ ಎಂದು – ಅವಳಿಗಿನ್ನೂ ತಾವು ಮದುವೆ ಮಾಡಿಲ್ಲವೆಂದು ಚಿಂತೆ ಅವಳಿಗೆ. ಅವರು ಕೇಶವನ ಮನೆ ಸೇರಿ ಹತ್ತು ವರ್ಷಗಳಾಗಿವೆ. ದೊಡ್ಡವಳು ತಾಯಿಯನ್ನು ಕಳೆದುಕೊಂಡದ್ದು ತನ್ನ ಒಂಬತ್ತನೇ ವಯಸ್ಸಿನಲ್ಲಿ ಇರಬೇಕು. ಆಗ ಹತ್ತಿರವಿದ್ದ ಶಾಲೆಯಲ್ಲಿ ಕಲಿತ ಅಷ್ಟಿಷ್ಟನ್ನು ಈಗ ಅವಳು ತನ್ನ ತಂಗಿಗೆ ಹೇಳಿಕೊಡುತ್ತಾಳೆ. ಒಬ್ಬಳನ್ನು ಬಿಟ್ಟು ಇನ್ನೊಬ್ಬಳು ಇರುವುದೇ ಇಲ್ಲ.
ಅಕ್ಕುವಿನ ಕಣ್ಣು ತಪ್ಪಿಸಿ ಅಮಟೇಮರ ಹುಣೆಸೇ ಮರಗಳನ್ನು ಹತ್ತಿ ಕಾಯಿಗಳನ್ನು ಕಿತ್ತು ತಿನ್ನುವುದು, ಮರದ ಪೊಟರೆಗಳಲ್ಲಿ ಯಾವ ಹಕ್ಕಿ ಎಲ್ಲಿ ಗೂಡುಕಟ್ಟಿದೆ ಹುಡುಕಿ ನಿತ್ಯ ಮರಿಗಳು ಎಷ್ಟೆಷ್ಟು ಬಲಿತಿವೆ ಎಂದು ನೋಡಿಬರುವುದು, ಈ ಮರಿಗಳಿಗೆಲ್ಲ ಮುದ್ದು ಮುದ್ದಾದ ಹೆಸರಿಟ್ಟು ಅವುಗಳ ಬಗ್ಗೆ ಕಥೆ ಕಟ್ಟಿ ಒಬ್ಬರಿಗೊಬ್ಬರು ಹೇಳಿಕೊಂಡು ನಗುವುದು, ಅವುಗಳು ಹಾರಿಹೋದ ದಿನ ತಮ್ಮನ್ನು ಅಕ್ಕು ಬಯ್ಯುವಂತೆ ಅವುಗಳನ್ನು ಬಯ್ಯುವುದು –
ಗಂಗೆ ಗೌರಿಯರು ಹೀಗೆ ತಮ್ಮದೇ ಲೋಕದಲ್ಲಿ ಮಗ್ನರಾಗಿರುವಾಗ ಅಕ್ಕುವಿನ ಗೌರಿಯ ‘ಪೂಜೆ’ ಶುರುವಾಗಿಬಿಡುತ್ತದೆ.
‘ಪ್ರಾಯಕ್ಕೆ ಬಂದು ಈಗಾಗಲೇ ಮದುವೆಯಾಗಿ ಮಕ್ಕಳನ್ನು ಹೆರಬೇಕಾದ ನೀನೇ ಹೀಗೆ ಗಂಡುಬೀರಿಯತೆ ಅಲೆಯುತ್ತ ನಿನ್ನ ತಂಗಿಯನ್ನು ಬೆಳೆಸಿದರೆ ಹೇಗೇ; ನಿನಗಾಗ್ತ ಇರುವ ವಯಸ್ಸನ್ನು ಎಷ್ಟು ದಿನ ನಾನು ಮುಚ್ಚಿಡಲೇ…’
ಅಕ್ಕನ ಇತ್ಯಾದಿ ಮಾತು ಕೇಳಿಸಿಕೊಂಡವರು ಅವಳೊಬ್ಬ ಮುದುಕಿ ಎಂದು ಭಾವಿಸಬೇಕು. ತನ್ನ ಇಪ್ಪತ್ತನೇ ವಯಸ್ಸಿನಲ್ಲೇ ಗಂಡನನ್ನು ಕಳೆದುಕೊಂಡ ಅವಳಿಗೆ ಈಗ ನಲವತ್ತು ವರ್ಷಕ್ಕಿಂತ ಹೆಚ್ಚಾಗಿಲ್ಲ.(‘ನಿನ್ನ ಈಗಿನ ವಯಸ್ಸಿನಲ್ಲಿ ಅಮ್ಮನಿಗೆ ನೀನು ಹುಟ್ಟಿದ್ದು’ ಎಂದು ಕೇಶವ ಅಕ್ಕಯ್ಯನಿಗೆ ಹಾಸ್ಯ ಮಾಡಲು ಹೇಳುತ್ತಾನೆ.) ಇನ್ನೂ ಮದುವೆಯಾಗದ ಅವಳ ತಮ್ಮ ಕೇಶವನಿಗೆ ಇಪ್ಪತ್ತ ಐದು ವರ್ಷ. (ಹೀಗೆ ಅಕ್ಕು ಬಿಡಿಸಿ ‘ಇಪ್ಪತ್ತ ಐದು’ ಎಂದಾಗಲೆಲ್ಲ ಕೇಶವ ಇನ್ನೊಂದು ವರ್ಷದಲ್ಲಿ ಆದಿ ಶಂಕರರು ಕಾಲವಾದದ್ದು ಎನ್ನುತ್ತಾನೆ.)
ಕೆಲವೊಮ್ಮೆ ವೇದಾಂತಿಯ ಹಾಗೂ, ಕೆಲವೊಮ್ಮೆ ಶುದ್ಧ ಹಡೆಯಂತೆಯೂ ಮಾತಾಡುವ ಈ ತಮ್ಮನಿಗೆ ಇನ್ನೂ ಮದುವೆಯಾಗಿಲ್ಲ. ಅದೊಂದು ಕೊರಗು ಅಕ್ಕುಗೆ. ಹೋಗಲಿ ಅವನು ಗಂಡಸಲ್ಲವ ಎಂದರೆ ಈ ಗೌರಿ ಯಾವತ್ತೋ ಮೈನೆರೆದಳು, ಎಷ್ಟು ದಿನ ಅದನ್ನು ಮುಚ್ಚಿಡುವುದು ಸಾಧ್ಯ? ಬಂದು ಹೋಗುವವರ ಕಣ್ಣಿಗೆ ಹೊಡೆಯುವಂತೆ ಅವಳು ಬೆಳೆದಿದ್ದಾಳೆ. ಆದರೂ ಅವಳಿಗೆ ಮದುವೆಯಾಗಿಲ್ಲ, ಆಯಿತಾ? ಇಷ್ಟು ಬೆಳದು ನಿಂತ ಹುಡುಗಿ ಇನ್ನೂ ಎಳಸು ಎಳಸಾಗಿ ಆಡುತ್ತಾಳೆ. ಚಿಗುರೆಯಂತೆ ಕುಣಿದಾಡುತ್ತಾಳೆ.
ಕೇಶವ ಲಂಗದಲ್ಲಿ ನೋಡಿದ ಹುಡುಗಿ ಈ ಗೌರಿ. ಸ್ನಾನ ಮಾಡುವಾಗ ‘ಮಾವಾ, ಸ್ವಲ್ಪ ಬೆನ್ನು ಉಜ್ಜೊ’ ಎಂದು ನಾಚಿಕೆಯಿಲ್ಲದೆ ಈ ಹುಡುಗಿ, ಗಜ ಗೌರಿಯೇ, ಕೇಶವನನ್ನು ಕರೆದಾಗ ಬಂದು ನಗು ನುಂಗಿ‘ನಾಚಿಕೆಯಿಲ್ಲದ ಗಂಡು ಬೀರಿ’ಎಂದು ಅಕ್ಕು ಗದರಿಸುತ್ತಾಳೆ. ಅಕ್ಕನ ಸಂಚಿಗೆ ಇವೆಲ್ಲವೂ ವಿಘ್ನಗಳೇ. ಮುಂಚಿನಿಂದ ಮಾವನನ್ನು ಬಹುವಚನದಲ್ಲಿ ಕರೆಯಲು ಎಷ್ಟು ಕೇಳಿಕೊಂಡರೂ ಅಕ್ಕನ ಅಣತಿ ನಡೆದಿರಲಿಲ್ಲ. ಹೀಗೆ ಆಟ ಆಡುತ್ತ ತನ್ನ ಜೊತೆ ಬೆಳೆದ ಕೇಶವನನ್ನು ಈ ಗಂಡುಬೀರಿ ಮದುವೆಯಾಗಲು ಒಪ್ಪದಿದ್ದರೆ ಇನ್ನೆಲ್ಲಿ ಅವಳಿಗೆ ಗಂಡು ನೋಡಬೇಕು ತಿಳಿಯದು. ಬಡವರ ಹೆಣ್ಣೆಂದು ಕಂಡವರಿಗೆ ಕೊಟ್ಟು ಮದುವೆ ಮಾಡುವುದು ಸರಿಯೆ?
ಮಾವನ ಮಗಳೇ ಮುತ್ತಿನ ಚೆಂಡೇ ಎಂದು ಒಂದು ಹಸೆ ಹಾಡೇ ಇರುವಾಗ,
ತಮ್ಮ ಜನದಲ್ಲಿ ಅಕ್ಕನ ಮಗಳನ್ನೇ ತಂದುಕೊಳ್ಳುವುದು ರೂಢಿಯಲ್ಲಿರುವಾಗ,
ಇವಳು ಹಾಗೆ ನೋಡಿದರೆ ಸ್ವಂತ ಅಕ್ಕನ ಮಗಳೂ ಅಲ್ಲದಿರುವಾಗ ಜಾತಕ ಕೂಡಿಬರುವಾಗ,
(ಕೇಶವನಿಗೆ ಗೊತ್ತಾಗದಂತೆ ಅಕ್ಕ ಜಾತಕ ನೋಡಿಸಿಯಾಗಿದೆ)
ಕಸ ಮುಸುರೆ, ದನಗಳಿಗೆ ಕಲಕಚ್ಚು, ಬಂದು ಹೋಗುವವರಿಗೆ ಪಾನಕ ಪನಿವಾರ, ಯಾವ ತಿಥಿಯಲ್ಲಿ ಯಾವ ನಕ್ಷತ್ರದಲ್ಲಿ ವಿಶೇಷವಾಗಿ ದೇವರಿಗೆ ಯಾವ ಕಾರ್ಯವಾಗಬೇಕು ಇತ್ಯಾದಿ ದಿನ ಕೆಲಸದಲ್ಲಿ ಮಗ್ನಳಾದ ಅಕ್ಕ ಸತತ ಚಿಂತಿಸುವುದು ಇದನ್ನೇ. ಯಾವತ್ತು ತನಗೆ ಬಾಣಂತನ ಮಾಡುವ ಭಾಗ್ಯ ಒದಗೀತು ಎಂದು. ವಿಧವೆಯಾದ ಮೇಲೆ ರಾತ್ರೆಯ ಊಟಬಿಟ್ಟ ಅಕ್ಕು ಪ್ರತಿ ಶುಕ್ರವಾರ ಉಪವಾಸದ ವ್ರತವನ್ನೂ ಹಿಡಿದಿದಾಳೆ.
೩
ಗೌರಿಯೋ ತಾನೊಂದು ಹೆಣ್ಣು ಎಂಬುದನ್ನೇ ಮನಸ್ಸಿಗೆ ತಂದುಕೊಳ್ಳದೆ ಗಂಗೆಯ ಜೊತೆ ಆಟದಲ್ಲಿ ಮಗ್ನಳು. ಅವರಿಬ್ಬರ ನಡುವೆ ಹಲವು ಭಾಷೆಗಳೇ ಇದ್ದವು. ಯಾರಿಗೂ ತಿಳಿಯದ ಅವರ ಸಂಜ್ಞಾ ಭಾಷೆಯಲ್ಲಿ ಎರಡು ಪ್ರತಿ ಬೆರಳಿಗೂ ಒಂದೊಂದು ಅರ್ಥ. ಮಡಿಸಿ ತೋರಿದರೆ ಒಂದು ಅರ್ಥ, ಬಿಚ್ಚಿ ತೋರಿದರೆ ಒಂದು ಅರ್ಥ. ಎತ್ತಿದ ಒಂದೊಂದು ಹುಬ್ಬಿಗೆ ಒಂದೊಂದು ಅರ್ಥ. ಜಡೆಯನ್ನೆತ್ತಿ ಎಡಭುಜದ ಮೇಲೆ ಬಿಟ್ಟುಕೊಂಡರೆ ಒಂದು ಅರ್ಥ. ಬಲ ಭುಜದ ಮೇಲೆ ಅದನ್ನು ಇಳಿಬಿಟ್ಟರೆ ಇನ್ನೊಂದು ಅರ್ಥ. ಗಿಂಜುವ ಹಲ್ಲಿಗೆ, ತುರಿಸುವ ಕತ್ತಿಗೆ, ಮಿಟುಕುವ ಕಣ್ಣಿಗೆ, ಯಾಕೆ ಕಾಲು ಬೆರಳುಗಳಿಗೂ ಈ ಭಾಷೆ ಬೆಳದಿತ್ತು.
ಇದೂ ಸಾಲದಾದರೆ ಸಭಾಷೆ. ಗೌರಿ ಗಸೌರಸಿ; ಗಂಗೆ ಗಸಂಗಸೆ; ಅಕ್ಕ ಅಸಕಸ್ಕ… ಅಸಕಸ್ಕನಸಿಗಸೆ ಹಸೇಳಸಬಸೇಡಸ ಎಂದರೆ ಅಕ್ಕನಿಗೆ ಹೇಳಬೇಡ…
ಇದರಿಂದ ಅಕ್ಕ ರೋಷಾವೇಷದಲ್ಲಿ ಹೊಡೆಯಬಂದರೆ, ಚೋಟುದ್ದದ ಗಂಗೆ,
‘ಅಕ್ಕಾ ನೀವು ಮಡಿಯಲ್ಲಿದೀರಿ, ಮಸುಟ್ಟಸುವಸಹಸಾಗಸೆ ಇಲ್ಲ’ ಎಂದು ಜೋರಾಗಿ ನಗುವಳು; ಓಡಿ ಹೋಗುವಳು. ಸೀರೆಯುಡಲು ಶುರುಮಾಡಿದ ಗೌರಿಯೂ ಅವಳ ಉದ್ದನೆಯ ಜಡೆಯನ್ನು ಕಪ್ಪು ಸರ್ಪದಂತೆ ಬೆನ್ನ ಮೇಲೆ ಜೋಲಾಡಿಸುತ್ತ ತಂಗಿಯ ಹಿಂದೆ ನಡೆದುಬಿಡುವಳು.
ಗುಡ್ಡದಲ್ಲಿ ನಡೆದಾಡುತ್ತ ಗಂಗೆ ಕೇಳುವಳು.
‘ಗೌರಕ್ಕ, ನಿನಗೆ ಮಾವಯ್ಯ ನಿನ್ನೆ ಹೇಳಿದ ಕಥೆ ಇಷ್ಟವಾಯಿತ?’
ಹಿಂದಿನ ದಿನ ಚಾವಡಿಯಲ್ಲಿ ಒಂದು ತಾಳೆ ಮದ್ದಲೆ ಪ್ರಸಂಗ ನಡೆದಿತ್ತು. ಕೇಶವ ಕಚ – ದೇವಯಾನಿ ಕಥೆಯನ್ನು ಸ್ವಾರಸ್ಯವಾಗಿ ವಿವರಿಸಿದ್ದ. ಗೌರಿ ತಲೆಯಾಡಿಸುತ್ತ:
‘ನನಗೆ ಕಚ ಇಷ್ಟಾನೇ ಆಗಲಿಲ್ಲ. ದೇವಯಾನಿಗೆ ಅವ ಮೋಸ ಮಾಡ್ತಾನೆ ಅಲ್ವೇನೆ?’ ಎನ್ನುವಳು.
ಗಂಗೆಗೆ ತನ್ನ ಅಕ್ಕನದು ವೇದವಾಕ್ಯ. ತನಗೂ ಹಾಗೇ ಎನ್ನಿಸಿತ್ತು ಎಂದುಕೊಳ್ಳುವಳು. ಕಾಕೆಯ ಹಣ್ಣನ್ನು ಕೀಳುತ್ತ ನಿಂತ ಅಕ್ಕನಿಗೆ ಇನ್ನು ಏನೋ ಹೇಳಲು ಕಾಯುವಳು. ಗೌರಿ ಒಂದು ಕಾಕೆಯ ಹಣ್ಣನ್ನು ಬಾಯಿಗೆ ಎಸೆದು ರುಚಿನೋಡಿ ಸೆರಗಿನಲ್ಲಿದ್ದ ಎಲ್ಲ ಹಣ್ಣನ್ನೂ ಗಂಗೆಗೆ ಕೊಡುವಳು. ಅರ್ಧ ಮಾತ್ರ ತೆಗೆದುಕೊಂಡು ಉಳಿದರ್ಧದಲ್ಲಿ ಅಕ್ಕನ ಸೆರಗಿನಲ್ಲೇ ಗಂಗೆ ಬಿಡುವಳು. ದೇವಯಾನಿ ರಾಕ್ಷಸರ ಗುರುವಿನ ಮಗಳಲ್ಲವೆ? ಕೇಶವ ಮಾವನೇ ಇನ್ನೊಂದು ಪ್ರಸಂಗದಲ್ಲಿ ವಾದಿಸಿ ಗೆದ್ದದ್ದನ್ನು ಅಕ್ಕನಿಗೆ ನೆನಪು ಮಾಡುವಳು.
‘ರಾಕ್ಷಸರದ್ದು ಯಾವಾಗಲೂ ಯಾಕೆ ತಪ್ಪೂಂತ? ಅವರೂ ಆಸೆಬುರುಕರೇ, ಆದರೆ ದೇವತೆಗಳೂ ಅವರಷ್ಟೇ ಆಸೆಬುರುಕರು ಅಲ್ಲವ? ಯಾರ ದೊಡ್ಡಸ್ತಿಕೆ ಏನಿದೆ ಈ ವ್ಯಾಜ್ಯಗಳಲ್ಲಿ. ಮೋಸಾನ್ನ ಇಬ್ಬರೂ ಮಾಡುವಾಗ ಯಾಕೆ ದೇವರು ದೇವತೆಗಳ ಪರಾನೇ ವಹಿಸೋದು?’
ತಂಗಿಯ ಮಾತನ್ನು ಒಪ್ಪಿ ಗೌರಿ ಹೇಳುವಳು:
‘ಅದಕ್ಕೇ ದೇವರು ಮರ್ಜಿ ತಿಳಿಯೋಕೆ ಆಗಲ್ಲ. ಅವನೇನು ನಮ್ಮ ಮಿತ್ರನೊ ಶತ್ರುವೋ ಹಾಗೆಲ್ಲ ಅರ್ಥವಾಗೋಕೆ?’. ಅಂತ ಕೇಶವಮಾವ ಹೇಳಿ ವಾದದಲ್ಲಿ ನುಣಿಚಿಕೊಳ್ಳೋಕೆ ನೋಡಿದರೆ ಬಿಡಬೇಕಲ್ಲ ವಾದಕ್ಕೆ ಕೂತಿದ್ದ ಪ್ರತಿವಾದಿ ಭಯಂಕರ ಪುಟ್ಟೇಗೌಡರು. ಹೊರಗೆ ಧಡಧಡ ನಡೆದು, ಹೊಗೆಸೊಪ್ಪು ಉಗುಳಿ, ಒಳಗೆ ಬಂದು, ಚಕ್ಕಳಮಕ್ಕಳ ಹಾಕಿ ಕೂತು, ಶುರುಮಾಡಿಬಿಟ್ಟರಲ್ಲ ವಾದಾನ್ನ. ದಗಾಕೋರ ವಿಷ್ಣು ವಾಮನನಾಗಿ ಬಂದು ಬಲಿಗೆ ಮೋಸಮಾಡಿದ್ದು ಸರೀನ? ಇವೆಲ್ಲ ಬ್ರಾಂಬ್ರು ಮಾಡಿಕೊಂಡ ಕಥೆಗಳಲ್ವ?’
ಅಕ್ಕ ತಂಗಿಯರು ಆಡಿಕೊಳ್ಳದ ವಿಷಯವೇ ಇಲ್ಲವೆನ್ನಬಹುದು. ಎರಡು ನಾಯಿಗಳ ಸಂಭೋಗ ನೋಡಿ ಗಂಗೆ ಕೇಳುವಳು,
‘ಇವುಗಳ ಅಂಡು ಯಾಕೆ ಗಂಟು ಹಾಕಿ ಕೊಂಡಿದೆಯೆ? ಪಾಪ, ಬಿಡಿಸಿಕೊಳ್ಳಕ್ಕೆ ಹೋಗಿ ಎಳಕೊಳ್ತಿದಾವೆ. ನೋವಾಗಲ್ವೇನೆ?’
ಎಲ್ಲ ಪ್ರಾಣಿಗಳಿಗೂ ಮಕ್ಕಳಾಗುವುದು ಹೇಗೆ, ಅದರ ಸುಖವೇನು ಕಷ್ಟವೇನು ಇತ್ಯಾದಿ ಗೌರಿ ವಿವರಿಸುವಳು. ಮೈನೆರದಾದ ಮೇಲೆ ಗೌರಿ ತನ್ನ ದೇಹದಲ್ಲಿ ಕುತೂಹಲಿಯಾಗಿ ಮನೆಯಲ್ಲಿ ಇದ್ದ ಪುಸ್ತಕಗಳನ್ನೆಲ್ಲ ಓದಿದ್ದಳು. ಅವಳ ಗತಿಸಿದ ತಂದೆ ಜ್ಯೋತಿಷಿ ಮಾತ್ರವಲ್ಲದೆ ಆಯುರ್ವೇದದ ಪಂಡಿತರೂ ಆಗಿದ್ದರಿಂದ ಅವರ ಮನೆಯಲ್ಲಿ ಆರೋಗ್ಯ ಮಾಹಿತಿಗೆ ಸಂಬಂಧಪಟ್ಟ ಪುಸ್ತಕಗಳೂ, ಗೋಪಾಲಕೃಷ್ಣರಾಯರು ಸಂಪಾದಿಸಿ ತರುತ್ತಿದ್ದ ಕಾಮಜೀವನಕ್ಕೆ ಸಂಬಂಧಿಸಿದ ‘ಕಲಿಯುಗ’ ಪತ್ರಿಕೆಯ ಹಳೆಯ ಸಂಚಿಕೆಗಳೂ ಇದ್ದವು. ಗಂಡ ಸತ್ತ ಮೇಲೆ ಈ ಎಲ್ಲ ಪುಸ್ತಕಗಳನ್ನೂ ತಂದು ಒಂದು ಹಿತ್ತಾಳೆಯ ನುಗ್ಗುನುಗ್ಗಾದ ಪೆಟ್ಟಿಗೆಯಲ್ಲಿ ಅಕ್ಕು ಜೋಪಾನ ಮಾಡಿದ್ದಳು.
ಕೇಶವಮಾವ ಹೇಳಿದ ಇನ್ನೊಂದು ಪ್ರಸಂಗ ಗಂಗೆಗೆ ನೆನಪಾಗುವುದು. ಮಾವನನ್ನು ನಟಿಸಿ ಅಣುಕಿಸುವಂತೆ ಗೌರಿಯ ಬಾಯಿಂದಲೂ ಅದನ್ನು ಮತ್ತೆ ಕೇಳಿಸಿಕೊಳ್ಳಲು ಆಸೆಯಾಗಿ ಅಕ್ಕನನ್ನು ಪೀಡಿಸುವಳು. ಗೌರಿ ಶುರುಮಾಡುವಳು:
ಎರಡು ಮೃಗಗಳಾಗಿ ಒಬ್ಬ ಋಷಿ ಮತ್ತು ಅವನ ಪತ್ನಿ ಕಾಡಿನಲ್ಲಿ ರತಿಕ್ರೀಡೆಯಲ್ಲಿ ತೊಡಗಿದ್ದಾಗ,
(ಮಾವನದಂತೆಯೇ ಕೈಗಳು ಗಾಳಿಯಲ್ಲಿ ಕ್ರೀ ಶಬ್ದದ ದೀರ್ಘಕ್ಕೆ ಸರಿಯಾಗಿ ಅಲೆಯಬೇಕು)
ಮೃಗಯಾ ವಿಹಾರದಲ್ಲಿ,
(ಅಣಕಿಸುವ ಉಮೇದಿನಲ್ಲಿ ಗೌರಿಯ ಎರಡು ದೀರ್ಘಗಳೂ ಮಾವನದಕ್ಕಿಂತ ಸರಿಯಾಗಿ ದೀರ್ಘಿಸುತ್ತವೆ)
ಮೈಮರೆತಿದ್ದ ಪಾಂಡುಮಹಾರಾಜ ಎರಡು ಮೃಗಗಳು ಒಟ್ಟಿಗೇ ಸಿಕ್ಕಲಿ ಎಂದು ಗುರಿ ಮಾಡಿ ಬಾಣಬಿಟ್ಟ. ಬಿಟ್ಟಿದ್ದೇ ಬಾಣ ಅದು ಶರವೇಗದಲ್ಲಿ ಹೋಗಿ ನಾಟಿದ್ದು…
(ಈಗ ಥೇಟು ಮಾವನದಂತೆಯೇ ಗೌರಿಯ ತೋರು ಬೆರಳು ಅಳಿಲೊಂದನ್ನು ತೋರಿ ಅವಳ ಕಣ್ಣು ಚೂಪಾಗುತ್ತವೆ.)
ಗಂಡು ಮೃಗದ ಮುಂಗಾಲುಗಳ ಅಪ್ಪುಗೆಯ ಆವೇಗದಲ್ಲಿ ಸುಖಿಸುತ್ತಿದ್ದ ಹೆಣ್ಣು ಮೃಗವನ್ನೇ. ರತಿಸುಖದ ಉತ್ಕಟತೆಯಲ್ಲಿದ್ದಾಗಲೇ…
(ಪುರಾಣ ಹೇಳುವ ಮಾವನ ಪ್ರವಚನ ಭಂಗಿಯಲ್ಲೇ ಈಗ ಗೌರಿಯ ಕಣ್ಣು ಮುಚ್ಚಿರುತ್ತವೆ)
ಹೆಣ್ಣು ಮೃಗ ಪ್ರಾಣ ಬಿಟ್ಟಿತು. ಬಿಡುವಾಗ ತನ್ನ ನಿಜವಾದ ಮನುಷ್ಯ ರೂಪವನ್ನು ತಾಳಿತು. ಗಾಯಗೊಂಡು ರತಿಭಂಗವಾದ ಗಂಡು ಮೃಗವೂ ತನ್ನ ಮೀಸೆ ಗಡ್ಡಗಳ ನಿಜರೂಪಕ್ಕೆ ಬಂದು ಕಣ್ಣ ಕೆಕ್ಕರಿಸಿ ಪಾಂಡುವನ್ನು ನೋಡಿದಾಗ ಪಾಂಡುವಿಗೆ ಅರಿವಾದ್ದು…ಏನದು ಅರಿವಾದ್ದು?..
(ಪ್ರವಚನದ ಆವೇಶದಲ್ಲಿ ಮಾವ ಪಟಪಟಪಟನೆ ತಾಳ ಕುಟ್ಟುವಂತೆ ಗೌರಿ ಕಲ್ಲುಗಳನ್ನು ಕುಟ್ಟಿ ಹುಬ್ಬೆತ್ತಿ ನಟಿಸಿ ಗಂಗೆಯನ್ನು ನಗಿಸುತ್ತಾಳೆ.)
ಅವರು ಕೇವಲ ನರ ಮನುಷ್ಯ ಮಾತ್ರರಲ್ಲ. ಪರಮ ಪಾವನರಾದ ಋಷಿಗಳು ಎಂದು. ತಿಳಿಯದೆ ತಾನವರನ್ನು ಕೊಂದುಬಿಟ್ಟೆನಲ್ಲಾ ಎಂದು ಪಶ್ಚಾತ್ತಾಪ ಒಂದು ಕಡೆಯಾದರೆ, ಮಹೀಶನಲ್ಲವೆ? ಅವನಿಗೆ ಸಿಟ್ಟೂ ಬರುತ್ತದೆ ಎಂದು ಕುಮಾರವ್ಯಾಸ ಹೇಳ್ತಾನೆ.
ಸಿಟ್ಟಾಗಿ ಏನಂತಾನೆ ರಾಜ?
ಮೃಗವಹರೆ ಮಾನಿಸರ್? ಅಕಟ ಪಾಪಿಗಳಿದೆತ್ತಣ? ತಪವಿದೆತ್ತಣ?
ಹೀಗೆ ಎಂದಾಗ ತಾಪಸ ಕೋಪದಲ್ಲಿ ಬುಸುಗುಟ್ಟಿ ಶಾಪ ಕೊಡುತ್ತಾನೆ:
ಪಾಪಿ ನಾನೋ, ನೀನೋ? ನಿನ್ನಯ ಲಲನೆಯನು ನೀ ಕೂಡಿದಾಗಲೆ ಮರಣ ನಿನಗಹುದು.
ಇನ್ನು ತನಗೆ ಎಂದೆಂದೂ ರತಿಸುಖ ಇಲ್ಲೆಂದು ಶೋಕ ತಪ್ತನಾಗಿ, ಜೀತೇಂದ್ರಿಯನಾಗಿ ಬಾಳಲೆಂದು ರಾಜ ಇನ್ನೂ ತರುಣಿಯರಾದ ತನ್ನ ಎರಡು ಹೆಂಡಿರನ್ನೂ ಕಟ್ಟಿಕೊಂಡು ಕಾಡಿಗೆ ಹೋದ…
ಅವನ ನಾರಿಯರು ಮರುಗಿದರಂತೆ: ಹೇಗದನ್ನು ನುಡಿದು ತೋರಿಸುತ್ತಾನೆ ನೋಡಿ ನಮ್ಮ ನಾರಣಪ್ಪ! ಅವನು ಯಾವ ಶಬ್ದಕ್ಕೂ ಅಂಜುವವನಲ್ಲ. ಪಾಕೃತ ಅವನು. ನಮಗೇ ನಾವು ಹೇಗೆ ಅಂದುಕೋತೇವೆ ಈ ಮಹಾಕವಿಗೆ ಗೊತ್ತು. ಶಾಪಕೊಟ್ಟವರು ಋಷಿಗಳಾದರೇನು? ಈ ಹೆಂಗಳೆಯರ ಪಾಲಿಗೆ ಅವರು ಮುದಿಹಾರುವರು.
ಯಾವನೋ ಮದಿಹಾರುವನ ತನಿಬೇಂಟೆ ನಮ್ಮ ಸುಖವನ್ನು ನಾಶಮಾಡಿತಲ್ಲಾ ಎಂದುಕೋತಾರಂತೆ ಅವರು.
ಹೀಗಿರುವಾಗ… ಒಂದಾನೊಂದು ದಿನ ಮಧುಮಾಸ ಪ್ರಾಪ್ತವಾಗಿದೆ… (ಕುಸುಮ ಸಮಯ ಎನ್ನುತ್ತಾನೆ ನಮ್ಮ ಕುಮಾರವ್ಯಾಸ)
ಎಂಥ ಮಧುಮಾಸ ಅದು?
ಯೋಗಿಗೆತ್ತಿದ ಖಡುಗಧಾರೆ, ವಿಯೋಗಿಗೆತ್ತಿದ ಸಬಳ, ವೇದಾಧ್ಯಯನ ನಿರತರಾದವರಿಗೆ ಎದೆ ಶೂಲ, ಆದರೆ ಭೋಗಿಗಳ ಕುಲದೈವವಂತೆ ಈ ಕುಸುಮಸಮಯ…
ಆಯಿತಾ, ಕೇಳು ಜನಮೇಜಯ ಧರಿತ್ರೀಪಾಲ
ಆ ವಸಂತದಳೊಮ್ಮೆ ಮಾದ್ರಿದೇವಿ ವನದೊಳಾಡುತಿರ್ದಳೂ…
ಅವಳನ್ನು ನೋಡಿ ಅರಸ ಬೆರಗಾದಾ….
ಸರ್ವಾಂಗ ಶೃಂಗಾರದ ಈ ತರುಣಿ ಊರ್ವಶಿಯೋ? ರಂಭೆಯೋ? ಶಿವ ಶಿವಾ ಎಂದು ಬೆರಗಾದಾ…
ಆ ಅರಸನ ಪಾಡನ್ನು ಕುಮಾರವ್ಯಾಸ ವರ್ಣಿಸುವುದಾದರೂ ಹೇಗೆ?
ಮನ್ಮಥನ ಹೂಬಾಣ ಐದು ಮಾತ್ರವಲ್ಲ. ರಾಜನ ರೋಮಗಳ ಎಂಟುಕೋಟಿಯಲಿ ಅವು ತೂಗಿ ನೆಟ್ಟಂತಾಗಿ ಅರಸನ ಪ್ರಜ್ಞಾ ಸಾಗರ ಇಳಿದಿಳಿದು ಹೋಯಿತಂತೆ.
ಹಿಂದಾದ್ದನೆಲ್ಲ ಕ್ಷಣ ಮಾತ್ರದಲ್ಲಿ ರಾಜ ಮರೆತು ಬಿಟ್ಟಾ…
ಕುಂತಿಗೆ ತಿಳಿಯದಂತೆ ಮಾದ್ರಿ ಬಳಿ ಮೆಲ್ಲ ಮೆಲ್ಲನೆ ಸಾರಿದಾ…
ಅವಳ ಸೆರಗನ್ನು ಹಿಡಿದೆಳೆದಾ…
ಬೇಡ ಬೇಡವೆಂದು ಕಾಲಿಗೆ ಬಿದ್ದ ತರುಣಿಯ ತುರುಬು ಹಿಡಿದೆತ್ತಿ ಅವಳು ಹೆಣಗುತ್ತಿದ್ದಂತೆ ಒಡನೆ ಝೋಂಪಿಸಿದಾ…
ಶಂಬರಾರಿಯ ಬಾಣವಲ್ಲವೆ? ಅರಿತ ಗಿರಿತನಗಳ ಡೊಂಬಿನ ಆಗಮದ ನೀತಿಗೀತಿಯ ಅದು ಕೊಂಬುದೆ?
ಏನು ಹೇಳ್ತಾನೆ ಕೇಳಿ ನಮ್ಮ ಹಲಗೆ ಬಳಪವಪಡಿಯದೊಂದಗ್ಗಳಿಕೆಯ ಕುಮಾರವ್ಯಾಸ?
ಒತ್ತಂಬರದಿ ಹಿಡಿದು ಅಬಲೆಯನು ಕೂಡಿದನು ಕಳವಳಿಸಿ.
ಅಹಾ ಎಂಥ ಮಾತು! ಕಳವಳಿಸಿ ಕೂಡಿದನು!
ಆ ಸುಖದ ಝೋಂಪಿನಲಿ,
ಕೇಳಿ, ಆ ಸುಖದ ಝೋಂಪಿನಲಿ, ಇಂಥ ಶಬ್ದಗಳೆಂದರೆ ನಮ್ಮ ನಾರಣ್ಣಪ್ಪನಿಗೆ ಬಲು ಪ್ರೀತಿ; ಮತ್ತೆ ಮತ್ತೆ ಬಳಸುತ್ತಾನೆ…
ಮೈ ಮರೆಯಿತು… ಮುಖ ಓಸರಿಸಿತು…. ಕಣ್ಣುಗಳು ಮುಚ್ಚಿಕೊಂಡವು… ತೆಕ್ಕೆ ಸಡಲಿತು… ನಿಟ್ಟುಸಿರು ಸೂಸಿತು… ತರುಣಿಯ ಉರದಲ್ಲಿ ತನ್ನ ಕದಪನಿಟ್ಟು ಹಾಗೆಯೇ ಒರಗಿದನು.
ಅಂದರೆ ಇನ್ನೇನು ಕೊಡಬೇಕು… ಅಷ್ಟರಲ್ಲೇ ಪಾಂಡು ಮಹಾರಾಜ ಪ್ರಾಣವನ್ನು ಬಿಟ್ಟಾ…
(ಅಂದರೇನು ತನಗೆ ತಿಳಿಯದೆಂದು ಗಂಗೆಯ ಪ್ರಶ್ನಾರ್ಥಕ ಕಣ್ಣಿಗೆ ಗೌರಿ ತಾರಮ್ಮಯ್ಯದ ಸನ್ನೆ ಮಾಡುತ್ತಾಳೆ)
ಮಕ್ಕಳನ್ನು ಮಾಡಲು ಋಷಿಗಳು ಯಾಕೆ ಮೃಗಗಳಾಗಿ ಕಾಡಿನಲ್ಲಿ ಕೂಡಬೇಕೆಂದು ಕುತೂಹಲ ಗಂಗೆಗೆ.
‘ಗೌರಕ್ಕ, ಗೌರಕ್ಕ ಈ ನಾಯಿಗಳೂ ವೇಷ ಹಾಕ್ಕೊಂಡ ಋಷಿಗಳು ಇರಬಹುದಲ್ವೇನೆ?’
ತಂಗಿಗೆ ಅರ್ಥವಾಗಲೇಬೇಕೆಂಬ ಹಠ ಗೌರಿಗಿಲ್ಲ. ತಾನು ಓದಿ ತಿಳಿದಿದ್ದನ್ನು ಹೇಳುವಳು:
‘ನೋಡು ಗಂಗಾ, ಈ ಮನಷ್ಯನ ದೇಹದಲ್ಲಿರುವಾಗ ನಮಗೆ ಪರಮ ಸುಖ ಸಾಧ್ಯವಿಲ್ಲಾಂತ ಅಪ್ಪನ ಟ್ರಂಕಿನಲ್ಲಿರೋ ಒಂದು ಪುಸ್ತಕದಲ್ಲಿ ಹೇಳಿದೆ. ಅದಕ್ಕೇ ಮೃಗಗಳಾಗಿ ಋಷಿಗಳು ಕೂಡುವುದಂತೆ. ಮತ್ತೆ ದೇವರನ್ನ ಕಾಣಬೇಕೆಂದರೂ ಈ ದೇಹದಲ್ಲಿರುವಾಗ ಸಾಧ್ಯವಿಲ್ಲಾಂತಲೇ ಕಣ್ಣಮುಚ್ಚಿ ದೇಹಾನ್ನ ಬಿಸಾಕಿ ದೇವರಲ್ಲಿ ಒಂದಾಗೋದಂತೆ – ರಾಮಕೃಷ್ಣ ಪರಮಹಂಸರು ಹಾಗೇ ದೇವರನ್ನ ಕಂಡು ಮಾತೂ ಆಡ್ತಿದ್ದರಂತೆ. ಕುದುರೆಯಾಗಿ, ಬೆಕ್ಕಾಗಿ, ಹಕ್ಕಿಯಾಗಿ, ಹಂದಿಯಾಗಿ, ಮಂಗನಾಗಿ, ಶಂಕರಾಚಾರ್ಯರಿಗೆ ಚಂಡಾಲನೂ ಆಗಿ ಹೇಗೆ ದೇವರು ಪ್ರತ್ಯಕ್ಷನಾಗಿ ಕಾಣಿಸಿಕೊಳ್ತಾನೆ ಹೇಳಕ್ಕೆ ಆಗಲ್ಲೆ ಅಂತ ಕೇಶವಮಾವ ಹೇಳೋದನ್ನ ಪುಟ್ಟೇಗೌಡರುಸತ ವಾದಮಾಡದೆ ಒಪ್ಪಿಕೋತಾರೆ…’
ಗಂಗೆ ಹೂ ಹೂ ಎನ್ನುತ್ತ ಎದುರು ಕಂಡ ಮಾವಿನ ಮರವನ್ನು ಲಂಗ ಮೇಲಕ್ಕೆತ್ತಿ ಕಟ್ಟಿ ಹತ್ತುವಳು. ಗೌರಿ ಜೋಕೆ ಜೋಕೆ ಎನ್ನುತ್ತ ಅವಳು ಎಸೆಯುವ ಮಾವಿನ ಕಾಯಿಗೆ ಸೆರಗೊಡ್ಡಿ ನಿಲ್ಲುವಳು.
ಒಂದು ದಿನ ಗೌರಿಯೂ ಬೆಚ್ಚುವಂತಾಯಿತು. ಥಟ್ಟನೇ ಎರಡು ಹಾವುಗಳು ಒಂದಕ್ಕೊಂದು ಹೆಣೆದುಕೊಂಡು ಎಣೆಯಾಡುವುದನ್ನು ಇಬ್ಬರೂ ಒಟ್ಟಿಗೇ ಕಂಡರು. ಗೌರಿಗೆ ಕಣ್ಣನ್ನು ಆ ದೃಶ್ಯದಿಂದ ಕೀಳಲಾಗಲಿಲ್ಲ. ಯಾರೊ ಋಷಿಗಳಿಗೆ ಅತಿಸುಖದ ಆಸೆಯಿರಬಹುದೆಂದು ಹೇಳಲು ಹೊರಟ ಗಂಗೆ ಅಕ್ಕನ ಮುಖ ನೋಡಿ ಸುಮ್ಮನಾದಳು. ಗೌರಿ ಸಾವರಿಸಿಕೊಂಡು, ಹಾವುಗಳು ಎಣೆಯಾಡುವುದನ್ನು ನೋಡಬಾರದಂತೆ ಕಣೇ, ಎಂದು ತಂಗಿಯನ್ನು ಸರಸರನೆ ಎಳೆದುಕೊಂಡು ಹೋದಳು.
೪
ಒಂದು ದಿನ ಮುಂಜಾನೆ. ಯಾರಿಗೂ ಇನ್ನೂ ಸ್ನಾನವಾಗಿಲ್ಲ. ಗುಡ್ಡದ ಮೇಲೆ ಸಂಜೆ ಕಣ್ಣಿಗೆ ಬಿದ್ದಿದ್ದ. ಆದರೆ ಸಂಜೆ ಕೊಯ್ಯಬಾರದೆಂದು ಬಿಟ್ಟು ಬಂದಿದ್ದ, ಒಂದು ಮೊಟ್ಟಿನ ಸಂದಿಯಲ್ಲಿ ಗುಪ್ತವಾಗಿ ಯಥೇಷ್ಟ ಬೆಳೆದುಕೊಂಡ ಮತ್ತಿಸೊಪ್ಪು ತೆರವು ಹೋದಾಗ ಅದು ಕಾಣಿಸಿತು. ಮತ್ತಿಸೊಪ್ಪಿನ ಬುಡದಲ್ಲಿ ಪಿಳಿಪಿಳಿ ಕಣ್ಣು ಬಿಡುತ್ತ ಅದು ಕಾಲು ಚಾಚಿ ಮಲಗಿತ್ತು.
ಜಿಂಕೆಯ ಹಾಗೆ ಕಾಣುವ ಪ್ರಾಣಿ ಅದು. ಅಕ್ಕರೆ ಉಕ್ಕಿ ಗಂಗೆ ಬಿಕ್ಕುತ್ತ ಅದನ್ನು ಮುಟ್ಟಿದಳು. ಅದು ಕಣ್ಣುಗಳನ್ನು ತೆರೆದು ಏದುಸಿರುಬಿಡುತ್ತ ಗುರುತು ಹಿಡಿದಂತೆ ತನ್ನನ್ನು ನೋಡುತ್ತಿದೆಯೆಂದು ಗಂಗೆಗೆ ಭಾಸವಾಗಿ, ತಮ್ಮ ಕೊಟ್ಟಿಗೆಯಲ್ಲಿ ಹುಟ್ಟಿದ ಕರುವನ್ನು ಅಕ್ಕು ಎತ್ತಿಕೊಳ್ಳುವಂತೆ ಎತ್ತಿಕೊಂಡಳು. ಅರ್ಧದೂರ ಗೌರಿ, ಅರ್ಧದೂರ ಗಂಗೆ ಅದನ್ನು ಎತ್ತಿ ಮನೆಗೆ ತಂದರು.
ಮರಿ ನೋವಿನಲ್ಲಿರುವಂತೆ ಕಂಡಿತು – ಅದರ ಏದುಸಿರಿನ ಗಂಟಲಿನಿಂದ ಯಾವ ದನಿಯೂ ಹೊರಡಲಿಲ್ಲ. ಆದರೆ ಅದರ ಬೊಗಸೆ ಕಣ್ಣುಗಳ ನೋಟ ಮಾತ್ರ ತನ್ನ ಜನ್ಮಾಂತರಗಳ ಹಿಂದಿನ ನೆನಪು ಅದಕ್ಕೆ ಥಟ್ಟನೇ ಆಗಿಬಿಟ್ಟಂತೆ ಇತ್ತು.
‘ಮನೆ ಕೆಲಸ ಸಾಲದು ಅಂದ್ರೆ ಇದೊಂದು ಕೆಲಸ ಬೇರೆ ನನಗೆ’ ಎಂದು ಅಕ್ಕು ಬೈಯುತ್ತಲೇ ಅದರ ಶುಶ್ರೂಶೆಗೆ ಮುಂದಾದಳು. ಕೇಶವ ಅದು ಜಿಂಕೆಯ ಮರಿಯಲ್ಲವೆಂದ; ಅದೇನು ತನಗೆ ತಿಳಿಯದೂ ಎಂದ. ಪುಟ್ಟೇಗೌಡನಿಗೆ ತೋರಿಸಿದ, ಬೇಟೆಯ ಹುಚ್ಚಿನ ಪುಟ್ಟೇಗೌಡನೂ ಅದನ್ನು ನೋಡಿ ಆಶ್ಚರ್ಯಪಟ್ಟ. ಮರಿಯ ಮೂತಿ, ಮೂತಿಗಿಂತ ಹೆಚ್ಚಾಗಿ ಅದರ ಕಣ್ಣಿನ ನೋಟ – ಅವನಾದರೂ ಈವರೆಗೆ ಕಂಡ ಯಾವ ಪ್ರಾಣಿಯಲ್ಲೂ ಕಂಡಿರಲಿಲ್ಲ.
ಕೇಶವ ತನಗೆ ಗೊತ್ತಿರುವ ಮದ್ದಗಳನ್ನೆಲ್ಲ ಅರೆದು ಅದಕ್ಕೆ ಕುಡಿಸಿದ. ಮಂತ್ರಿಸಿದ ಯಂತ್ರವೊಂದನ್ನು ಅದರ ಕೊರಳಿಗೆ ಕಟ್ಟಿದ. ನಿತ್ಯ ದೇವರ ತೀರ್ಥ ಕುಡಿಸಿದ.
ದೇವಲೋಕದ ಅತಿಥಿಯೆಂಬಂತೆ ಉಪಚರಿಸಿಕೊಳ್ಳುತ್ತ ಮನೆಯವರ ಅರ್ಧದ ಹಾಲು ಕುಡಿದು ದಿನೇ ದಿನೇ ಅದು ಬೆಳೆಯ ಸುತ್ತುಮುತ್ತಲಿನ ಹಳ್ಳಿಗಳಲ್ಲಿ ಪುರಾಣವಾಯಿತು.
ಒಂದು ವಾರದ ಉಪಚಾರದಲ್ಲೇ ಅದು ಚೇತರಿಸಿಕೊಂಡಿತ್ತು. ಚೇತರಿಸಿಕೊಂಡಿದ್ದೇ ಈ ಮರಿ ಅತ್ತಿತ್ತ ಸುಳಿದಾಡಿ, ಗಂಗೆ ಗೌರಿಯನ್ನು ಮೂಸಿ, ಒಮ್ಮೆಗೇ ಚಂಗನೆ ಅದೆಷ್ಟು ಎತ್ತರ ಹಾರಿತೆಂದರೆ ಹಿತ್ತಲಿನ ಸೂರು ಅದರ ತಲೆಗೆ ತಾಕಿತು. ಆಮೇಲಿಂದ, ನಿಂತಲ್ಲಿ ನಿಲ್ಲುವ ಮೃಗ ಅದಲ್ಲ. ಗಂಗೆ ಇದನ್ನು ನೋಡಿ ಈ ಲೋಕದಲ್ಲೇ ಉಳಿಯಲಿಲ್ಲ. ಕೇಶವನಂತೂ ಈ ಮರಿ ಲೋಕದ್ದಲ್ಲವೇ ಅಲ್ಲ ಎಂದು ಮನೆಗೆ ಬಂದವರಿಗೆಲ್ಲ ಹೇಳತೊಡಗಿದ. ಕಾಡಿನಲ್ಲಿ ತಪಸ್ಸು ಮಾಡ್ತ ಇರೊ ಋಷಿಯೊಬ್ಬನ ಮಗ ಇದು ಇರಬಹುದಲ್ಲವ ಎಂದರೆ, ಕೇಶವ “ಯಾಕಿರಬಾರದು?” ಎಂದು ಗಂಗೆಯ ಕಲ್ಪನೆಗೆ ಗರಿ ಮೂಡಿಸಿದ.
ಅಕ್ಕಯ್ಯ ಮಾತ್ರ ಇಂಥ ಊಹೆಗಳಿಗೆ ಸೊಪ್ಪು ಹಾಕದಿದ್ದರೂ ಗಾಬರಿಯಾದಳು; ಇದನ್ನು ಸಾಕುವುದು ತಪ್ಪಾದರೆ, ನಮಗೆ ಕೆಟ್ಟದಾದರೆ? ನಮ್ಮದಲ್ಲದ್ದನ್ನು ನಾವು ಬಯಸಬಾರದಲ್ಲವೇ? ಎಂದು ಚಿಂತಿಸುತ್ತ, ಸೀತೆಯನ್ನೇ ಮರುಳುಗೊಳಿಸಿದ ಮಾಯಾಮೃಗದಂತೆ ಇದು ಇರಬಹುದೆಂದು ಶಂಕಿಸುತ್ತ, ಎಳೆಯನಂತೆ ಆಡುವ ತಮ್ಮನನ್ನು ಬೈಯುತ್ತ ಹಾಲು ಅನ್ನ ತಿನ್ನಿಸಿ ಪ್ರಾಣಿಯನ್ನು ಮುದ್ದಿನಲ್ಲೇ ಸಾಕಿದಳು.
ಹೀಗೆ ಚಂಗನೆ ನೆಗೆಯುವ ಪ್ರಾಣಿ ಗಂಗೆಯ ಕೈಯಿಂದ ಹುಲ್ಲು ತಿನ್ನುತ, ಮೂತಿಯೆತ್ತಿದಾಗ ಅವಳ ಪ್ರಕಾರ ಮಾತಾಡುತ್ತ, ಬಾಲನಿಮಿರಿಸಿದಾಗ ನಗುತ್ತ, ಅಂಬೆಗಾಲಿನ ಮಗುವಿನಂತೆ ಬಾಯಿ ಕಳೆದು ಬಾಯಿಗೆ ಮಿಳ್ಳೆಯಿಂದ ಹಾಲು ಸುರಿಸಿಕೊಳ್ಳುತ್ತ, ತುಂಟು ಆಟದಲ್ಲಿ ಅವಳಿಗೆ ಹಾಯುತ್ತ, ಅವಳ ಮಗ್ಗುಲಲ್ಲೇ ರಾತ್ರೆ ಚಾಪೆಯ ಮೇಲೆ ಮಲಗುತ್ತ, ಅವಳ ಕೆನ್ನೆಯನ್ನು ನೆಕ್ಕುತ್ತ ಕೆಲವು ದಿನಗಳ ಮನೆಯ ಸಾಕಿದ ಪ್ರಾಣಿಯಂತಿತ್ತು.
ಅಂಗಳ ದಾಟಲು ಕೂಡ ಗಂಗೆಗಾಗಿ ರತ್ನ ಗಂಧಿ ಬೇಲಿಯ ಬಳಿ ಕಾಯುತ್ತಿದ್ದ ಗೂಢವಾದ ಕಾಡಿನ ಈ ಅತಿಥಿ ಒಂದು ದಿನ ಬೆಳಗ್ಗೆ ಎಲ್ಲರ ಕಣ್ಣಿದಿರಿಗೆ, ದೂರದಲ್ಲಿ ಏನನ್ನೋ ಕಾಣುತ್ತಿರುವಂತೆ ಕಿವಿ ನಿಮಿರಿಸಿ ಕತ್ತೆತ್ತಿ ನೋಡುತ್ತ ನಿಂತೇ ಇದ್ದದ್ದು, ಎಲ್ಲರೂ ನೋಡುನೋಡುತ್ತಿದ್ದಂತೆಯೇ, ಎಳೆಬಿಸಿಲನ್ನು ಕುಡಿದು ಉನ್ಮತ್ತವಾದಂತೆ, ಏನೋ ಥಟ್ಟನೆ ನೆನಪಾಗಿಬಿಟ್ಟಂತೆ, ನಾಗಾಲೋಟದಲ್ಲಿ ಗುಡ್ಡದ ಮೇಲೆ ಕ್ಷಣದಲ್ಲಿ ಓಡಿ ಮಾಯವಾಗಿ ಬಿಟ್ಟಿತು.
* * *
ಗುಡ್ಡದಲ್ಲಿ ಎಲ್ಲೆಲೂ, ದಭೆದಭೆಗಳ ಅಡಿಯಲ್ಲಿ, ಹುಲಿಹೆಜ್ಜೆಗಳ ಜಾಡಿನಲ್ಲಿ, ಬಿದಿರಿನ ಹಿಂಡಲುಗಳಲ್ಲಿ, ಅಬ್ಬರಿಗಳ ಅಂಚಿನಲ್ಲಿ, ತಳದಲ್ಲಿ, ಅಲೆದು ಅಲೆದು ಹುಡುಕಿದ್ದಾಯಿತು; ಗಿರಿಜಾ ಗಿರಿಜಾ ಎಂದು ಗಂಗೆ ಅದನ್ನು ಕೂಗಿ ಕೂಗಿ ಕರೆದದ್ದಾಯಿತು. ಆದರೆ ಕಾಡಿನ ಗೂಢ ಅತಿಥಿ ಮಾಯವಾಗಿ ಬಿಟ್ಟಿದ್ದಳು.
ಗಂಗೆ ಅತ್ತಳು. ಊಟ ಬಿಟ್ಟಳು. ಅತ್ತು ಅತ್ತು ಮಲಗಿದಳು. ಎರಡು ದಿನಗಳಲ್ಲಿ ಅವಳ ಕಣ್ಣುಗಳು ಕೆಂಪಾಗಿ ಮೈಸುಡತೊಡಗಿತು.
ಏರಿದ ಜ್ವರದಲ್ಲಿ ಗಿರಿಜಾ ಗಿರಿಜಾ ಎಂದು ಕಣ್ಮರೆಯಾದ ತನ್ನ ವಸ್ತುವನ್ನು ಕರೆಯುತ್ತಲೇ ಇದ್ದಳು. ಕರೆದು ಕರೆದು ಅವಳ ಗಂಟಲು ಒಣಗಿ ಅವಳ ಮಾತು ನಿಂತಿತು. ಆದರೂ ಸನ್ನೆ ಮಾಡಿ ಕರೆಯುವಳು. ಮೃತ್ಯುಂಜಯ ಜಪಮಾಡುತ್ತ ಕೇಶವ ಇಡೀ ಹಗಲು ಇಡೀ ರಾತ್ರೆ ಅವಳ ಪಕ್ಕದಲ್ಲಿ ಕೂತಿದ್ದ. ಬೆಳಗಾಯಿತು. ಕೋಳಿ ಮೂರು ಸಾರಿ ಕೂಗಿದ್ದು ಕೇಳಿತು.
ಇನ್ನೂ ಆಳದ ನಿದ್ದೆಗೆ ಜಾರುವಾಗ ಶ್ವಾಸವನ್ನು ಎಳೆದುಕೊಳ್ಳುವಂತೆ ಗಂಗೆ ನಿಧಾನ ಎಳೆದುಕೊಂಡಳು; ಮತ್ತೆ ಬಿಟ್ಟಳು. ಎಚ್ಚರವಾಗುವ ಹಕ್ಕಿಗಳ ಸಂಭ್ರಮದ ಚಿಲಿಪಿಲಿಯನ್ನು, ಗೂಡುಬಿಡುವ ರೆಕ್ಕೆಗಳ ಅವಸರವನ್ನು ಆಲಿಸುತ್ತ ಪಕ್ಕದಲ್ಲೇ ಕೂತಿದ್ದ ಗೌರಿ ಹೀಗೇ ಅವಳು ಹೊರಟೇ ಹೋಗಿ ಬಿಟ್ಟಿದ್ದನ್ನು ಅರಿತಳು. ತೆರೆದಿದ್ದ ತಂಗಿಯ ನೀಳವಾದ ರೆಪ್ಪೆಯ ಕಣ್ಣಗಳನ್ನು ಮುಚ್ಚಿದಳು. ಮಾಯವಾದ ದಿವ್ಯ ಮೃಗದ ಕಣ್ಣುಗಳೇ ಅವಳವು. ಎಲ್ಲ ಅತ್ತರೂ ಗೌರಿ ಅಳಲಿಲ್ಲ.
ದಿವ್ಯ : ಭಾಗ ಒಂದು (2)
೫
ಗಂಗೆ ಸತ್ತ ಮೇಲೆ ಗೌರಿಯ ಚರ್ಯೆ ಬದಲಾಗುತ್ತ ಹೋಯಿತು. ಗಂಭೀರಳಾದಳು. ತನ್ನಲ್ಲೇ ಅಡಗಿ ಮೊಗ್ಗಾದಂತೆ ಕಾಣತೊಡಗಿದ ಅವಳು ಬಯ್ಗಳದಲ್ಲೇ ಎಲ್ಲರ ಪಾಲನೆ ಮಾಡುವ ಅಕ್ಕಯ್ಯನಿಗೆ ಸಮಸ್ಯೆಯಾದಳು. ಕೀಟಲೆಗಳ ಮೂಲಕ ರಮಿಸುವ ಕೇಶವನಿಗೆ ರಹಸ್ಯಳಾದಳು.
ಈಗ ನಿಧಾನ ನಡೆಯುವಳು; ಬಿಸಿಲಿನಲ್ಲಿ ತಲೆ ಒಣಗಿಸಿಕೊಳ್ಳುತ್ತ ಎಲ್ಲೋ ಏನೋ ನೋಡುವವಳಂತೆ ನಿಲ್ಲುವಳು. ಜಡೆ ಹಾಕಳು. ಹೂ ಮುಡಿಯಳು, ಸದಾ ಓಡಾಡಿಕೊಂಡೇ ಇರುತ್ತಿದ್ದವಳು ಕೇಶವನ ದೀರ್ಘವಾದ ಪೂಜೆಯ ವೇಳೆಯಲ್ಲಿ ಕಣ್ಣು ಮುಚ್ಚಿ ಕೂತಿರುವಳು. ಅಕ್ಕಯ್ಯನಿಗೆ ಎದುರಾಡಳು. ರಾತ್ರೆ ಊಟವಾದ ಮೇಲೆ ಹಿತ್ತಲಿನಲ್ಲಿ ಮಾಯವಾಗುವಳು. ಹಾಸಿಗೆ ಹಾಸಿಕೊಳ್ಳದೆ ಗಿರಿಜ ಮಲಗುತ್ತಿದ್ದ ಚಾಪೆಯ ಮೇಲೆ ಮಲಗುವಳು.
ಅಕ್ಕು ಏನೇನೋ ಹರಕೆ ಹೇಳಿಕೊಂಡಳು: ಏಳ್ರಾಟದ ಶನಿಗೆ, ಪಶುಪತಿಯಾದ ಶಿವನಿಗೆ, ಸತ್ಯನಾರಾಯಣನಿಗೆ, ಊರಿನ ಮಾರಿಗೆ, ಮನೆಯ ದೇವರಿಗೆ, ಧರ್ಮಸ್ಥಳದ ಮಂಜುನಾಥನಿಗೆ, ಅಣ್ಣಪ್ಪನಿಗೆ, ಅಶ್ವತ್ಥ ವೃಕ್ಷದ ಬುಡದ ನಾಗನಿಗೆ, ತಿರುಪತಿಯ ತಿಮ್ಮಪ್ಪನಿಗೂ – ಗೌರಿಯ ಭ್ರಮೆಯನ್ನು ಕಳೆಯಪ್ಪ, ಅವಳೊಂದು ಗಂಡನ ಮನೆ ಸೇರುವಂತೆ ಕರುಣಿಸಪ್ಪ,ಎಂದು.
ಗೌರಿಗೆ ಭ್ರಮೆ ಇರಬಹುದೆಂದು ಸರ್ಪಗಣ್ಣಿನ ಅಕ್ಕು ತಿಳಿಯಲು ಅವಳದೇ ತರ್ಕದಿಂದ ಹುಟ್ಟಿದ ಕಾರಣವಿತ್ತು. ಗೌರಿಗೆ ಗೊತ್ತಿಲ್ಲದಂತೆ ಒಂದು ಬೆಳದಿಂಗಳಿನ ರಾತ್ರಿ ಅವಳ ಬೆನ್ನ ಹಿಂದೆಯೇ ನಡೆದು ಕಂಡದ್ದು ಶುದ್ಧ ಸಂಸಾರಿಯಾದ ಅವಳಿಗೆ ವಿಚಿತ್ರವೆನ್ನಿಸಿತ್ತು. ಗೌರಿ ಸಂಪಗೆಯ ಮರದ ಅಡಿ ನಿಂತು ತಾನು ಬಡಿಸಿಕೊಂಡು ತಂದ ಹಾಲನ್ನವನ್ನು ಮರದ ಬುಡದಲ್ಲಿಟ್ಟು ಕಾದಳು. ಅಲ್ಲಿಗೊಂದು ಕಪ್ಪು ಬೆಕ್ಕು ಸದ್ದಿಲ್ಲದೆ ಬಂತು. ಅಕ್ಕುಗೆ ಹೆದರಿಕೆಯಾಗುವಂತೆ ಅವಳನ್ನು ಅದು ನೋಡಿತು. ಬೆಕ್ಕು ಮತ್ತು ಗೌರಿ ಎದುರು ಬದಿರಾಗಿ ಏನೋ ಒಬ್ಬರಿಗೊಬ್ಬರು ಹೇಳಿಕೊಳ್ಳುವಂತೆ ಗಹನವಾಗಿ ನಿಂತರು. ಬೆಕ್ಕು ಮತ್ತು ಮನುಷ್ಯ ಪ್ರಾಣಿಯ ಸರ್ವೇಸಾಮಾನ್ಯವಾದ ಅಡುಗೆ ಮನೆ ಒಲೆ ಎದುರಿಗಿನ ಸಮಾಗಮದಂತೆ ಕಾಣಲಿಲ್ಲ. ಹಾಲು ಕದಿಯಲು ನಿತ್ಯ ಬರುವ, ಇಲಿಗಳನ್ನು ಹಿಡಿಯುವ ತಮ್ಮ ಅಕ್ಕರೆಯ ಬೈಗಳದ ಬೆಕ್ಕೂ ಅದಾಗಿರಲಿಲ್ಲ. ಯಾವುದೋ ಗೂಢದಿಂದ ಪತ್ಯಕ್ಷವಾದ ಕಡುಕಪ್ಪು ಬಣ್ಣದ ಬೆಕ್ಕು ಅದಾಗಿತ್ತು. ಅದು ದೆವ್ವ ಎಂದುಕೊಂಡು ನಡುಗುತ್ತ ಅಕ್ಕು ನೋಡಿದಳು. ಗೌರಿ ಹಿಂದಕ್ಕೆ ತಿರುಗಿ ಅಕ್ಕುವನ್ನು ನೋಡಿದರೂ ಏನೂ ಹೇಳದೆ ನಿತ್ಯದ ತನ್ನ ಕೆಲಸವೆಂಬಂತೆ ಬೆಕ್ಕಿನ ಕಡೆ ತಿರುಗಿ ನಿಂತಳು.
ಆಮೇಲೆ ಬೆಕ್ಕು ತುಂಬ ಇಷ್ಟವಾದಂತೆ ಬಾಳೆಲೆಯನ್ನು ನೆಕ್ಕಿ ನೆಕ್ಕಿ ಹಾಲನ್ನವನ್ನು ತಿಂದಿತು. ಕಾಡಿನ ದಿಕ್ಕಿನಲ್ಲಿ ತರಗೆಲೆ ತುಳಿದ ಸದ್ದೂ ಆಗದಂತೆ ಓಡಿತು.
ಇದೇನು, ಎತ್ತ, ಕೇಳಲಾರದೆ ಗೌರಿಯಲ್ಲಿ ಯಾವುದೋ ದೆವ್ವವೋ ದೇವತೆಯೋ ಹೊಕ್ಕಿದೆ ಎಂದು ಭೀತಳಾದ ಅಕ್ಕ ಹಿಂತಿರುಗಿ ನೋಡಿದೆ ಸರಸರನೆ ಮನೆಗೆಬಂದಳು. ಗೌರಿ ಮನೆ ಚಿಟ್ಟೆಯ ಮೆಟ್ಟಿಲು ಹತ್ತುತ್ತ ತುಂಬ ಶಾಂತವಾಗಿ,
‘ಅಕ್ಕು ಯಾಕೆ ಇನ್ನೂ ಮಲಗಿಲ್ಲ. ಹೋಗಿ ಮಲಗು’ ಎಂದಳು. ಅದು ಅವಳ ಎಂದಿನ ಧ್ವನಿಯಾಗಿರಲಿಲ್ಲ. ಅಕ್ಕುವನ್ನು ಏನೂ ಅರಿಯದ ಒಂದು ಮಗುವೋ ಎನ್ನುವಂತೆ ಅವಳು ಕಂಡಂತಿತ್ತು.
ಅಕ್ಕು ಸರಸರನೆ ಅಡುಗೆ ಮನೆಗೆ ಹೋಗಿ ಮುಷ್ಟಿಯಲ್ಲಿ ಒಂದಿಷ್ಟು ಉಪ್ಪು ಪೊರಕೆಯ ಚೂರು ತಂದಳು. ಗೌರಿಯ ಮುಖಕ್ಕೆ ಅದನ್ನು ಸುಳಿದಳು. ಸದಾ ಉರಿಯುವ ಬಚ್ಚಲಿನ ಒಲೆಗೆ ಅದನ್ನು ಎಸೆದು ಸೊಂಟದ ಮೇಲೆ ಕೈಯಿಟ್ಟು ಕಾದಳು. ಅದು ಚಟಪಟಗುಟ್ಟುವುದರಿಂದ ಕೊಂಚ ಸಮಾಧಾನಗೊಂಡು ಜಪಮಾಡುತ್ತಾ ಮಲಗಿದಳು.
೬
ಮಾರನೇ ದಿನದಿಂದ ಅಕ್ಕು ತನಗೆ ತಲೆ ಸುತ್ತಿಬರುತ್ತದೆ ಎಂದು ಮಲಗಿ ಬಿಟ್ಟಳು. ಕೊಟ್ಟಿಗೆ ಕೆಲಸದಿಂದ ಹಿಡಿದು ಅಡಿಗೆ ಇತ್ಯಾದಿ ಎಲ್ಲವನ್ನೂ ಕೇಶವನ ಸಹಾಯವನ್ನೂ ತೆಗೆದುಕೊಳ್ಳದೆ ಗೌರಿಯೆ ಮಾಡುವುದು ನೋಡಿ ಅವಳಿಗೆ ಕಷ್ಟವಾದರೂ ಸಮಾಧಾನವೂ ಆಯಿತು, ಆದರೆ ಯಥಾಪ್ರಕಾರ ಗೌರಿ ಕತ್ತಲಾಗುತ್ತಿದ್ದಂತೆಯೆ ಅದೊಂದು ಪೂರ್ವ ನಿಶ್ಚಿತ ಭೇಟಿ ಎಂಬಂತೆ ಹಿತ್ತಲಿನ ಸಂಪಗೆ ಮರದ ಬುಡದಡಿ ನಡೆದು ಬಿಡುವಳು. ಪ್ರತಿ ಸಂಜೆಯೂ ಅವಳು ಹೊರಗೆ ಹೋಗುವುದನ್ನು ಅಕ್ಕು ಗಮನಿಸಿ ಇನ್ನಷ್ಟು ಆತಂಕಗೊಂಡಳು. ಮದುವೆಯಾಗದ ಹುಡುಗಿಯೆಂಬುದು ದೆವ್ವದ ಕಾಟಕ್ಕೆ ಸುಲಭವಾದ ಕಾರಣವಾಗಿರಬಹುದೆಂದು ಇನ್ನಷ್ಟು ಗಾಬರಿಯಾಯಿತು. ಗಂಡಸರನ್ನು ಮೋಹಿನಿ ಕಾಡುವಂತೆ ಗೌರಿಯನ್ನು ಯಾವುದಾದರೂ ಬ್ರಹ್ಮರಾಕ್ಷಸ ಹಿಡಿದುಬಿಟ್ಟಿದ್ದರೆ ಅವಳ ಮೈ ಇಳಿದುಹೋಗುವುದು ಖಂಡಿತ. ಅವಳ ಗರ್ಭ ಒಣಗಿಹೋಗುವುದು ನಿಶ್ಚಿತ.
ಅಕ್ಕು ಶುಶ್ರೂಶೆಯನ್ನು ಗೌರಿ ಸ್ವಂತ ಮಗಳಂತೆ ಮಾಡಿದಳು. ತನ್ನ ತಂದೆಯ ಕಾಲದಿಂದ ಮನೆಯಲ್ಲಿ ಜೋಪಾನವಾಗಿ ಕಾದಿಟ್ಟ, ಸರ್ವರೋಗ ನಿವಾರಿಣಿಯೆಂದು ಪ್ರಸಿದ್ಧವಾದ ಉಂಡೆಯೊಂದನ್ನು ತೆಯ್ದು, ಜೇನುತುಪ್ಪದಲ್ಲಿ ಅದನ್ನು ಕಲಿಸಿ, ನೆಕ್ಕಿಸಿ, ಬೆನ್ನಿಗೆ ಬಿಸಿನೀರಿನ ಶಾಖಕೊಟ್ಟು ಕೊಂಚ ಹೊತ್ತು ಮಲಗಿಸಿ, ಮತ್ತೆ ಎಬ್ಬಿಸಿ, ಮಣೆಮೇಲೆ ಕೂರಿಸಿ, ‘ನಿನಗೆ ಉಷ್ಣವಾಗಿದೆ’ ಎಂದು ಗದರಿಸಿ, ಪುಸಲಾಯಿಸಿ, ಅವಳ ಬೋಳು ತಲೆಗೆ ತೆಂಗಿನ ಎಣ್ಣೆ ಹಚ್ಚಿ, ಎರೆದು, ಅವಳ ಕಿರಿಕಿರಿಗೆ ಕಿವಿಗೊಡದೆ, ಮತ್ತೇನೋ ಕೆಲಸವಿರುವಂತೆ ಗುಡ್ಡದ ಕಡೆ ನಡೆದುಬಿಡುವುದು. ಅವಳು ಹೊರಹೋದದ್ದೆ ಅಕ್ಕು ತನಗೇನೂ ಆಗಿಲ್ಲವೆಂಬಂತೆ ಎದ್ದು ಕೂತು ತನ್ನ ತಮ್ಮನನ್ನು ಪೀಡಿಸತೊಡಗುವಳು – ಗೌರಿಯನ್ನು ಅವನೇ ಮದುವೆಯಾಗಬೇಕೆಂದು.
* * *
ಮುಂಚಿನಿಂದಲೂ ಅಕ್ಕು ಈ ವಿಷಯವನ್ನು ಬಗೆಬಗೆಯಾಗೆ ಎತ್ತಿದ್ದಿದೆ. ಆದರೆ ಪ್ರತಿಸಾರಿಯೂ ಅದನ್ನೊಂದು ತಮಾಷೆಯೆಂಬಂತೆ ಗೌರಿಯೂ ಗಂಗೆಯೂ ಕೇಶವನೂ ಅಕ್ಕುವನ್ನೇ ಹಾಸ್ಯ ಮಾಡುತ್ತಿದ್ದರು.
‘ಮದುವೆಯಾಗೋ ಹುಡುಗಿ ಮನೆಗೆ ನಾನು ದಿಬ್ಬಣದಲ್ಲಿ ಹೋಗೋದು ಹೇಗೆ ಸಾಧ್ಯವೇ? ಮದುವೆಯಾಗೋ ಹೆಣ್ಣು ಇಲ್ಲೇ ವಕ್ಕರಿಸಿದ್ದಾಗ?’
ಮುಷ್ಟಿ ಮಾಡಿದ ಬಲಗೈಯನ್ನು ಮೇಲಕ್ಕೆತ್ತಿ ಆಡಿಸುತ್ತ ಯಕ್ಷಗಾನದ ವೇಷದಂತೆ ಸವಾಲು ಹಾಕಿ, ಹಿಂದಕ್ಕೆ ಸರಿದು, ಮತ್ತೆ ಮುಂದೆ ಬಂದು ಅಕ್ಕುವಿನ ಮುಖಕ್ಕೆ ಎದುರಾಗಿ ಕೇಶವ ನಿಲ್ಲುವನು. ಮುಖವನ್ನೇ ದಿಟ್ಟಿಸುತ್ತ, ಎತ್ತಿದ ಬಲಮುಷ್ಟಿಯನ್ನು ಭಾವಯುಕ್ತವಾಗಿ ಇಳಿಸಿ, ಎಡ ಅಂಗೈ ಮೇಲೆ ಗುದ್ದುತ್ತ ರಾಗವಾಗಿ ಹೇಳುವನು.
‘ಅಕ್ಕಯ್ಯ ನಾನು ಕಾಶೀಗೆ ಹೊರಟು ನಿಂತಾಗ ನನಗೊಂದು ಕೊಡೇನೂ ಹೊದೆಯಲೊಂದು ಅಂಗವಸ್ತ್ರವನ್ನೂ ಯಥಾವತ್ತಾಗಿ ಕೊಟ್ಟು, “ಕಾಶಿಗೆ ಹೋಗಬೇಡಪ್ಪ, ನಮ್ಮ ಹುಡುಗಿಯ ಪಾಣಿಗ್ರಹಣ ಮಾಡಿ, ಕನ್ಯಾ ಸೆರೆಯಿಂದ ನನ್ನನ್ನು ಬಿಡಿಸಿ ಪುಣ್ಯವಂತನಾಗಪ್ಪ” ಎಂದು ಮತ್ತೆ ಹಿಂದಕ್ಕೆ ನನ್ನ ಸಾಕ್ಷಾತ್ ಅಕ್ಕಯ್ಯನಾದ ನೀನೇ, ಈ ಕೇಶವನಾಮಧೇಯನಾದ ವರಕುಮಾರನನ್ನ ಕರಕೊಂಡು ಬರೋದೇನೆ?’
ಗೌರಿ ತನ್ನ ಎರಡು ಕೈಗಳನ್ನು ಸೊಂಟದ ಮೇಲಿಟ್ಟು ಯಕ್ಷಗಾನದ ಹೆಣ್ಣು ಪಾತ್ರದಂತೆ ವಯ್ಯಾರದಲ್ಲಿ ವಾದಕ್ಕೆ ನಿಲ್ಲುವಳು:
‘ಈ ಮಾವನನ್ನ ಬಹುವಚನದಲ್ಲೇ ಕರೆಯೋಕೆ ನನಗೆ ಬರಲ್ವಲ್ಲೆ ಅಕ್ಕಯ್ಯನೆಂಬ ನಮ್ಮ ದೇವೀ. ಮತ್ತೆ ಭಾಗ್ಯವಂತಳಾಗಬೇಕೆಂದು ನನ್ನ ದೇವಿಯಾದ ನೀವೇ ಬಯಸುವ ನಾನೇನಾದರೂ ಇವನನ್ನ ಮದುವೆ ಆದದ್ದೇ ಆದರೆ ಜುಟ್ಟು ಕತ್ತರಿಸ್ತಾನಾ? ಅಂಗಿ ಹಾಕ್ಕೋತಾನಾ? ಪಟ್ಟಣಗಳ ಬೀದಿಗಳ ಮೇಲೆ ಈ ಗೊಡ್ಡು ವೈದಿಕನ ಜೊತೆ ನಾನು ಹೇಗೆ ಅಡ್ಡಾಡಬಹುದು ಹೇಳು ದೇವಿ?’
‘ದರಿದ್ರ ಬುದ್ಧಿಯ ಹುಡುಗಿ. ಪೇಟೇ ಶೂದ್ರನನ್ನೋ, ಜೈಲಿಗೆ ಹೋಗಿಬಂದು ಮಡಿಮೈಲಿಗೆ ಎಲ್ಲ ಬಿಟ್ಟ ಕಾಂಗ್ರೆಸ್‌ನವನನ್ನೋ ಮದುವೆಯಾಗು ಹಾಗಾದರೆ’
‘ಜೈಲಿಗೆ ಹೋಗಿರೋ ನಮ್ಮ ಸಾಹುಕಾರ್ರಿಗೆ ವಯಸ್ಸಾಗಿ ಬಿಟ್ಟಿದೆಯಲ್ಲೇ ಅಕ್ಕಯ್ಯನೆಂಬ ನಮ್ಮ ದೇವಿ. ಮುದುಕನನ್ನ ಆಗು ಅಂತೀಯ, ಮಂಗಳೂರಿನಲ್ಲಿ ಅವರಿಗೆ ಯಾರೋ ಇದಾರೇಂತ ಈ ಅಧಿಕ ಪ್ರಸಂಗಿಯಾದ ನಿಮ್ಮ ತಮ್ಮನೇ ಹೇಳ್ತಿದ್ದ’.
‘ಈ ಬಜಾರೀನ್ನ ಈ ಪುರೋಹಿತ ಭಟ್ಟ ಮದುವೆಯಾದರೆ. ಗಂಡನನ್ನ ಮಾರಿ ಒಂದು ಮೂಟೆ ಮಂಡಕ್ಕಿ ಕೊಂಡು ಬಿಟ್ಟಾಳು ಅಕ್ಕಯ್ಯ.’ ಅಳು ನಟಿಸುತ್ತ ಕೇಶವ ಸ್ವರೂಪಧಾರಿಯಾಗಿ ಹೇಳುವನು.
ಪುಟ್ಟ ಗಂಗೆಯೂ ಈ ಹಾಸ್ಯದಲ್ಲಿ ಭಾಗಿಯಾಗುವಳು:
‘ಅಕ್ಕಯ್ಯ ಅಕ್ಕಯ್ಯ ದಮ್ಮಯ್ಯ ಕಣೇ ಅಕ್ಕಯ್ಯ, ಮಾವಯ್ಯನನ್ನ ನಾನೇ ಮದುವೆಯಾಗ್ತೇನೇ….ಅವನು ಎಷ್ಟು ಚೆನ್ನಾಗಿ ಬೆನು ಉಜ್ಜುತಾನೆ, ಎಷ್ಟು ಒಳ್ಳೆ ಪೆಟ್ಲು ಮಾಡಿಕೊಡ್ತಾನೆ, ಎಷ್ಟು ಚೆನ್ನಾಗಿ ಹೂ ಕಟ್ತಾನೆ, ಎಷ್ಟು ಜೋರಾಗಿ ಕಾಲನ್ನ ಮೇಲಕ್ಕೆತ್ತಿ ಕೈ ಮೇಲೇನೇ ನಡೀತಾನೆ, ದಾಸರ ಪದ ಹಾಡ್ತಾನೆ. ತನ್ನ ಪಾಣೀ ಪಂಚೆ ಜೊತೆ ನನ್ನ ಲಂಗಾನೂ ಒಗೆದುಕೊಡ್ತಾನೆ ಬೇಕಾದರೆ. ಅಂಟುವಾಳದ ಕಾಯೀನಲ್ಲಿ ಅಲ್ಲ, ಬಾರು ಸೋಪಿನಲ್ಲಿ.’
ಯಾವಾಗಲೋ ಪೇಟೆಯಿಂದ ಬರುವಾಗ ಕೇಶವ ಸೋಪು ಕೊಂಡು ತಂದದ್ದು ಯಾಕೆಂದು ಯಾವ ಅನವಶ್ಯಕ ಖರ್ಚಿಗೂ ಅವಕಾಶಕೊಡದ ಅಕ್ಕು ಪುಕಾರು ಎತ್ತಿದ್ದನ್ನು ಘಾಟಿ ಹುಡುಗಿ ಗಂಗೆ ಕೇಳಿಸಿಕೊಂಡು ಬಿಟ್ಟಿದ್ದಳು. ಅಕ್ಕವೂ ನಗು ತಡೆಯಲಾರದೆ,
‘ಇಷ್ಟು ವಯಸ್ಸಾದರೂ ಮಕ್ಕಳಾಟ ಬಿಡದ ನಿಮ್ಮ ದುರ್ಬುದ್ಧಿಗೆ ಏನನ್ನಲಿ’ ಎಂದು ಬಯ್ಯುತ್ತ ಒಳಗೆ ನಡೆದು ಬಿಡುವಳು.
೭
ಮಾಗಿ ಕಾಲದ ಒಂದು ಏಕಾದಶಿ. ಮನೆಯಲ್ಲಿ ಒಲೆ ಹಚ್ಚಿರಲಿಲ್ಲ. ಅಕ್ಕು ಹಿಂದೆ ಫಲಾಹಾರ ಮಾಡುತ್ತಿದ್ದವಳು ಅವತ್ತು ನೀರನ್ನು ಸಹ ಮುಟ್ಟಿರಲಿಲ್ಲ. ಇನ್ನು ಮುಂದೆ ಉಗುಳನ್ನು ನುಂಗುವುದಿಲ್ಲವೆಂಬ ವ್ರತ ಹಿಡಿದಿದ್ದಳು.
ಆದರೆ ಅಕ್ಕು ಹಿಂದಿನವಾರ ಮಡಿಯಲ್ಲಿ ಕುಟ್ಟಿಟ್ಟಿದ್ದ ಅವಲಕ್ಕಿಯನ್ನು ನೆನಸಿ, ಅದಕ್ಕಷ್ಟು ಮೊಸರನ್ನು ಮಾವಿನಮಿಡಿ ಉಪ್ಪಿನಕಾಯಿಯ ಖಾರವಾದ ರಸವನ್ನೂ ಬೆರಸಿ ಗೌರಿಯೂ ಕೇಶವನೂ ತಿನ್ನುತ್ತ ಊಟದ ಮನೆಯಲ್ಲೇ ಚಾಪೆಯ ಮೇಲೆ ಮಲಗಿಕೊಂಡ ಅಕ್ಕುವಿನ ಮುಖವನ್ನು ಪ್ರಶ್ನಾರ್ಥಕವಾಗಿ ನೋಡಿದರು; ಉಪ್ಪಿನಕಾಯಿ ರಸಕ್ಕೆ ಅಕ್ಕುವಿನ ವ್ರತಭಂಗ ಮಾಡುವ ಶಕ್ತಿಯಿರಬಹುದೇ ಎಂಬ ಕೆಟ್ಟ ಕುತೂಹಲದಿಂದ. ಇದರ ಗುಮಾನಿಯಾದ ಅಕ್ಕು ಧೃತಿಗೆಡದೆ ‘ಕಾಯಿಸಿದ ಹಾಲನ್ನ ಮುಚ್ಚಿಟ್ಟಿದೀಯ? ಅಥವಾ ಬೆಕ್ಕಿನ ಬಾಯಿಯ ಪಾಲಾಯ್ತ ಅದು, ನಿನ್ನೆ ಹಾಗೆ?’ ಎಂದು ಮಕ್ಕಳನ್ನು ಗದರಿಸುವಂತೆ ಕೇಳಿದಳು. ಗೌರಿ ಮಾವನ ಮುಖ ನೋಡಿದಳು; ಮಾವ ಹುಬ್ಬುಗಳನ್ನು ಯಕ್ಷಗಾನದ ಹಾಸ್ಯಗಾರ ವೇಷದಂತೆ ವಿಶೇಷವಾಗಿ ಎತ್ತಿ ಮುಖ ಆಡಿಸಿದ. ಅಕ್ಕು ಗಮನಿಸಿದರೂ ಸೊಪ್ಪು ಹಾಕದೆ ಶ್ರೀರಾಮಚಂದ್ರ ಎಂದು ಕಣ್ಣುಮುಚ್ಚಿದಳು.
ಇನ್ನೂ ಸೂರ್ಯ ನೆತ್ತಿಗೇರಿರಲಿಲ್ಲ; ಏಕಾದಶಿಯಾದ್ದರಿಂದ ಅಡುಗೆ ಕೆಲಸವಿಲ್ಲ. ಗುಡ್ಡ ಹತ್ತಿ ಹೋಗಲು ಗೌರಿ ಅಣಿಯಾಗುವುದನ್ನು ಅಕ್ಕಯ್ಯ ಗಮನಿಸಿದಳು. ಸೆರಗನ್ನು ಸೊಂಟಕ್ಕೆ ಸಿಕ್ಕಿಸಿದಳೆಂದರೆ ಗೌರಿಯ ಸರ್ಕೀಟು ಶುರುವಾಯಿತೆಂದು ಅರ್ಥ. ಅವಳು ಮೆಟ್ಟಿಲಿಳಿಯುವುದನ್ನು ಕಾದು ಅಕ್ಕು ಎದೆನೋವೆಂದು ನರಳಿದಳು. ಪರವಾಗಿಲ್ಲ, ಹೋಗಬಹುದೆಂದು ಗೌರಿಗೆ ಕೇಶವ ಕಣ್ಸನ್ನೆ ಮಾಡಿದ. ಗೌರಿ ನಡೆದು ಬಿಟ್ಟಳು.
ಸಾಮಾನ್ಯವಾಗಿ ಅಕ್ಕು ಮಾತು ತಮ್ಮನ ಜೊತೆ, ಅವನು ಒಬ್ಬನೇ ಇದ್ದಾಗ ಶುರುವಾಗುವುದು – ಅವಳ ಕುಪ್ಪುಸವಿಲ್ಲದ ಇನ್ನೂ ಹರೆಯದ ಬೆನ್ನನ್ನು ತೋರುವುದರಿಂದ.
‘ಕಪ್ಪು ಮಚ್ಚೆ ಕಾಣಿಸುತ್ತ ತಮ್ಮಯ್ಯ, ಅದು ಯಮಧರ್ಮರಾಯ ಸದ್ಯವೇ ನಾನು ಬಂದು ನಿನ್ನನ್ನ ಕರಕೊಂಡು ಹೋಗ್ತೇನೆ ಅಂತ ಅವನ ಬೆರಳಲ್ಲಿ ಈ ಬೆನ್ನನ್ನು ಮುಟ್ಟಿ ಸನ್ನೆ ಮಾಡಿ ಹೋಗಿರೋದು. ಯಾವತ್ತು ಆ ಮಾರಾಯ ಬಂದು ಈ ವಿಧವೆಗೆ ಮುಕ್ತಿ ಕೊಡ್ತಾನೋ ಗೊತ್ತಿಲ್ಲ. ಅಷ್ಟರಲ್ಲಿ ನಿಂದೂ ಗೌರೀದೂ ಮದುವೆಯಾಗಿ ಬಿಟ್ಟಿದ್ದರೆ ಸಮಾಧಾನವಾಗಿ ಕಣ್ಣು ಮುಚ್ಚಿ ಯಮಧರ್ಮರಾಯನಿಗೆ ಕರಕೊಂಡು ಹೋಗೋ ಮಾರಾಯ ಎಂದು ಬಿಡ್ತಿದ್ದೆ. ನನಗೆ ಅಂಥ ಪುಣ್ಯ ದಕ್ಕುವ ಹಾಗೆ ಮಾಡಬಾರ್ದ? ಎಂಥ ಕಣ್ಣಿಲ್ಲದ ಮಕ್ಕಳ ಜೊತೆ ನಾನು ಬದುಕಬೇಕಾಯ್ತೊ? ನಾನೇನು ಪಡಕೊಂಡು ಬಂದೆನೊ?’
* * *
ಗೌರಿ ಗುಡ್ಡಹತ್ತಿ ನಡೆದಾದ ಮೇಲೆ ಅಕ್ಕುವಿನ ಈ ಪುರಾಣ ಶುರುವಾದದ್ದೇ ಕೇಶವ ಏನೇನೋ ಮಾಡಿ ಅಕ್ಕು ಕಿರಿಕಿರಿ ಮರೆಯಲು ಪ್ರಯತ್ನಿಸಿದ. ಅವನಿಗೆ ಏನೋ ಹೇಳಬೇಕಿತ್ತು. ಅದು ಅವ್ಯಕ್ತವನ್ನು ಕುರಿತಾದ ಮಾತಾದ್ದರಿಂದ ತನ್ನ ನಿತ್ಯದ ಅಕ್ಕುಗೆ ಹೇಗೆ ಹೇಳುವುದು ಅವನಿಗೆ ತಿಳಿಯದು. ತಾಯಿ ಸತ್ತ ಮೇಲೆ ತನ್ನ ತುರಿಕಜ್ಜಿಯನ್ನು ಬೇವಿನೆಲೆ, ತುಳಸಿಗಳ ಮದ್ದಿನಲ್ಲಿ ಗುಣ ಮಾಡಿದ ಅಕ್ಕಯ್ಯ ಅವಳು. ಅಂಡು ತೊಳೆದವಳು. ಇವತ್ತಿಗೂ ತಾನೊಂದು ಕಜ್ಜಿಬುರುಕ ತಮ್ಮಯ್ಯನೇ ಅವಳ ಪಾಲಿಗೆ.
ಅಕ್ಕುಗೆ ಗೌರಿಯೂ ಪ್ರತಿ ತಿಂಗಳು ಮುಟ್ಟಾಗು, ತನ್ನ ಪಾಲನೆಗೆ ಬಂದ ಸವತಿಯ ಮಗಳು. ಅವಳ ಬಗ್ಗೆ ವಿಶೇಷವಾದ್ದನ್ನು ಅಕ್ಕುಗೆ ಹೇಗೆ ಹೇಳಬಹುದು ಅವನಿಗೆ ತೋಚುವುದಿಲ್ಲ.
ಕೇಶವ ನಾಗಂದಿಗೆಯಿಂದ ಪೂರ್ವಕಾಲದ ತಾಳೆಗರಿಗಳ ಕಟ್ಟನ್ನು ಬಿಚ್ಚಿ ಏನನ್ನು ಹುಡುಕುತ್ತಿದ್ದೇನೆಂದು ತಿಳಿಯದೆ ಹುಡುಕುತ್ತ ಕೂತ. ತಾಳೆಗರಿಗಳನ್ನು ಓದುವ ತಮ್ಮಯ್ಯ, ಸದಾ ಪಗಡೆಯಾಡುವ ಹುಚ್ಚಿನ ಹಡೆಯಾಗಿ ಕಾಣದೆ, ಅಕ್ಕಯ್ಯನಿಗೆ ಕೊಂಚ ವಿಶೇಷವಾಗಿ ಕಾಣುವುದಿತ್ತು ಒಮ್ಮೊಮ್ಮೆ.
ಆಮೇಲೆ ಪಂಚಾಂಗವನ್ನು ಬಿಚ್ಚಿದ. ಕವಡೆಗಳನ್ನು ಚೀಲದಿಂದ ತೆಗೆದ. ಬೆರಳುಗಳಲ್ಲಿ ಏನೇನೋ ಎಣಿಸುತ್ತ ಕೂತ. ಅಕ್ಕಯ್ಯನಿಗೆ ತನ್ನ ತಮ್ಮಯ್ಯ ಗಳಿಸಿಕೊಂಡ ಈ ವಿಶೇಷ ವ್ಯಕ್ತಿತ್ವದ ಚರ್ಯೆಗಳು ಇವತ್ತು ಗಮನಕ್ಕೆ ಬಂದಂತೆ ಕಾಣಲಿಲ್ಲ.
ಕೇಶವ ಪಂಚಾಂಗವನ್ನು ಸುತ್ತಿಟ್ಟು ಮನೆಯ ಹೊರಗೆ ನಡೆದ.
೮
ಕೇಶವ ಮನೆಯಿಂದ ಹೊರಗೆ ಬಂದು ಉಣಗೋಲ ಬಳಿ ನಿಂತ. ಒಳಗಿನಿಂದ ಅಕ್ಕು ನರಳುವುದು ಕೇಳಿಸಿತು, ಕೇಳಿಸಬೇಕೆಂಬುದೇ ಅವಳ ಉದ್ದೇಶವಾದ್ದರಿಂದ ಸುಮ್ಮನೇ ಆಲಿಸುತ್ತಿದ್ದು, ಆಕಾಶದಲ್ಲೊಂದು ಬಿಳಿ ಹೊಟ್ಟೆಯ ಗರುಡ ಕಾಣಿಸಿದಂತಾಗಿ, ಅಂಗೈ ಮುಂಗೈ ತಂದು ಮುದ್ರೆ ಮಾಡಿ, ಎಡಗಣ್ಣು ಮುಚ್ಚಿ, ಬಲಗಣ್ಣಿಗೆ ಮುದ್ರೆ ಹಿಡಿದು ಗರುಡ ವಾಹನವನ್ನು ಸ್ತುತಿಸಿದ.
ಅಗಾಧ ನೀಲಿಯಲ್ಲಿ ಗರುಡ ನಿರಾಯಾಸ ತೇಲುತ್ತಿತ್ತು. ಇರುವಲ್ಲೇ ಮತ್ತೆ ಮತ್ತೆ ಬರುವಂತೆ ಸುತ್ತುತ್ತ, ಬಿಚ್ಚಿದ ರೆಕ್ಕೆಯ ನಿರಾತಂಕದಲ್ಲಿ ವಾಯುದೇವನಿಗೆ ತಾನು ಹೊತ್ತವನನ್ನು ಒಡ್ಡುತ್ತ.
ಕೇಶವ ಶ್ರೀಹರಿ, ಶ್ರೀಹರಿ ಎಂದು ಖುಷಿಗೊಳ್ಳುತ್ತ ಕ್ಷಣದಲ್ಲಿ ಹುಡುಗನಾಗಿಬಿಟ್ಟ. ಬೇಲಿ ಮೇಲಿನ ಕಳ್ಳಿಯ ಎಲೆಯೊಂದನ್ನು ಕಿತ್ತು ಅದನ್ನು ಅದರ ಬೆನ್ನಿನಲ್ಲಿ ಮುರಿದ. ಮುರಿದಲ್ಲಿ ಅಂಟಾದ ಹಾಲು ಜಿನುಗಿತು.
ಗಂಗೆ ಸತ್ತ ಮೇಲೆ ಯಾವ ಆಟವನ್ನೂ ಮನೆಯಲ್ಲಿ ಆಡಿಲ್ಲ. ಪಗಡೆಯಾಡಿಲ್ಲ, ಕವಡೆಯಾಡಿಲ್ಲ, ಚಿನ್ನಿದಾಂಡು ಆಡಿಲ್ಲ, ಸರಿಬೆಸ ಅಡಿಲ್ಲ, ಕಳ್ಳಿಯ ಎಲೆಯಿಂದ ಕನ್ನಡಿ ಮಾಡಿಲ್ಲ. ತಾಯಿ ಸತ್ತ ಮೇಲೆ ಅಕ್ಕುವಿನ ಪಾಲನೆಯಲ್ಲಿ ತಾನು ಕಲಿತ ಆಟಗಳೇ ಇವು.
ಬಲಿತ ಕಳ್ಳಿಯ ಹಾಲು ಯಥೇಚ್ಛ ಜಿನುಗಿದ ನಂತರ ಮುರಿದ ಎಲೆಯ ತುದಿಗಳನ್ನು ಎರಡು ಕೈಗಳ ಬೆರಳುಗಳಲ್ಲಿ ಹಿಡಿದು ನಾಜೂಕಾಗಿ ಮುಂದೆ ತಳ್ಳಿದ. ಗಂಗೆಗಿದು ಬಹಳ ಇಷ್ಟ. ತುದಿಗಾಲಲ್ಲಿ ನಿಂತು ಆತಂಕದಲ್ಲಿ ನೋಡುತ್ತಿದ್ದಾಳೆ ಎನ್ನಿಸಿತು. ಈ ಗಂಗೆಯ ಕಣ್ಣಿಗೆ ಋಷಿಸದೃಶ ಮಾಂತ್ರಿಕತೆಯಲ್ಲಿ, ಜಿನುಗುತ್ತಿದ್ದ ಹಾಲನ್ನು ಕನ್ನಡಿಯಾಗುವಂತೆ, ನಿಧಾನವಾಗಿ, ಅವಳು ತಾಳಿಕೊಳ್ಳಲಾರದ ಸಮಾಧಾನದಲ್ಲಿ ಪುಸಲಾಯಿಸಿದ. ಕಳ್ಳಿ ಕನ್ನಡಿಯಾಯಿತು. ಈ ಪುಟಾಣಿ ಕನ್ನಡಿ ಆಕಾಶದ ಬೆಳಕಿಗೆ ಎದುರಾಗಿ ದಿವ್ಯವಾದ ಬಣ್ಣಗಳನ್ನು ಮೆರೆದು ಗಂಗೆಯ ನೋಟದ ಜಲದಲ್ಲಿ ಪ್ರತಿಬಿಂಬಿತವಾಗುವುದು. ಕೇಶವ ಶ್ರೀಹರಿ ಎಂದುಕೊಂಡು ಬಣ್ಣದ ರೇಖುಗಳನ್ನೇ ದಿಟ್ಟಿಸುತ್ತ ಮೇಲೆ ನೋಡಿದ. ಅರೆ, ಗರುಡ ಇರುವಲ್ಲೇ ಇದ್ದಾನೆ.
ಗೌರಿಯ ಚಿತ್ತದ ಕನ್ನಡಿ ಅವ್ಯಕ್ತವಾದ್ದನ್ನು ಹೀಗೇ ಪ್ರತಿಫಲಿಸಿಕೊಂಡಿರಬಹುದು. ತನಗೆ ಕ್ಷಣಮಾತ್ರವಾದರೆ ಅವಳಿಗೆ ನಿತ್ಯವಾಗಿ. ಅಕ್ಕುಗೆ ಹೇಗಿದನ್ನು ಹೇಳುವುದೆಂದು ಬೆರಗಾಗುತ್ತ ಇನ್ನು ಬೆಳಗಲಾರದಂತೆ ರಾಡಿ ರಾಡಿ ಬಣ್ಣವಾಗಿ ಬಿಟ್ಟ ಕನ್ನಡಿ ನೋಡಿದ. ಏನೂ ಅರಿಯದಾದ.
ಕನ್ನಡಿ ಒಡೆಯಿತು. ಕಳ್ಳಿಯ ಹಾಲು ಕೈಗಂಟದಂತೆ ಜೋಕೆಯಾಗಿ ಗಿಡಿದ ಮೇಲದನ್ನು ಬಿಸಾಕಿ, ಖುಷಿಯಲ್ಲಿ ಜುಟ್ಟನ್ನು ಬಿಚ್ಚಿದ. ಕೂದಲನ್ನು ಕೊಡವಿ ಮತ್ತದನ್ನು ನೆತ್ತಿಯ ಮೇಲೆ ಊರ್ಧ್ವಮುಖಿಯಾಗಿ ನಿಲ್ಲುವಂತೆ ಕಟ್ಟಿದ. ಭಾಗವತರಾಟದ ನಾರದ ಮುನಿ ತಾನೆಂದುಕೊಂಡು ಉಲ್ಲಸಿತನಾಗಿ ಶ್ರೀಹರಿ ಶ್ರೀಹರಿ ಎನ್ನುತ ಒಳಗೆ ಬಂದ. ಅಕ್ಕು ಮಾಧ್ಯಾಹ್ನಿಕದ ನೆನಪು ಮಾಡಿದಳು.
೯
ಚಳಿಗಾಲವಾದ್ದರಿಂದ ಬಲು ಮೋಜಿನಿಂದ ಕೇಶವ ತಲೆಯ ಮೇಲೆ ಬಿಸಿ ನೀರನ್ನು ಹೊಯ್ದುಕೊಳ್ಳಲು ತೊಡಗಿದ. ಹಂಡೆಯಲ್ಲಿ ತಾಮ್ರದ ಚೊಂಬು ಬೇಗ ಬೇಗ ಗುಳುಗುಳು ಗೊಳ್ಳುತ್ತ ಮುಳುಗುವ ಸಂಭ್ರಮದ ಶಬ್ದವನ್ನು ಅಕ್ಕು ಆಲಿಸಿದಳು. ಇಗೋ, ಮೈಯುಜ್ಜಿ ಕೊಳ್ಳುವಾಗ ಭಾಗವತರಾಟದ ಹಾಡನ್ನು ಬೇರೆ ಹಾಡಿಕೊಳ್ಳುತ್ತಿದ್ದಾನೆ. ಗಂಗೆಯ ಸಾವಿನ ನಂತರ ಅವನು ಹೀಗೆ ಖುಷಿಯಲ್ಲಿರುವುದನ್ನು ಅಕ್ಕು ಕಂಡಿಲ್ಲ. ಹಾಡು ಮುಗಿದದ್ದೇ ಗಂಗೇಚೈವ ಸ್ತುತಿ ಶುರುಮಾಡಿಬಿಟ್ಟ. ಸ್ನಾನದ ಪ್ರಾರಂಬದಲ್ಲೇ ಪಂಚ ನದಿಗಳ ಸ್ತುತಿ ಮಾಡಬೇಕಿತ್ತಲ್ಲ – ಏನಿವತ್ತು ವಿಶೇಷ ತಿಳಿಯಲಿಲ್ಲ. ಮಾಣಿಗೇನಾದರೂ ತಲೆ ಕಟ್ಟಿತೆ? ತನ್ನ ಸ್ನಾನಕ್ಕೆ ನೀರುಳಿಸದೇ ಬರುವ ಮಾಣಿಯಲ್ಲ. ಬಚ್ಚಲಿಗೆ ಬೇಕಾದ ನೀರನ್ನೆಲ್ಲ ಸೇದಿ ಎತ್ತಿ ಹಾಕೋದು ನಿತ್ಯ ಕೇಶವ ಗೌರಿಯರೇ.
ಅವನು ಬಾಲನಿದ್ದಾಗ ಅಕ್ಕುವೇ  ಅವನ ಮೈ ಒರೆಸಬೇಕು. ಪಾಣಿ ಪಂಚೆಯಿಂದ ಒರೆಸುವಾಗ ಅವನು ಹಾಯ್ ಹಾಯ್ ಎಂದು ಕುಣಿದಾಡಿದರೆ ಎಲ್ಲೆಲ್ಲೋ ನೋಡಬಾರದ, ನೋಡಲಾರದ ಆಯ ಸ್ಥಳಗಳಲ್ಲಿ ಗಾಯವಾಗಿದೆ ಎಂದು ಅರ್ಥ. ಅವಳ ಕಣ್ಣಿಗೆ ಮಾತ್ರ ಬೀಳುತ್ತಿದ್ದ ಗಾಯಗಳು ಬಿದ್ದದ್ದೇ ಆದರೆ, ಚಡಿಏಟು ನಿಶ್ಚಿತ. ಹೀಗಾಗಿ ಅಕ್ಕ ತಮ್ಮರ ನಡುವಿನ ಗುಟ್ಟುಗಳು ಈ ಗಾಯಗಳು. ಈಗಲೂ ನೆನೆಸಿದರೆ ಅವನನ್ನು ನಾಚಿಸುವ ಗಾಯಗಳು. ಗೌರಿಯನ್ನೂ ನಾಚಿಸುವ ಅವಳ ತುಂಟಾಟದ ಗಾಯಗಳು ಕೇಶವನಿಗೆ ಮಾತ್ರ ಗೊತ್ತಾಗ ಹೋಗಿ ಅಕ್ಕುಗೆ ಈಗ ದಿಕ್ಕು ಕಾಣದಾಗಿದೆ.
ಉಪನಯನವಾಗುವ ತನಕ ಇವ ಮಂಗನೇ. ಹಡಬೆ ನಾಯನ್ನು ಓಣಿ ಓಣಿ ಅಟ್ಟಿ ಓಡಿಸಬೇಕು. ಎಮ್ಮೆಯ ಮೇಲೆ ಕೂತು ಸವಾರಿಯಾಗಬೇಕು. ಚಾಟರಿಬಿಲ್ಲಿನಿಂದ ಗುರಿಯಿಟ್ಟು ಹೊಡೆದು ಮಾವಿನ ಕಾಯಿ ಬೀಳಿಸಬೇಕು. ಕಂಡ ಕಂಡ ಮರ ಹತ್ತಬೇಕು. ಜೋನಿಬೆಲ್ಲ ಕದ್ದು ತಿನ್ನಬೇಕು…ಅಡುಗೆ ಮನೆಯಿಂದ ಕೊಬ್ಬರಿ ಕದಿಯಬೇಕು…
ಆದರೆ ಉಪನಯನವಾದ ನಂತರ ಮಾಣಿ ಎಷ್ಟು ಬದಲಾಗಿಬಿಟ್ಟ. ಮನೆಯಲ್ಲಿ ಕಡುಕೋಪಿ ಅಪ್ಪನಿಂದ ಪೂಜಾವಿಧಿಗಳನ್ನೆಲ್ಲ ಕಲಿತದ್ದೇ ಉಡುಪಿಗೆ ಹೋಗಿ ಮಠದ ಪಂಡಿತ ಸುಬ್ಬಣ್ಣಾಚಾರ್ಯರಿಂದ ಸಂಸ್ಕೃತ ಕಲಿತು ವೇದಪಾರಂಗತನಾದ. ಅಪ್ಪ ಬೇಡವೆಂದರೂ ಕೇಳದೆ ತನ್ನ ತೆವಲಿಗಾಗಿ ಮತ್ತೂರಿಗೆ ಹೋಗಿ ಗಮಕ ಕಲಿತ. ಅಪ್ಪ ಕಾಲವಾದ್ದೇ ಭಾಗವತನಾಗಿ ಊರಿಂದೂರು ಅಲೆದ. ಅವನ ಹುಚ್ಚಿಗೆ ಸಣ್ಣ ಜುಟ್ಟು ಸಾಲದು; ಅವನು ಬಾಲನಿದ್ದಾಗ ತಾನೇ ಮಾಡಿಸಿಕೊಟ್ಟ ಕೆಂಪು ಹರಳಿನ ಒಂಟಿಯೇಬೇಕು ಕಿವಿಗೆ. ಅದೆಷ್ಟು ಚೆನ್ನಾಗಿ ಒಪ್ಪುತ್ತದೆ ಅವನ ಕಿವಿಗೆ. ನೋಡಿದರೆ ಯಾರಾದರೂ ಬಡವರ ಮಾಣಿ ಎನ್ನಲು ಸಾಧ್ಯವೆ? ಒಮ್ಮೆ ಹೇಳಿಕೊಟ್ಟರೆ ಸಾಕು ಏನನ್ನಾದರೂ ಕಲಿತುಬಿಡುವ ಮಾಣಿಯಿದು… ಪಾಪ ಈಗ ಮದುವೆಯಾಗದೆ ಒಣಗುತ್ತಿದೆ. ಹುಡುಗಿಯರ ಜೊತೆ ಚನ್ನೆಮಣೆಯಾಟ, ಸಂಜೆಯಾದರೆ ತಾಳಮದ್ದಲೆ, ನಿಮಿತ್ಯ ಕೇಳಲು ಬಂದವರ ಜೊತೆ ಕಾಡುಹರಟೆ…ಅವನಿಗೆ ಕಾಲ ಹೋದದ್ದೇ ತಿಳಿದಂತೆ ಕಾಣದು. ಪಡಪೋಸಿ ತಿಳಿಯದ ಬೋಳೆಭಟ್ಟ…
ಅಂತ ಅವಳೇನೋ ಅಂದುಕೊಂಡಿರೋದು. ಸೊಗಸುಗಾರ ಗಂಡಿಗೆ ಏನೇನು ತೆವಲಿರುತ್ತೋ – ದೇವರೇ ಕಾಪಡಬೇಕು. ತನ್ನ ಕಣ್ಣಿಗೆ ಬೀಳದ ಸಂಗತಿಯೇ? ಆ ಸೇಳೆಗಾರ್ತಿ ಜಲಜ ಇವನೆಂದರೆ ಕಣ್ಣಲ್ಲೇ ತಿಂದುಬಿಡುವಂತೆ ನೋಡತ್ತೆ. ಇವನೂ ಬಾಯಲ್ಲಿ ಬೆರಳಿಟ್ಟರೆ ಕಚ್ಚಬಾರದ ಮಾಣಿಯೇನಲ್ಲ. ಕಚ್ಚೆ ಹರುಕ ಬ್ರಾಹ್ಮಣರನ್ನು ಅಕ್ಕು ಕಾಣದವಳೇ? ಪೌರೋಹಿತ್ಯದ ನೆವ ಹೇಳಿ ಊರೂರು ಸುತ್ತುತ್ತಿದ್ದ ತನ್ನ ಗಂಡ ಮಹಾರಾಯನನ್ನ ಸ್ನಾನ ಮಾಡಿದ ಹೊರತು, ಎಷ್ಟೇ ಸೇಳೆ ಮಾಡಲಿ, ಮುಟ್ಟಲು ಅವಳು ಬಿಟ್ಟವಳಲ್ಲ. ಮುದಿ ಗಂಡನೇ ಹಾಗಿದ್ದಾಗ, ಪ್ರಾಯಕ್ಕೆ ಬಂದವಕ್ಕೆ ಜಾತಿಯೇ, ನೀತಿಯೇ – ಕನ್ಯಾ ಮಾಸದ ನಾಯಿಗಳಂತೆ ಅವು.
೧೦
ಸ್ನಾನವಾದದ್ದೇ ಕೇಶವ ಜಪಕ್ಕೆ ಕೂತ. ಅಕ್ಕುಗೆ ತಾನು ಅಪರೂಪನಾಗಿ ತೋರಬೇಕು ಎಂದು ದಿನಕ್ಕಿಂತ ಹೆಚ್ಚು ಗಾಯತ್ತಿ ಜಪ ಮಾಡಿದ. ಕತ್ತಲೆಯ ನಡುಮನೆಯಲ್ಲಿ ಅವಳು ನೆಲದ ಮೇಲೆ ಮಲಗಿದ್ದಳು. ಅಕ್ಕು ಸದಾ ತಂಪು ಹುಡುಕುವ ಪ್ರಾಣಿ; ಅವಳು ಮಾಡುವ ಊಟ ಕೂಡ ಆರಿರಬೇಕು. ಚಳಿಗಾಲದಲ್ಲೂ ಸ್ನಾನಕ್ಕೆ ತಣ್ಣೀರು ಬೇಕು. ಈಗ ಹುಷಾರಿಲ್ಲೆಂದು ಗೌರಿಯ ಬಲವಂತಕ್ಕೆ ಬಿಸಿನೀರು ಸ್ನಾನ ಮಾಡುತ್ತಾಳೆ. ಗೌರಿಗಾಗಿ ಹುಷಾರು ಕೆಡಿಸಿಕೊಂಡ ಮೇಲೆ ಅವಳು ಹೇಳಿದಂತೆ ಕೇಳದೆ ವಿಧಿಯಿಲ್ಲವಲ್ಲ.
ಕೇಶವ ಚಾವಡಿಗೆ ಹೋಗಿ ಇರಲಿ ಎಂದು ರಾತ್ರೆ ಮಾತ್ರ ಹಚ್ಚುವ ಲಾಟೀನನ್ನು ಹಾಡು ಹಗಲೇ ಹಚ್ಚಿದ. ಹುಲ್ಲಿನ ಸೂರಿನಿಂದ ಮೇಲೆ ಸೂರ್ಯನಿದ್ದಾನೆಂದು ಮಾತ್ರ ತೋರುವ, ಕಿಟಕಿಯಿಲ್ಲದ, ತಂಪಾದ, ಹಿತವಾದ ಕತ್ತಲಿನ ನಡುಮನೆಗೆ ಬಂದ. ಯಾವುದೇ ಕಾಲದಲ್ಲಿ ಬಾಣಂತಿಯರು ಕಂಬಳಿ ಹೊದ್ದು ಮಲಗುತ್ತಿದ್ದ ಕೋಣೆಯಂತೆ, ಅದು. ತನ್ನ ಕಾಲದಲ್ಲಿ ಗೌರಿಯ ಬಾಣಂತನವನ್ನು ಇಲ್ಲೇ ಮಾಡಬೇಕೆಂದು ಆಸೆ ಅಕ್ಕುಗೆ – ಪಾಪದ ಈ ಅಕ್ಕುಗೆ.
ಅಕ್ಕುವನ್ನು ಅಮ್ಮ ಹೆತ್ತದ್ದು ಅವಳ ತವರಿನಲ್ಲಂತೆ. ತನ್ನನ್ನು ಹೆತ್ತದ್ದು ಮಾತ್ರ ಇಲ್ಲಿಯೇ ಅಂತೆ. ಅಮ್ಮನ ಅಮ್ಮ ಹೆರಿಗೆ ಮಾಡಿಸಲು ಇಲ್ಲಿಗೇ ಬಂದಿದ್ದರಂತೆ…
ಅಕ್ಕುಗೆ ಲಾಟೀನು ಕಂಡು ಆಶ್ಚರ್ಯವಾಯಿತು. ಎಷ್ಟು ಆಶ್ಚರ್ಯವಾಯಿತೆಂದರೆ ಈ ದುಬಾರಿ ಕಾಲದಲ್ಲಿ ಹಗಲಿಗೇ ಯಾಕೆ ಲಾಟೀನೊ ಎಂದು ಬಯ್ಯಲೂ ಬಾಯಿಬರದ ಕಣ್ಣುಜ್ಜಿಕೊಳ್ಳುತ್ತ ಎದ್ದು ಕೂತಳು.
ಮಾತು ಹೇಗೆ ಶುರು ಮಾಡುವುದು ತಿಳಿಯದೆ ಕೇಶವ ‘ತೀರ್ಥ ಕೊಡಲ’ ಎಂದ.
‘ನಿನಗೇನು ತಲೆ ಕೆಟ್ಟಿದೆಯ?’ ನಂದಿನ್ನೂ ಸ್ನಾನ ಆಗಿಲ್ಲ ಅಂತ ಗೊತ್ತಿಲ್ಲವ?’ ಅಕ್ಕು ನಗುತ್ತ ಹೇಳಿದಳು.
ಕೇಶವ ಅವಳ ಎದುರು ದೀರ್ಘ ಸಂಭಾಷಣೆಗೆ ಕೂರುವಂತೆ ಚಕ್ಕಳಮಕ್ಕಳ ಹಾಕಿ ಕೂತದ್ದನ್ನು ಅಕ್ಕು ಗಮನಿಸಿದಳು. ಮಾತೇ ಬಾರದವನಂತೆ ತಡವರಿಸುತ್ತ,
‘ಅಕ್ಕು’ ಎಂದ.
ರಹಸ್ಯವಾದ್ದೇನನ್ನೋ ಹೇಳಲು ಹೊರಟನಂತೆ ಕೇಶವ ಕಂಡ. ತನ್ನ ಗಂಡನ ಮನೆಯಿಂದ ತಂದು ಜೋಪಾನ ಮಾಡಿದ ಹಿತ್ತಾಳೆಯ ಲಾಟೀನಿನ ಮೊಗ್ಗಿನಂತಹ ಬೆಳಕಿನಲ್ಲಿ ತಾನು ಈಚಿನ ದಿನಗಳಲ್ಲಿ ಅವನನ್ನು ನೋಡದಂತೆ ನೋಡಿದಳು. ಇನ್ನೂ ಒದ್ದೆಯಾದ ಜುಟ್ಟು ಬೆನ್ನಿನ ಮೇಲೆ ಚೆಲ್ಲಿದೆ. ಲಂಗೋಟಿಯಲ್ಲದೆ ಬೇರೇನೂ ಮೈಮೇಲೆ ಇಲ್ಲ. ಲಾಟೀನಿನ ಬೆಳಕಲ್ಲಿ ಅವನು ತನ್ನನ್ನು ನೋಡುವ ಕಣ್ಣುಗಳು ಹೊಳೆಯುತ್ತಿವೆ. ನೋಡಲು ಒಳ್ಳೆ ಶುಕಮುನಿಯ ಹಾಗೇ ಕಂಡ ತಮ್ಮಯ್ಯನ ಮೇಲೆ ಅಕ್ಕರೆ ಉಕ್ಕಿತು.
‘ಅದೇನು ಹೇಳೋ ತಮ್ಮಯ್ಯ’ ಎಂದಳು.
ಅವಳ ಅಕ್ಕರೆಯ ದನಿಯಿಂದ ಉತ್ತೇನಿತನಾಗಿ ಒಂದು ದೊಡ್ಡ ಗುಟ್ಟು ಹೇಳುವಂತೆ ಪಿಸುಗುಟ್ಟಿದ:
‘ಅಕ್ಕು, ಅದೀಗ ಬರಿ ನಮ್ಮನೇ ವಸ್ತುವಲ್ಲ; ಈಗದು ದೇವರ ಕೂಸು’
‘ಏನೆಂದಳು ಆ ಗಂಡುಬೀರಿ ನಿನಗೆ?’
ಅಕ್ಕು ಅವನನ್ನು ನೆಲಕ್ಕಪ್ಪಳಿಸುವಂತೆ ಕೇಳಿದ್ದಳು. ಆದರೆ ಕೇಶವ ತನ್ನ ಮಾತಿಗೆ ಸೊಪ್ಪು ಹಾಕದವನಂತೆ ಗಂಭೀರವಾಗಿರುವುದನ್ನು ಕಂಡು  ಅಕ್ಕು ಕೊಂಚ ಸಡಿಲಾಗಿ ಆಪ್ತವಾಗಿ ಹೇಳಿದಳು:
‘ತಂಗಿ ಸತ್ತದ್ದೇ ಅವಳು ಹಾಗಾಗಿರೋದು ಕಣೋ. ಅದೇನೋ ಅವಳನ್ನು ಖಂಡಿತ ಹೊಕ್ಕು ಬಿಟ್ಟಿದೆ. ಗುಡ್ಡದ ಮೇಲೊಂದು ಬಿದಿರು ಹಿಂಡಲು ಇದೆಯಲ್ಲ ಅದರ ಪಕ್ಕ ನಡೆದು ಬರುವಾಗ ನಮ್ಮ ಅಮ್ಮ ಒಂದು ಸಾರಿ ಇದ್ದಕ್ಕಿದ್ದಂತೆ ಎಷ್ಟು ಬೆಚ್ಚಿದ್ದರಂತೆ ಅಂದ್ರೆ ಮೂರು ಹಗಲು ಮೂರು ರಾತ್ರಿ ಅವರಿಗೆ ಬಂದ ಜ್ವರ ಬಿಟ್ಟಿರಲಿಲ್ಲ. ನಮ್ಮ ಅಪ್ಪ ಸುಳಿದು ಹಾಕಿ ಅವಳನ್ನ ಉಳಿಸಿಕೊಂಡದ್ದು ನನಗಿನ್ನೂ ನೆನಪಿದೆ. ಬಿದಿರು ಹಿಂಡಲ್ಲಿ ಒಂದು ಚಾಡಿ ಇದೆ. ಅದಕ್ಕೆ ಮೈಲಿಗೆಯಾಗಿರಬೇಕು. ಗೌರಿಗೇನಾದರೂ ಮುಟ್ಟು ಮೈಲಿಗೆಯನ್ನು ಎಗ್ಗಿದೆಯ? ಅವಳ ಅಪ್ಪನನ್ನು ಬಹಳ ದೊಡ್ಡ ಜೋಯಿಸರು ಅಂತ ನೀನೇನೋ ಹೊಗಳ್ತೀಯ; ನನಗೆ ಗೊತ್ತಿಲ್ದೆ ಇರೋದ ಹೊರಗಿನ ಅವರ ಎಲ್ಲ ವ್ಯವಹಾರ?…ತಂದೆಯ ಮಗಳಲ್ಲವೇ ಅವಳು.’
ಕೇಶವ ಅಕ್ಕುವಿನ ಒಳಗನ್ನು ಮುಟ್ಟಿ ಹುಡುಕುವಂತೆ ಸಂಕಲ್ಪ ಮಾಡಿ ಜಪದಲ್ಲಿ ಕೂರುವಂತೆ ಕೂತಿದ್ದ. ಅವಳ ಮಾತನ್ನು ಕಿವಿಮೇಲೆ ಹಾಕಿಕೊಳ್ಳದೆ ಮುಂದುವರಿದ – ಲಾಟೀನಿನ ದೀಪವನ್ನೆ ನೋಡುತ್ತ. ಯಾರಿಗೋ ಸಂಬಂಧಪಟ್ಟ ವೃತ್ತಾಂತವೆಂಬಂತೆ. ಪ್ರವಚನವಾಗದಂತೆ ಮಾತಾಡುವುದೇನೂ ಅವನಿಗೆ ಸುಲಭವಲ್ಲ.
* * *
ವಾರದ ಹಿಂದೆ ಒಂದು ಸಂಜೆ. ಅವನಿಗೂ ಅವಳು ಎಲ್ಲಿ ಹೋಗುತ್ತಾಳೆಂಬ ಕುತೂಹಲ. ಹಿಂಬಾಲಿಸಿದ. ಅವಳಿಗೆ ತಿಳಿಯದಂತೆ. ಮೊಟ್ಟುಗಳ ಸಂದಿ ಅಡಗುತ್ತ. ಹಕ್ಕಿಯ ಬೆನ್ನಟ್ಟುವ ಮಾಳ ಬೆಕ್ಕಿನಂತೆ. ತಾನೆಲ್ಲಿದೀನಿ, ಎಲ್ಲಿ ಹೋಗ್ತ ಇದೀನಿ ಏನೂ ಗೊತ್ತಿಲ್ಲದವಳಂತೆ ಅವಳು ಕಾಲು ಕೊಂಡಲ್ಲಿ ನಡೀತ ಇದ್ದಳು. ಗಾಳೀಲಿ ತೇಲಿ ಹೋಗೋ ಅಪ್ಸರೆಯ ಥರ. ಏನೋ ಕೆಲಸ ಇಟ್ಟುಕೊಂಡು ನಾವು ಹೋಗ್ತೀವಲ್ಲ, ಆ ಥರಾ ಅಲ್ಲವೇ ಅಲ್ಲ. ಮುಳ್ಳು ಕಲ್ಲು ನೋಡದೆ, ಮುಖಾನ್ನ ಆಕಾಶಕ್ಕೆ ಎತ್ತಿ.
(ತಾನು ಕಂಡದ್ದನ್ನು ಮತ್ತೆ ಕಾಣುತ್ತಿರುವಂತೆ ಕ್ಷಣ ಸುಮ್ಮನಾಗಿ, ಅಕ್ಕು ಮೌನದಿಂದ ಉತ್ತೇಜಿತನಾಗಿ ಮುಂದುವರಿದ)
ಅವಳ ಬೆನ್ನಿಗೆ ಸೂರ್ಯ; ಮುಳುಗುತಾ ಮುಳುಗುತಾ ಇರೋ ಸೂರ್ಯ. ಅವನ ಕಿರಣ ಅವಳ ಕೂದಲ ಮೇಲೆ ಬಿದ್ದು ಹೊಳೀತಿತ್ತು. ಸೊಂಟಕ್ಕೆ  ಸೀರೇ ಸೆರಗು ಸಿಕ್ಕಿಸಿ ನಡೀತ ಇದ್ದವಳು ಒಳ್ಳೆ ವನದೇವತೆ ಹಾಗೆ ಕಾಣ್ತ ಇದ್ದಳು. ಅವಳ ಮುಖದ ಲಾವಣ್ಯ ಭಾಸವಾದಂತಾಗಿ ಅವನು ದಂಗಾದ. ಅದೆಷ್ಟು ದಂಗಾದ ಅಂದರೆ ಅವಳ ಹಿಂದೆ ಕದ್ದು ಹೋಗೋದು ಸಾಧ್ಯವಾಗಲಿಲ್ಲ. ಅಲ್ಲೇ ನಿಂದು ಬಿಟ್ಟ. ಹತ್ತಿರ ಇದ್ದ ಕಲ್ಲುಬಂಡೆಯೊಂದರ ಮೇಲೆ ಕೂತು ಬಿಟ್ಟ. ಪಂಚಾಕ್ಷರಿ ಜಪ ಮಾಡ್ತ ಕೂತ. ಕಣ್ಣು ಮುಚ್ಚಿ ಕೂತ.
ಕಂತುತ್ತಾ ಇದ್ದ ಸೂರ್ಯ ಇನ್ನೇನು ಕಂತಿಬಿಡಬೇಕು. ಅಷ್ಟರಲ್ಲಿ ಅವಳು ಹಿಂದಕ್ಕೆ ಬರೋದು ಕಾಣಿಸಿತು. ಅದೊಂದು ಅಪರೂಪದ ದೃಶ್ಯವೇ ಸರಿ. ಅವಳ ಮುಖ ಸೂರ್ಯನಿಗೆ ಎದುರಾಗಿದೆ. ಅವಳ ಕಣ್ಣುಗಳು ಹೊಳೆಯುತ್ತಿವೆ. ತುಂಬ ಸುಖಪಟ್ಟಂತೆ ಆ ಕಣ್ಣುಗಳು ಕಾಣುತ್ತಿವೆ. ಎಷ್ಟು ತನ್ಮಯವಾಗಿವೆ ಆ ಕಣ್ಣುಗಳು ಎಂದರೆ ಇದು ಒಳಗೆ ಅದು ಹೊರಗೆ ಎನ್ನಿಸದಂತೆ ಅವು ಎಲ್ಲವನ್ನೂ ಕಾಣುತ್ತಿವೆ.
ಹತ್ತಿರ ಬಂದವಳು ವಿಶೇಷವಾದ್ದನ್ನು ನೋಡುವವಳಂತೆ ಹಣೆಗೆ ಕೈಯಡ್ಡ ಮಾಡಿದಳು; ಇಲ್ಲದ ಬಿಸಿಲನ್ನು ನಟಿಸುತ್ತ ಕಣ್ಣುಗಳನ್ನು ಚೂಪಿಸಿ ಕೇಶವನನ್ನು ನೋಡಿದಳು.
‘ಅದೇನು ಮಾಡ್ತ ಇದೀಯೊ ಒಬ್ಬನೆ? ಪಟ್ಟಾಂಗ ಹೊಡೆಯೋಕೆ ಯಾರೂ ಸಿಗಲಿಲ್ವ?’
ಎಂದಿನ ಬಾಲೆಯಂತೆ ಹಾಸ್ಯ ಮಾಡಿದಳು ಎಂದು ಹಗುರಾಯಿತು. ಹೀಗೆ ಪ್ರಸನ್ನಳಾಗಿ ಬಿಟ್ಟವಳನ್ನು ಮುಟ್ಟಿ ಬೆನ್ನು ತಡವಬೇಕು ಎನ್ನಿಸಿತು. ಆದರೆ ಅಷ್ಟು ಸಲಿಗೆ ಸಾಧ್ಯವಾಗದಂತೆ ಅವಳ ಮುಖ ಕಂಡಿತು.
ಅವಳೇ ಕೇಶವನ ಜುಟ್ಟನ್ನು ಹಿಡಿದು ಎಳೆದು ಬಿಡುವುದೆ? ಇಷ್ಟುದ್ದ ಜುಟ್ಟಿನ ತುದಿಯನ್ನು ಬಿಗಿಯಾಗಿ ಹಿಡಿದು ಎಳೆಯುತ್ತ,
‘ಇಗೋ ನಿನ್ನ ಜುಟ್ಟು ನನ್ನ ಕೈಯಲ್ಲಿದೆ – ಜೋಕೆ’ ಎಂದು ಜೋರಾಗಿಯೇ ಎಳೆದಳು.
ಕೇಶವ ಗಂಭೀರವಾಗಿ, ಸ್ವಲ್ಪ ಕೂತುಕೋ ಎಂದು ಬಂಡೆಯ ಮೇಲೆ ತನಗೆ ಎದುರಾಗಿ ಅವಳನ್ನು ಕೂರಿಸಿಕೊಂಡು ಶ್ರೀಹರಿಯನ್ನು ನೆನೆದು ಒಂದು ಕ್ಷಣ ಕಾದು ಕೇಳಿದ:
‘ನಿನಗೀಗ ಕಾಣ್ತ ಇದೆ ಅಲ್ವ?’
ಗೌರಿ ನಾಚಿದಳೆ? ಹಾಗೆನ್ನಿಸುವಂತೆ ನೋಡಿದ್ದಳು
‘ಹಕ್ಕೀಲಿ, ಮರದಲ್ಲಿ, ಝರಿಯಲ್ಲಿ, ನೀರಲ್ಲಿ..’
‘ಅದೇನು ಹೇಳ್ತಿದೀಯೊ?’
ಅದು ನಿರಾಕರಣೆಯ ಪ್ರಶ್ನೆಯಾಗಿರಲಿಲ್ಲ; ಅವಳ ಧ್ವನಿಯಲ್ಲಿ ತುಂಟತನವಿದ್ದರೂ ಗೌರಿ ಅಕ್ಕರೆಯಿಂದ ಮಾವನ ಕೈಹಿಡಿದು ಒತ್ತಿದ್ದಳು. ಗಂಗೆಯ ಹೆಸರನ್ನು ಬಾಯಿ ಬಿಟ್ಟು ಹೇಳಬೇಕಾಗಿ ಬರಲಿಲ್ಲ. ಕೇಶವ ಉತ್ತೇಜಿತನಾಗಿ ಶುಕನ ಕಥೆಯನ್ನು ಮತ್ತೆ ಹೇಳಿದ್ದ. ತನಗೇ ಎನ್ನುವಂತೆ ಯಾಕೆ ಹೇಳಿಕೊಂಡಿದ್ದನೊ? ಅವಳಿಗೇನು ಗೊತ್ತಿರದ ಕತೆಯೇ ಅದು? ತನ್ನ ಮಾತಿನ ಧ್ವನಿ ಮತ್ತು ಸರಣಿಯನ್ನು ಪ್ರವಚನದ ಗತ್ತಿಗೆ ಏರಿಸಿಕೊಂಡಿದ್ದೇ ಏನನ್ನಾದರೂ ಹೇಳುವ ಸ್ವಾತಂತ್ರ್ಯವನ್ನು ಕೇಶವ ಗಳಿಸಿಕೊಂಡಿದ್ದ.
ಗೌರಿಯ ಜೊತೆ ಅಂತಹ ಒಂದು ಒಪ್ಪಂದವೂ ಅವನಿಗಿತ್ತು. ಗಂಗೆಯ ಜೊತೆ ಇನ್ನೂ ಇದು ಹೆಚ್ಚಿತ್ತು. ಅಂತಹ ಏರಿಕೆಯ ಮಾತಿನ ಸ್ವಾತಂತ್ರ್ಯ ಕಿಂಚಿತ್ತಾದರೂ ಅವನಿಗೆ ಇಲ್ಲದೆ ಇದ್ದುದ್ದು ಭಾವ ಜಿಪುಣಿ ಅಕ್ಕು ಜೊತೆ ಮಾತ್ರ.
‘ಈ ಬ್ರಹ್ಮಾಂಡದಲ್ಲಿ ವೈರಾಗ್ಯ ಅನ್ನೋದು ತೋರುವ ಮುನ್ನವೇ ಇನ್ನೂ ಬಾಲಕನಾದ ಶುಕನದಲ್ಲಿ ಅದು ತೋರಿತ್ತು..’
ಅವನ ಕಣ್ಣುಗಳು ಮುಚ್ಚಿದ್ದುವು. ಗೌರಿಯಯ ಕಣ್ಣುಗಳು ಅವನ ಮುಖದ ಮೇಲೆ ನೆಟ್ಟಿರುವ ನಿರೀಕ್ಷೆಯಲ್ಲಿ ಮುಂದಿನ ಮಾತುಗಳು ಹುಟ್ಟಿದ್ದುವು,
‘….ಯಾವ ಕರ್ಮವಾಗಲೀ, ಕಾಷ್ಠ ವ್ಯಸನಗಳಾಗಲೇ ಇನ್ನೂ ತಟ್ಟದ ಬಾಲಕ ಎಲ್ಲವನ್ನೂ ಮೀರಿ ಪರ್ಣಕುಟಿಯಿಂದ ಹೊರಟೇ ಹೋದ. ಆಗ ವೇದವ್ಯಾಸರು, ಎಷ್ಟಾದರೂ ಕವಿ ಹೃದಯವಲ್ಲವೆ ಅವರದು? – ಆದ್ದರಿಂದ ಇನ್ನೂ ವ್ಯಸನಗಳಿಂದ ಪಾರಾಗದ ಮಹಾ ಋಷಿಗಳು, ಎಲ್ಲ ತಂದೆಯರ ಹಾಗೆ ಮಗನಿಗಾಗಿ ಹಲುಬುತ್ತ ‘ಪುತ್ತಾ’ ಎಂದು ಕೂಗುತ್ತ ಪರ್ಣಕುಟಿಯಿಂದ ಹೊರಬಂದರು. ಅವರು ಆರ್ತರಾಗಿ ಹೀಗೆ ಪುತ್ರಾ ಪುತ್ರಾ ಎಂದು ಕೂಗುತ್ತ ದಶದಿಕ್ಕುಗಳಲ್ಲೂ ಬಾಲನಿಗಾಗಿ ಹುಡುಕಾಡುತ್ತಿದ್ದಾಗ ದಿಕ್ಕು ದಿಕ್ಕುಗಳಲ್ಲಿ ಬೆಳೆದು ನಿಂತ ಮರಗಳು, ದೂರದ ಗುಡ್ಡ ಬೆಟ್ಟಗಳು ಪ್ರತಿಧ್ವನಿಸುತ್ತ ಓಗೊಟ್ಟುವಂತೆ. ಹೀಗೆ ಸರ್ವಭೂತ ಹೃದಯದಲ್ಲಿ ಶುಕ ಒಂದಾಗಿರುವುದನ್ನು ತಂದೆಯಾದ ವೇದವ್ಯಾಸರು ಅರಿತರು.
ಈ ಶುಕಮುನಿಯನ್ನು ಭಾಗವತ ಛಾಯಾಶುಕ ಎನ್ನುತ್ತದೆ. ಇದ್ದಾಗಲೂ ಅವನು ಶುಕನ ಛಾಯೆಯೇ; ತ್ರಿಕಾಲ ಜ್ಞಾನಿಗೆ ಈಗ ಇರುವಂತೆ ಕಾಣುವುದೂ, ಮುಂದೆ ಇರದೆ ಇರುವುದೂ ಒಂದೇ ಅಲ್ಲವೆ? ಇರುವುದೂ, ಇಲ್ಲದೇ ಇರುವುದೂ – ಎರಡೂ ಮಾಯೆಯಲ್ಲವೆ?’
ಗೌರಿ ಕೇಶವನ ಕೈಯನ್ನು ಅಕ್ಕರೆಯಿಂದ ಅದುಮಿಕೊಂಡಿದ್ದೇ ನಾಚುತ್ತ ನಕ್ಕಳು:
‘ಶುರುವಾಗಿ ಬಿಟ್ಟಿತಲ್ಲ ಮಾವಯ್ಯನ ಪ್ರಸಂಗ’
* * *
ಗೌರಿ ನಿತ್ಯದವಳಾಗಿದ್ದೇ ಸತ್ಯದವಳಾದ ಈ ಬೆರಗನ್ನು ಅಕ್ಕಯ್ಯನಿಗೆ ತನ್ನ ಮಾತುಗಾರಿಕೆಯೆಂದೇ ತೋರತೊಡಗಿದ ಮಾತುಗಳಲ್ಲಿ ಹೇಳಲಾರದೆ ಹೋಗಿ ಕೇಶವ ಅಷ್ಟೇನೂ ಪೆಚ್ಚಾಗಲಿಲ್ಲ. ಕೊಂಚ ಬೆರಗಿನಲ್ಲಿ, ಹೆಚ್ಚು ಅನುಮಾನದಲ್ಲಿ, ಯಾವ ಭಾವಾವೇಶಕ್ಕೂ ಆಸ್ಪದ ಕೊಡದ ಈ ಮಹಾ ಜಿಪುಣಿ ಅಕ್ಕು ‘ಸಾಕಿನ್ನು ನಿನ್ನ ಪುರಾಣ’ ಎಂದು ತನ್ನ ನೈಜ ಭಾವನೆಯನ್ನು ತೋರಗೊಡದಂತೆ ಮುಖ ತಿರುಗಿಸಿದ್ದಳು. ಆದರೆ ಹಾಗೆ ಅನ್ನುವಾಗ ಅವಳ ಧ್ವನಿಯಲ್ಲಿ ಎಲ್ಲೋ ತನ್ನ ಮಾತಿಗೆ ಅಷ್ಟೊ ಇಷ್ಟೊ ಸಿಕ್ಕವಳಂತೆ ತೋರಿದಳಲ್ಲವೆ?
ಕೇಶವ ಲಾಟೀನಿನ ದೀಪವನ್ನು ಕೊಂಚ ದೊಡ್ಡ ಮಾಡಿದ. ಹೊಗೆಯಾಯಿತು. ಸಣ್ಣ ಮಾಡಿದ. ಇಲ್ಲ ತಮ್ಮಯ್ಯನಿಗೆ ಮಾತೆಂದರೆ ಮುದ ಎಂದಷ್ಟೆ ಈ ಅಕ್ಕುಗೆ ತೋರಿರಬೇಕು.
‘ಲಾಟೀನನ್ನು ಆರಿಸೋ….ಅದೇನು ಆಡ್ತಿದೀಯ ದೀಪದ ಜೊತೆ?’
ಮತ್ತೆ ಅಕ್ಕುಗೆ ಸಣ್ಣ ತಮ್ಮಯ್ಯನಾಗಿಬಿಟ್ಟೆನಲ್ಲ ಎಂದು ಪೆಚ್ಚಾಗಿ ಕೇಶವ ಎದ್ದು ನಿಂತ.
ದಿವ್ಯ : ಭಾಗ ಒಂದು (3)
೧೧
ಲಾಟೀನು ಆರಿಸಿ ಚಾವಡಿಗೆ ಹೋಗಿ ಮತ್ತೆ ತನ್ನ ತಲೆಗೂದಲನ್ನು ಬಿಚ್ಚಿದ, ಕಟ್ಟಿದ. ‘ಯಾ ಕುಂದೇಂದು ತುಷಾರ ಹಾರ ಧವಳಾ ಯಾ ಶುಭ್ರ ವಸ್ತ್ರಾನ್ವಿತಾ’ ಎಂದು ಶಾರದೆಯನ್ನು ನೆನೆಯುತ್ತ ಹಾಡಿಕೊಂಡ. ಮನೆಯ ಎದುರಿದ್ದ ಅಜ್ಜನ ಕಾಲದ ಹಲಸಿನ ಮರದಿಂದ ಒಂಟಿ ಕಾಗೆಯೊಂದು ‘ಕಾ, ಕಾ’ ಎಂದಿತು.
ಏಕಾದಶಿ ದಿನ ಯಾವ ನೆಂಟರು ಬರ್ತಾರೇಂತ ಈ ಕಾಗೆ ಕೂಗ್ತ ಇದೆಯೊ…. ಮುಂಡೆದು ಕಾಗೆ ಕರ್ಕಶವಾಗಿ ಕೂಗುತ್ತಲೇ ಇದೆಯಲ್ಲ. ಬೇರೇನು ಕೆಟ್ಟಸುದ್ದಿಯೊ ಎಂದು ಕೇಶವನಿಗೆ ಕರಕರೆಯಾಯಿತು. ಉಶ್ ಎಂದು ಕಾಗೆಯನ್ನು ಬೆದರಿಸಿದ. ಅಂಗಳಕ್ಕೆ ಇಳಿದು ಬಂದ.
ಸಣ್ಣನೆಯ ಚಳಿಯಲ್ಲಿ ಇಡೀ ಭೂಮಿಯನ್ನೂ ಅಪಾರ ನೀಲಿಯ ಆಕಾಶವನ್ನೂ ಏನೀಗ ಕಾವು ಕೂತು ಆವರಿಸಿಕೊಂಡಿದೆಯೋ, ಅಥವಾ ಏನೂ ಇಲ್ಲವೋ. ಎಚ್ಚರವೆಷ್ಟು ಸತ್ಯವೋ ಕನಸೂ ಅಷ್ಟೆ ಸತ್ಯವೆಂದುಕೊಳ್ಳುವ ಈ ಮೈಯ ಭ್ರಮೆಯೋ. ಗಂಗೆ ಈ ಲೋಕದಿಂದ ಮಾಯವಾಗಿ ಬಿಟ್ಟಳು. ಕನಸಿನಂತೆ. ಈಗ ಇದ್ದವಳು ಮತ್ತೆ ಇರಲಿಲ್ಲ. ಆಕಾಶದ ದಿವ್ಯ ನಿರ್ಲಕ್ಷ್ಯದಲ್ಲಿ ಯಾವುದಕ್ಕೂ ಅರ್ಥವಿಲ್ಲ ಎಂಬ ವಾದ ಕೇಶವನಿಗೆ ನೆನಪಾಯಿತು.
ಛೆ – ಮನುಷ್ಯ ಮಾತ್ರರಾದ ನಾವು ಹಾಗೆನ್ನುವುದೇ ಗರ್ವವಾದೀತು. ಈಗ ಇದ್ದು ಮತ್ತೆ ಇಲ್ಲವಾದ್ದು ಸೊಜಿಗ ತರುತ್ತದೆ; ಯಾಕೆಂದರೆ ನಾವು ಮನುಷ್ಯರು; ಈ ಲೋಕದ ಹಂಗಿನಲ್ಲಿ ಇರಬೇಕಾಗಿ ಬಂದು ಇರುವುದಕ್ಕೆಲ್ಲ ನಾವು ಋಣಿಗಳು.
ಷಡ್ದರ್ಶನಗಳ ಅಧ್ಯಯನದ ಮುಗ್ಧ ಹುಮ್ಮಸ್ಸಿನಲ್ಲಿ ವಾದಿಸಿದ್ದುಂಟು; ತಾನೂ ಈಗ ಇಲ್ಲವೇನೊ. ಇದೇನೆ ಎಂದುಕೊಂಡರೆ ಇದ್ದೇನೆ. ಇಲ್ಲವೆಂದರೆ ಇಲ್ಲ.
ಗೌರಿಗೆ ಅನ್ನಿಸುತ್ತಿರುವುದು ಏನಿರಬಹುದೆಂದು ಊಹಿಸುತ್ತ ಹರಿಯುವ ಇರುವೆಯೊಂದರ ಮಗ್ನತೆಯನ್ನು ಗಮನಿಸಿದ. ಎದುರಾಗುವ ಇರುವೆಗೆ ಏನೊ ಹೇಳುವಂತೆ ಕೊಂಚ ತಂಗಿ ಮೂತಿಗೆ ಮೂತಿ ತಾಗಿಸಿ ಮುಂದುವರಿಯುತ್ತದೆ. ಹರಿಯುತ್ತಿರುವುದೇ ಅದರ ಮಹತ್ ಕಾರ್ಯ. ಬ್ರಹ್ಮಾಂಡದಲ್ಲಿ ಅದು ಇದೆ; ಇದೇನೆ ಅಂತ ತಿಳಿಯುವ ಅಗತ್ಯವಿಲ್ಲದೆ ಇದೆ. ನಮಗೇಕೆ ತಿಳಿಯುವ ಅಗತ್ಯವೋ. ಗೌರಿಗೂ ಸುಮ್ಮನೇ ಇದ್ದುಬಿಡುವುದು ಸಾಧ್ಯವಾಗಿರಬಹುದು; ಏನೂ ಕೇಳದೆ, ಏನೂ ಬೇಡದೆ,
ಸುಮ್ಮನೆ, ಅಂದರೆ, ಬಿಸಿಲಿನಂತೆ ಸುಮ್ಮನೆ, ಗಾಳಿಯಂತೆ ಬೀಸುತ್ತಲೇ ಸುಮ್ಮನೆ, ಆಕಾಶವನ್ನು ಪ್ರತಿಫಲಿಸಿಕೊಳ್ಳುವ ಪುಷ್ಕರಿಣಿಯಂತೆ ಸುಮ್ಮನೆ…ಉಷಸ್ಸಿಗೆ ಎದುರಾಗಿ ದಳ ದಳ ದಳ ಅರಳುವ ಸೂರ್ಯಕಾಂತಿಯಂತೆ ಸುಮ್ಮನೆ. ತಾಯಿಯ ಮೊಲೆ ಹಾಲು ಕುಡಿಯುವ ಕೂಸಿನಂತೆ ಸುಮ್ಮನೆ, ಶೇಷಶಾಯಿಯಂತೆ ಸುಮ್ಮನೆ…
ಜೈನರು ಹೇಳುವ ಗೋಚಾರ ನಿಯಮ ನೆನಪಾಯಿತು. ವನದ ಶೋಭೆ, ಸೌಂದರ್ಯಗಳನ್ನು ಲೆಕ್ಕಿಸದೆ ದನ ತನ್ನ ಮೇವನ್ನು ಹುಡುಕಿಕೊಂಡು ಹೋಗುವಂತೆ ಈ ಲೋಕದಲ್ಲಿ ಬದುಕಬೇಕು ಎನ್ನುತ್ತಾರೆ. ಆದರೆ ಅದು ಸರಿಯಲ್ಲ; ಎಲ್ಲೆಲ್ಲೂ ತಂಗಬೇಕು; ಎಲ್ಲದರಲ್ಲೂ ತನ್ಮಯವಾಗಬೇಕು. ಇದು ಬೇಕು, ಇದು ಬೇಡವೆಂಬ ಹಠವಿಲ್ಲದೆ ಎಲ್ಲವನ್ನೂ ಸ್ವೀಕರಿಸಬೇಕು. ಎಲ್ಲವೂ ಪರಮಾತ್ಮನ ಲೀಲೆಯೆಂದು ಕಾಣಬೇಕು.
ಗೌರಿಗೆ ಈಗ ಮಡಿಯೇ, ಮೈಲಿಗೆಯೇ, ಜಾತಿಯೇ, ಗೋತ್ರವೇ? ಏನಿದೆ? ಈ ಲೋಕಮಾತ್ರ ಇದೆ ಇದೆ ಎನ್ನಿಸುತ್ತ ಹೋದಾಗ, ಈ ಲೋಕವೇ ನಾನು ಎನ್ನಿಸಿದಾಗ, ನನ್ನಲ್ಲೆ ಈ ಲೋಕ ಎನ್ನಿಸಿದಾಗ ಯಾವುದೂ ಇಲ್ಲ, ಎಲ್ಲವೂ ಇದೆ. ತನ್ಮಯವಾಗಿರುವುದೇ, ತುಂಬಿಕೊಂಡುರುವುದೇ ಶೂನ್ಯವಿರಬಹುದು. ಆಕಾಶದ ಮೊಗಚಿದಂತಹ ಬೋಗುಣಿ ಈ ಪೂರ್ಣದ ಅರ್ಧವಿರಬಹುದು. ಈ ಭೂಮಿ ಆ ನಭದ ಇನ್ನೊಂದು ಅರ್ಧ; ಆಸೆಯಿಲ್ಲದ, ಯಾವ ನಿರೀಕ್ಷೆಯೂ ಇಲ್ಲದ ಪ್ರೇಮದಲ್ಲಿ ಎರಡೂ ಕೂಡಿ ಪೂರ್ಣ. ಪೂರ್ಣದಿಂದ ಪೂರ್ಣ ಕಳೆದಾಗ ಅದು ಪೂರ್ಣ.
ಈ ಪೂರ್ಣದ ಮೊಟ್ಟೆಯ ಮೇಲೆ ಕಾವು ಕೂತ ಈಶ್ವರನೊಬ್ಬ ಇದ್ದಾನಲ್ಲ – ಕಾಲನ್ನು ಒತ್ತಿಸಿಕೊಳ್ಳುತ್ತ ಗುರುಗಳಾದ ಸುಬ್ಬಣ್ಣ ಭಟ್ಟರು ಆಪ್ತವಾಗಿ ಹೇಳಿದ್ದು ಹೇಗೆ ನಿಜವಿಲ್ಲದೆ ಇದ್ದೀತು?..ಒಂದೊ ಕಂಡಿರಬೇಕು, ಅಥವಾ ಆಪ್ತ ವಾಕ್ಯದಿಂದ ಸತ್ಯವನ್ನು ಪಡೆದಿರಬೇಕು.
ಹೋದ ಗಂಗೆ ಎಲ್ಲಿ ಹೋದಳು? ಎಲ್ಲಿ ಇದ್ದಳು?
ನಕ್ಷತ್ರದಂತೆ –
ಇವೆ… ಕಾಣಿಸುತ್ತಿಲ್ಲ;
ಯಾವುದೂ ನಿಜವಲ್ಲ…
ಯತ್ ಭಾವಂ ತತ್ ಭವತಿ.
ಛೆ… ಅದು ಉಡಾಫೆಯ ಮಾತು. ಮಾತಿಗಾಗಿ ಮಾತು.
ನಾನು ಸದಾ ಉದರಂಭರಣೆಗಾಗಿ ಆಡುವಂತಹ ಮಾತು.
ಸಾಹುಕಾರರಿಗೆ ಪ್ರಿಯವಾಗಲಿ ಎಂದು ಕೆಲವು ಸಾರಿ ಆಡುವಂತಹ ಭೋಳೆ ಮಾತು. ನಿಜವಲ್ಲ.
ಗುರುಕೃಪೆಯಿದ್ದರೆ ಇರುವ ನಿಜ, ನನಗೆ ತೋರದಂತೆ ಇರುವ ನಿಜ ಭಾವನೆಗೆ ನಿಲುಕೀತು.
ಭಾವಗರ್ವಿಗೆ ತಾನು ಭಾವಿಸಿದಷ್ಟು ಮಾತ್ರ ತನ್ನ ನಿಜ…
ಇದು ನಾನೊ, ಆಕಾಶವೊ ಇರುವೆಯೊ, ಹಾರಿಹೋದ ಕಾಗೆಯೊ…ಭಣಗುಡುವ ಮೌನದಲ್ಲಿ ಎಲ್ಲ ಇದೆ ಎಂದರೆ ಇದೆ, ಇಲ್ಲವೆಂದರೆ ಇಲ್ಲ. ಹೀಗೂ ಅನ್ನಿಸಿರುವುದುಂಟಲ್ಲ. ನಿಜವಾದ ನನ್ನ ಗುರುವನ್ನು ಮರೆತು, ಪೂಜಿಸಬೇಕಾದ್ದನ್ನು ಪೂಜಿಸದೆ, ಇರಬೇಕಾದ ಕ್ಷೇತ್ರದಲ್ಲಿ ಇರದೆ ನಾನು ದೇವತಾ ಮೂಢನೂ ಲೋಕ ಮೂಢನೂ ಪಾಷಂಡಿ ಮೂಢನೂ ಆಗಿಬಿಟ್ಟೆನೆ – ಜೈನರು ಹೇಳುವಂತೆ?
ವಾದಿಸಹೋದರೆ ಎಲ್ಲವೂ ರುಚಿಸಿಬಿಡುತ್ತದೆ ತನಗೆ. ಗೌರಿಯ ಹಾಗೆ ಮೌನದಲ್ಲಿ ಕಾಣಬೇಕು; ಅಥವಾ ಅಕ್ಕು ಹಾಗೆ ಲೋಕಕ್ಕೆ ಬೆವರುತ್ತಲೇ ಇರಬೇಕು..
ಹಿತ್ತಲಿಗೆ ಹೋಗಿ ಕೊಟ್ಟಿಗೆಯ ಅಡ್ಡಗೋಡೆಯ ಮೇಲೆ ಕೂತು ಗೌರಿಗಾಗಿ ಕಾದ. ಇನ್ನೂ ಕಟ್ಟಿಹಾಕದ ಕೌಲಿ ಬಂದು ಯಾವ ಆಸೆಯಿಂದ ತನ್ನನ್ನು ಮೂಸುತ್ತಿದೆಯೊ; ಅದರ ಕಣ್ಣುಗಳು ಮಾತ್ರ ಏನನ್ನೂ ನಿರೀಕ್ಷಿಸದೆ ತನ್ನನ್ನು ನೋಡುತ್ತಿವೆ. ಈ ಮನೆಯಲ್ಲಿ ಅಕ್ಕು ಮಾತ್ರ ಒಂದು ನಿರ್ದಿಷ್ಟ ಗುರಿಯಿಟ್ಟುಕೊಂಡ ತಪಸ್ವಿನಿ; ಕರು ಹಾಕಿದ ದನದಂತೆ ಹಾಯಲು ತಯಾರಾಗಿ ಕಾದಿರುತ್ತಾಳೆ. ಎಲ್ಲವನ್ನೂ ತನ್ನ ಹೊಟ್ಟೆಯಲ್ಲಿ ತುಂಬಿಟ್ಟುಕೊಳ್ಳಲು ಹವಣಿಸುತ್ತಾಳೆ. ಒಲೆಯ ಮೇಲಿಟ್ಟು ಹಾಲಿನಂತೆ ಉಕ್ಕುತ್ತಾಳೆ. ಈ ದನದ ಹಾಗೆ ಲೋಕಕ್ಕೆ ಸುಮ್ಮನೇ ಒಡ್ಡಿಕೊಂಡಿರುವುದನ್ನು ತಿಳಿಯಲಾರಳು, ಪಾಪ….
ಅಕ್ಕು ಮೇಲೆ ಪ್ರೀತಿ ಉಕ್ಕಿತು. ದನದ ಕೊರಳನ್ನು ಅಕ್ಕರೆ ಪಡುತ್ತ ಕೆರೆದ. ಅದು ಇನ್ನಷ್ಟು ಉದ್ದದ ಕತ್ತಾಗಿ ತನಗೆ ಒದಗಲು ಮುಂದಾಯಿತು.
ಶೂನ್ಯವಲ್ಲ, ಇದು ಪ್ರೇಮ – ಯಾವುದೊ ಹಾಡು ನೆನಪಾಗುತ್ತಿದೆ…ಯಾವುದು? ತೀರ್ಥಹಳ್ಳಿಯ ಎಳ್ಳಮವಾಸ್ಯೆ ಜಾತ್ರೆಯಲ್ಲಿ ಟೆಂಟ್ ಸಿನಿಮಾದಲ್ಲಿ ಅಪ್ಪನಿಗೆ ಗೊತ್ತಾಗದಂತೆ ಹೋಗಿ ನೋಡಿದ ಅಮರ್ ಭೂಪಾಲಿಯಲ್ಲಿ ಕೇಳಿಸಿಕೊಂಡಿದ್ದು.
ಘನಶ್ಯಾಮಸುಂದರಾ ಶ್ರೀಧರಾ….
ಇಗೋ ಬೆಳಗಾಗುತ್ತಿದೆ ಎನ್ನಿಸಿಬಿಡುತ್ತದೆ ಈ ಹಾಡು ನೆನೆದರೆ,
ಆಚಾರ್ಯರು ಹೇಳುವಂತೆ ಭಗವಂತ ಸಾಕಾರನೇ; ಸುಗುಣನೇ, ಪ್ರೀತಿಯಲ್ಲಿ ಕಂಡಷ್ಟು ಅವನು, ಬೆರಗಿನಲ್ಲಿ ಕಲ್ಪಿಸಿದಂತೆ ಅವನು….
ಕಂಡುದಕ್ಕಿಂತ ಹೆಚ್ಚು ಅವನು
ಅತ್ಯತಿಷ್ಠದ್ದಶಾಂಗುಲಂ.
೧೨
ಗೌರಿ ಗುಡ್ಡ ಇಳಿದು ಬಂದದ್ದೇ ಕೇಶವ ಎದ್ದು ಸ್ನಾನಮಾಡಿ ಜಪಕ್ಕೆ ಕೂತ. ಹೀಗೆ ನಿತ್ಯವೂ ಜಪಕ್ಕೆ ಕೂರುವುದೆಂದರೆ…
ದೇವರ ಎದುರು ಒಂದು ಮಣೆ; ಮಣೆಯೆದುರು ಒಂದು ನೀಲಾಂಜನದಲ್ಲಿ ಅಕ್ಕುವೊ ಗೌರಿಯೊ(ಇವತ್ತು ಅಕ್ಕು) ಹೊತ್ತಿಸಿಟ್ಟ ಚೂಪಾದ ಕುಡಿಯ ಐದು ದೀಪಗಳು. ಮಣೆಯೆದುರು ತಾಮ್ರದ ತಟ್ಟೆ, ಪಂಚಪಾತ್ರೆ, ತಟ್ಟೆಯಲ್ಲಿ ತುಳಸಿ, ತೇದಿಟ್ಟ ಗಂಧ(ಮಧ್ಯಾಹ್ನವೇ ಗೌರಿ ತೇದಿಟ್ಟಿದ್ದು) ಸಾರಿಸಿ ಶುಭ್ರಗೊಳಿಸಿದ ದೇವರ ಮನೆಯ ಸುತ್ತ ಗೌರಿಯೇ ಹಾಕಿದ ರಂಗೋಲೆ. ದಿನಕ್ಕೊಂದು ಬಗೆಯ ರಂಗೋಲೆ. ಈ ಮನೆಯದೇ ಆಗಿದ್ದು ಇದು ಕೊಂಚ ವಿಶಿಷ್ಟವೆಂದು ಭಾವಿಸಿಕೊಳ್ಳಬಹುದಾದಂತೆ ಅಲಂಕೃವಾದ ಭೂಮಿಕೆಯಲ್ಲಿ, ಸಂದರ್ಭಕ್ಕೆ ಸಲ್ಲುವಂತೆ ಕೆಂಪು ರೇಷ್ಮೆಯ ಮಡಿಯುಟ್ಟು ಪೂರ್ವಾಭಿಮುಖನಾಗಿ ಕೂತು ಗಂಧದ ಜ್ವಾಲೆಗಳನ್ನು ಹಣೆಯ ಮೇಲೂ ತೋಳುಗಳ ಮೇಲೂ ಎದೆ ಮತ್ತು ಹೊಟ್ಟೆಗಳ ಮೇಲೂ ಮೂಡಿಸಿ…
ಹೀಗೆ ನಿತ್ಯದ ವ್ಯವಹಾರದಿಂದ ಕೆಲ ಹೊತ್ತು ಹೊರಗಿನವನಾಗಿ, ಮಡಿಯಲ್ಲಿ ಹೊಸಬನಾಗಿ, ಸುಖಾಸನದಲ್ಲಿದ್ದು ಕಣ್ಣುಗಳನ್ನು ಮುಚ್ಚಿ ಆಚಮನಮಾಡಿ…
ಅಪಾರ ಭೂಮಂಡಲದಲ್ಲಿ, ಇಂಥ ಒಂದು ತಾನಿರಬೇಕಾಗಿ ಬಂದ ಪ್ರದೇಶದಲ್ಲಿ, ಅಪಾರ ಕಾಲದಲ್ಲಿ, ತಾನಿರುವ ಇಂಥ ವಾರ ಇಂಥ ತಿಥಿಯ ಒಂದು ಮೂಹೂರ್ತದಲ್ಲಿ, ಇದ್ದೇನೆ ಈಗ ಎಂದು ಗುರುತಿಸಿಕೊಂಡು, ದಶದಿಕ್ಕುಗಳಲ್ಲಿರುವ ದೇವತಾ ಶಕ್ತಿಗಳು ತನ್ನ ಅಂಗಾಂಗಗಳಲ್ಲಿ ನೆಲೆಸಿರುವುದನ್ನು ಜ್ಞಾಪಿಸಿಕೊಂಡು ಅಂಗನ್ಯಾಸಮಾಡಿ, ಪ್ರಾಣದ ಉಸಿರನ್ನು ಏಕಾಗ್ರತೆಯಲ್ಲಿ ಎಳೆದು, ಹಾಗೇ ಬಿಟ್ಟು, ತಾನು ಕೂತಿರುವ ಜಾಗವನ್ನೂ ಹೊತ್ತನ್ನೂ ವಿಶೇಷಗೊಳಿಸಿ ಕೊಳ್ಳುವುದೇ…
ಈ ಅಂಗೀರಸ ಗೋತ್ರೋದ್ಭವನೂ ಋಗ್ವೇದದ ಅಧ್ಯಾಯಿಯೂ ಆದ ಕೇಶವ ಶರ್ಮನ್ ಎಂಬಾತ ಜಪದ ಸಂಕಲ್ಪ ಮಾಡಿ ಹೀಗೆ ಚಕ್ಕಳಮಕ್ಕಳ ಹಾಕಿ ಕೂರುವುದೆಂಬುದಾದರೆ…
ತನ್ನ ಹತ್ತಿರ ಇನ್ನೂ ತುಂಟನ ಬಿಡದ ಈ ಗೌರಿ ಸದಾ ಅಲ್ಲೇ ಇರುವವಳಂತೆ ಜಪಗಿಪದ ಹಂಗಿಲ್ಲದೆ ದೇವರಲ್ಲಿದ್ದಾಳೆ. ಮಹಾ ಮೊಂಡಿ; ಮಾತಿನ ಜಿಪುಣಿ. ತನ್ನ ಗುಟ್ಟು ಹೇಳುವುದಿಲ್ಲ. ಖುಷಿ ಬಂದರೆ ಅಕ್ಕುಗೆ ಗೊತ್ತಾಗದಂತೆ ಡಬ್ಬಿಯಿಂದ ಕೊಬ್ಬರಿ ಕದ್ದು ತನಗೂ ತಿನ್ನಿಸುತ್ತಾಳೆ.
ಹಾಗಿರುವುದು ಕೆಲವರ ಪುಣ್ಯ ವಿಶೇಷ; ತಾನಾದರೋ ಉದ್ದೇಶಪೂರ್ವಕವಾಗಿ ಒಂದು ಕಾಲವನ್ನು, ಒಂದು ಜಾಗವನ್ನು, ಒಂದು ವಿಧಿಯನ್ನು ಸಂಕಲ್ಪ ಮುಖೇನ ನಿಶ್ಚಯಿಸಿಕೊಳ್ಳಬೇಕು; ತತ್ಪರನಾಗಿ ಸೃಷ್ಟಿಸಿಕೊಳ್ಳಬೇಕು. ದೇವರನ್ನು ನೂರೆಂಟು ಗಾಯತ್ರಿಯಲ್ಲಿ ಕೊಂಚಕೊಂಚವಾಗಿ ಗಳಿಸಿಕೊಳ್ಳುತ್ತ ಅಲೆಯುವ ಮನದಲ್ಲಿ ನಿಲ್ಲಿಸಿಕೊಳ್ಳಬೇಕು. ಮತ್ತೆ ವಾದದಲ್ಲಿ ಅನುಮಾನಿಸಬೇಕು. ಮುದದ ಮಾತುಗಾರಿಕೆಯ ಪ್ರವಚನದಲ್ಲಿ ಅವನನ್ನು ಪಡೆದವನಂತೆ ಲೋಕ್ಕೆ ತೋರಬೇಕು.
ಗೌರಿ ತಲೆಯ ಕೂದಲನ್ನು ಗಂಟುಕಟ್ಟಿಕೊಂಡು, ಮೊಣಕಾಲು ಮುಚ್ಚುವಷ್ಟು ತುಂಡುಟ್ಟು ಆಯಾಸದಲ್ಲಿ ತುಂಬ ಮೃದುವಾಗಿರುವಂತೆ ಕಾಣುತ್ತ ದೇವರ ಕೋಣೆಯ ಬಾಗಿಲಿನಲ್ಲಿ ತನ್ನನ್ನೇ ನೋಡುತ್ತ ನಿಂತಿದ್ದಳು. ಜಪ ಮುಗಿದದ್ದೇ ಒಳಗೆ ಹೋಗಿ ಕಾದಾರಿದ ಹಾಲನ್ನು ತಂದು ತನಗೆ ಕುಡಿಯಲು ಕೊಟ್ಟಳು. ತಾನೂ ಕೊಂಚ ಕುಡಿದಳು. ಅಕ್ಕುಗು ಕುಡಿಯುವಂತೆ ಕಣ್ಸನ್ನೆಯಲ್ಲಿ ಬೇಡಿಕೊಂಡಳು. ಒಲ್ಲೆಯೆಂದು ಅಕ್ಕು ಮುಖ ತಿರುಗಿಸಿದಾಗ ‘ಸಾಕು ನಿನ್ನ ಈ ಬಡಿವಾರ’ ಎನ್ನುವಂತೆ ತನ್ನ ಹುಬ್ಬುಗಳನ್ನು ಯಕ್ಷಗಾನದ ಸ್ತ್ರೀವೇಷದಂತೆ ಮೆಲಕ್ಕೆತ್ತಿ, ಸೆರಗುಕಟ್ಟಿ, ಅಂಗೈಗಳನ್ನು ಅಕ್ಕುವಿನ ಮುಖಕ್ಕೆ ಸುಳಿದು ಅವಳನ್ನು ಒಂದು ಹಠದ ಹುಡುಗಿಯೆಂಬಂತೆ ಅಣಕಿಸಿದಳು. ಕೇಶವ ನಗುವುದನ್ನು ನೋಡಿ ಅಕ್ಕು ಮುನಿಸಿಕೊಂಡು ಮುಖ ತಿರುಗಿಸಿದಳು.
ಆಮೇಲೆ ಇಬ್ಬರೂ ಚಾವಡಿಯಲ್ಲಿ ಕಾಲುಚಾಚಿ ಕೂತರು. ಅಕ್ಕುವೂ ತಲೆಯ ಮೇಲೆ ಸೆರಗೆಳೆದು ಅವರ ಎದುರು ಕೂತಳು. ದೈವ ಸನ್ನಿಧಿಯ ಇಂಥ ಸುಖದಲ್ಲಿ ಇಡೀ ಜೀವನವನ್ನು ಇನ್ನೇನೂ ಮಾಡದೇ ಬೇರೇನೂ ಆಗದೇ ಸುಮ್ಮನೇ ಹೀಗೇ ಕಳೆಯಬಹುದೆಂದು ಕೇಶವ ಅಂದುಕೊಂಡ.
೧೩
ಕತ್ತಲಾಗುತ್ತಿದ್ದಂತೆ ಕಂಚಿನ ಒಂದು ಮಿಳ್ಳೆಯಲ್ಲಿ ಗೌರಿ ಕಾದಾರಿದ ಕೆನೆಗಟ್ಟಿದ ಹಾಲನ್ನು ತುಂಬಿಕೊಂಡು ಹಿತ್ತಲಿಗೆ ಇಳಿದಳು. ಗೌರಿಗೂ ಕೇಳಬೇಕು. ಹಾಗೆ – ಅಕ್ಕು ತಮ್ಮಯ್ಯನನ್ನು ದುಗುಡದಲ್ಲಿ ದಿಟ್ಟಿಸಿ ‘ಏಕಾದಶಿಯಾದ್ದರಿಂದ ಇವತ್ತು ಇವಳ ಹಡಬೇ ಬೆಕ್ಕಿಗೆ ಅನ್ನವಿಲ್ಲ’ ಎಂದಳು.
ಕೇಶವ ಲಾಟೀನಿನ ಗಾಜನ್ನು ನಾಜೂಕಾಗಿ ಒರೆಸಿ ಸ್ವಚ್ಛಮಾಡಿದ; ಅದು ಅವನ ಪ್ರೀತಿಯ ನಿತ್ಯದ ಕೆಲಸ. ಹುಡುಗಾಟಿಕೆಯಲ್ಲಿ ತಾನು ಹಂಬಲಿಸಿದ್ದ ಈ ಕೆಲಸಕ್ಕೆ ತಾನು ಅರ್ಹನಾಗಲು ಎಷ್ಟು ವರ್ಷ ಕಾಯಬೇಕಾಯಿತು. ಗಂಗೆಗೂ ಲಾಟೀನು ಒರೆಸಿ ದೀಪ ಹಚ್ಚಬೇಕೆಂದು ಬಹಳ ಆಸೆ. ಅದಕ್ಕೆ ಅಕ್ಕುವಿನ ಅನುಮತಿ ದೊರೆಯದೆ ಅವಳು ಕಾಲವಾದಳು. ಅಕ್ಕುಗೆ ಗೊತ್ತಾಗದಂತೆ ಕೇಶವ ಅವಳಿಗೆ ಒಮ್ಮೆ ಈ ಕೆಲಸವನ್ನು ತನ್ನ ಮುತುವರ್ಜಿಯಲ್ಲಿ ಮಾಡಲು ಬಿಟ್ಟದ್ದುಂಟು. ಮಾವಯ್ಯನಿಗೆ ಈ ಕೆಲಸ ಇಷ್ಟವೆಂದು ಬಲು ನಾಜೂಕಿನ ಕೈಯ ಗೌರಿ ಲಾಟೀನಿನ ಸುದ್ದಿಗೆ ಮಾತ್ರ ಹೋಗಳು.
ಕಡ್ಡಿಗೀರಿ ದೀಪ ಹಚ್ಚಿಯಾದ ಮೇಲೆ ದೀಪವನ್ನು ಕುಗುರುವಷ್ಟು ಸಣ್ಣ ಮಾಡಿ ಚಾವಡಿಯ ಸೂರಿಗೆ ಸಿಕ್ಕಿಸಿದ. ಏನೋ ನಿರೀಕ್ಷೆಯಲ್ಲಿ ಅತ್ತ ಇತ್ತ ಸುತ್ತಾಡಿದ. ಏನೂ ನೀರಿಕ್ಷಿಸುತ್ತಿದ್ದೀನಿ ಎಂದುಕೊಳ್ಳುತ್ತಿದ್ದಾಗ ಮಧ್ಯಾಹ್ನ ಒಂಟಿ ಕಾಗೆ ಮರದ ಮೇಲೆ ಕೂತು ಕರೆದದ್ದು ನೆನಪಾಯಿತು.
ಅಂಗಳದಲ್ಲಿ ಬಂದು ನಿಂತ. ಅಂಗಳದ ತುಂಬ ತುಳಸಿ ಗಿಡಗಳಿದ್ದವು. ಗಾಳಿಯಲ್ಲಿ ಆವರಿಸಿದ ಅವುಗಳ ಔಷಧಗಂಧ ಹಿತವೆನ್ನಿಸಿತು. ತುಳಸಿಯನ್ನು ತಿನ್ನುವುದೆಂದರೆ ಕೇಶವನಿಗೆ ಇಷ್ಟ. ಆದರೆ ಅಕ್ಕು ಕಂಡರೆ ಬೈಯುವಳು. ಜಿತೇಂದ್ರಿಯರಾಗಲು ಸನ್ಯಾಸಿಗಳು ಮಾತ್ರ ತುಳಸಿ ತಿಂದು ತಮ್ಮ ವೀರ್ಯವನ್ನು ಇಂಗಿಸಿಕೊಳ್ಳುತ್ತಾರೆಂದು ಅಕ್ಕು ನಂಬಿಕೆ. ಅವಳ ದೊಡ್ಡ  ಭಯವೆಂದರೆ ಒಂದೋ ಕೇಶವ ಸನ್ಯಾಸಿಯಾಗಿಬಿಡುವುದು ಅಥವಾ ಅನಾಚಾರಿಯಾಗಿ ಬಿಡುವುದು. ಅಕ್ಕು ನೋಡುತ್ತಿಲ್ಲವೆಂದು ತುಳಸಿಯ ಸೊಪ್ಪನ್ನು ಕಿತ್ತು ಬಾಯಿಗೆ ಹಾಕಿಕೊಂಡು ಅದರ ಹಿತವಾದ ಒಗರು ರುಚಿಯನ್ನು ಸವಿಯುತ್ತ ಮುಗುಳ್ನಕ್ಕ. ವಯ್ಯಾರಿ ಜಲಜ ಎಂದರೂ ತುಳಸಿಯಷ್ಟೆ ಅಕ್ಕುಗೆ ದಿಗಿಲು; ಅವಳು ಎಲೆಯಡಿಕೆ ಬೇಡುವ ನೆವದಲ್ಲಿ ತನ್ನ ಎದುರು ಮಾತಿಗೆ ನಿಂತಳೆಂದರೆ ಎಲ್ಲಿದ್ದರೂ, ಮಡಿಯಲ್ಲಿದ್ದರೂ, ಅಕ್ಕು ಹಾಜರು.
ಗೌರಿಯ ಬಗ್ಗೆಯೂ ಅಕ್ಕುಗೆ ಇದೇ ಭಯ; ಎಲ್ಲಿ ಅವಳು ಮದುವೆಯಾಗದೆ ಸನ್ಯಾಸಿಯಾಗಿ ಬಿಡುತ್ತಾಳೊ. ಮೀರಳ ಕಥೆಯನ್ನೊ ಅಕ್ಕಮಹಾದೇವಿಯ ಕಥೆಯನ್ನೊ ತಾನು ಹೇಳ ಹೊರಟರೆ ಅಕ್ಕುಗೆ ಇಷ್ಟವಿಲ್ಲ. ಏನೋ ನೆವವೊಡ್ಡಿ ತನ್ನ ಪ್ರವಚನವನನು ನಿಲ್ಲಿಸಿಬಿಡುವಳು. ಸಾಹುಕಾರರು ಅವರ ಲಿಂಗಾಯತ ಅಭಿಮಾನಿಗಳು ದಾವಣಗೆರೆಯಿಂದ ಬಂದಾಗ ತನ್ನ ಬಾಯಿಂದ ಅಕ್ಕ ಮಹಾದೇವಿಯ ಕಥೆ ಕೇಳಲು ತನ್ನನ್ನು ಅವರ ಮನೆಗೆ ಕರೆಸಿಕೊಂಡದ್ದುಂಟು. ಆಗ ಗೌರಿ ಗಂಗೆಯರೂ ತನ್ನ ಜೊತೆ ಬಂದು ಕಥೆಯನ್ನು ಕೇಳಿಸಿಕೊಂಡರೆಂದೂ ಕೇಳಿಸಿಕೊಂಡದ್ದನ್ನು ಬಲು ಸ್ವಾರಸ್ಯವಾಗಿ ತನಗೆ ಹೇಳಿದರೆಂದೂ ಅಕ್ಕು ಸಿಟ್ಟಾಗಿದ್ದಳು. ‘ಬೆತ್ತಲೆ ಓಡಾಡೊ ಹೆಂಗಸರ ಕಥೆಯನ್ನು ಬೆಳೀತಿರೋ ಹೆಣ್ಣುಮಕ್ಕಳಿಗೆ ಅದೇನು ನೀನು ಹೇಳೋದೊ? ಜಾತಿ ನೀತಿ ನಿನಗೆ ಬೇಡವ?’
ಸಾಹುಕಾರರ ಮನೆಯಲ್ಲಿ ಅವರ ಕಾಂಗ್ರೆಸ್ ಅನುಯಾಯಿಗಳು ಒಂದು ಸಭೆ ಸೇರಿದಾಗ ಮೊದಲೇ ತನಗೆ ಸಾಹುಕಾರರು ಗಾಂಧೀಜಿ ಬರೆದ ಆತ್ಮಚರಿತ್ರೆ ಕೊಟ್ಟು ಓದಿಸಿ, ಅದನ್ನು ಹರಿಕಥೆಗೆ ರೂಪಾಂತರಗೊಳಿಸಿ ರಸವತ್ತಾಗಿ ಹೇಳುವಂತೆ ಮಾಡಿದಾಗಲೂ ಅಕ್ಕು ಅದನ್ನು ಮಕ್ಕಳಿಂದ ಕೇಳಿಸಿಕೊಂಡು ಸಿಟ್ಟಾಗಿದ್ದಳು.
‘ದೇವರಂಥ ಗಾಂಧಿಗೆ ಸರಿಯಾದ್ದು ನಮಗೂ ಸರಿಯ? ಜಾತಿಗೀತಿ ಎಲ್ಲ ಸುಳ್ಳೂಂತ ತಿಳಿದು ನಮ್ಮ ಮಕ್ಕಳು ಬೆಳೀಬೇಕ?’
ಕೇಶವ ಅಕ್ಕುಗೆ ಎದುರಾಡನು; ಸುಮ್ಮನೇ ನಕ್ಕುಬಿಡವನು.
ಅಕ್ಕುಗೆ ಇನ್ನೂ ಹೆಚ್ಚಿನ ಭಯದ ಮೂಲದೆಂದರೆ ಗೌರಿಯ ಮೋಹಹುಟ್ಟಿಸಬಲ್ಲ ರೂಪ; ಗಾಳಿಯಲ್ಲಿ ಅಲೆಯುವ ಯಾವ ಗಂಧರ್ವ ಯಾವ ಗಂಡಸಿನ ಮೈ ಹೊಕ್ಕು ಅವಳಿಗೆ ಗಂಟುಬಿದ್ದುಬಿಡುತ್ತಾನೊ?
ಚಳಿಗಾಲವಾದ್ದರಿಂದ ಬೇಗ ಕತ್ತಲಾಗಿತ್ತು. ಆಕಾಶದಲ್ಲಿ ನಕ್ಷತ್ರಗಳು ಶುಭ್ರವಾಗಿ ಮಿನುಗುತ್ತಿದ್ದವು. ನಿತ್ಯದ ತನ್ನ ಪಂಚಾಂಗದ ಫಲ ಹೇಳುವ ನಕ್ಷತ್ರಗಳು ಲೋಕದ ಹಂಗಿಲ್ಲದಂತೆ ಆಕಾಶದಲ್ಲಿ ಸತ್ಯವಗಿದ್ದವು. ಅಮಾವಾಸ್ಯೆಗೆ ಇನ್ನೂ ನಾಲ್ಕು ರಾತ್ರೆ ಕಾಯಬೇಕಾಗಿದ್ದ ಆಕಾಶ ಬಲು ಸೊಬಗಿನಲ್ಲಿತ್ತು. ಯಾವ ಕೊಂಪೆಯಲ್ಲಿದ್ದರೂ ಅಖಂಡ ವಿಶ್ವದಲ್ಲಿ ತಾನಿದ್ದೇನೆ ಎಂದು ನಿತ್ಯ ತೋರುವ ಆಕಾಶವನ್ನು ದಿಟ್ಟಿಸುತ್ತ ಕೇಶವ ನಿಂತ.
ಇದು ವ್ಯಾದ, ಇದು ಸಪ್ತರ್ಷಿ, ಇದು ನಾಚಿ ಮಿನುಗುವ ಅರುಂಧತಿ, ಇದು ಧ್ರುವ, ಇದು ಹಾಲಿನ ಹೊಳೆ, ಇದು ತ್ರಿಶಂಕು. ಇದು ವಿಶ್ವಾಮಿತ್ರ ಒಡ್ಡಿದ ಕೈ ಎಂದು ಗುರುತಿಸಿಕೊಳ್ಳುತ್ತ ‘ಇದು ಭಾಗ್ಯ, ಇದು ಭಾಗ್ಯ, ಇದು ಭಾಗ್ಯವಯ್ಯಾ’ ಎಂಬ ದಾಸರ ಕೀರ್ತನೆಯನ್ನು ಧಾರವಾಡದ ಶ್ರೀಪತಿದಾಸರು ತಾಳಹಾಕುತ್ತಾ ಕುಣಿದು ಹಾಡಿದ್ದನ್ನು ನೆನೆದ. ಮಂತ್ರಾಲಯದಲ್ಲಿ ಭಿಕ್ಷೆ ಮಾಡಿಕೊಂಡು ಗುರುಗಳಾದ ಸುಬ್ಬಣ್ಣ ಭಟ್ಟರ ಹತ್ತಿರ ಅಷ್ಟಾಧ್ಯಾಯಿಯನ್ನು ಅರ್ಥಮಾಡಿಕೊಳ್ಳಲು ಹೆಣಗುತ್ತಿದ್ದ ದಿನಗಳು ಅವು.
ಗುರುಗಳಿದ್ದಲ್ಲಿಗೆ ಹೋಗಿ ಎರಡು ದಿನವಿದ್ದು ಅವರ ಪಾದ ಸೇವೆ ಮಾಡಿಬರಬೇಕೆನ್ನಿಸಿತು. ಆದರೆ ಸಾಹುಕಾರರ ಮನೆಯ ಭೂವರಾಹ ಪೂಜೆಯನ್ನು ಒಂದು ದಿನವೂ ತಪ್ಪಿಸುವಂತಿಲ್ಲ. ನಿತ್ಯ ಕನಿಷ್ಠ ಎರಡು ತಪ್ಪಲೆ ಅನ್ನದ ನೈವೇದ್ಯ ಈ ಭೂವರಾಹನಿಗೆ ಆಗಲೇಬೇಕಲ್ಲ. ಈ ಪೂಜೆಯನ್ನು ಒಂದು ವಾರಕ್ಕಾದರೂ ವಹಿಸಿಕೊಡೋಣವೆಂದರೆ ಆಸುಪಾಸಿನಲ್ಲಿ ಒಂದೇ ಒಂದು ವೈದಿಕ ಕುಟುಂಬವಿಲ್ಲ. ಇರುವ ಒಬ್ಬರು ನಾಕು ಮೈಲಿ ದೂರದ ಬಸ್ ನಿಲ್ದಾಣದಲ್ಲಿ ಹೋಟೆಲು ಇಟ್ಟುಬಿಟ್ಟಿದ್ದಾರೆ. ಅವರ ಮಕ್ಕಳು ಚಲ್ಲಣ ತೊಟ್ಟು ಕಾಲೇಜು ಸೇರಿಯಾಗಿದೆ.
ಉಣಗೋಲು ತೆಗೆದ ಶಬ್ದವಾಯಿತು. ತೆಗೆದ ಯಾರೋ ಗೃಹಸ್ಥರು ‘ಶಿವ’ ‘ಶಿವ’ಎನ್ನುತ್ತ ಮತ್ತದನ್ನು ಹಾಕುತ್ತಿದ್ದಾರೆ. ಈ ಸ್ಮಾರ್ತ ಬ್ರಾಹ್ಮಣರು ಯಾರಿರಬಹುದೆಂದು ಊಹಿಸುತ್ತ ‘ಬನ್ನಿ’‘ಬನ್ನಿ’ ಎಂದು ಕತ್ತಲಲ್ಲೇ ಸ್ವಾಗತಿಸಿದ. ಚಾವಡಿಯಲ್ಲಿ ನೇತಿದ್ದ ಲಾಟೀನನ್ನು ತಂದು ಅವರಿಗೆ ಹಿಡಿದು, ‘ಬರೋಣವಾಗಲಿ’ ಎಂದು ಗೌರವ ಪೂರ್ವಕವಾಗಿ ಮತ್ತೆ ಕರೆದ.
ಹೌದು, ಸ್ಮಾರ್ತರೇ, ಘಟ್ಟದ ಕೆಳಗಿನವರೇ. ಜುಟ್ಟಿದೆ, ಕಚ್ಚೆಪಂಚೆಯುಟ್ಟು ಶಾಲು ಹೊದ್ದಿದ್ದಾರೆ. ಕೈಯಲ್ಲೊಂದು ಜೋಳಿಗೆಯಿದೆ. ಸಂಭಾವನೆಗೆಂದು ಬಂದ ಯಾರೋ ವೈದಿಕರು ಈವರೆಗೆ ಅವರನ್ನು ಕಂಡಂತಿಲ್ಲ. ಯಾರೋ ಅಪ್ಪಯ್ಯನ ಕಾಲದ ಶ್ರೋತ್ರಿಯರಿರಬೇಕು.
ಲಾಟೀನಿನ ದೀಪವನ್ನು ದೊಡ್ಡಮಾಡಿ ಬನ್ನಿಯೊಂದು ಮನೆಯ ಹೊಸಿಲು ತೋರಿಸಿದ. ಎತ್ತರದ ಆ ಹೊಸಿಲನ್ನು ದಾಟುವಾಗ ಅವರಷ್ಟು ಈ ಮನೆಯಲ್ಲಿ ಯಾರಿಗೂ ಬಾಗಬೇಕಾಗಿ ಬಂದಿರಲಿಲ್ಲ. ಆರಡಿಗೂ ಎತ್ತರದ ಅಜಾನುಬಾಹು ಎಂದು ಕೇಶವ ಊಹಿಸಿದ.
ಮನೆಯ ಒಳಗೆ ಅಲ್ಲೊಂದು ಇಲ್ಲೊಂದು ಮಣ್ಣಿನ ಹಣತೆಗಳು ಉರಿಯುತ್ತಿದ್ದವು. ಸುಣ್ಣ ಬಳಿದ ಗೋಡೆಗಳ ಪಡಸಾಲೆಯಲ್ಲಿ ಲಾಟೀನಿನಿಂದಾಗಿ, ಹಣತೆಗಳಿಂದಾಗಿ ಅವರ ಮುಖ ಕೊಂಚ ಕಾಣುವಂತಾಯಿತು.
ಕಡುಕಪ್ಪು ಮುಖ; ಕತ್ತಿನ ಸುತ್ತ ರುದ್ರಾಕ್ಷಿ. ದೀಪಕ್ಕೆ ಹೊಳೆಯುವ ಕಣ್ಣುಗಳು. ತನ್ನದರಂತೆಯೇ ತಲೆ ತುಂಬ ಬೆಳೆಸಿಕೊಂಡು ಗಂಟುಹಾಕಿದ ಜುಟ್ಟು. ಕುರುಚಲು ಗಡ್ಡ.
ಸ್ಮಾರ್ತರು,ಆದರೆ ನಮ್ಮ ಸಂಪ್ರದಾಯದವರೇ ಇರಬೇಕು. ದಕ್ಷಿಣ ಕನ್ನಡ ಜಿಲ್ಲೆಯವರೋ ಗೋಕರ್ಣದವರೋ ಇದ್ದಾರು. ಬೇರೆ ಯಾರು ಈ ಮಲೆಯನಾಡಿನ ಕುಗ್ರಾಮಕ್ಕೆ ಈ ಹೊತ್ತಲ್ಲಿ ಬಂದಾರು?
ಕೇಶವ ಇವರು ನಮಸ್ಕಾರಕ್ಕೆ ಅರ್ಹರು ಎಂದು ಗ್ರಹಿಸಿದವನೇ ಲಾಟೀನನ್ನು ಪಕ್ಕದಲ್ಲಿಟ್ಟು ಅವರ ಕಾಲು ಮುಟ್ಟಿ ನಮಸ್ಕರಿಸಿದ. ಬಂದ ಹಿರಿಯರು ಮಂತ್ರೋಕ್ತವಾಗಿ ಅವನನ್ನು ದೀರ್ಘಾಯುವಾಗೆಂದು ಹರಸಿದರು. ಅಕ್ಕು ಹೊರಬಂದು ತಲೆಮೇಲೆ ಸೆರಗು ಎಳೆದು ‘ಬಂದಿರಾ’ ಎಂದು ಸ್ವಾಗತಿಸಿ, ‘ಕಾಲು ತೊಳೆದುಕೊಳ್ಳಿ’ ಎಂದು ಒಳಗೆ ಹೋದಳು. ಗೌರಿ ಆಗಲೇ ಬಚ್ಚಲಿನಿಂದ ಒಂದು ಕೊಡ ಬಿಸಿನೀರನ್ನೂ ತಾಮ್ರದ ಚೊಂಬನ್ನು ಹಿತ್ತಲಿನ ಮೆಟ್ಟಿಲ ಮೇಲೆ ತಂದಿಟ್ಟು ಕಾದಿದ್ದಳು.
ಬಂದವರು ಕಾಲು ತೊಳೆದರು; ಹಿಮ್ಮಡಿಯನ್ನು ಕಲ್ಲಿಗೆ ಉಜ್ಜಿಕೊಳ್ಳುತ್ತ ಆಕಾಶವನ್ನೊಮ್ಮೆ ಎಷ್ಟು ಹೊತ್ತಾಗಿರಬಹುದು ಎಂದು ದಿಟ್ಟಿಸಿ ನೋಡಿದರು. ಅಕ್ಕು ಹಾಕಿದ ಮಣೆಯ ಮೇಲೆ ಪಡಸಾಲೆಯಲ್ಲಿ ಕೂತು ಮೈಮೇಲೆ ಇದ್ದ ಪಾಣಿಪಂಚೆಯಿಂದ ಮುಖವೊರೆಸಿಕೊಂಡು ಶಿವ ಶಿವ ಎಂದು ಪ್ರಸನ್ನರಾಗಿ ಎಲ್ಲರನ್ನೂ ನೋಡಿದರು. ಕೇಶವ ಲಾಟೀನನ್ನು ಅವರ ಎದುರಿಟ್ಟು ತಾನೂ ನೆಲದ ಮೇಲೆ ಕೂತು ಕುಶಲಪ್ರಶ್ನೆ ಮಾಡಿದ:
‘ಎಷ್ಟು ದೂರದಿಂದ ತಾವು ಪ್ರಯಾಣ ಬೆಳಸಿದ್ದೊ?’
‘ಗೋಕರ್ಣ ಬಿಟ್ಟು ವಾರವಾಯಿತು; ನಿನ್ನೆ ಮಧ್ಯಾಹ್ನ ತೀರ್ಥಹಳ್ಳಿಯಲ್ಲಿ ದೇವರ ದರ್ಶನ ಮಾಡಿ, ನನ್ನ ಪರಿಚಯದವರನ್ನೆಲ್ಲ ಭೇಟಿ ಮಾಡಿ, ಸೀದ ಬಸ್ಸು ಹತ್ತಿ, ಮಂಡಗದ್ದೆಗೆ ಬಂದದ್ದಾಯಿತು. ಸುತ್ತ ಮುತ್ತ ಓಡಾಡಿ ಮಂಡಗದ್ದೆಯ ಪೋಸ್ಟ್‌ಮಾಸ್ಟರ ಮನೆಯಲ್ಲಿ ರಾತ್ರೆ ಕಳೆದು ಬೆಳಗ್ಗೆ ತೂದೂರಿಗೆ ಬಂದು, ಹೊಳೆಯಲ್ಲಿ ಸ್ನಾನಮಾಡಿ, ಅಲ್ಲಿಂದ ನಡೆದು ಸಾಹುಕಾರರ ಮನೆಗೆ ಹೋಗಿ, ಅವರು ಊರಲ್ಲಿ ಇಲ್ಲವೆಂದು ತಿಳಿದು, ಅವರ ಪುಸ್ತಕ ಭಂಡಾರದಲ್ಲಿ ಕೂತು ಓದುತ್ತಿದ್ದು ಮನಸ್ಸನ್ನು ತಣಿಸಿಕೊಂಡದ್ದಾಯಿತು.
ನಮ್ಮದು ಜ್ಯೋತಿಷಿಗಳ ವಂಶ; ನಿಮ್ಮ ತೀರ್ಥರೂಪರಿಗೆ ನನ್ನ ಪರಿಚಯವಿತ್ತು. ಅವರಿಗೂ ಪಂಚಾಂಗ ನಿರ್ಮಾಣದಲ್ಲಿ ಆಸಕ್ತಿ ಇತ್ತಲ್ಲವೆ? ಹಿಂದಿನ ಮಾತು ಇದು. ಪ್ರತಿವರ್ಷ ಸಂಭಾವನೆಗೆಂದು ಈ ಪ್ರಾಂತದಲ್ಲೆಲ್ಲ ನಾವು ಓಡಾಡುವುದಿತ್ತು. ಸಾಹುಕಾರರು ನಮ್ಮನ್ನು ಒಂದು ವಾರ ಇಟ್ಟಿಕೊಂಡು ಭಗವದ್ಗೀತೆಯ ಪಾರಾಯಣ ಮಾಡಿಸಿ ಕಳುಹಿಸುತ್ತಿದ್ದರು. ಹತ್ತು ಹದಿನೈದು ವರ್ಷಗಳ ಹಿಂದಿನ ಮಾತು ಇದು ಎನ್ನಬಹುದು. ಒಳ್ಳೆಯಕಾಲ ಅದು. ಆಗ ನಿಮ್ಮ ತೀರ್ಥರೂಪರ ಪೂಜೆ ಆ ಮನೆಯಲ್ಲಿ. ಭೂವರಾಹನಿಗೆ ಯಾವ ಕಾಲದಿಂದಲೂ ಎರಡು ತಪ್ಪಲೆ ಅನ್ನದ ನೈವೇದ್ಯ ಆ ದೊಡ್ಡ ಮನೆಯಲ್ಲಿ ತಪ್ಪಿದ್ದಲ್ಲ. ಈಗ ನಿಮ್ಮ ಸೇವೆಯಂತೆ ಭೂವರಾಹನಿಗೆ.
ಆಮೇಲಿಂದ ನಾವು – ತಿರುಗಾಡುವ ಹಚ್ಚಲ್ಲವೆ? – ಚಿಕ್ಕಮಂಗಳೂರು ಪ್ರಾಂತ್ಯದ ಅನ್ನದ ರುಚಿ ಹತ್ತಿ ಅಲ್ಲೆಲ್ಲ ಓಡಾಡಿದೆವು. ಈಚೆಗೆ ಎಲ್ಲೆಂದರೆ ಅಲ್ಲಿಗೆ ಬಸ್ಸಿದೆಯಲ್ಲ – ರೈಲೂ ಇದೆಯಲ್ಲ – ಮೈಸೂರು ಬೆಂಗಳೂರು ತುಮಕೂರು ಎಂದು ಅಲೆಯುವುದಾಯಿತು. ನೀವು ಕೂಡ ವಿದ್ಯಾರ್ಜನೆಗೆಂದು ಊರೂರು ಅಲೆದವರು ಎಂದು ಕೇಳಿದ್ದೇನೆ.
ಪ್ರತಿ ವರ್ಷ ದೇವರು ಕೊಟ್ಟದ್ದನ್ನು, ಕೊಟ್ಟಷ್ಟನ್ನು, ಖರ್ಚು ಮಾಡಿ ಬಿಡುವುದು ನಮ್ಮ ರೂಢಿ. ಸಾಲದಾದಾಗ ಹೀಗೆ ಸಂಭಾವನೆಗೆ ಕೈಯಲ್ಲಿ ಜೋಳಿಗೆ ಹಿಡಿದು ಹೊರಟು ಬಿಡುತ್ತೇವೆ. ಅಡಿಕೆಯ ತೋಟವಿದೆ. ಕೊಳೆಯಾಗಿ ಬಿದ್ದು ಉಳಿದಿದ್ದನ್ನು ನನ್ನ ಮಗ ಮಾರಿ ಮನೆಯ ವ್ಯವಹಾರ ನಡೆಸುತ್ತಾನೆ. ಅವನಿಗೆ ಸಿರಸಿಯಿಂದ ಹೆಣ್ಣು ತಂದು ಮದುವೆ ಮಾಡಿಯಾಗಿದೆ. ಒಬ್ಬ ಮಗನೂ ಅವನಿಗೆ ಇದ್ದಾನೆ. ಚುರುಕಾದ ಹುಡುಗ, ಊರಲ್ಲಿದ್ದಾಗ ನನ್ನ ಹೆಗಲ ಮೇಲೇ ವಾಸ್ತವ್ಯ…’
ಅವರು ಸುಖವಾಗಿ ನಗುನಗುತ್ತ ಮಾತಾಡಿದರು. ಮಾತಿನಲ್ಲಿ ಸುಖವಿರುವ ಜನ ಸಿಕ್ಕಿತೆಂದು ಕೇಶವನಿಗೆ ಖುಷಿಯಾಯಿತೆಂದು ಗೌರಿಯೂ ಅಕ್ಕುವೂ ಗಮನಿಸಿ ಒಬ್ಬರನ್ನು ಒಬ್ಬರು ನೋಡಿ ನಕ್ಕರು. ಏಕಾದಶಿ ದಿನ ಅವರು ಫಲಾಹಾರ  ಮಾಡುವವರೋ ಅಲ್ಲವೋ ತಿಳಿಯಲು ಅಕ್ಕು ಕಾತರಳಾಗಿದ್ದಳು. ಆದರೆ ಬಾಯಿ ಬಿಟ್ಟು ಕೇಳುವುದು ಹೇಗೆ?
‘ಸಾಹುಕಾರ ಮಂಜಯ್ಯನವರನ್ನು ನೋಡದೆ ಬಹಳ ವರ್ಷಗಳಾಗಿ ಬಿಟ್ಟವು. ಈ ನಮ್ಮ ಹೊಸ ಸರ್ಕಾರದಲ್ಲಿ ಅವರಿಗೊಂದು ಏನಾದರೂ ಪದವಿಗಿದವಿ ಸಿಕ್ಕೀತೆಂದು ನಮ್ಮ ಪ್ರಾಂತ್ಯದಲ್ಲೆಲ್ಲ ಸುದ್ದಿಯಿತ್ತು. ಜೈಲಿಗೆ ಹೋಗಿ ಬಂದವರಲ್ಲವೆ? ಮಡಿಗಿಡಿ ಬಿಟ್ಟವರಾದರೂ ಮಂಜಯ್ಯ ದೇವತಾಶ್ರದ್ಧೆ ಬಿಡಲಿಲ್ಲ. ಕರ್ಣನಂಥ ಉದಾರಿ ಅವರು. ಅವರನ್ನು ನೋಡೋಣವೆಂದು ಬಂದರೆ ನಿರಾಸೆಯಾಯಿತು. ಶುಶ್ರೂಶೆಗೆಂದು ಬೆಂಗಳೂರಿಗೆ ಪ್ರಯಾಣ ಬೆಳಸಿದ್ದಾರೆ ಎಂದು ಕೇಳಿದೆ. ಅಲ್ಲಿನ ಪಾರುಪತ್ಯೆದಾರರು ನಮ್ಮನ್ನು ಉಪಚರಿಸಿ ಮಡಿಮೈಲಿಗೆಗೆ ಇಲ್ಲಿ ಯಾರೂ ಇಲ್ಲ ಎಂದು ನಿಮ್ಮಲ್ಲಿಗೆ ನಮ್ಮನ್ನು ಕಳುಹಿಸಿದರು. ಯಾಕೆ ಇಷ್ಟು ಮಾತು ಬೆಳೆಸಿದನೆಂದರೆ ನಾನೇನೂ ವೈದಿಕನಾಗಿ ಉಗ್ರಪಂಥಿಯಲ್ಲ. ನಿಮ್ಮ ಅಕ್ಕಯ್ಯ ಅದನ್ನೇ ಕುರಿತು ಚಿಂತಿಸುತ್ತಿರುವಂತೆ ತೋರಿತಾಗಿ ನಾನೇ ಹೇಳಿಕೊಳ್ಳಲು ಮುಂದಾಗಿದ್ದೇನೆ. ಏಕಾದಶಿ ದಿನ ಒಂದಿಷ್ಟು ಅವಲಕ್ಕಿ ಮಜ್ಜಿಗೆಯನ್ನಾದರೂ ಈ ಒಳಗಿನ ಪರಮಾತ್ಮ ಬಯಸುತ್ತಾನೆ.’
ಎಂದು ಹೇಳಿ ಅವರು ಎಷ್ಟು ದಿವ್ಯವಾಗಿ ನಕ್ಕರು ಎಂದು ಕೇಶವನಿಗೆ ಆಶ್ಚರ್ಯವಾದರೆ ಹಸಿದು ಬಂದ ಬ್ರಾಹ್ಮಣನನ್ನು ಕಾಯಿಸಿದೆನಲ್ಲ ಎಂದು ಅಕ್ಕುಗೆ ಸಂಕಟವಾಯಿತು. ಅಕ್ಕುವಿನ ಭಾವನೆಯನ್ನು ಊಹಿಸಿದ ಅವರು ‘ಛೆ, ಛೆ, ಪರವಾಯಿಲ್ಲ. ಹಸಿದಷ್ಟು ರುಚಿ ಹೆಚ್ಚಲ್ಲವೆ?’ ಎಂದು ಮತ್ತೆ ಎಲ್ಲರಿಗೂ ಖುಷಿಯಾಗುವಂತೆ ನಕ್ಕರು. ತನಗಿಂತ ಈ ಬ್ರಾಹ್ಮಣನಿಗೆ ಮಾತೆಂದರೆ ಹೆಚ್ಚು ಮುದವಿರಬೇಕೆಂದು ಕೇಶವ ಕಿವಿಯಾಗಿ ಕೂತ.
‘ನೀವು ದಕ್ಷಿಣ ಕನ್ನಡ ಜಿಲ್ಲೆಯ ವೈಷ್ಣವರಾದರೆ ನಾವು ಅದೇ ಜಿಲ್ಲೆಯ ಸ್ಮಾರ್ತರು. ನಿಮ್ಮ ಅಕ್ಕಯ್ಯನೂ ಅವರ ಸಂಬಂಧದಿಂದಾಗಿ ನನ್ನಂತೆ ಸ್ಮಾರ್ತರೆ. ನಮ್ಮಲ್ಲಿ ಸಂಬಂಧಗಳು ಆಗಬಹುದು; ಒಂದೇ ಸಂಪ್ರದಾಯ ನಮ್ಮದು. ಕೆಲವರು ಮಧ್ವಾಚಾರ್ಯರ ಮಾತೊಗೊ ವಾದಕ್ಕೊ ಮರುಳಾಗಿ ವೈಷ್ಣವರಾದರು, ನಾವಾಗಲಿಲ್ಲ ಅಷ್ಟೆ. ಮಾತು ಬೆಳೆಸಲು ಹೇಳಿದೆ; ವೇದಾಂತಿಗಳಾದ ಕೇಶವಯ್ಯನವರು ಹಸಿದು ಬಂದ ಈ ಬ್ರಾಹ್ಮಣನ ಜೊತೆ ಈಗ ವಾದಕ್ಕೆ ಇಳಿಯಬಾರದು. ತಮಾಷೆಗೆ ಹೇಳೋದು: ಆಚಾರ್ಯರು ದೇಶಾಂತರ ಸುತ್ತಿ ಯಾರು ಯಾರನ್ನೋ ವೈಷ್ಣವರನ್ನಾಗಿ ಪರಿವರ್ತಿಸಿದವರು ಊರು ಮನೆಯಲ್ಲೇ ಯಾಕೆ ಸೋತರು ಅಂತ ನಾವು ನಮ್ಮ ಎದಿರು ವಾದಕ್ಕೆ ಸಿದ್ದರಾಗಿ ಕೂತ ಕೇಶವ ಆಚಾರ್ಯರನ್ನು ಕೇಳಬಹುದೇ?’
ಕೇಶವ ನಗುತ್ತಲೇ ಹೇಳಿದ:
‘ಹಿತ್ತಲು ಗಿಡಮದ್ದಲ್ಲ ಎಂಬ ಗಾದೆಯುಂಟು; ಗಾದೆ ವೇದದ ಸಮಾನ ಎಂದು ನಮ್ಮ ಆಚಾರ್ಯರೂ ಹೇಳಬಹುದಿತ್ತು; ಜಗತ್ತು ಸತ್ಯ ಎಂದ ಆಚಾರ್ಯರು ಸ್ಥಳದ ಮಾತಿಗೂ ಬೆಲೆ ಕೊಟ್ಟಿದ್ದರೆ ಆಶ್ಚರ್ಯವಿಲ್ಲ. ಮಿಥ್ಯಾವಾದದಿಂದ ನಿಮ್ಮಂಥ ಹಿರಿಯರು ಪಾರಾಗುವತನಕ ನೀವು ಇಲ್ಲೇ ಇರಬೇಕೆಂದು ನಮ್ಮ ಪ್ರಾರ್ಥನೆ.’
‘ಓಹೋ ಯಾಕಿರಬಾರದು?’ ಇದು ಉತ್ತರಾದಿ ಮಠದ ಮಾಧ್ವರ ಮನೆಯಲ್ಲವಲ್ಲ. ಉಡುಪಿ ಕೃಷ್ಣನ ಅನುಯಾಯಿಗಳಾದ ತಾವು ಹೇಗೂ ನಮ್ಮಂತೆ ಸುಖ ಪುರುಷರೇ ತಾನೆ?ಮಡಿಗಿಡಿಯೆಂದು ಅಡಿಗಡಿ ಹಾರುವ ಜನ ನೀವಲ್ಲವಲ್ಲ; ನಿಮ್ಮ ಅಕ್ಕಯ್ಯನಂತೂ ನಮ್ಮವರೇ ಆಗಿದ್ದಾರಲ್ಲ. ನಾಳೆಯಿಂದಲೇ ಸುಧಾಪಾಠ ಶುರುವಾಗಿಬಿಡಲಿ.’
ಈ ಸಲಿಗೆಯ ಸುಖದಲ್ಲಿದ್ದಾಗಲೇ ಗೌರಿ ಬಾಳೆಲೆಯಲ್ಲಿ ಅವಲಕ್ಕಿಯನ್ನು ಕೆನೆ ಮೊಸರಿನಲ್ಲಿ ಕಲಿಸಿ ತಂದು ಮಣೆಯೆದರುರು ಇಟ್ಟಿದ್ದಳು.
‘ಈ ಬಾಲೆಯಲ್ಲಿ ಮಂಗಳಗೌರಿಯೇ ನೆಲಸಿದಂತೆ ಕಾಣುತ್ತೆ’
ಗೌರಿಯ ಮುಖವನ್ನು ಪರಮಾಶ್ಚರ್ಯದಿಂದ ಎಂಬಂತೆ ನೋಡುತ್ತ ಅವರು ಆಡಿದ ಮಾತು ತಕ್ಷಣದ ಪ್ರತಿಕ್ರಿಯೆಯಾಗಿತ್ತು. ನಾಚಿದ ಗೌರಿ ಅವರ ಮಾತಿನ ಮೋಡಿಯಿಂದ ಎಲ್ಲರನ್ನೂ ಪಾರುಮಾಡಲೆಂಬಂತೆ ಉಪಚರಿಸಿದಳು.
‘ಸ್ವಲ್ಪ ಉಪ್ಪಿನಕಾಯಿ ಬಡಿಸಲ?’
ತನ್ನಿಂದ ಹಠಾತ್ತನೆ ಹೊರಬಂದ ಮಾತು ಎಲ್ಲರನ್ನೂ ಬೆರಗುಗೊಳಿಸಿದ್ದನ್ನು ಗಮನಿಸಿದ ಅವರು ತಮ್ಮ ಎಂದಿನ ಕುಶಾಲಿನ ಧಾಟಿಯಲ್ಲಿ ಹೇಳಿದರು:
‘ಮಲೆನಾಡಿನ ಉಪ್ಪಿನಕಾಯಿ,ಮಿಡಿ ಉಪ್ಪಿನಕಾಯಿ, ಎಷ್ಟು ವರ್ಷವಾಗಲಿ, ಅದರ ಸೊನೆ ಉಳಿದೇ ಇರುತ್ತೆ, ಬಡಿಸಮ್ಮ.’
ಗೌರಿ ಮುಜುಗರದಿಂದ ಪಾರಾಗಲು ಕೇಳುವುದೇನೊ ಕೇಳಿದ್ದಳು; ಆದರೆ ರಾತ್ರೆ ಹೊತ್ತು ದೊಡ್ಡ ಜಾಡಿಯ ಮುಚ್ಚಳ ತೆರೆದು ಉಪ್ಪಿನಕಾಯನ್ನು ತೆಗೆಯುವುದನ್ನು ಅಕ್ಕು ಒಪ್ಪಳು. ಆದರೆ ಅವಳ ಪುಣ್ಯಕ್ಕೆ ಹಿಂದಿನ ದಿನ ತೆಗೆದಿಟ್ಟ ಉಪ್ಪಿನ ಕಾಯಿಯಲ್ಲಿ ಯಥೇಷ್ಟರಸದ ಜೊತೆ ಮೂರು ಮಿಡಿಗಳೂ ಉಳಿದಿದ್ದವು – ಹೇಗೋ ಕೇಶವನ ಕಣ್ಣಿಂದ ತಪ್ಪಿಸಿಕೊಂಡು ಉಳಿದ ಮಿಡಿಗಳನ್ನು ಗೌರಿ ಸಂತೋಷದಿಂದ ಬಡಿಸಿದಳು.
ಅಕ್ಕು ಸಮಾಧಾನದಲ್ಲಿ ಗಮನಿಸುತ್ತ ಕೂತಿದ್ದಳು; ಈ ಬ್ರಾಹ್ಮಣ ಒಳ್ಳೆ ಏಕಾದಶಿ ದಿನವೇ ಬರಬೇಕೆ? ಪಾಯಸದ ಅಡಿಗೆ ಮಾಡಿ ಬಡಿಸಬಹುದಿತ್ತು. ನಾಳೆ ಒಳ್ಳೆ ದೋಸೆ ಮಾಡಿ ತಿನ್ನಿಸಿದರಾಯಿತು. ಗೌರಿಗಿನ್ನೂ ಯಾಕೆ ಮದುವೆಯಾಗಿಲ್ಲವೆಂದು ಬ್ರಾಹ್ಮಣ ಕೇಳಲಿಲ್ಲವಲ್ಲ – ಸಾಕು. ಹುಡುಗಿ ಅವರಿಗೆ ಇಷ್ಟವಾದಳು; ಲೋಕ ಸಂಚಾರಿಯಾದ ಈ ಬ್ರಾಹ್ಮಣ ಎಲ್ಲಾದರೂ ಗೌರಿಗೆ ವರ ಹುಡುಕಿಯಾನು….
ಬಂದವರ ಹೆಸರನ್ನು ಕೇಶವ ಇನ್ನೂ ಕೇಳಿಯೇ ಇರಲಿಲ್ಲ. ದಣಿದು ಬಂದವರನ್ನು ಬಂದಕೂಡಲೇ ನಿಮ್ಮ ಹೆಸರೇನು, ಬಂದ ಕಾರಣವೇನು ಕೇಳುವುದು ಸದಭಿರುಚಿಯ ವರ್ತನೆಯಲ್ಲ. ಎಲೆಯಲ್ಲಿರುವುದನ್ನು ಮುಗಿಸಿ ತೃಪ್ತಿಯಿಂದ ಅಕ್ಕು ಕಡೆ ನೋಡಿದವರನ್ನು ಕೇಶವ ಕೇಳಿದ:
‘ತಮ್ಮ ನಾಮಧೇಯ ಕೇಳುವುದನ್ನು ಮರೆತುಬಿಟ್ಟೆ’
‘ಕೃಷ್ಣಶಾಸ್ತ್ರಿ… ನಾವು ಸಾಮವೇದಿಗಳು… ಸಾಮವೇದಿಗಳು ಈ ಕಾಲದಲ್ಲಿ ಅಪರೂಪವೆಂದು ನಮಗೆ ಕೊಂಚ ಸೊಕ್ಕು, ಯಾಕೆಂದರೆ ನಮ್ಮ ಸೊಕ್ಕು ನಡೆಯುತ್ತೆ. ನಮ್ಮ ಹೊಟ್ಟೆಯನ್ನ ಸಾಮವೇದ ತುಂಬಿಸುತ್ತ ಇದೆ, ನಮ್ಮ ಪಿತೃಗಳ ದಯೆಯಿಂದ. ನಮ್ಮ ಪೂರ್ವಿಕರು ಕಾಶಿಯಲ್ಲೂ ಕಲಿತು ಬಂದವರೆಂದು ಗೋಕರ್ಣದ ಕೂಪಮಂಡೂಕಗಳಾದ ನಾವು ಸೊಕ್ಕಿ ಹೇಳುವುದು. ಆದರೆ ನಾವು ಉದರಂಭರಣದ ನಿಮಿತ್ತವಾಗಿ ವೇದಮಂತ್ರಗಳನ್ನು ಹೇಳುತ್ತಿದ್ದರೆ, ಗೊತ್ತಿರಬೇಕಲ್ಲವೆ? ಅದೊಂದು ವೇದ ಮಂತ್ರದಲ್ಲೇ ಹಾಸ್ಯ ಮಾಡುವಂತೆ, ಕಪ್ಪೆಗಳು ಹೊಂಡದಲ್ಲಿ ಮಾಡುವ ಸದ್ದಿನಂತೆಯೇ ಇರುತ್ತದೆ…..ನಮ್ಮಂಥವರು ವೇದಕಾಲದಲ್ಲೂ ಇದ್ದರೆಂಬುದೇ ನಮಗೊಂದು ಸಮಾಧಾನ! ಹೆಸರು ಹೇಳಲು ಹೋಗಿ ಪುರಾಣ ಶುರುಮಾಡಿ ಬಿಟ್ಟೆ; ಮನ್ನಿಸಬೇಕು…
ತಮ್ಮ ಹೆಸರು ನಮಗೆ ಗೊತ್ತು. ಎಲ್ಲ ತಿಳಿದೇ ನಾವು ಇಲ್ಲಿ ವಕ್ಕರಿಸಿರೋದು. ನೀವು ನಿಮ್ಮ ತೀರ್ಥರೂಪರ ನಂತರ ಸಾಹುಕಾರರ ಮನೆಯ ಭೂವರಾಹ ಮೂರ್ತಿಯ ಅರ್ಚಕರಾಗಿ ಇಲ್ಲಿಯೇ ನೆಲಸಿದವರು. ‘ನಮ್ಮ ಕೇಶವಯ್ಯನವರು ತಾಳಮದ್ದಲೆಯಲ್ಲಿ ನಿಷ್ಣಾತರು, ಸಂಸ್ಕೃತ ಪಂಡಿತರು, ಮಹಾ ರಸಿಕರು,’ ಇತೋಪ್ಯತಿಶಯವಾಗಿ ಗುಣಗಾನ ಮಾಡಿ ನಮ್ಮನ್ನು ಇಲ್ಲಿಗೆ ಸಾಹುಕಾರರ ಪಾರುಪತ್ಯೆದಾರರು ಕಳುಹಿಸಿದ್ದು, ನಿಮ್ಮನ್ನಷ್ಟೆ ಅಲ್ಲ; ನಿಮ್ಮ ಅಕ್ಕಯ್ಯನವರ ಕೀರ್ತಿಯನ್ನೂ ಕೇಳಿಯೇ ನಾಳೆಯ ದ್ವಾದಶಿ ದೋಸೆಗೆ ಹಸಿದು ಬಂದಿದ್ದೇವೆ. ಇನ್ನೊಂದು ನಿಮಗೆ ಆಶ್ಚರ್ಯದ ವಿಷಯವಾದೀತು; ಹೇಳಿಯೇ ಬಿಡುತ್ತೇನೆ.ನೀವು ಉಡುಪಿ ಮಠದವರಾದ್ದರಿಂದ ನಿಮ್ಮ ಅಕ್ಕಯ್ಯನ ಸಂಬಂಧ ನಮ್ಮ ಕಡೆಯ ಸ್ಮಾರ್ತರಲ್ಲಿ ಆಗೋದು ಸಾಧ್ಯವಾಯಿತು. ಸುತ್ತಿ ಬಳಸಿ ಹೇಳಿದ್ದನ್ನೇ ಮತ್ತೆ ಹೇಳುತ್ತಿದ್ದೇನೆ. ಈ ನಿಮ್ಮ ಅಕ್ಕಯ್ಯ ನಮಗೆ ದೂರದ ಅಂದರೆ ಬಳಕೆ ಕಳೆದುಹೋಗುವಷ್ಟು ದೂರದ, ನೆಂಟರೂ ಆಗಬೇಕು. ಅವರ ಯಜಮಾನರ ಮೊದಲ ಹೆಂಡತಿಯ ಚಿಕ್ಕಪ್ಪನಿಗೆ ನನ್ನ ತಾಯಿಯ ಸೋದರಮಾವನ ಹೆಂಡತಿಯ ತಂಗಿಯನ್ನೇ ತಂದದ್ದು. ಋಣಾನುಬಂಧ ಹೇಗಿದೆ ನೋಡಿ. ಉತ್ತರಾದಿ ಮಠದವರಲ್ಲಿ ಇಂಥ ಸಂಬಂಧಗಳು ಸಾಧ್ಯವೇ ಇಲ್ಲ…ಆಯಿತಾ? ಈ ಬಾಲೆ ನಿಮ್ಮ ಅಕ್ಕನ ಸಾಕು ಮಗಳು; ಹೆಸರು ಗೌರಿಯೆಂದು ಪಾರುಪತ್ಯೆದಾರರು ಹೇಳಿದ್ದರು. ಇವಳು ಸಾಕ್ಷಾತ್ ಮಂಗಳಗೌರಿಯೇ ಎಂದು ನಾನು ಕಣ್ಣಾರೆ ಕಂಡದ್ದಾಯಿತು.
ಯಾಕಿದನ್ನು ಹೇಳುವೆನೆಂದರೆ ನಾನು ದೇವಿಯ ಅರ್ಚಕ; ಅವಳು ಪ್ರಸನ್ನಳಾಗಿ ನಮಗೆ ತೋರುವುದೆಂದರೆ ಕನ್ನಿಕಾರೂಪದಲ್ಲೇ ಎಂದು ನನ್ನ ಮತ. ನಡೆದಾಡುತ್ತ ದಣಿದಿದ್ದೀರಿ ಅನ್ನಿ; ಮೇಲೆ ಕೆಂಡವಾಗಿ ಸೂರ್ಯದೇವ ಉರಿದಿದ್ದಾನೆ. ನಿಮಗೆ ಬಾಯಾರಿದೆ; ಅಗೋ ಆಗ ಕೊಡಪಾನವನ್ನು ಬಲಬಗಲಲ್ಲಿ ಸಿಕ್ಕಿಸಿಕೊಂಡು, ಎಡಗೈಯಲ್ಲಿ ಒಂದು ಲಂಗ ಉಟ್ಟ ಮುದ್ದು ಬಾಲೆಯನ್ನು ನಡೆಸಿಕೊಂಡು ಅವಳು ಪ್ರತ್ಯಕ್ಷಳಾಗುತ್ತಾಳೆ. ಆಳವಾದ ಬಾವಿಯ ತಂಪಾದ ಸಿಹಿನೀರನ್ನು ಅವಳಿಂದ ಬೊಗಸೆ ಬೊಗಸೆ ಪಡೆದು ನೀವು ಕೃತಾರ್ಥರಾಗುತ್ತೀರಿ. ನಿನ್ನೆ ಸಾಹುಕಾರರಲ್ಲಿಗೆ ಬರುವಾಗ ಅವಳು, ಇಚ್ಛಾರೂಪಿಯಲ್ಲವೆ ಅವಳು. ನನಗೆ ಲಜ್ಜೆಯ ನಾರಿಯಾಗಿ ಕಾಣಿಸಿಕೊಂಡಳು. ತುಂಡು ಸೀರೆಯುಟ್ಟು, ಸೆರಗು ಬಿಗಿದು ಕಟ್ಟಿ, ಹಾಳೆಟೊಪ್ಪಿ ತೊಟ್ಟ ತಲೆಯ ಮೇಲೆ ಅವಳು ಹೊತ್ತದ್ದೇನು ಎನ್ನುವಿರಾ? ಒಣಗಿದ ದರಗು; ಕೊಟ್ಟಿಗೆಗೆಂದು ಕಾಡಲ್ಲಿ ಆಯ್ದ ದರಗು. ಥೇಟು ವನದೇವತೆಯೆ – ಅವಳ ಮುಖದ ಕಳೆ ನೋಡಿದರೆ. ತಲೆಯ ಮೇಲೆ ಬುಟ್ಟಿ ಹೊತ್ತು ಕೈ ಬೀಸಿ, ಸೊಂಟಬಳುಕಿ, ಅವಸರವಿಲ್ಲದ ಆಮೋದದಲ್ಲಿ ಅವಳು ನಮ್ಮನ್ನೆಲ್ಲ ಮಾಯಾವಶರನ್ನಾಗಿ ಮಾಡಿರೋದು. ಯಾವ ದೇವಿ ಸರ್ವಭೂತ ಹೃದಯದಲ್ಲೂ ಲಜ್ಜಾರೂಪಿಯಾಗಿ ನೆಲೆಸಿದ್ದಾಳೋ ಅವಳೇ ಇವಳು ಎಂಬ ದೇವೀಸ್ತುತಿಯನ್ನು ನಾನು ನೆನಸುವಂತಾಯಿತು… ದುರದೃಷ್ಟವಶಾತ್ ನನ್ನ ಹೆಂಡತಿಯ ಹೊಟ್ಟೆಯಿಂದ ನನಗೊಂದು ಸ್ತ್ರೀರತ್ನ ದೊರೆಯಲಿಲ್ಲ….’
ಶಾಸ್ತ್ರಿಗಳ ಮಾತು ಕೇಳಿಸಿಕೊಳ್ಳುತ್ತ ಈ ತಮ್ಮಯ್ಯಗೊಬ್ಬ ಸರಿಸಮಾನನಾದ ಮಾತುಗಾರ ಸಿಕ್ಕನೆಂದು ಮುಗುಳ್ನಗುತ್ತ ಅಕ್ಕು ಅವರಿಗೆ ಮಲಗಲು ಹಾಸಿಗೆ ಹಾಸುವ ತಯ್ಯಾರಿಯಲ್ಲಿದ್ದಳು. ಅತಿಥಿಗಳಿಗೆಂದೇ ಮನೆಯಲ್ಲಿ ಸುತ್ತಿಟ್ಟ ಹಾಸಿಗೆಯನ್ನು ಚಾವಡಿಯಲ್ಲಿ ಬಿಚ್ಚಿ, ದಿಂಬಿನ ಹತ್ತಿರ ತಾಮ್ರದ ಚೊಂಬಿನಲ್ಲಿ ಕುಡಿಯುವ ನೀರಿಟ್ಟು ಕೇಶವನಿಗೆ ಕೇಳುವಂತೆ ಹೇಳಿದಳು:
‘ಆಯಾಸವಾಗಿರಬೇಕು. ಮಲಗಲು ಹೇಳು’
ದಿವ್ಯ : ಭಾಗ ಒಂದು (4)
೧೪
ನಡೆದ ಆಯಾಸವೆಲ್ಲ ಪರಿಹಾರವಾಗುವಂತೆ ಶಾಸ್ತ್ರಿಗಳು ಸುಖನಿದ್ದೆ ಮಾಡಿ, ನಸುಕಿನಲ್ಲಿ ಕೋಳಿಯ ಕೂಗಿಗೇ ಎದ್ದು, ಚೊಂಬು ತೆಗೆದುಕೊಂಡು ಹಿತ್ತಲಿಗೆ ಹೋಗಿ, ಪ್ರಾತರ್ವಿಧಿ ಮುಗಿಸಿ, ಕಾಲು ತೊಳೆದು, ಬಿಸಿನೀರು ಸ್ನಾನಮಾಡಿ, ಜೋಳಿಗೆಯಲ್ಲಿ ತಂದಿದ್ದ ತಮ್ಮ ಕೆಂಪು ಪಟ್ಟಿ ಮಡಿಯುಟ್ಟು ಗೌರಿ ಅಣಿ ಮಾಡಿದ ಜಾಗದಲ್ಲಿ ಕೂತು ಜಪ ಮಾಡಿದರು. ಅಷ್ಟರಲ್ಲೆ ಎಲ್ಲರ ಸ್ನಾನವೂ ಮುಗಿದಿತ್ತು. ಅಕ್ಕು ಆಗಲೇ ಕೋಡೊಲೆಯಲ್ಲಿ ಧಗಧಗ ಉರಿಯುವ ಬೆಂಕಿಯನ್ನೆಬ್ಬಿಸಿ ಬಾಣಲೆಯನ್ನು ಹದವಾಗಿ ಕಾಯಿಸಿ ದೋಸೆ ಹೊಯ್ಯಲು ಶುರುಮಾಡಿದ್ದಳು. ಕಾದ ಕಾವಲಿಯನ್ನು ದೋಸೆಯ ಹಿಟ್ಟು ಸ್ಪರ್ಶಿಸುವಾಗಿನ ಶಾಖಚುಂಬನದ ಶಬ್ದ, ಅದು ಗರಿಯಾಗುತ್ತ ಪಡೆಯುವ ವಾಸನೆ ಏಕಾದಶಿಯ ಹಸಿವಿನಿಂದಾಗಿ ಶಾಸ್ತ್ರಿಗಳಿಗೆ ವಿಶೇಷ ರುಚಿಯ ಆಹ್ವಾನವಾಗುತ್ತು.
ಗೌರಿ ಮಣೆ ಹಾಕಿ ಬಾಳೆಲೆಯಿಟ್ಟು ಕರೆದಳು. ಕೇಶವ ಮತ್ತು ಶಾಸ್ತ್ರಿಗಳು ಮಣೆ ಮೇಲೆ ಕೂತು ಬಿಸಿಬಿಸಿಯಾದ ಗರಿಗರಿಯಾದ ದೋಸೆಗೆ ಕಾದರು. ಅಕ್ಕುವೇ ಖುದ್ದು ದೋಸೆಯನ್ನು ಹೊಯ್ದು, ಅದರ ಮೇಲೆ ಕಾಯಿಸಿದ ತುಪ್ಪಹಾಕಿ, ತೆಂಗಿನ ಕಾಯಿಯ ಚಟ್ನಿಯನ್ನೂ ಮಿಡಿ ಉಪ್ಪಿನಕಾಯಿಯನ್ನೂ ಕುಡಿಯೆಲೆಯೆರಡು ತುದಿಗಳಲ್ಲಿ ಬಡಿಸಿದಳು. ತಿಂದದ್ದು ಹೊಟ್ಟೆಯಲ್ಲಿ ತಂಪೆನ್ನಿಸಲಿ ಎಂದು ಕೆನೆಮೊಸರು, ಎಲೆಯ ಪಕ್ಕದಲ್ಲಿ ಒಂದು ತುದಿಗೆ.
ದೋಸೆಯ ಮೇಲೆ ದೋಸೆ; ಒಂದಾದ ಮೇಲೊಂದು ಹೊಯ್ಯಬೇಕು, ಗರಿಗೊಳ್ಳುವಂತೆ ಮಗುಚಬೇಕು, ಮಡುಚಿ ಸೀದತಂದು ಬಾಳೆಲೆಮೇಲೆ ಬಡಿಸಬೇಕು. ನಾಲ್ಕಕ್ಕೇ ಸಾಕುಸಾಕು ಎಂದು ಆರು ದೋಸೆಯನ್ನಾದರೂ ಶಾಸ್ತ್ರಿಗಳು ತಿನ್ನಲೇಬೇಕಾಯಿತು. ಅಕ್ಕುವನ್ನು ಮನಸಾರೆ ಹೊಗಳುತ್ತ, ದೋಸೆ ಇಷ್ಟು ತೆಳುವಾದ್ದರಿಂದ ಅದರಲ್ಲಿ ತೂತುಗಳೇ ಅಧಿಕವಾದ್ದರಿಂದ ಗರಿಯಾದ್ದು ಬೇಗ ಹೊಟ್ಟೆಯಲ್ಲಿ ಕರಗುವುದರಿಂದ ಯುವಕನಾದ ಕೇಶವ ಇನ್ನೆರಡು ತಿನ್ನಬಹುದೆಂದು ಶಾಸ್ತ್ರಿಗಳೇ ಅವನನ್ನು ಉಪಚರಿಸುತ್ತ ಇದ್ದಾಗ ಇನ್ನೊಂದು ದೋಸೆ, ಗರಿಯಾದ್ದು ತೆಳುವಾದ್ದು, ಮಸ್ತಾದ ತೂತುಗಳಿದ್ದು, ಅವರ ಎಲೆಯ ಮೇಲೆಯೇ  ಪ್ರತ್ಯಕ್ಷವಾಗಿ ಬಿಡುವುದೆ? ಇದು ಉಪಚಾರವಲ್ಲ, ಹಿಂಸೆ ಎಂದು, ಆದರೆ ಅದನ್ನೂ ರುಚಿಸುತ್ತ ಶಾಸ್ತ್ರಿಗಳು ತಿಂದು, ಕೈಸಹ ಊರದಂತೆ ಹಗುರಾಗಿ ಎದ್ದೇಬಿಟ್ಟರು. ಅಕ್ಕು ಸಟ್ಟುಗದಲ್ಲಿ ತಂದ ಇನ್ನೊಂದು ದೋಸೆಯನ್ನು ಮಾತ್ರ ಕೇಶವ ತಿನ್ನಬೇಕಾಯಿತು.
ಕೈ ತೊಳೆದಾದ ಮೇಲೆ ಕೇಶವ ಅಂಜುತ್ತ ಶಾಸ್ತ್ರಿಗಳನ್ನು ಕೇಳಿದ:
‘ತಾವು ಲೋಕ ಸಂಚಾರಿಗಳಲ್ಲವೆ? ಕಾಫಿಯ ಅಭ್ಯಾಸವೇನಾದರೂ ಇದೆಯೆ? ತಾವು ಇದೆ ಎಂದರೆ ತಮ್ಮ ಸಾನ್ನಿಧ್ಯದಿಂದಾಗಿ ನನಗೂ ಅಷ್ಟು ದಕ್ಕೀತೆಂಬ ಸ್ವಾರ್ಥದಿಂದ ನಾನು ಈ ಪ್ರಶ್ನೆಯನ್ನು ಕೇಳುತ್ತಿರುವುದು’
ಕೇಶವ ತುಂಟಾಗಿ ನಕ್ಕು ಕಾಫಿಯ ವಿಷಯ ಹೇಗೆ ಎತ್ತುವುದೆಂದು ತೋಚದೆ ನಿಂತ ಅಕ್ಕು ಕಡೆ ನೋಡಿ ಕಣ್ಣು ಮಿಟುಕಿಸಿದ. ಅಪರೂಪದ ಅತಿಥಿಗಳಿಗಾಗಿ ಮಾತ್ರ ಕಾಫಿ ಮಾಡುವುದುಂಟು ಎಂಬುದರಲ್ಲಿ ನಿಜವೇನೋ ಇತ್ತು.
‘ಓಹೋ, ಕಾಫಿಯಿದ್ದರೆ ಅದನ್ನು ಬೇಡವೆನ್ನುವ ಶ್ರೋತ್ರಿಯ ನಾನೇನೂ ಅಲ್ಲ.’
ಸಾಮಾನ್ಯವಾಗಿ ಪುಟ್ಟೇಗೌಡನಿಗೆ ಕಾಫಿಕೊಡುವಾಗ ತಾನೂ ಅದನ್ನು ಸವಿಯುತ್ತಿದ್ದ ಕೇಶವನಿಗೆ ಖುಷಿಯಾಯಿತು. ಗೌರಿ ಕಡೆ ನೋಡಿದ. ಕಾಫಿ, ಮಾಡುವುದು ಗೌರಿಯ ಕೆಲಸ.
ಕಾಫಿಯ ತಯ್ಯಾರಿ ಬೀಜವನ್ನು ಹುರಿಯುವುದರಿಂದ ಶುರುವಾಯಿತು; ಅದರ ಚಟಪಟ ಮುಗಿದು, ಅದರ ಹುರಿದ ವಾಸನೆ ಮನೆಯೆಲ್ಲ ಹರಡಿ, ಒಂದು ಪುಟ್ಟಗಾಣಕ್ಕೆ ಹುರಿದ ಬೀಜವನ್ನು ಹಾಕಿ ಕೈಯಿಂದ ಸರಸರ ತಿರುಗಿಸಿ ಪುಡಿಮಾಡುವಾಗ ಗೌರಿಯ ಬಳೆ ಸದ್ದೂ ಆಗಿ, ಅದೆಷ್ಟು ಹೊತ್ತೋ ಆದ ಮೇಲೆ, ಪುಡಿಯನ್ನು ಕುದಿಯುವ ನೀರಿಗೆ ಹಾಕಿ ಈಗ ಮುಚ್ಚಿಟ್ಟಿರಬೇಕು. ಕಾಫಿ ಇಳಿದ ಮೇಲೆ ಅದಕ್ಕೆಂದೇ ಇರುವ ತೆಳುವಾದ ಬಟ್ಟೆಯಿಂದ ಅದನ್ನು ಸೋಸಿ, ಕಾಯಿಸಿದ ದಪ್ಪಹಾಲನ್ನು ಅದಕ್ಕೆ ಸುರಿದು, ಕಾಫಿಗೆಂದೇ ಕಾದಿಟ್ಟ ಸಕ್ಕರೆಯನ್ನು ಬೆರೆಸಿ ಇನ್ನೇನು ಗೌರಿ ಅದನ್ನು ತರಲಿದ್ದಾಳೆ… ಎಂದುಕೊಳ್ಳುತ್ತ ಕೇಶವ ಶಾಸ್ತ್ರಿಗಳನ್ನು ಮಾತಿನಲ್ಲಿ ತೊಡಗಿಸಿದ್ದ. ಕಾಫಿಯ ಪುಡಿಯ ವಾಸನೆ ಮತ್ತು ಅದರ ತಯ್ಯಾರಿಯ ಶಬ್ದಗಳನ್ನು ಕೇಳುತ್ತಲೇ ಅದರ ಸ್ವಾದವನ್ನು ಊಹಿಸುತ್ತ ಕೂತ ಶಾಸ್ತ್ರಿಗಳು ಕೇಶವನ ಮಾತಿಗೂ ತನ್ನ ಮನಸ್ಸು ಕೊಟ್ಟಿದ್ದರು.
ಮಾತಾಡುತ್ತಿದ್ದುದೂ ಊಟಕ್ಕೆ ಸಂಬಂಧಪಟ್ಟ ಗಂಭೀರವಾದ ವಿಷಯಗಳೆ: ಈಚೆಗೆ ತಮ್ಮ ಜಾತಿಯ ಬ್ರಾಹ್ಮಣರೆಲ್ಲರೂ ಹೋಟೆಲಿಟ್ಟು ಅನ್ನವಿಕ್ರಯ ಮಾಡುತ್ತಿರುವುದು ಧರ್ಮ ಸಮ್ಮತವೆ? ಬಂಗಾಳದ ಬ್ರಾಹ್ಮಣರಿಗೆ ಮೀನಿನ ನಿಷೇಧವಿಲ್ಲಂತೆ ನಿಜವೆ?
ಏನನ್ನಾದರೂ ತಿನ್ನಬಹುದಾದ ಅವಧೂತಪಥ, ಆಡಿನ ಹಾಲು ಕಡಲೇಬೀಜದ ವ್ರತದ ಗಾಂಧೀಜಿ, ನಾಯಿಯ ಮಾಂಸವನ್ನೂ ದುರ್ಭಿಕ್ಷೆಯಲ್ಲಿ ದೇವತೆಗಳಿಗೆ ಅರ್ಪಿಸಲು ತಯಾರಾಗಿದ್ದ ವಿಶ್ವಾಮಿತ್ರ-ಹೀಗೇ ಮಾತು ಹರಿದು ಹೇಗೋ ಧಾರವಾಡದ ಫೇಡ ನೆನಪಾಗಿ, ಶಾಸ್ತ್ರಿಗಳಿಗೆ ಸಂಗೀತಗಾರರೊಬ್ಬರು ನೆನಪಾಗಿ, ಕೇಶವನಿಗೆ ಕರೀಂಖಾನರು ತೀರ್ಥಹಳ್ಳಿಯಲ್ಲಿ ಬಂದು ಹಾಡಿದ್ದನ್ನು ಯಾರೋ ಸಂಗೀತಗಾರರು ವರ್ಣಿಸಿದ್ದು ನೆನಪಾಗಿ, ಕೇಶವನನ್ನು ಹಾಡುವಂತೆ ಶಾಸ್ತ್ರಿಗಳು ಪ್ರೇರೇಪಿಸುತ್ತಿದ್ದಂತೆ ಎರಡು ಕಂಚಿನ ಲೋಟಗಳಲ್ಲಿ, ಅದರ ಅಂಚಿನ ಮೇಲೆ ನೊರೆಗಳು ಗುಳ್ಳೆಯಾಗಿ ಒಡೆಯುವ ಬಿಸಿಬಿಸಿ ಕಾಫಿಯನ್ನು ಗೌರಿ ತಂದಿಟ್ಟಳು. ಶಾಸ್ತ್ರಿಗಳು ತಮ್ಮ ಹೆಗಲಿನ ಮೇಲಿನ ಪಾಣಿ ಪಂಚೆಯಿಂದ ಬಿಸಿ ಲೋಟವನ್ನು ಎತ್ತಿ, ಊದಿ, ಒಂದು ಗುಟುಕು ಕಾಫಿಯನ್ನು ಕಣ್ಣುಮುಚ್ಚಿ ಹೀರಿದರು. ಅವರು ಪಟ್ಟಂತೆ ತೋರಿದ ಹಿತದಿಂದ ಕೃತಾರ್ಥನಾಗಿ ತಾನೂ ಕಾಫಿಯನ್ನು ಹೀರುತ್ತ ಕೇಶವ ಸುಖಿಸಿದ.
ಶಾಸ್ತ್ರಿಗಳು ಆಡಿಬಿಟ್ಟಿದ್ದ ಮಾತಿಗೆ ಹಿಂದಿರುಗಿದರು:
‘ಅನ್ನ ವಿಕ್ರಯದ ಮಾತು ಆಡಿದಿರಿ ಅಲ್ಲವೆ? ಈ ಕಾಲದಲ್ಲಿ ಯಾರು ಶ್ರೋತ್ರಿಯ ರಾಗಲು ತಯ್ಯಾರಿದ್ದಾರೆ ಹೇಳಿ. ನನ್ನ ತಮ್ಮನ ಮಗನೊಬ್ಬ ಬೆಂಗಳೂರಿನಲ್ಲಿ ಹೋಟೆಲಿಟ್ಟು ಚೆನ್ನಾಗಿ ದುಡ್ಡು ಮಾಡಿದ್ದಾನೆ. ಇನ್ನೊಬ್ಬ ಊರಲ್ಲೇ ಬಟ್ಟೆಯಂಗಡಿ ತೆರೆದಿದ್ದಾನೆ; ಅದೂ ವೇದ ಪಾಠವಾದ ಮೇಲೆ. ಕಾಲಾಯ ತಸ್ಮೈನಮಃ ಅನ್ನೋದು ಅದಕ್ಕೇ.’
ಶಾಸ್ತ್ರಿಗಳ ಎದುರು ಗೌರಿ ಎಲೆಯಡಿಕೆ ತಟ್ಟೆಯಿಟ್ಟಳು. ದ್ವಾದಶಿಯ ಬೆಳಗಿನ ಝಾವ ಶಾಶ್ವತವಾದ ಅವಧಿಯದು ಎನ್ನುವಂತೆ ಶಾಸ್ತ್ರಿಗಳು ವೀಳ್ಯದ ಸೇವನೆಯನ್ನು ವಿಧಿವತ್ತಾಗಿ ಪ್ರಾರಂಭಿಸಿದರು. ಒಂದು  ಚಿಗುರಾದ ಎಲೆಯನ್ನು ಮೊದಲು ಎತ್ತಿ ನೋಡಿ ಆರಿಸಿದರು. ಅದರ ತೊಟ್ಟು ತೆಗೆದರು. ಅದರ ಕುಡಿಯನ್ನು ಚಿವುಟಿ ತೆಗೆದರು.  ಚಿವುಟಿದ ತುದಿಯನ್ನು ಹಣೆಗೆ ಒತ್ತಿ ತಂಗಿಸಿದರು. ಅಡಿಕೆಯಲ್ಲಿ ಹಸವೊಂದನ್ನು ಹುಡುಕಿ ಅದನ್ನು ಬಾಯಿಗೆ ಎಸೆದು ಇನ್ನೂ ಗಟ್ಟಿಯಿದ್ದ ಹಲ್ಲಿನಿಂದ ಅಗಿದರು. ಸುಳಿ ಎಲೆಯ ಮೇಲ್ಪದರವನ್ನೇ ಬಲು ಸೂಕ್ಷ್ಮವಾಗಿ ಸುಲಿದರು. ಬೆಣ್ಣೆಯಂತೆ ಮೃದುವಾಗಿದ್ದ ಸುಣ್ಣವನ್ನು ಅದಕ್ಕೆ ಹಚ್ಚಿದರು. ಎಲೆಯನ್ನು ಮುರಿಯದಂತೆ ಜೋಕೆಯಾಗಿ ಮಡಿಸಿ ಬೆರಳಿಗೆ ಸಿಕ್ಕಿಸಿ ಇನ್ನೊಂದು ಅದೇ ಗುಣದ ಎಲೆ ಹುಡುಕಿ ಪರೀಕ್ಷಿಸಿದರು. ಮೆಚ್ಚಿ ಅದೇ ವೀಳ್ಯೋಪಚಾರವನ್ನು ಶುರುಮಾಡಿದರು. ಕೇಶವನ ಮಾತಿಗೆ ಈ ನಡುವೆ ಹೂ ಹೂ ಎನ್ನುತ್ತಿದ್ದರು. ಕೇಶವನೂ ಪುಟ್ಟೇಗೌಡನ ಜೊತೆ ವೀಳ್ಯ ಸೇವಿಸುವವನಾದರೂ ಇನ್ನೂ ತಾನು ಮದುವೆಯಾಗಿ ಗೃಹಸ್ಥ ಧರ್ಮವನ್ನು ಯಥಾವತ್ತಾಗಿ ಸ್ವೀಕರಿಸದಿರುವುದರಿಂದ ಶಾಸ್ತ್ರಿಗಳ ಎದುರು ಸುಮ್ಮನೇ ಕೂತು ಮಾತಾಡುತ್ತಿದ್ದ.
ಶಾಸ್ತ್ರಿಗಳು ಪ್ರಸನ್ನರಾಗಿರುವುದನ್ನು ಗಮನಿಸಿದ ಅಕ್ಕು ಒಳಗೆ ಹೋದಳು. ಗೌರಿ ಬಚ್ಚಲೊಲೆಯಲ್ಲಿ ಮೈ ಕಾಯಿಸಿಕೊಳ್ಳುತ್ತ ಏನೋ ಓದುತ್ತಿರಬೇಕು. ಪ್ರಶಸ್ತವಾದ ಸಮಯ. ಟ್ರಂಕಿನಿಂದ ಗೌರಿಯ ಜಾತಕ ತೆಗೆದು ಶಾಸ್ತ್ರಿಗಳ ಎದುರು ಅದನ್ನು ಇಟ್ಟು ದಾಕ್ಷಿಣ್ಯಪಡುತ್ತ ಹೇಳಿದಳು.
‘ನಮ್ಮ ಹುಡುಗಿಯ ಜಾತಕ ತಾವು ನೋಡಿ ಹೇಳಬೇಕು. ಅವಳಿಗೆ ಅನುರೂಪನಾದ ವರ ನಿಮಗೆ ಗೊತ್ತಿದ್ದರೆ ಕನ್ಯಾಸೆರೆಯಿಂದ ನಾವು ಬಿಡುಗಡೆ ಪಡೆಯುವಂತೆ ತಾವು ಉಪಕಾರ ಮಾಡಬೇಕು’
ವರ ಹೋಟೆಲಿಟ್ಟವ ಆಗಿರಬಾರದು; ಗೌರಿಗೆ ಹೋಟೆಲಿಟ್ಟವರನ್ನು ಮದುವೆಯಾಗುವುದು ಇಷ್ಟವಿಲ್ಲ; ಆದರೆ ವರ ವಿದ್ಯಾವಂತನಾಗಿರಬೇಕು; ತೀರಾ ಮಡಿಗಿಡಿ ಮಾಡುವ ಕುಟುಂಬವಾದರೆ ಈ ನಮ್ಮ ಮಗು ಒಪ್ಪಳು. ಇತ್ಯಾದಿ ಅಕ್ಕು ಹೇಳಲಿಲ್ಲ. ವರ ಇದ್ದಾನೆ ಎಂದು ಆದ ಮೇಲೆ ಮಾತಾಡಿದರಾಯಿತು ಎಂದು ಶಾಸ್ತ್ರಿಗಳ ಎದುರು ಕೂತು ಕಾದಳು.
ಕೇಶವ ಕಂಬಕ್ಕೊರಗಿ ನಿಂತು ಸದ್ಯ ಗೌರಿ ಅಲ್ಲಿಲ್ಲವೆಂದು ಸಮಾಧಾನ ಪಟ್ಟ. ಶಾಸ್ತ್ರಿಗಳು ಜಾತಕ ಪರೀಕ್ಷಿಸಿ, ಕಣ್ಣು ಮುಚ್ಚಿ ಕೈ ಬೆರಳುಗಳಲ್ಲಿ ಎಣಿಸುತ್ತ, ಬಾಯಲ್ಲಿ ತಮಗೇ ಏನೋ ಅಂದುಕೊಳ್ಳುತ್ತ ಕೆಲಹೊತ್ತು ಕಳೆದರು. ಸೊಂಟದಿಂದ ನಸ್ಯದ ಡಬ್ಬಿ ತೆಗೆದು ಒಂದು ಪುಟ್ಟ ಚಿಟಿಕೆಯನ್ನು ಸಶಬ್ದವಾಗಿ ಎರಡು ಮೂಗಿಗೂ ಸೇವಿಸಿ ನಿಧಾನವಾಗಿ ಗಂಭೀರವಾಗಿ ಶುರುಮಾಡಿದರು.
‘ಸುಲಭವಾದ ಜಾತಕವಲ್ಲ; ಜಾತಕವೇಕೆ? ಮುಖದಿಂದಲೇ ತಿಳಿಯುತ್ತೆ – ಮಂಗಳ ಗೌರಿ ಇವಳಲ್ಲಿ ನೆಲೆಸಿದ್ದಾಳೆ. ಮೂರು ಲೋಕಗಳ ವಿದ್ಯಮಾನಗಳನ್ನೂ ಅರಿಯಬಲ್ಲ ಯೋಗ ಪ್ರಾಪ್ತಿಯಾಗಿರುವಂತೆ ತೋರುತ್ತದೆ. ಕಾಲವಾದ ಇವಳ ತಂಗಿಯೇ ವಿದ್ಯಾರೂಪಿಣಿಯಾದ ಶಕ್ತಿಯಾಗಿ ಇವಳಲ್ಲಿ ನೆಲೆಸಿದ್ದಾಳೆ. ಸಾಕ್ಷಾತ್ ಶಿವನೇ ಮನುಷ್ಯರೂಪಿಯಾಗಿ ಹುಟ್ಟಿಬಂದರೆ ಇವಳಿಗೆ ಅನುಕೂಲವಾಗುವ ಜಾತಕ ಪಡೆದಿರುತ್ತಾನೆ. ಪುರುಷ ಗಂಧರ್ವನೊಬ್ಬ ಇವಳಲ್ಲಿ ಅನುರಕ್ತನಾಗಲಿದ್ದಾನೆ; ದನಗಾಹಿಯಾದ ವನದೇವತೆಯೊಂದು ಇವಳಲ್ಲಿ ಮೋಹಿತವಾಗಲಿದೆ. ಇಂಥ ಶಕ್ತಿಗಳ ಸಾನ್ನಿಧ್ಯದಲ್ಲಿ ಇವಳು ಪೂರ್ಣ ಸ್ತ್ರೀಯಾಗಿ ಲೋಕಕ್ಕೆ ಮಂಗಳ ಉಂಟು ಮಾಡಲಿದ್ದಾಳೆ. ಗ್ರಹಗಳ ಗತಿ ಈಗಿರುವಂತೆ ನೋಡಿದರೆ ಇವಳ ವಿಕಾಸಕ್ಕನುಗುಣವಾಗಿ ಗ್ರಹಗಳೇ ತಮ್ಮ ಗತಿಯಲ್ಲಿ ಬದಲಾಗಬಹುದು. ನಿತ್ಯ ಸತ್ತು ಹುಟ್ಟುವ ನಿತ್ಯರಿದ್ದಾರೆ ಎಂದು ಯೋಗಿಗಳು ಒಬ್ಬರು ನನಗೆ ಹೇಳಿದ್ದರು. ಇವಳು ಅಂತಹ ನಿತ್ಯೆ… ಲಜ್ಜಾರೂಪಿಯಾಗಿ ದೇವಿ ಇವಳಲ್ಲಿ ನೆಲೆಸಿರುತ್ತಾಳಾದ್ದರಿಂದ ಇವಳು ಮಾತಾಡಿ ಏನನ್ನೂ ಬಹಿರಂಗಪಡಿಸಳು; ತನ್ನ ಶಕ್ತಿಯನ್ನು ತಾನೇ ಅರಿತವಳಂತೆ ವರ್ತಿಸಳು….
‘ಪುರಾಣದ ಕೆಲವು ಸ್ತ್ರೀರತ್ನಗಳು ಹೇಗೆ ಕೆಲವು ದೈವಿಕ ಶಕ್ತಿಗಳ ಜೊತೆ ಸಂಘರ್ಷಿಸಿ ಲೋಕಕಲ್ಯಾಣಕ್ಕೆ ಕಾರಣರಾದರು – ನಿಮಗೆ ಗೊತ್ತಿದೆ. ಅಹಲ್ಯಾ, ದ್ರೌಪದೀ, ತಾರಾ, ಸೀತಾ, ಮಂಡೋದರೀ – ಈ ಪಂಚಕನ್ಯಾರನ್ನು ನಾವು ನಿತ್ಯ ಸ್ತುತಿ ಮಾಡುತ್ತೇವಲ್ಲವೆ? ದ್ರೌಪದಿಯೊಬ್ಬಳನ್ನು ಬಿಟ್ಟರೆ ಉಳಿದವರು ಸುಮ್ಮನೇ ಇದ್ದಂತೆ ತೋರಿದವರು; ನೊಂದವರು, ಬೆಂದವರು, ಅಹಲ್ಯೆಯಂತೆ ಆಸೆಪಟ್ಟವರು… ಸೃಷ್ಟಿಯ ಲೀಲೆಯನ್ನು ತಮ್ಮ ಮುಖೇನ ವ್ಯಕ್ತಗೊಳಿಸಿದವರು… ಹೀಗೇ ನೋಡಹೋದರೆ ದೇವಿಯರೂ ಶಾಪವಿಮುಕ್ತಿಗಾಗಿ ನರ ಮನುಷ್ಯರನ್ನು ಕೂಡಬೇಕಾಗಿ ಬಂದ ಕಥೆಗಳಿವೆ… ಗಂಗೆಯ ಕಥೆ ಗೊತ್ತಿರಬೇಕು…
‘ನನ್ನ ಮಾತಿನಿಂದ ತಾಯಿ ತೃಪ್ತರಾಗಿಲ್ಲವೆಂದು ನನಗೆ ಗೊತ್ತು. ಮಗಳಿಗೆ ಮದುವೆಯಾಗುತ್ತದೆಯೇ, ಯಾವಾಗ ಎಂಬುದು ತಾಯಿಯ ಪ್ರಶ್ನೆ. ಆಗುತ್ತಾಳೆ ಎಂಬುದು ಉತ್ತರ, ಯಾವಾಗ ಎಂದರೆ ಸದ್ಯ ನನಗದು ತೋರದು. ಅವ್ಯಕ್ತದ ಅಪಾರತೆಯಲ್ಲಿ ಇವಳೊಬ್ಬ ಯಾತ್ರಿಕಳು. ಈ ಯಾತ್ರೆ ಫಲಕಾರಿಯಾಗಬೇಕೆಂಬುದು ದೈವ್ಯೆಚ್ಛೆಯಾಗಿರುವಂತೆ ನನಗೆ ತೋರುತ್ತಿದೆ… ದೈವೇಚ್ಛೆಯೇ ಹಾಗಿರುವಾಗ ನಾವು ಆತಂಕಪಟ್ಟು ಪ್ರಯೋಜನವಿಲ್ಲ. ಈ ಮನೆಯಲ್ಲಿ ಪ್ರತಿನಿತ್ಯ ಎಷ್ಟು ಪುಣ್ಯ ಸಂಚಯವಾಗುತ್ತಿದೆ ಪರಮ ಭಾಗವತರಂತಿರುವ ನಿಮ್ಮ ತಮ್ಮಯ್ಯನಿಂದ, ಮತ್ತು ಪಂಚೇಂದ್ರಿಯಗಳೂ ತಾಯಿಯ ಕರುಳೇ ಆಗಿಬಿಟ್ಟಂತಿರುವ ನಿಮ್ಮಿಂದ ಎಂದರೆ, ಈ ನಿಮ್ಮ ದಿನನಿತ್ಯದ ಪುಣ್ಯ ಸಂಚಯವೇ ನಿಮ್ಮ ಮಗಳ ಒಳಗಿರುವ ದೇವಿಯ ಆಹಾರವಾಗಿದೆ. ನೀವೂ ಇದನ್ನು ನಿಮ್ಮ ಪುಣ್ಯದ ಫಲವೆಂದು ತಿಳಿಯುವುದಿಲ್ಲ. ನಿಮ್ಮ ಮಗಳೂ ಹಾಗದನ್ನು ತಿಳಿಯುವ ಗೋಜಿಗೆ ಹೋಗುವವಳೇ ಅಲ್ಲ. ಆದರೂ ನಿಮ್ಮ ಮನಸ್ಸಿಗಿದನ್ನು ಗೋಚರಿಸುವಂತೆ ಮಾಡಿ ನಾನು ತಪ್ಪು ಮಾಡಿದೆ. ಆದರೆ ಪಿರಿಪಿರಿ ಮಾಡಿಕೊಳ್ಳುವ ನಿಮ್ಮ ಸ್ವಭಾವಗತವಾದ ಸಿಟ್ಟಿನಲ್ಲಿ ನೀವಿದನ್ನು ಮರೆಯುತ್ತೀರಿ; ಹುಡುಕಾಟಿಕೆಯ ಕುಶಾಲಿನಲ್ಲಿ ನಿಮ್ಮ ಮಗಳೂ, ಈ ತಮ್ಮಯ್ಯನೂ ಇದನ್ನು ಮರೆತಿರುತ್ತಾರೆ… ಪರವಾಗಿಲ್ಲ; ವಾಗ್ದೋಷದಿಂದ ನಾನು ಪಾರಾಗಿದ್ದೇನೆ…’
ಅಕ್ಕು ತೆಂಗಿನ ಕಾಯಿ ವೀಳ್ಯವನ್ನು ಹರಿವಾಣದಲ್ಲಿಟ್ಟು ತಂದಳು. ಈ ಹರಿವಾಣದಲ್ಲಿ ಹಳೆಯ ಕಾಲದ ಬೆಳ್ಳಿಯ ಒಂದು ರೂಪಾಯಿ ನಾಣ್ಯವನ್ನೂ ದಕ್ಷಿಣೆಯಾಗಿ ಇಟ್ಟಿದ್ದಳು. ಬಚ್ಚಲೊಲೆಯ ಎದಿರು ಕುಕ್ಕುರುಕಾಲಲ್ಲಿ ಕೂತು ಮೈಕಾಯಿಸಿಕೊಳ್ಳುತ್ತ ಓದುತ್ತಿದ್ದ ಗೌರಿಯನ್ನು ಸಿಟ್ಟಿನಲ್ಲಿ ಕರೆದಳು. ನಗುತ್ತ ಬಂದ ಗೌರಿಗೆ ಹರಿವಾಣ ಕೊಟ್ಟಳು. ಗೌರಿ ಹರಿವಾಣವನ್ನು ಶಾಸ್ತ್ರಿಗಳ ಎದುರಿಟ್ಟು ಕಾಲುಮುಟ್ಟಿ ನಮಸ್ಕಾರ ಮಾಡಿದಳು. ಸುಮಂಗಲಿಯಾಗಿ ಬೇಗ ತಾಯಿಯಾಗು ಎಂದು ಶಾಸ್ತ್ರಿಗಳು ಹರಸಿದರೆಂದು ಅಕ್ಕುಗೆ ಸಮಾಧಾನವಾಯಿತು.
ಶಾಸ್ತ್ರಿಗಳು ತಮ್ಮ ಜೋಳಿಗೆಯಲ್ಲಿ ಫಲತಾಂಬೂಲವನ್ನು ತುಂಬಿಕೊಂಡು ಎದ್ದುನಿಂತರು. ಕೊಂಚ ದೂರದಲ್ಲಿದ್ದ ಬಾಗಿಲನ್ನು ದಾಟಲೆಂದು ಪೂರ್ವಭಾವಿಯಾಗಿ ದೊಡ್ಡ ಜುಟ್ಟಿನ ತಮ್ಮ ತಲೆತಗ್ಗಿಸಿ, ಜೋತುಬಿದ್ದ ಭಾರವಾದ ರುದ್ರಾಕ್ಷಿಸರವನ್ನು ಎದೆಗವಚಿ, ಇನ್ನೇನು ನಡೆಯಲು ತಯಾರಾಗಿದ್ದಂತೆ ಕಂಡ ಆರಡಿ ಎತ್ತರದ ಮಹಾರಾಯರು ಏನೋ ನೆನಪಾದವರಂತೆ ನಿಂತು. ಸೊಂಟದಿಂದ ನಸ್ಯ ತೆಗೆದು ಸೇವಿಸಿದರು. ಕೂತು ‘ಸಾವಿತ್ರಿ’ ಎಂದರು.
ಅಕ್ಕು ಬೆಚ್ಚಿದಳು. ತನ್ನನ್ನು ಹೆಸರು ಹಿಡಿದು ಕರೆದವರೇ ಇಲ್ಲ. ಎಷ್ಟೋ ವರ್ಷಗಳ ಹಿಂದೆ ಲಂಗದಲ್ಲಿದ್ದವಳನ್ನು ಅಪ್ಪನೊ ಅಮ್ಮನೊ ಹೆಸರು ಹಿಡಿದು ಕರೆದದ್ದು ಇದೆ. ತನ್ನಷ್ಟಕ್ಕೆ  ತಾವೇ ಕವಡೆ ಆಡಿಕೊಳ್ಳುವುದರಲ್ಲಿ ನಿಸ್ಸೀಮೆ ಅವಳು ಆಗ. ನಾಲ್ಕು ಕವಡೆಗಳನ್ನು ಒಟ್ಟಾಗಿ ಮೇಲೆ ಹಾರಿಸಿ, ಅಷ್ಟನ್ನೂ ಕೆಳಗೆ ಬೀಳಗೊಡದಂತೆ ಮುಂಗೈ ಮೇಲೆ ಹಿಡಿದು, ಮತ್ತದನ್ನು ಮೇಲೆ ಹಾರಿಸಿ ಅಂಗೈಯಲ್ಲಿ ಹಿಡಿಯುವುದರಲ್ಲಿ ಬಲು ಖುಷಿ ಅವಳಿಗೆ. ‘ಸಾವಿತ್ರಿ’ ಎಂದು ಅಪ್ಪ ಕರೆದದ್ದಾದರೆ, ಅದು ಪ್ರೀತಿಯಲ್ಲಿ – ಎಲೆಯಡಿಕೆ ಹರಿವಾಣದಲ್ಲಿ ಎಂದು ಕೇಳಲು; ಅಮ್ಮ ಕರೆದದ್ದಾದರೆ, ಏನೋ ಕೆಲಸ ಹೇಳಲು ಅಥವಾ ತಲೆಯಾಕೆ ಬಾಚಿಕೊಂಡಿಲ್ಲ ಎಂದು ಗದರಿಸಲು. ಸುಮ್ಮನೇ ಏನೋ ಹೇಳಲು ‘ಸಾವಿತ್ರಿ’ ಎಂದು ಕರೆಸಿಕೊಂಡ ಜ್ಞಾಪಕವಿಲ್ಲ.
‘ಗೊತ್ತು, ನೀವು. ಈಗ ಎಲ್ಲರಿಗೂ ಅಕ್ಕಯ್ಯ ಮಾತ್ರ. ನಾನು ಯಾಕೆ ನಿಮ್ಮನ್ನು ಸಾವಿತ್ರಿ ಎಂದು ಕರೆದೆನೆಂದು ಕೇಳುವಿರೊ? ಹೇಳುತ್ತೇನೆ ಕೇಳಿ. ನಾನು ನಿಮಗಿಂತ ಹಿರಿಯ. ಹಿರಿತನದ ಭಾರವನ್ನೆಲ್ಲ ಹೊರಲು ನೀವೊಬ್ಬರೇ ಇರೋದು ಅಂತ ತಿಳಿದು ನೀವು ತುಂಬ ಬಳಲಿದಂತೆ ತೋರುತ್ತೆ ನನಗೆ. ನಿಮಗಿಂತ ಹಿರಿಯನೊಬ್ಬನಿದ್ದಾನೆಂದು ತಿಳಿದು ನಿಮ್ಮ ಭಾರ ಕೊಂಚ ಹಗುರಾಗಲಿ ಎಂದು ನಾನು ಹೀಗೆ ವಟವಟಿಸುತ್ತಿದ್ದೇನೆ….
ಇನ್ನೊಂದು ಮಾತು. ನೀವು ಹುಟ್ಟಿದ್ದು ಪ್ರಥಮನ ಏಕಾದಶಿ ದಿನವೆಂದು ನಾನು ಹೇಗೆ ಪತ್ತೆ ಮಾಡಿದೆ ನೀವು ಕೇಳಬಾರದು. ಹುಟ್ಟಿದ್ದೇ ತಾಯಿಯ ಹಾಲು ಕುಡಿದು ವ್ರತಭಂಗವಾಗಿದೆ ಎಂದು ನೀವು ಅಂದುಕೊಳ್ಳುವ ಪ್ರಾಣಿ. ಹಾಗೆಂದುಕೊಳ್ಳಬೇಕಾಗಿಲ್ಲ ಎಂದು ಶ್ರೋತ್ರಿಯನಾದ ನಾನು ನನ್ನ ಮಗಳಂತಿರುವ ನಿಮಗೆ ಹೇಳುತ್ತಿದ್ದೇನೆ. ಆಯಿತಾ? ಮುಂದೆ ಕೇಳಿ….
ದೇವಿಯ ಆರಾಧಕನಾದ ನನಗೆ ಮಗಳು ಹುಟ್ಟಲಿಲ್ಲ. ದೇವತಾಶಕ್ತಿಯ ಒಂದಂಶವಾದರೂ ಇಲ್ಲದ ಹೆಣ್ಣಿಲ್ಲವೆಂದೇ ನಾನು ನಂಬಿರೋದು. ನೀವು ನಿಮ್ಮ ಕರ್ಮಕ್ಕೆ ಎಷ್ಟು ಅಂಟಿಕೊಂಡಿದ್ದೀರಿ ಎಂದರೆ, ಛೆ ಪಾಪ, ನಿಮಗೆ ಯಾವ ಕರ್ಮವೂ ಅಂಟಿಕೊಳ್ಳಲಾರದು.
ಏನೋ ಹೇಳಹೋಗಿ ಏನೋ ಹೇಳುತ್ತಿದ್ದೇನೆ. ನೀವು ತಿನ್ನಿಸಿದ ದೋಸೆ ಸ್ವಲ್ಪ ಹೆಚ್ಚಾಗಿ ಒಳಗಿರುವ ಪರಮಾತ್ಮ ಕುಗುರುತ್ತಿದ್ದಾನೆಂದು ತೋರುತ್ತದೆ. ನಗಬೇಡಿ…
ನೀವು ಹುಟ್ಟಿದ್ದ ಪ್ರಥಮನ ಏಕಾದಶಿಯ ಒಂದು ಬುಧವಾರ. ಪುಷ್ಯಾ ನಕ್ಷತ್ರದಲ್ಲಿ, ನಿಮಗೆ ಪುತ್ರ ಸಂತಾನದ ಯೋಗವಿದೆಯೆಂದು ಜ್ಯೋತಿಷ್ಯ ಹೇಳುತ್ತದೆ. ಆದರೆ ಹೇಗೆ ಎಂದು ಕೇಳಬೇಡಿ. ಜ್ಯೋತಿಷ್ಯ ಸುಳ್ಳಾಗುವುದಿಲ್ಲ ಎಂದರೆ ಗಾಬರಿಯಾಗಬೇಡಿ. ಸ್ವಂತದ ಹೊಟ್ಟೆಯಿಂದ ಹುಟ್ಟಿದ್ದು ಮಾತ್ರ ನಿಜ ಶಿಶುವಲ್ಲ; ನಿಮ್ಮಲ್ಲಿ ಮಾತೃಭಾವ ಹುಟ್ಟಿಸುವುದೆಲ್ಲವೂ ನಿಮ್ಮ ಭಾವಲೋಕದ ಶಿಶುಗಳೆ. ನೀವು ಸಾಕಿದ ಎರಡು ಮಕ್ಕಳೂ ನಿಮ್ಮ ಮಕ್ಕಳೇ ಆದರು. ಈ ಪರಮ ಭಾಗವತನಾದ ನಿಮ್ಮ ತಮ್ಮಂದಿರೂ ನಿಮ್ಮ ಶಿಶುವೇ ಆಗಿಬಿಟ್ಟರು.
ಪರಮ ಅನುರಾಗವೇನು, ವೈರಾಗ್ಯವೇನು – ಎರಡೂ ಒಂದೆ ನಿಮಗೆ, ಖಂಡಿತ ನಿಮ್ಮಂತಹ ಹೆಣ್ಣಿಗೆ…’
ಕೃಷ್ಣಶಾಸ್ತ್ರಿಗಳ ಕಣ್ಣುಗಳು ಹೊಳೆಯುತ್ತಿದ್ದವು. ಕತ್ತಿನಲ್ಲಿದ್ದ ರುದ್ರಾಕ್ಷಿ ಸರವನ್ನು ಹಿಡಿದು ಅವರು ಶಿವ ಶಿವ ಎಂದರು. ಅಕ್ಕು ಅವರ ಕಾಲು ಮುಟ್ಟಿ ನಮಸ್ಕರಿಸಿದಳು. ಇನ್ನೊಮ್ಮೆ ತಾನು ಹುಟ್ಟಿಬರದಂತೆ ಹಿರಿಯರ ಆಶೀರ್ವಾದವಾಗಲಿ ಎಂದು ಮನಸ್ಸಿನಲ್ಲೇ ಅಂದುಕೊಂಡಳು. ಅವಳ ಆಸೆಯನ್ನು ತಿಳಿದವರಂತೆ ಶಾಸ್ತ್ರಿಗಳು ನಸುನಕ್ಕರು.
ಇನ್ನೊಂದು ಮಾತು ಹುಟ್ಟುವುದು ಸಾಧ್ಯವಿಲ್ಲ ಎನ್ನುವ ಮೌನದಲ್ಲಿ ಶಾಸ್ತ್ರಿಗಳು ಎದ್ದುನಿಂತರು. ತಲೆಬಾಗಿದರು. ಶಾಲು ಹೊದ್ದರು. ಪಾಣಿಪಂಚೆಯನ್ನು ಪೇಟವಾಗಿ ತಲೆಗೆ ಸುತ್ತಿಕೊಂಡು, ಇನ್ನಷ್ಟು ಬಾಗಿ ಹೊಸಲು ದಾಟಿದರು. ಉಣಗೋಲು ತೆಗೆದರು. ಹೊರಗೆ ನಿಂತಿದ್ದ ಪರಮ ಸಾಧು ಕೌಲಿಯನ್ನು ಸವರಿದರು. ಯಾವತ್ತೂ ಯಾರನ್ನೂ ಹಾಯದ, ಕೇವಲ ಅಲಂಕರವಾಗಿದ್ದ ತನ್ನ ಕೋಡುಗಳನ್ನು ಬಾಗಿಸಿ, ಅವರ ತೊಡೆಗಳಿಗೆ ತನ್ನ ಕತ್ತನ್ನು ಉಜ್ಜುತ್ತ ರೋಮಾಂಚನಗೊಂಡ ಹಸುವಿನ ಸ್ಪರ್ಶದಿಂದ ಸುಖಪಡುತ್ತಿರುವಂತೆ ಕಂಡರು. ನೋಡುತ್ತ ನಿಂತ ಕೇಶವನನ್ನು ಕಂಡು ನಸುನಕ್ಕರು. ಮತ್ತೆ ತನ್ನನ್ನು ಅಷ್ಟುದೂರ ಕಳಿಸಲು ಪಾಣಿಪಂಚೆಯನ್ನು ತಲೆಗೆ ಸುತ್ತಿ ತನ್ನ ಹಿಂದೆ ಹೊರಟು ನಿಂತ ಅವನನ್ನು ಕೈಸನ್ನೆಯಲ್ಲಿ ತಡೆದರು. ಪೂರ್ವಾಭಿಮುಖವಾಗಿ ಎಡಹೆಗಲಿಗೆ ಜೋಳಿಗೆ ನೇತು ಹಾಕಿ ಅವರ ವಯಸ್ಸನ್ನು ಊಹಿಸಲಾರದಂತೆ ಸರಸರ ನಡೆದು ಬಿಟ್ಟರು.
ನಾರದರನ್ನು ಕೇಶವ ನೆನೆದ. ಏನಾದರೂ ಮಾತಾಡದೆ ವಿಧಿಯಿಲ್ಲವೆನ್ನಿಸಿ ಬಾಯಿಗೆ ಬಂದದ್ದನ್ನು ಅಕ್ಕುಗೆ ಹೇಳಿದ :
‘ನಾರದರು ಪ್ರತ್ಯಕ್ಷರಾದರೆಂದರೆ ಒಂದೋ ಕಲಹ, ಅಥವಾ ಕಲ್ಯಾಣ, ಕಲ್ಯಾಣಕ್ಕೆ ಪ್ರಚೋದಿಸಿ ಕಲಹ; ಕಲಹ ಪ್ರಚೋದಿಸಿ ಕಲ್ಯಾಣ’.
ತಮ್ಮಯ್ಯನ ಮಾತನ್ನು ಕೇಳಿ ಅಕ್ಕು ಹುಸಿಮುನಿಸನ್ನು ನಟಿಸಿ ನಕ್ಕಳು. ಗೌರಿ ಅವಳ ಹೊಟ್ಟೆಯ ಮೇಲೆ ಕಿವಿಯಿಟ್ಟು ‘ಭಾವ ಶಿಶು ಒದೀತ ಇದೆ’ ಎಂದಳು.
‘ಛಿ, ಇದೆಂಥ ತಮಾಷೆ’ ಎಂದು ಅಕ್ಕು ತನ್ನ ಕೆಂಪು ಸೀರೆಯ  ಸೆರಗನ್ನು ಬೋಳು ತಲೆಯ ಮೇಲೆ ಎಳೆದುಕೊಂಡು ಗೌರಿಯನ್ನು ನೂಕಿದಳು. ಕೋಪಗೊಂಡಂತೆ ಕಾಣಲು ಪ್ರಯತ್ನಿಸಿದರೂ ಗೌರಿಯನ್ನು ಅಪರೂಪದವಳು ಎನ್ನುವಂತೆ ಕೊಂಚ ಬೆರಗಿನಲ್ಲಿ ಅಕ್ಕು ಕಂಡಳೆಂದು ಕೇಶವನಿಗೆ ತೋರಿತು.
೧೫
ಮಳೆಗಾಲ ಶುರುವಾದ್ದೆ ಗುಡ್ಡ ಹತ್ತುವುದಿರಲಿ, ಮನೆಯಿಂದ ಹೊರಹೋಗುವುದೇ ಒಂದು ಸಾಹಸದಂತೆ ಆಗಿಬಿಟ್ಟಿತು. ಕಾಲಿಟ್ಟಲ್ಲಿ ಕೆಸರು; ಕೊಟ್ಟಿಗೆಗೆ ಹೋಗಿ ಹಾಲು ಕರೆದು ಬರಲೂ ಕಂಬಳಿಯಕೊಪ್ಪೆ ಹಾಕಿಕೊಳ್ಳಬೇಕು. ಇಲ್ಲವಾದರೆ ಧಾರಾಕಾರವಾಗಿ ಸುರಿಯುವ ಮಳೆಯ ತಣ್ಣೀರಿನ ಸ್ನಾನ. ಕಾಲುಬೆರಳು ಸಂದಿಯಿಂದ ಪಿಚಕ್ಕೆನ್ನುವ ಕೆಸರು. ಇಡೀ ಆಕಾಶ ನಕ್ಕಂತೆ ಹೊಳವಾಗುವುದುಂಟು; ಆದರೆ ಯಾವ ಹೊತ್ತಲ್ಲಿ ಹೇಳುವಂತಿಲ್ಲ. ನಕ್ಕ ಆಕಾಶ ಇದ್ದಕ್ಕಿದ್ದಂತೆ ಕಪ್ಪಾಗಿ, ಮಿಂಚು ಈ ಕಪ್ಪನ್ನು ಸೀಳಿ, ಕಾಡು ಪ್ರಾಣಿಯೊಂದು ಆಕಾಶದಲ್ಲಿ ಅಲೆಯುವಂತೆ ಗುಡುಗು ಓಡಾಡಿ, ಥಟ್ಟನೇ ಹೀಗೆ ಓಡಾಡಿದ್ದೇ ಕ್ರೂರ ಸಿಡಿಲಾಗಿ ದೂರದ ಬೆಟ್ಟವನ್ನು ಢಿಕ್ಕಿಸಿ ಬಡಿದು, ಏನೂ ತೋರದೆ ಕೂತವರನ್ನು ದಂಗುಬಡಿಸುತ್ತದೆ.
ಕೇಶವ ಜಪಿಸುತ್ತಲೋ ಓದುತ್ತಲೋ ಕೂತು ಕಾಲ ತಳ್ಳುತ್ತಾನೆ. ಅವನ ಮಾತುಗಾರಿಕೆ ಮಳೆಗಾಲದಲ್ಲಿ ಬಂದಾಗಿ ಬಿಡುತ್ತದೆ. ಎಲ್ಲೆಂದರೆ ಅಲ್ಲಿ ಮಾಡಿನ ಹುಲ್ಲಿನಿಂದ ನೀರಿಳಿಯುವುದು ಶುರುವಾದ್ದೆ ಅಕ್ಕುವೂ ಗೌರಿಯೂ ಸೂರಿನಿಂದ ನೀರಿಳಿಯುವಲ್ಲಿ ಮಡಕೆಗಳನ್ನು ಇಟ್ಟು ಸೋರುವ ನೀರನ್ನು ಶೇಖರಿಸಲು ಓಡಾಡುವುದೇ ದಿನದ ಕೆಲಸವಾಗಿ ಬಿಡುತ್ತದೆ.
ಸಾಹುಕಾರರನ್ನು ಕೇಳಿ ಸಾಲ ಪಡೆದು ಮುಂದಿನ ವರ್ಷ ಹೆಂಚು ಹೊದೆಸುವುದೆಂದು ಕೇಶವ ನಿರ್ಧರಿಸಿದ. ಈವರೆಗೆ ಅವನು ಸಾಲ ಮಾಡಿದ್ದಿಲ್ಲ. ಆದರೆ ರಾತ್ರಿ ಮಲಗಿದವರು ಎದ್ದು ಮಲಗಿದ ಹಾಸುಗೆಯನ್ನು ಅವಸರದಲ್ಲಿ ಮಡಿಸಿ, ಚಿಮಣಿ ದೀಪ ಹಚ್ಚಿ ಮಡಕೆಯನ್ನು ಸೋರುವಲ್ಲಿಟ್ಟು, ಸೋರದ ಜಾಗ ಹುಡುಕಿ ಮಲಗಿ ಇನ್ನೇನು ನಿದ್ದೆ ಹೋಗಬೇಕು ಎನ್ನುವಷ್ಟರಲ್ಲಿ ಆ ಜಾಗವೂ ಸೋರುವುದು ಶುರುವಾಗಿ, ಇಡೀ ರಾತ್ರೆ ಒಬ್ಬರಲ್ಲೊಬ್ಬರು ಎದ್ದುಕೂತೇ ಕಾಯುತ್ತಿದ್ದು ಉಳಿದವರು ನಿದ್ದೆ ಹೋಗುವುದು. ಬೆಳಗಾದ ಮೇಲೆ ಹಾಸಿಗೆಯಲ್ಲಿ ನಿದ್ದೆ ಹೋದ ಪುಣ್ಯಾತ್ಮರಿಗೆ ಇದು ಗೊತ್ತಾಗಿ ಯಾಕೆ ಏಳಿಸಲಿಲ್ಲೆಂದು ಬೈಸಿಕೊಳ್ಳುವುದು; ಹೆಚ್ಚಾಗಿ ಹೀಗೆ ಬೈಸಿಕೊಳ್ಳುವುದು ಅಕ್ಕುವಿನಿಂದ ಕೇಶವ.
ದುಡ್ಡು ಉಳಿಸಲೆಂದು ಇಡೀ ಸೂರಿಗೆ ಹೊಸಹುಲ್ಲು ಹೊದಿಸದೆ ಅಲ್ಲಿ ಇಲ್ಲಿ ಮಾತ್ರ ಕೇಶವ ಸೂರನ್ನು ಮಳೆಗಾಲಕ್ಕೆ ರಿಪೇರಿ ಮಾಡಿಸಿದ್ದೇ ಈ ಗೋಳಿಗೆ ಕಾರಣ. ಸೂರಿನ ರಿಪೇರಿಗೆ ಹಣಕೊಡುವುದು ಅಕ್ಕುವಾದ್ದರಿಂದ, ಅವಳಿಗೆ ಗತಿಸಿದ ಗಂಡನ ತೋಟದಿಂದ ಸಾಕಷ್ಟು ಅಡಿಕೆ ಗೇಣಿಯಾಗಿ ಬರುತ್ತಿದ್ದುದರಿಂದ ಅವಳಿಂದ ಕೇಶವ ಚೆನ್ನಾಗಿ ಬೈಸಿಕೊಂಡು ಈ ಮಳೆಗಾಲ ಹೆಂಚು ಹೊದೆಸುವ ನಿರ್ಧಾರಕ್ಕೆ ಬಂದಿದ್ದ.
ಅಕ್ಕು ಹತ್ತಿರ ಇದಕ್ಕೆ ಅಗತ್ಯವಾದಷ್ಟು ರೊಕ್ಕವಿಲ್ಲದಿದ್ದರೂ ಬಂಗಾರವಿತ್ತು. ಪ್ರತಿವರ್ಷ ಗೇಣಿಯಲ್ಲಿ ಬಂದದ್ದನ್ನು ಉಳಿಸೀ ಉಳಿಸೀ ಎರಡು ಹೆಣ್ಣು ಮಕ್ಕಳ ಮದುವೆಗೆ ಬೇಕಾದಷ್ಟು ಒಡವೆ ಮಾಡಿಸಿ ಅವಳು ಇಟ್ಟಿದ್ದಳು. ಗಂಗೆ ಸತ್ತುಹೋದ ಮೇಲೆ ಅವಳಿಗಾಗಿ ಮಾಡಿಸಿಟ್ಟಿದ್ದ ಹಾಗೇ ಇತ್ತು. ಗೌರಿಗೆ ಅದನ್ನೂ ಕೊಡುವುದು ಎಂದುಕೊಂಡಿದ್ದಳು. ಆದರೆ ಅದರಲ್ಲಿ ಸ್ವಲ್ಪವನ್ನು ಮನೆಗೆ ಸೂರಿಗೆ ಹೆಂಚು ಹಾಕಲು ಬಳಸಿದರೆ ತಪ್ಪೇನೂ ಇಲ್ಲ. ನಾಳೆ ಗೌರಿ ಹಡೆಯಲು ಈ ಮನೆಗೇ ಬರಬೇಕಲ್ಲವೇ? ಅವಳು ಸೇರುವ ಮನೆ ಅನುಕೂಲಸ್ಥರದಾಗಿದ್ದರೆ ಸೋರುವ ಶೀತದ ಮನೆಗೆ ಬಾಣಂತನಕ್ಕೆ ಯಾರು ಮಕ್ಕಳನ್ನು ಕಳುಹಿಸಿ ಯಾರು? ‘ಏ ತಮ್ಮಯ್ಯ ಯಾರಿಗೂ ನೀನು ಕೈಯೊಡ್ಡೋದು ಬೇಡ, ಮುಂದಿನ ವರ್ಷ ಹೆಂಚು ನನ್ನ ಖರ್ಚಲ್ಲೇ’ ಎಂದು ಅಧಿಕಾರದ ವಾಣಿಯಲ್ಲಿ ಕೇಶವನ ಬಾಯಿ ಮುಚ್ಚಿಸುವಂತೆ ಅವಳು ಗದರಿಸಿದ್ದಳು.
ಪಕ್ಕದ ಹಳ್ಳಿಯ ಸೊನೆಗಾರ ವೆಂಕಾಚಾರಿಯನ್ನು ಕರೆಸಿ ಒಂದಿಷ್ಟು ಬಂಗಾರ ಮುರಿಸಿ ಮಾರುವ ವಿಚಾರವನ್ನೂ ಅವನಿಗೆ ಹೇಳಿದ್ದಳು. ವೆಂಕಾಚಾರಿಯಲ್ಲಿ ಅವಳಿಗೆ ನಂಬಿಕೆ; ಅಕ್ಕಸಾಲಿ ಸ್ವಂತ ಅಕ್ಕನ ಬಂಗಾರದಲ್ಲೇ ಒಂದು ಚೂರನ್ನಾದರೂ ಕದ್ದೇ ಕದೀಬೇಕು. ಅದು ವೃತ್ತಿ ಧರ್ಮ ಎಂದು ಅಕ್ಕುವೇ ಹೇಳುವುದುಂಟಾದರೂ ವೆಂಕಾಚಾರಿಯಲ್ಲಿ ಅವಳಿಗೆ ನಂಬಿಕೆ. ಅವಳ ಮದುವೆಗೆ ಒಡವೆ ಮಾಡಿಕೊಟ್ಟವ ಅವನು. ಕೇಶವನ ಉಪನಯನದಲ್ಲಿ ಉಡುಗೊರೆಯಾಗಿ ಒಂದು ಬೆಳ್ಳಿಯ ಬಟ್ಟಲನ್ನೂ ಹರಿವಾಣವನ್ನೂ ಅವನು ಕೊಟ್ಟಿದ್ದ. ಅವಳ ತಂದೆ ಅವನ ಮನೆ ಪುರೋಹಿತರು. ಅವನ ಅಪಪ್ನ ಕಾಲದಿಂದ ಈ ಮನೆಯನ್ನು ಕೇಳದೆ ಅವನ ಮನೆಯಲ್ಲಿ ಯಾವ ಪುಣ್ಯ ಕಾರ್ಯವೂ ನಡೆದಿದ್ದಿಲ್ಲ. ಯಾಕೆ? ಒಂದು ಹೆಣ್ಣನ್ನು ತಂದಿಲ್ಲ; ಕೊಟ್ಟಿಲ್ಲ.
ಬಣ್ಣದ ಸೌತೆ ಹುಳಿ, ದಿಂಡುಮಾವಿನ ಗೊಜ್ಜು, ಹಲಸಿನ ಹಪ್ಪಳ, ಹಲಸಿನ ಪಲ್ಯ, ಆ ಕುಡಿ ಈ ಕುಡಿಗಳ ತಂಬಳಿಗಳ ಊಟದಲ್ಲೂ, ಬೆಂಕಿ ಸುಲಭವಾಗಿ ಹೊತ್ತಿಕೊಳ್ಳದೆ ಊದಿ ಊದಿ ಹೊಗೆ ತಿಂದು ಸೆರಗಿನಿಂದ ಕಣ್ಣುಗಳನ್ನು ಉಜ್ಜಿಕೊಳ್ಳುತ್ತ ಕೆಮ್ಮುತ್ತ ಇಡೀ ಹಗಲನ್ನು ಕಳೆಯುವ ಪಾಡಿನಲ್ಲೂ ಮಳೆಗಾಲ ಎಂದು ಮುಗಿಯುವುದೋ ಎಂದು ಕಾದದ್ದಾಯಿತು. ಸಾಹುಕಾರರ ಮನೆಗೆ ನಿತ್ಯ ಭೂವರಾಹ ಪೂಜೆಗೆ ಹೋಗಿಬರುವುದೆಂದರೆ ಇಂಬಳಗಳಿಂದ ಆದಷ್ಟು ಕಡಿಮೆ ಕಚ್ಚಿಸಿಕೊಳ್ಳುವಂತೆ ನಿತ್ಯ ನಡೆದಾಡುವ ದಿವ್ಯ ಕೇಶವನ ಪಾಲಿಗೆ.
ನಿಮಿತ್ಯ ಕೇಳಲು ಯಾರಾದರೂ ಬಂದರೆ, ಕಾರಣ, ಒಂದೋ ದನ ಕೊಟ್ಟಿಗೆ ಸೇರದೆ ಎರಡು ದಿನಗಳಾದವು ಅಥವಾ ಮಗುವಿನ ವಾಂತಿಭೇದಿಗೆ ಒಂದಷ್ಟು ಮದ್ದನ್ನೂ, ಮಂತ್ರಿಸಿದ ತಾಯಿತವನ್ನೂ ಭಟ್ಟರು ಕೊಟ್ಟಾರು ಎಂದು. ಇಂಥ ನಿಮಿತ್ಯಗಳಿಗೆ, ಅದೂ ಮಳೆಗಾಲದಲ್ಲಿ ದಕ್ಷಿಣೆಯಿಲ್ಲ; ಒಂದು ಬಾಳೆ ಗೊನೆಯೊ, ಒಂದು ಕುಂಬಳಕಾಯಿಯೊ, ಒಂದಷ್ಟು ಬಣ್ಣದ ಸೌತೆಯೊ, ಅಥವಾ ಒಂದು ಬುಟ್ಟಿ ತುಂಬಿ ತೊಂಡೆಯೊ – ಅಷ್ಟೇ. ರೊಕ್ಕ ಕೊಟ್ಟು ನಿಮಿತ್ಯ ಕೇಳಲು ಮಳೆಗಾಲ ಮುಗಿಯಬೇಕು; ಅಡಿಕೆ ಮಾರಿರಬೇಕು.
ಹೀಗೆ ಯಥೇಚ್ಛ ಬಂದ ತರಕಾರಿಯನ್ನು ಹಾಗೇ ಆಳುಕಾಳುಗಳಿಗೆ ಕೊಟ್ಟು ಮುಗಿಸಬೇಕು. ಮನೆಯಲ್ಲಿ ಹೋಗಿಬರುವವರು ಮಳೆಗಾಲದಲ್ಲಿ ಕಡಿಮೆ. ಇರುವ ಮೂರು ಜನ ಎಷ್ಟು ತಿಂದು ಮುಗಿಸಿಯಾರು?
ದಿವ್ಯ : ಭಾಗ ಒಂದು(5)
೧೬
ಗೌರಿ ಇಡೀ ಮಳೆಗಾಲ ಅಕ್ಕುವಿಗೆ ಕೆಲಸದಲ್ಲಿ ನೆರವಾಗಿ, ಬಿಡುವಾದಾಗ ಏನಾದರೂ ಓದುತ್ತ ಚಿಟ್ಟೆಯ ಮೂಲೆಯಲ್ಲಿ ಕೂತಿರುತ್ತಾಳೆ. ಅಪರೂಪದ ಬಿಸಿಲಿನಲ್ಲಿ ಜಾರಿ ಹೊರಗೆ ಸೂರಿನಿಂದ ತೊಟ್ಟಿಕ್ಕುವ ನೀರು ಜ್ವಲಿಸುವ ಮಣಿಗಳಾಗಿ ಕೆಳಗೆ ಬೀಳುವುದನ್ನು ನೋಡುತ್ತಲೊ, ಎಲ್ಲರ ಕಣ್ಣು ತಪ್ಪಿಸಬೇಕೆಂದರೆ ಬಚ್ಚಲೊಲೆಯ ಎದುರೊ ಕೂತಿರುವ ಗೌರಿ ಈಚೆಗೆ ಅನ್ಯ ಮನಸ್ಕಳಾದಂತೆ ಕೇಶವನಿಗೆ ತೋರುತ್ತದೆ. ಅವಳು ಹೀಗೆ ಒಬ್ಬಳೇ ಇದ್ದಾಗ ಗಂಗೆಯ ಸಾನ್ನಿಧ್ಯ ಅವಳಿಗೆ ಇರುತ್ತದೆಂದು ಕೇಶವನ ನಂಬಿಕೆ. ಆದರೆ ಆ ಬಗ್ಗೆ ಹೇಳಲಾರ, ಕೇಳಲಾರ.
ಗಳಗನಾಥರ ಕಾದಂಬರಿಗಳನ್ನೆಲ್ಲ ಅವಳು ಓದಿ ಮುಗಿಸಿದ್ದಳು. ಗಳಗನಾಥರ ನಂತರ ಸಾಹುಕಾರರ ಮನೆಯಿಂದ ಕೇಶವ ಶರತ್‌ಚಂದ್ರರ ಕಾದಂಬರಿಗಳನ್ನೂ, ಬಂಕಿಂಚಂದ್ರರ ಕಾದಂಬಗಳನ್ನೂ ಓದಲು ತಂದುಕೊಟ್ಟಿದ್ದ. ಅಳಸಿಂಗಾಚಾರ್ಯರ ಮಹಾಭಾರತ ಮತ್ತು ಭಾಗವತದ ಅನುವಾದಗಳು ಹೇಗೂ ಮನೆಯಲ್ಲೇ ಇದ್ದವು. ಕೇಶವನಿಗೂ ಗೊತ್ತಾಗದಂತೆ ಅವಳ ಅಪ್ಪನ ಹಿತ್ತಾಳೆ ಟ್ರಂಕಿನಲ್ಲಿದ್ದ ಗೋಪಾಲಕೃಷ್ಣರಾಯರ ‘ಕಲಿಯುಗ’ ಪತ್ರಿಕೆಗಳನ್ನೆಲ್ಲ ಅವಳು ಗಂಗೆ ಸಾಯುವ ಮುನ್ನವೇ ತಿರುವಿಹಾಕಿಯಾಗಿತ್ತು…
ಅಕ್ಕು ಮುಟ್ಟಾಗುವುದರ ಬಗ್ಗೆ ಹೇಳಬೇಕಾದ್ದನ್ನು ತನ್ನ ಕರ್ತವ್ಯವೆಂದು ಹೇಳಿದ್ದಳು. ಆದರೆ ಗೌರಿಗೆ ಅದೆಲ್ಲವೂ ಓದಿನಿಂದಲೇ ತಿಳಿದಿತ್ತು. ಮುಟ್ಟಿನ ಮುಚ್ಚುಮರೆ, ಆ ಬಗ್ಗೆ ಅಕ್ಕುವಿನ ಸಂಕಟ, ಇಬ್ಬರು ಹೆಂಗಸರೂ ಒಟ್ಟಾಗಿ ಮುಟ್ಟಾಗಿಬಿಟ್ಟರೆ  ಅಡಿಗೆಯನ್ನು ಕೇಶವನೇ ಮಾಡಬೇಕಾದ ಪಾಡು, ಅದನ್ನು ತಿನ್ನಬೇಕಾದ ಪಾಡು – ಬೇಯುವ ಮುಂಚೆ ಅನ್ನ ಬಸಿದು ಅದು ತೀರಾ ಕಾಳಾಗಿ, ಅಥವಾ ತೀರಾ ಬೇಯಿಸಿ ಮುದ್ದೆಯಾಗಿ ಅದನ್ನು ತಿನ್ನಲಾರದೆ, ಬಡಿಸಲಾರದೆ ಪೆಚ್ಚಾದ ಕೇಶವ ಇನ್ನೂ ಯಾಕೆ ಮದುವೆಯಾಗಿಲ್ಲವೆಂದು ಅಕ್ಕುವಿನಿಂದ ಬೈಗಳ ತಿನ್ನುವುದು – ಇವೆಲ್ಲವೂ ಗೋಳೆನ್ನಿಸಿದರೂ ಹೊರಗಾದ ಮೂರು ದಿನ ಬೇಕಾದಷ್ಟು ಕೂತು ಓದಬಹುದೆಂದು ಗೌರಿಗೆ ಖುಷಿ.
ತಾನು ತುಂಬ ಮೆಚ್ಚುವ ಕಾದಂಬರಿಯ ನಾಯಿಕೆಯರು ಯಾಕೆ ಮುಟ್ಟಾಗುವುದೇ ಇಲ್ಲವೆಂದು ಅವಳು ತನಗೆ ತಾನೇ ನಗೆಯಾಡಿಕೊಂಡದ್ದು ಇದೆ. ಗಂಗೆ ಬದುಕಿದ್ದರೆ ಅವಳಿಗೆ ಅದನ್ನು ಹೇಳಿ ನಗಾಡಬಹುದಿತ್ತು.
ಓದುವುದಷ್ಟೇ ಅಲ್ಲ; ಓದಿದದ್ದನ್ನು ಗೌರಿ ಕೇಶವನ ಹತ್ತಿರ ಚರ್ಚಿಸುತ್ತಿದ್ದಳು. ‘ಕಾನೂರು ಹೆಗ್ಗಡತಿ’ ಯನ್ನು ಓದಿದ್ದೇ ಗೌರಿಗೆ ಎದ್ದ ಸಮಸ್ಯೆ ಎಂದರೆ ಎಲ್ಲ ಬ್ರಾಹ್ಮಣರೂ ಅಷ್ಟು ದುಷ್ಟವಾಗಿ ಶೂದ್ರರನ್ನು ನಡೆಸಿಕೊಳ್ಳುತ್ತಾರೆಯೇ ಎಂದು. ತನ್ನ ಮಾವ ಕೇಶವ ಎಷ್ಟು ಸಾಧುಮನುಷ್ಯನೆಂದು ಅವಳಿಗೆ ಗೊತ್ತಿದ್ದರಿಂದ, ತುಂಬ ದರ್ಪದ ಮನುಷ್ಯನೆಂದು ಹೆಸರಾದ ತನ್ನ ತಂದೆ ಹೇಗಿದ್ದರೋ ಎಂದು ಅವಳಿಗೆ ಅನುಮಾನವಾಗಿ, ಅಕ್ಕುವನ್ನೂ ಕೇಶವನನ್ನೂ ತನ್ನ ತಂದೆಯ ಬಗ್ಗೆ ಕೇಳುತ್ತಾಳೆ. ಅವರಿಗೆ ಒಬ್ಬ ಶೂದ್ರ ಹೆಂಗಸಿನ ಜೊತೆ ಸಂಬಂಧವೂ ಇತ್ತೆಂದು ಕಳೇಇದ್ದರಿಂದ ಜಾತಿಭೇದಗಳು ಅವಳಿಗೊಂದು ಸಮಸ್ಯೆಯೇ. ‘ಕಾನೂರು ಹೆಗ್ಗಡತಿ’ಯ ದಟ್ಟವಾದ ಶೂದ್ರ ಪ್ರಪಂಚದಲ್ಲೇ ಊರಿನ ಹಲವರು ಬದುಕುತ್ತಿದ್ದೂ ಅದು ಗೊತ್ತಾಗದಂತೆ ಇರುವುದು ಬ್ರಾಹ್ಮಣರಿಗೆ ಸಾಧ್ಯವೆಂಬುದು ಅವಳಿಗೆ ಸೋಜಿಗ.
ತಮ್ಮ ಮನೆಯ ಹಿತ್ತಲಲ್ಲೇ ಮಡಿಹೆಂಗಸಾದರೂ ಹೆಂಗಸಾದ್ದರಿಂದಲೇ ಅಕ್ಕುಗೆ ಮಾತ್ರ  ಆ ಪ್ರಪಂಚ ಗೊತ್ತಿರುವಂತೆ ಕಾಣುತ್ತದೆ. ತಮ್ಮ ಪ್ರಪಂಚದಿಂದಲೇ ಹುಟ್ಟಿನಿಂದ ‘ಫಣಿಯಮ್ಮ’ ನನ್ನು ಅವಳು ಓದಿ ಅಕ್ಕು ಕಾಲಕ್ಕಾಗಲೇ ಆಗಿರುವ ಬದಲಾವಣೆಗಳ ಬಗ್ಗೆ ಅವಳು ಕೇಶವನ ಜೊತೆ ಮಾತಾಡಿದ್ದಾಳೆ.
‘ಕಾನೂರು ಹೆಗ್ಗಡತಿ’ ಓದಿದನಂತರ ತಮ್ಮ ಮನೆಗೆ ಕಾಗದ ಪತ್ರಗಳನ್ನು ಬರೆಸಲೋ ಓದಿಸಲೋ ಬರುವ ಮಂಡಿ ಮೇಲಿನ ಪಂಚೆಯ ಸಣ್ಣಗೌಡರು, ಕಮಾನು ಗಾಡಿ ಕಟ್ಟಿಸಿಕೊಂಡು ಜರೀಪೇಟದಲ್ಲಿ ಮುಹೂರ್ತ ಕೇಳಲು ಬರುವ ದೊದ್ದ ಗೌಡರು, ಕಾದಂಬರಿಯಲ್ಲಿ ವರ್ಣಿಸಿದ ಥರವೇ ಸೀರೆ ಉಡುವ ಚೆಲುವಾದ ಮೋರೆಯ ಹೆಗ್ಗಡತಿಯರು, ಅವರ ಸೊಂಟದ ಪಟ್ಟಿ, ಬುಗುಡಿ, ಮೂಗುಬಟ್ಟು, ಕೈ ಕಡಗಗಳು; ಇಷ್ಟಿಷ್ಟು ದಪ್ಪದ ಅವರ ಕಾಲು ಬಳೆಗಳು, ಅವರ ಪರಮ ವಯ್ಯಾರದ ರಾಗದ ಮಾತುಗಳು, ಮಾತಿನ ಜೊತಗೇ ಅವರ ಕೈಬಳೆಗಳ ಸಡಗರದ ಸದ್ದು – ಇವೆಲ್ಲವೂ ಗೌರಿಗೆ ಕಾದಂಬರಿಯನ್ನು ಮತ್ತೆ ಓದಿದ ಅನುಭವದಂತೆ. ತಾನು ಖುದ್ದು ಕಂಡವರನ್ನು ಕಾದಂಬರಿಯ ಪಾತ್ರಗಳ ಜೊತೆ, ಯಾರಿಗೂ ತಿಳಿಯದಂತೆ ಗುರುತಿಸಿಕೊಂಡು ಕಲ್ಪಿಸಿಕೊಳ್ಳಬಲ್ಲ ಕಳ್ಳತನ ಅವಳಿಗೆ ತುಂಬ ಪ್ರಿಯವಾದ್ದು.
ಈ ಶೂದ್ರ ಪ್ರಪಂಚದಲ್ಲಿ ತನ್ನನ್ನೂ ಒಬ್ಬ ಸೀತೆಯೆಂಬಂತೆ, ವಾಸುವೆಂಬಂತೆ ತಿಳಿಯಬಹುದೆಂಬುದು ಅವಳ ಒಳಗಿನ ಗುಟ್ಟಾಯಿತು.
ತಾವು ಹುಲ್ಲು ಗುಡಿಸಲಿನಲ್ಲಿ ಬದುಕುವ ಬಡವರಾದರೂ ಮನೆಗೆ ಬಂದು ಪಾನಕವನ್ನಾದರೂ ಕುಡಿದು ಹೋಗುವ ತಮಗಿಂತ ಶ್ರೀಮಂತರಾದ ಗೌಡರು ತಾವು ಕುಡಿದ ಲೋಟವನ್ನು ತೊಳೆದಿಟ್ಟು ಹೋಗುತ್ತಾರೆಂಬುದು ಕಾದಂಬರಿಯಲ್ಲಿ ಅವರನ್ನು ಕಂಡ ಗೌರಿಗೆ ಮುಜುಗರವಾಗುತ್ತದೆ. ಅವರು ತಮ್ಮಲ್ಲೇ ಈ ಬಗ್ಗೆ ಏನು ಮಾತಾಡಿಕೊಳ್ಳಬಹುದು ಎಂಬುದನ್ನು ಊಹಿಸುತ್ತಾಳೆ. ಇನ್ನೂ ಹುಡುಗಾಟಿಕೆಯ ತನ್ನನ್ನು ‘ಚಿಕ್ಕಮ್ಮೋರೆ’ ಎಂದು ಅವರು ಮರ್ಯಾದೆಗೆ ಕರೆಯುತ್ತಾರೆಂಬುದು ತಮಾಷೆಯಾಗಿ ಕಾಣುತ್ತದೆ.
‘ಕಾನೂರು ಹೆಗ್ಗಡತಿ’ಯನ್ನು ಓದಿಯಾದ ಎರಡು ಮೂರು ದಿನ ಗೌರಿಗೆ ಎಲ್ಲೆಲ್ಲೂ ಹೆಂಡದ ಹುಳಿವಾಸನೆಯೇ, ಧಾರಾಕಾರವಾಗಿ ಸುರಿಯುವ ಮಳೆಯೇ, ದಟ್ಟವಾದ ಕಾಡೇ, ಕಾಡಿನ ತುಂಬ ಕದ್ದು ಹೊಂಚುವ ಬೇಟೆಗಾರರೇ?
ಮಡಿಮೈಲಿಗೆಯ ತನ್ನ ಬ್ರಾಹ್ಮಣಲೋಕ ಕಾಣದ್ದನ್ನು ಹೀಗೆ ತನ್ನ ಜೀವ ಒಳಗೊಂಡು ಅಪಾರವಾದ ವಿಸ್ತಾರಪಡೆದಂತೆ ಅನ್ನಿಸಿತ್ತು.
‘ಕಾನೂರು ಹೆಗ್ಗಡತಿ’ಯ ಗೌಡರಂತಹ ಗೌಡರು, ಹೆಗ್ಗಡತಿಯರಂತಹ ಹೆಗ್ಗಡತಿಯರು ಮಾತ್ರ ಅವರ ಮನೆಗೆ ಬರುತ್ತಿದ್ದುದಲ್ಲ. ತನ್ನ ಹಾಗೇ ಸೀರೆ ಉಡುವ, ಆದರೆ ಸಡಿಲವಾದ ಜಡೆ ಹಾಕಿ, ಓರೆಬೈತಲೆ ಬಾಚಿದ ಹುಡುಗಿಯರೂ, ಪ್ಯಾಂಟ್ ಹಾಕಿದ ಹುಡುಗರೂ ತಮ್ಮ ಹಿರಿಯರ ಜೊತೆ ಮುಹೂರ್ತ ಕೇಳಲು ಬರುವುದುಂಟು. ಇವರು ಇಂಗ್ಲಿಷ್ ಕಲಿತವರು. ಮೈಸೂರಿನಲ್ಲೊ ಶಿವಮೊಗ್ಗದಲ್ಲೊ ಓದಿದವರು. ನೆಲದ ಮೇಲೆ ಚಾಪೆ ಹಾಕದರೂ ಕೂರಲು ಇವರಲ್ಲಿ ಕೆಲವರಿಗೆ ಸಂಕೋಚ ಪ್ರಾಯಶಃ, ಕಾಲು ಮಡಚಿ ಕೂತು ಇವರಿಗೆ ಅಭ್ಯಾಸವಿಲ್ಲ. ಒತ್ತಾಯ ಮಾಡಿದರೆ ಕುಕ್ಕುರುಕಾಲಲ್ಲಿ ಕೂರುತ್ತಾರೆ. ಅಥವಾ ಗೋಡೆಗೊರಗಿ ನಿಲ್ಲುತ್ತಾರೆ. ಕಾಲು ಮಡಚಿ ಕೂರದವರ ಜೊತೆ ಕೇಶವ ಪಟ್ಟಾಂಗ ಹೊಡೆಯಲಾರ. ಅಕ್ಕುಗೆ ಅವರನ್ನು ಉಪಚರಿಸುವುದು ಹೇಗೆಂದು ತಿಳಿಯದು. ಅಂಥವರು ಚಿಕ್ಕವರಾದರೂ ಏಕವಚನದಲ್ಲಿ ಮಾತಾಡಿಸಲು ಮುಜುಗರ; ಬಹುವಚನದಲ್ಲಿ ಮಾತಾಡಿಸುವುದು ಚಿಕ್ಕವರಿಗೆ ಶ್ರೇಯಸ್ಸಲ್ಲವೆಂದು ಅಕ್ಕುಗೆ ನಂಬಿಕೆ. ಹೀಗಾಗಿ ನೇರವಾದ ಮಾತೇ ತೋಚದಾಗಿ ‘ಯಾವ ದೂರಿದಿಂದ ಇತ್ತ ಬಂದವರೊ, ಯಾವ ಊರವರೋ, ಇಲ್ಲಿ ಏನು ಕೆಲಸವೋ’ ? ಇತ್ಯಾದಿ ಮಾತುಗಳಲ್ಲೇ ಅವರನ್ನು ಎಷ್ಟು ಹೊತ್ತು ಮಾತಾಡಿಸಲು ಸಾಧ್ಯ?
ಬೆಲ್ಲ ಹಾಕಿದ ಪಾನಕವನ್ನು ಇವರು ಕುಡಿಯರು. ‘ನೀವೇನೂ ಲೋಟ ತೊಳೆದಂತೆ ಬೇಕಿಲ್ಲ; ಗೌರಿ ತೊಳೆದಿಡುತ್ತಾಳೆ’ ಎಂದು ಬಾಯಿಬಿಟ್ಟು ಹೇಗೆ ಹೇಳುವುದು? ಆದರೆ ಇವರು ಹೋಗುವಾಗ ಗೌರಿಗೂ ನಮಸ್ಕಾರ ಹೇಳಿ ಹೋಗುತ್ತಾರೆ.
ಅವರು ಹೋದಮೇಲೆ ಕಾಲ ಈಗ ಬದಲಾಗುತ್ತಿದೆ ಎಂದು ಕೇಶವ ಹೇಳುತ್ತಾನೆ. ಅವರ ಹಾಗೇ ಇಂಗ್ಲೀಷ್ ಕಲಿತ ಸಾಹುಕಾರರ ಮಗಳ ಉದಾಹರಣೆ ಕೊಟ್ಟು ನಮ್ಮ ಗೌರಿಯನ್ನೂ ಇಂಗ್ಲಿಷ್ ಕಲಿಯಲು ಕಳಿಸಬಹುದಿತ್ತು ಎನ್ನುತ್ತಾನೆ. ‘ನಮ್ಮ ಕೈಗೆ ಈ ಹುಡುಗಿ ಈಗ್ಲೇ ಸಿಗ್ತ ಇಲ್ಲ. ಇಂಗ್ಲಿಷ್ ಕಲಿತು ಬಿಟ್ಟಿದ್ದರೆ ಟಿಸ್ ಪುಸ್ ಅಂತ ಯಾರನ್ನೊ ಕಟ್ಟಿಕೊಂಡು ಇರ್ತಿತ್ತು ಈ ಹುಡುಗಿ’ ಎಂದು ಅರ್ಧ ಮೆಚ್ಚುಗೆಯಲ್ಲಿ ಅರ್ಧ ಅನುಮಾನದಲ್ಲಿ ಅಕ್ಕು ಅಂದು ಗೌರಿ ಹಿಡಿದ ಪುಸ್ತಕವನ್ನು ಸಂಶಯದಲ್ಲಿ ನೋಡುತ್ತಾಳೆ. ಕೇಶವ ಅಕ್ಕುವನ್ನು ರೇಗಿಸಲು ಹೇಳುತ್ತಾನೆ.
‘ಗಂಡನಜೊತೆ ವೇದಾಂತದ ಚರ್ಚೆ ಮಾಡೋ ಹೆಂಗಸರು ಉಪನಿಷತ್ತುಗಳಲ್ಲಿ ಬರ‍್ತಾರೆ ಅಕ್ಕು’
‘ಆ ಕಾಲಕ್ಕೆ ಅದು ಸರಿಯಾದರೆ ಈ ಕಾಲಕ್ಕೂ ಸರಿಯ? ನನ್ನ ತಲೇನ ಯಾಕೆ ಹಾಗಾದರೆ ಬೋಳಿಸಿ ಕೂರಿಸಿದಿರಿ’
‘ಬೋಳಿಸಿದ್ದು ನಮ್ಮ ತಪ್ಪು, ಯಾವ ಶಾಸ್ತ್ರದಲ್ಲೂ ತಲೆ ಬೋಳಿಸಬೇಕೂಂತ ಇಲ್ಲ’
‘ಹಾಗಾದರೆ ಕೂದಲನ್ನ ಬೆಳೆಸಿಕೊಂಡು ಬಿಡ್ತೀನೋ ತಮ್ಮಯ್ಯ’
‘ಯಾರು ಬೇಡಾಂದರೆ ಅಕ್ಕಯ್ಯ’
‘ಆಗ ನಿನ್ನ ಹೊಟ್ಟೆಪಾಡು? ಯಾರು ಇಲ್ಲಿಗೆ ನಿಮಿತ್ಯ ಕೇಳಲಿಕ್ಕೆ ಬರ‍್ತಾರೊ ತಮ್ಮಯ್ಯ’
ಯಕ್ಷಗಾನದ ವೇಷಹಾಕಿ ತಮ್ಮಯ್ಯ ಮಾತಾಡಿದಾನೆ ಎನ್ನಿಸಿ ಅದನ್ನು ಮರೆಸಲು ಅಕ್ಕು ಇದೊಂದು ದೊಡ್ಡ ಹಾಸ್ಯವೆಂಬಂತೆ ನಕ್ಕು ಮರೆಸಲು ಯತ್ನಿಸುತ್ತಾಳೆ. ಗೌರಿ ಗಂಭೀರವಾಗಿ ತಮ್ಮ ಮಾತನ್ನು ಆಲಿಸಿದ್ದನ್ನು ಕಂಡು ತುಸ ಬೆಚ್ಚುತ್ತಾಳೆ. ಬಚ್ಚಲೊಲೆಯಲ್ಲಿ ಸುಟ್ಟು ತಂದ ಹಲಸಿನ ಹಪ್ಪಳವನ್ನು ತಿನ್ನಲು ಗೌರಿ ಕೇಶವನಿಗೆ ಕೊಡುತ್ತಾಳೆ; ತಾನೂ ಒಂದು ತಿನ್ನುತ್ತ.
‘ಅಕ್ಕು ಈಗಲೂ ನೋಡಲಿಕ್ಕೆ ಎಷ್ಟು ಚೆನ್ನಾಗಿದಾಳೆ ಅಲ್ಲವೇನೊ ಮಾವಯ್ಯ’ ಎಂದು ನಗುತ್ತಾಳೆ. ಹುಡುಗಾಟಿಕೆ ಅತಿಗೆ ಹೋದೀತೆಂದು ಅಕ್ಕು ಸೀದ ಅಡುಗೆ ಮನೆಗೆ ಹೋಗಿ ಏನಾದರೂ ಮಾಡಬೇಕಾದ ಕೆಲಸವಿದೆಯೆ, ತನಗೆ ಮಾತ್ರವಲ್ಲ, ಗೌರಿಗೂ ಎಂದು ಹುಡುಕುತ್ತಾಳೆ.
೧೭
ಗೌರಿ ತಾನು ಓದುವ ಪುಸ್ತಕದಲ್ಲಿ ಮುಳುಗೇ ಹೋಗುವುದು ಬಚ್ಚಲಿನ ಉರಿಯುವ ಒಲೆಯ ಎದುರು ಕೂತು ಓದುವಾಗ, ಗಂಗೆಯ ತಲೆ ಕೂದಲಿನ ಸಿಕ್ಕು ಬಿಡಿಸುತ್ತ ಓದಿದ್ದನ್ನೆಲ್ಲ ಅವಳಿಗೆ ಹೇಳುವುದೂ ಅಲ್ಲೇ. ಇದನ್ನು ಕೇಶವ ಮಾವ ಊಹಿಸಿದ್ದಾನೆ. ಆದರೆ ಹೌದಾ ಎಂದು ಅವನು ಕೇಳುವುದು ಕೂಡ ಇಲ್ಲವೆಂದು ಗೌರಿ ತನ್ನ ಇನ್ನೊಂದು ಪ್ರಪಂಚವನ್ನು ಅನಾಯಾಸವಾಗಿ ಬಚ್ಚಲೊಲೆಯೆದುರು ಪಡೆಯುತ್ತಾಳೆ. ಬೂದಿ ಹೊಂಡದಲ್ಲಿ ಮಲಗಿ, ಆಗೀಗ ಕಣ್ಣು ತೆರೆದು ಬಾಲವಾಡಿಸುವ ನಾಯಿ ಜೊತೆಗೂ ಅದೀಗ ಮಾತುಂಟು. ಅವಳು ಓದುವ ಕಥೆಗಳ ನಾಯಿಗಳೆಲ್ಲ ಈ ಬೆಚ್ಚನೆಯ ಬೂದಿ ಹೊಂಡದಲ್ಲೇ ಮಲಗಿರುವುದು. ಅವಕ್ಕೇ ಗೌರಿ ಒಲೆಯಲ್ಲಿ ಸುಟ್ಟು ತಿನ್ನುವ ಹಪ್ಪಳದಲ್ಲಿ ಪಾಲುಂಟು; ಹಲಸಿನ ಬೀಜದಲ್ಲಿ ಪಾಲುಂಟು; ಅಕ್ಕುಗೆ ಗೊತ್ತಾಗದಂತೆ ಮುಸುರೆಯಾದರೂ ತಾನೂ ಮುಚ್ಚಿ ತಂದು ತಿನ್ನುವ ಅಕ್ಕಿರೊಟ್ಟಿಯಲ್ಲಿ ಪಾಲುಂಟು.
‘ಮರಳಿ ಮಣ್ಣಿಗೆ’ಯನ್ನು ಇಡಯಾಗಿ ಬಚ್ಚಲೊಲೆಯ ಎದುರೇ ಅವಳು ಓದಿರುವುದು; ಇಡೀ ಕಥೆಯಲ್ಲಿ ಅವಳು ಓದಿರುವುದು ಅಕ್ಕುವನ್ನೇ. ಮಾವಿನಮರ ಹತ್ತಿ, ಮಿಡಿಯನ್ನು ಕೊಯ್ದು, ಸೆರಗಿನಲ್ಲಿ ಕಟ್ಟಿ ತಂದು ಉಪ್ಪಿನಕಾಯಿ ಹಾಕುವ ಕಥೆಯವಳು ಅಡುಗೆ ಮನೆಯಲ್ಲು ನಿಜವಾಗಿ ಉಪ್ಪಿನಕಾಯಿಗೆ ಉಪ್ಪನ್ನು ಕುದಿಸುತ್ತ ಕೂತ ತನ್ನ ಅಕ್ಕುವಾಗಿ ಬಿಟ್ಟು, ಓದುತ್ತ ಕೂತ ತನ್ನನ್ನು ಕೆಲಸದಲ್ಲಿ ನೆರವಾಗುವಂತೆ ಗದರಿಸಿ ಕರೆಯುತ್ತಾಳೆ. ಕಾದಂಬರಿಯನ್ನು ಕೈಯಲ್ಲಿ ಹಿಡಿದೇ.
‘ಅದೇನೇ ಅಕ್ಕು ನಿನ್ನ ಗೋಳು ಒಳ್ಳೆ ಮಾಧ್ಯಹ್ನದ ಹೊತ್ತು’ ಎಂದು ಗೌರಿ ಅವಳಿಗೆ ನೆರವಾಗಲು ನಗುತ್ತ ಹೋಗುತ್ತಾಳೆ.
‘ಅದೇನು ದರಿದ್ರ ಓದೋ ಹುಚ್ಚೇ ನಿಂದು. ನೀನೆಲ್ಲ ನಿನ್ನ ಅಪ್ಪನ ಥರಾನೆ ಬಿಡು. ಪುಸ್ತಕಾನ್ನ ಮಡಿಸಿ ನಾಗಂದಿಗೆ ಮೇಲೆ ಇಟ್ಟು ಬಾ. ಮಿಡೀನ್ನ ಒಂದೊಂದಾಗಿ ಒಣಗಿದ ಪಾಣಿಪಂಚೇಲಿ ಒರೆಸಿ ಇಡು. ಗಾಯವಾದ ಮಿಡೀನ್ನ ಬೇರೆ ಕಡೆ ಇಡು. ಆ ಮೇಲೆ ಜಾಡೀನ್ನ ಶುಭ್ರವಾಗಿ ಒರೆಸಿಡು’
‘ಮಾವಯ್ಯನೋರೇ’ ಎಂದು ಗೌರಿ ಕೇಶವನನ್ನು ಕರೆಯುತ್ತಾಳೆ, ಅಕ್ಕುವನ್ನು ರೇಗಿಸಲು.
‘ಕೇಶವನ್ನ ಯಾಕೆ ಕರೀತೀಯೇ ಗಂಡುಬೀರಿ. ಅವನ ಕೆಲಸ ಅವನು ಮಾಡಲಿ; ನಿನ್ನ ಕೆಲಸ ನೀಡು ಮಾಡು’
‘ಅವನು ಮಾತಾಡ್ತ ಇದ್ದರೆ ಹೊತ್ತು ಹೋದ್ದೇ ಗೋತ್ತಾಗಲ್ಲ ಅಕ್ಕಮ್ಮಯ್ಯ’
‘ಈ ಸಾರಿ ಸಿಕ್ಕ ಮಿಡೀಲಿ ಒಳ್ಳೆ ಸೊನೆ ಇರೋ ಹಾಗೆ ಕಾಣಿಸತ್ತೆ. ಮುಂದಿನ ವರ್ಷ ಕೃಷ್ಣಶಾಸ್ತ್ರಿಗಳು ಬಂದಾಗ ಅವರಿಗೊಂದು ಜಾಡಿ ಕೊಟ್ಟು ಕಳಿಸ್ತೇನೆ’.
ಶಾಸ್ತ್ರಿಗಳು ಇದ್ದಕ್ಕಿದ್ದಂತೆ ಅಕ್ಕುಗೆ ನೆನಪಾದ್ದು ಗೌರಿಗೆ ಮೋಜೆನ್ನಿಸಿತು. ಅವರು ಬಂದು ಹೋದ ಮೇಲೆ ಅಕ್ಕುವಿನಲ್ಲಿ ಸೂಕ್ಷ್ಮ ಬದಲಾವಣೆಗಳನ್ನು ಗೌರಿಯೂ ಕೇಶವನೂ ಗಮನಿಸಿದ್ದಾರೆ. ಆ ಬಗ್ಗೆ ಮಾತೂ ಆಡಿಕೊಂಡಿದ್ದಾರೆ. ಗೌರಿ ಮದುವೆಯಾಗಿ ಒಂದು ಮಗುವನ್ನು ಬೇಗ ಹೆತ್ತು ತನ್ನನ್ನು ತಾಯಿ ಮಾಡುವ ದಿನಕ್ಕೆ ಅಕ್ಕು ಕಾದಿದ್ದಾಳೆ. ಕಾದಂಬರಿ ಪ್ರಪಂಚದಿಂದ ಕುದುರೆ ಸವಾರನಾದ ಗಂಧರ್ವನೊಬ್ಬ ಬಂದು ತನ್ನನ್ನು ಎತ್ತಿಕೊಂಡು ಹೋಗುವ ಕನಸನ್ನು ಗೌರಿ ಬಚ್ಚಲೊಲೆಯ ಎದಿರು ಗಂಗೆಗೆ ಹೇಳಿಕೊಂಡು ನಗುತ್ತ ನಾಯಿಗೆ ರೊಟಟಿ ಚೂರನ್ನು ಎಸೆದಿದ್ದಾಳೆ.
೧೮
ಈ ನಡುವೆ ಗೌರಿ ತುಂಬ ಗಂಭೀರವಾಗಿ ಬಿಟ್ಟದ್ದು, ‘ಚೋಮನ ದುಡಿ’ಓದುತ್ತ ಮನೆಯ ಚಿಟ್ಟೆಯ ಮೇಲೆ ಕೂತಿದ್ದಗ. ಅದಕ್ಕೆ ಕರಣ ನಿತ್ಯ ಬೆಳಿಗ್ಗೆ ತಮ್ಮ ಕೊಟ್ಟಿಗೆಯಲ್ಲಿ ಸಗಣಿ ಎತ್ತಲೂ, ದನವನ್ನು ಕಾಡಿನಲ್ಲಿ ಮೇಯಿಸಿಕೊಂಡು ಬರಲೂ ಇದ್ದ ಅವಳ ವಾರಿಗೆಯ ಒಬ್ಬ ಹುಡುಗ. ಅವನ ಹೆಸರು ಕರಿಯ – ಹೊಲೇರ ಕರಿಯ. ಯಾಕೆಂದರೆ ಆ ಹೆಸರಿನ ಬೇರೆ ಜಾರಿಯ ಜನರೂ ಇದ್ದರು. ಯಾಕೆ? ಇನ್ನೊಂದು ಹಳ್ಳಿಲ್ಲಿ ಕರಿಯಪ್ಪ ಗೌಡರೆಂಬ ಜಮೀನುದಾರರೂ ಇದ್ದರು. ಕಪ್ಪಣ್ಣಭಟ್ಟರೆಂಬ ಬಿಳಿ ಬ್ರಾಹ್ಮಣರೂ ಇದ್ದರು. ಜನಿವಾರವನ್ನು ತಕಲಿಯಲ್ಲಿ ತಎಗೆಯುತ್ತ ಕೂತ ಕೇಶವನನ್ನು ಕುಶಾಲಾಗಿ ಗೌರಿ ಕೇಳಿದರು:
‘ವೇದ ಪಾರಂಗತರಾದ ಕೇಶವಭಟ್ಟರೇ, ನಿಮ್ಮನ್ನೊಂದು ಪ್ರಶ್ನೆ ಕೇಳಬಹುದೊ?’
‘ನಿಮ್ಮ ಅರ್ಹತೆಗೆ ತಕ್ಕ ಉತ್ತರ ಸಿಕ್ಕೀತು. ಕೇಳಬಹುದು’
‘ಆರ್ಯಪುತ್ರ, ಹೇಳಿ, ಈ ಕರಿಯನನ್ನ ನಾವು ಯಾಕೆ ಮುಟ್ಟಬಾರದು?’
ಅಸ್ಪೃಶ್ಯತೆಯನ್ನು ಕುಶಾಲಿನಲ್ಲಿ ಕೇಲಬಹುದಾದ ಪ್ರಶ್ನೆಯಾಗಿ ಪರಿವರ್ತಿಸಿ ಗೌರಿ ಕೇಶವನನನು ತಬ್ಬಿಬ್ಬಾಗಿ ಮಾಡಿದ್ದಳು. ಇದಕ್ಕೆ ಸಾಂಪ್ರದಾಯಿಕವಾಗಿ ಕೊಡಬಹುದಾದ ಎಲ್ಲ ಸಮಜಾಯಿಷಿಯೂ ಹಾಸ್ಯಸ್ಪದವೆನ್ನುವಂತೆ ಮಾಡಿಬಿಟ್ಟಿದ್ದಳು. ಕೇಶವ ಏನೂ ಉತ್ತರಕೊಡದೆ ಗೌರಿಯ ಒಳತುಮುಲವನ್ನು ಊರಿಸಿದ. ಅವನೂ ‘ಚೋಮನದುಡಿ; ಓದಿದ್ದ; ಆದರೆ  ಯಾರನ್ನೋ ಮುಟ್ಟುವಂತಿಲ್ಲ ಎನ್ನವುದು ಹಾಸ್ಯಾಸ್ಪದವಾದ ವರ್ತನೆಯೆಂದು ಧಿಕ್ಕರಿಸುವಂತೆ. ತಾನು ಶ್ರಮಪಟ್ಟು ಗಳಿಸಿದ ಜ್ಞಾನವನ್ನೆಲ್ಲ ಯಃಕಶ್ಚಿತ್ತಾಗಿ ಕಾಣುವಂತೆ ಅವನು ಓದಿರಲಿಲ್ಲ.
ಅಸ್ಪೃಶ್ಯತೆಗೆ ವಿರೋಧವಾದ ವಿಚಾರಗಳೆಲ್ಲವೂ ಕೇಶವನಿಗೆ ಗೊತ್ತಿತ್ತು. ಗಾಂಧೀಜಿಯನ್ನು ಸಾಹುಕಾರ ಮಂಜಯ್ಯನ ಅಣತಿ ಪ್ರಕಾರ ಓದಿಕೊಂಡು ಮಹಾತ್ಮರ ಜೀವನವನ್ನು ಆಕರ್ಷಕವಾದ ಹರಿಕಥೆ ಮಾಡಿ ಸಾಹುಕಾರರ ಮನೆಯಲ್ಲಿ ಒಂದು ವಿಶೇಷ ಸಂದರ್ಭದಲ್ಲಿ ಒಪ್ಪಿಸಿದ್ದ. ಪೂಜೆ ಮುಗಿಸಿ ಹೊರಟ ಕೇಶವನನ್ನು ಒಮ್ಮೆ ಮಂಜಯ್ಯ ನಿಲ್ಲಿಸಿ ಕೇಳಿದ್ದರು.
‘ನೀವು ವೇದಪಾರಂಗತರಲ್ಲವೇ? ಹೇಳಿ. ಅಸ್ಪೃಶ್ಯತೆಯನ್ನು ವೇದ ಎತ್ತಿ ಹಿಡಿಯುತ್ತದೆಯೇ?’
‘ಸ್ಮೃತಿಗಳಲ್ಲಿ ಸಮರ್ಥನೆ ಇದ್ದೀತು, ಶ್ರುತಿಯಲ್ಲಿ ಇಲ್ಲ. ಸ್ಮೃತಿ ಕಾಲಾನುಸಾರ ಬದಲಾಗುವಂಥದ್ದು. ಗಾಂಧೀಜಿ ನಮ್ಮ ಕಾಲದ ಸ್ಮೃತಿಕಾರರಿರಬಹುದು’ ಕೇಶವ ಯೋಚಿಸಿ ಗಂಭೀರವಾಗಿ ಹೇಳಿದ್ದ.
‘ಸರಿಯಾಗಿ ಹೇಳಿದಿರಿ; ಮಹಾತ್ಮರು ಹೇಳಿದ್ದೂ ಇದನ್ನೆ. ಗಂಡ ಸತ್ತ ಮೇಲೆ ಹೆಣ್ಣಿನ ತಲೆ ಬೋಳಿಸಬೇಕೆಂದು ಯಾವ ವೇದಲದಲ್ಲಿ ಹೇಳಿದೆ, ಹೇಳಿ ಶರ್ಮರೆ’
ಶಾಸ್ತ್ರ ವಿಚಾರಕ್ಕೆ ಬಂದ್ದೆ ಸಾಃಉಕಾರರು ತನ್ನನ್ನು ಶರ್ಮ ಎಂದೇ ಕರೆಯುವುದು. ಕೇಳುವ ಪ್ರಶ್ನೆಗೂ ಕೊಡುವ ಉತ್ತರಕ್ಕೂ ಅಧಿಕೃತತ್ವವಿರಲಿ ಎಂದೊ ಏನೊ.
‘ಅದೊಂದು ಆಚರಣೆಯಲ್ಲಿರುವ ಸಂಪ್ರದಾಯ ಅಷ್ಟೆ. ನಾನು ಪ್ರಶ್ನಿಸಲಾರೆ. ವಿಷ್ಣುವಿನ ಅಂಶ ಪಡೆದ ರಾಜರು ಮಾತ್ರ ಸಂಪ್ರದಾಯಗಳನ್ನು ಕಟ್ಟುವವರೂ ಹೌದು, ಕಳೆಯುವವರೂ ಹೌದು, ನಮ್ಮ ಗಾಂಧಿಯುಗದ ರಾಜರೆಂದರೆ ನಿಮ್ಮಂಥವರು. ವಿಷ್ಣುವಿನ ಅಂಶ ನಿಮ್ಮಲ್ಲೂ ಹನುಮಂತಯ್ಯನಂಥವರಲ್ಲೂ ಇದೆ. ನೀವು ಹೇಳಿದಂತೆ ಲೋಕ ನಡೆಯುತ್ತದೆ. ನಡೆಯುವ ಕೆಲಸ ಮಾತ್ರ ನಮ್ಮದು; ಪ್ರಶ್ನಿಸುವ ಕೆಲಸ ನಮ್ಮದಲ್ಲ’
ಹನುಮಂತಯ್ಯನಿಗೆ ವಿರೋಧವಾದ ಬಣದವರು ಈ ಮಂಜಯ್ಯನೆಂಬುದು ಕೇಶವನಿಗೆ ಗೊತ್ತಿಲ್ಲ. ಹನುಮಂತಯ್ಯ ಮೈಸೂರಿನ ಪೇಟ ತೊಡುತ್ತಾರೆ. ಕುಮಾರವ್ಯಾಸನನ್ನು ಕಡಿಮೆ ಬೆಲೆಗೆ ಜನರಿಗೆ ಸಿಗುವಂತೆ ಮಾಡಿದ್ದಾಎರ ಎಂಬ ಕಾರಣದಿಂದ ಮಂಜಯ್ಯನಿಗೆ ಖುಷಿಯಾದೀತೆಂದು ಅವರ ಹೆಸರನ್ನೂ ಕೇಶವ ಸೇರಿಸಿ ಮಾತಾಡಿದ್ದ. ಅನ್ನದಾತರನ್ನು ಸುಖಿಗಳಾಗಿ ಮಾಡುವುದು ವೈದಿಕವೃತ್ತಿಯ ತನ್ನ ಕರ್ತವ್ಯವೆಂದು ಅವನು ತಿಳಿದು ಬೆಳೆದಿದ್ದ.
ಈಗ ಮಾತ್ರ ಗೌರಿಯ ಪ್ರಶ್ನೆ ಎದುರಾದ್ದೇ ಸಾಹುಕಾರರ ಹತ್ತಿರ ಮಾತಾಡಿದ ಲೋಕಾಭಿರಾಮದ ಮಾತುಗಳು ನಿಷ್ಪ್ರಯೋಜಕವೆನ್ನಿಸಿತ್ತು. ಹೊಲೆಯರ ಕರಿಯ ಸಾಕ್ಷಾತ್ತಾಗಿ ಕರಿಕಲ್ಲಿನ ವಿಗ್ರಹದಂತೆ ಎದುರಿಗಿದ್ದ; ಅವನ ಮೇಲೆ ಗೌರಿಯ ಮೆಚ್ಚುಗೆಯಿಂದ ಹೊಳೆಯುವ ಕಣ್ಣುಗಳ ಬೆಳಕಿತ್ತು.
ತಕಲಿಯನ್ನು ಕೆಳಗಿಟ್ಟು ಕೇಶವ ಗಮನಿಸಿದ. ಗೌರಿ ‘ಚೋಮನ ದುಡಿ’ಯನ್ನು ಚಾಪೆಯ ಮೇಲಿಟ್ಟು, ಮೊಣಕಾಲಿನ ಮೇಲೆ ಗದ್ದವನ್ನಿಟ್ಟು, ಕೈಗಳನ್ನು ನೆಲಕ್ಕೂರಿ, ಕರಿಯನನ್ನೇ ನೋಡುತ್ತ ಕೂತಿದ್ದಳು. ಅಂಗಳದಾಚೆಗಿದ್ದ ಕೊಟ್ಟಿಗೆಯ ಹರಕಲು ಹರಕಲಾದ ಹುಲ್ಲಿನ ಮಾಡಿನಿಂದ ಎಳೆಬಿಸಿಲು ಕೋಲುಕೋಲಾಗಿ ಬಿದ್ದು ಸಗಣಿಹೊತ್ತ ಕರಿಯನನ್ನು ಬೆಳಗಿತ್ತು. ಯಾರೋ ಕೊಟ್ಟ ದೊಗಲೆ ಖಾಕಿ ಚಡ್ಡಿಯಲ್ಲೂ, ಹರಕಲು ಬನೀನಿನಲ್ಲೂ ಇದ್ದ ಕರಿಯ ತನ್ನ ಮಾಟವಾದ ಹಲ್ಲುಗಳನ್ನು ತೋರಿಸುತ್ತ ತನ್ನಷ್ಟಕ್ಕೆ ತಾನೇ ನಗುತ್ತಿದ್ದ.
ಹೀಗೆ ನಗಾಡಿಕೊಳ್ಳುತ್ತಿರುವ ತನ್ನನ್ನು ಗೌರಮ್ಮ ನೋಡಿಬಿಟ್ಟರೆಂದು ಕರಿಯನಿಗೆ ನಾಚಿಕೆಯಾಯಿತು. ಅರೆ – ಗೌರಮ್ಮ ನೋಡುವುದನ್ನು ಕೇಶವಯ್ಯನೂ ನೋಡುತ್ತಿದ್ದಾರೆ. ಕರಿಯ ಕೊಟ್ಟಿಗೆಯ ಒಳಗೂ ಹೊರಗೂ ಬುಟ್ಟಿ ಹೊತ್ತು ಕಾಲೂರದಂತೆ ತುದಿಗಾಲಲ್ಲಿ ಚಿಮ್ಮುತ್ತ, ಸಗಣಿ ಹೊತ್ತು ಗೊಬ್ಬರದ ಬುಟ್ಟಿ ಹೊತ್ತು ಕಾಲೂರದಂತೆ ತುದಿಗಾಲಲ್ಲಿ ಚಿಮ್ಮುತ್ತ, ಸಗಣಿ ಹೊತ್ತು ಗೊಬ್ಬರದ ಗುಂಡಿಗೆ ಹಾಕುವುದು ಒಂದು ಆಟವೆಂಬಂತೆ ಎಳೆಬಿಸಿಲಿನ ಅಮೋದದಲ್ಲಿ ನೋಡುವ ಕಣ್ಣುಗಳಿಗೆ ತನ್ನನ್ನು ಒಡ್ಡಿಕೊಂಡ. ಬಿಸಿಲಿನಲ್ಲಿ ಒಂದು ಬಗೆಯಾಗಿ, ನೆರಳಲ್ಲಿ ಒಂದು ಬಗೆಯಾಗಿ ತೋರುವ ಅವನ ಕೃಷ್ಣವರ್ಣ ಚಿಟ್ಟೆಯ ಮೇಲಿನ ತಂಪಿನಲ್ಲಿ ಕೂತು ನೋಡುವ ಕಣ್ಣುಗಳಿಗೆ ಚೆಲುವೆನ್ನಿಸಿತು.
ಹೀಗೆ ಕೊಟ್ಟಿಗೆ ಕೆಲಸವನ್ನು ಅವನು ಮುಗಿಸಿಯಾದ ಮೇಲೆ ಬಾಳೆಲೆಯಲ್ಲಿ ಅಕ್ಕಿಯ ರೊಟ್ಟಿಯನ್ನೋ ತಂಗಳನ್ನವನ್ನೋ, ಅಂತೂ ಆ ದಿನ ಅವರು ತಿಂದಿದ್ದನ್ನು, ಕೊಟ್ಟಿಗೆಯ ಮೆಟ್ಟಿಲಿನ ಮೇಲೆ ಇಟ್ಟು, ದೂರ ಹೋಗಿ, ಸೊಂಟದಮೇಲೆ ಕೈಯಿಟ್ಟು, ಬಿಸಿಲಲ್ಲಿ ನಿಂತು, ತಾನು ಎಲೆಯನ್ನು ಆಸೆಯಿಂದ ಎತ್ತಿಕೊಳ್ಳುವುದನು ನೋಡಲು ಗೌರಮ್ಮ ಕಾಯುತ್ತಿರಬಹುದೆಂದು ಅವನಲ್ಲಿ ಹುಟ್ಟುತ್ತಿದ್ದ ಭರವಸೆಯ ಸುಖವೇ ಕೊಟ್ಟಿಗೆಯನ್ನು ಸ್ವಚ್ಛಗೊಳಿಸುವ ಅವನ ಲಗುಬಗೆಯ ಎಲ್ಲ ಕ್ರಿಯೆಗಳಲ್ಲೂ ಇರುತ್ತಿತ್ತು. ಇವತ್ತಿನ ಸೂರ್ಯನ ಧಾರಾಳದಲ್ಲಿ ಅದು ಅಧಿಕವಾಗಿತ್ತು.
ಕರಿಯನ ಕೊಟ್ಟಿಗೆ ಕೆಲಸ ಮುಗಿಯುತ್ತಿದ್ದಂತೆ ಮೊಸರು ಹಾಕಿದ ತಂಗಳನ್ನವನ್ನು ಕೊಟ್ಟಿಗೆಯ ಮೆಟ್ಟಲಿನ ಮೇಲೆ ಎಂದಿನಂತೆ ಇಟ್ಟು ಗೌರಿ ಅಂಗಳದ ಬಿಸಿಲಲ್ಲಿ ತುಳಸಿಕಟ್ಟೆಯ ಬಳಿ ಕಾದುಕೂತಳು. ಕರಿಯನಿಗಾಗಿ ಗೌರಿ ಮಿಡಿಯುವ ಬಗೆ ಕಂಡು ಕೇಶವನಿಗೆ ವರ್ಣ ವ್ಯವಸ್ಥೆಯಲ್ಲಿ ಅವನು ಮೆಚ್ಚಿಕೊಂಡಿದ್ದ ಅದರ ಅಚ್ಚುಕಟ್ಟಿನ ಬಗ್ಗೆಯೇ ಅನುಮಾನವಾಯಿತು. ಗೌರಿಯ ಸದ್ಯದ ಕಣ್ಣುಗಳಿಂದ ಕರಿಯನನ್ನ ಕಂಡದ್ದೇ ಅವನನ್ನು ಚೆಲುವ ತಮ್ಮ ಊರಿನ ಸುತ್ತಮುತ್ತ ಇನ್ನೊಬ್ಬನಿಲ್ಲ ಎನ್ನಿಸಿಬಿಟ್ಟಿತು.
ನೀಲಮೇಘಶ್ಯಾಮನೇ ಅವನು. ಗಂಗೆಯ ಸಾವಿನ ನಂತರ ಸರ್ವಭೂತಹೃದಯದಲ್ಲಿ ಶುಕಮುನಿಯಂತೆ ಒಂದಾಗಿ ಹೋದ ಗೌರಿಗೆ ಕರಿಯ ಹೀಗಲ್ಲದೆ ಬೇರೆ ಹೇಗೆ ಕಂಡಾನು? ಲೋಕೋತ್ತರವಾದ ನಿಜದ ದರ್ಶನವಾದ ನಂತರ ವರ್ಣವೆಲ್ಲಿ, ಜಾತಿಯಲ್ಲಿ, ಕಟ್ಟುಕಟ್ಟಳೆಗಳ ಹಂಗೆಲ್ಲಿ?
ಆಕರ್ಷಕವಾದ ಲಜ್ಜೆಯ ತುಂಬ ಚೇಷ್ಟೆಯ ಕರಿಯನ ಕಣ್ಣುಗಳು ಥೇಟು ಕೃಷ್ಣನವು; ದೊಗಳೆ ಚಡ್ಡಿಯನ್ನು ಸೊಂಟಕ್ಕೆ ಬಿಗಿದು ಕಟ್ಟಿದ ಹಗ್ಗಕ್ಕೊಂದು ಕೊಳಲನ್ನೂ ಈ ಕಾಡಿನ ಕೃಷ್ಣ ಸಿಕ್ಕಿಸಿಕೊಂಡಿದ್ದ. ಜೊತೆಗೊಂದು ಅವನ ಪುಂಡಾಟಕ್ಕೆ ಚಾಟರಿಬಿಲ್ಲು ಬೇರೆ.
೧೯
ಕೌಲಿಯೆಂಬ ದನದ ಬಗ್ಗೆ ತುಂಬ ಮಾತುಕಥೆಗಳು ಆಗುವುದುಂಟು ಮನೆಯಲ್ಲಿ ಅಕ್ಕು ಮತ್ತು ಕರಿಯರ ನಡುವೆ. ಕೇಶವ ಪುರಾಣಕಥೆಗಳ ವ್ಯಾಖ್ಯಾನಕಾರನಾದರೆ, ಕರಿಯ ಕೌಲಿಯ ವ್ಯಾಖ್ಯಾನಕಾರ. ಅವಳು ಕೊಡುವ ಹುಲಿಗೂ ಅವನು ಯಾವ ಜಾಗದಲ್ಲಿ ಯಾವ ಯಾವ ದಿನ ಅವಳನ್ನು ಮೇಯಿಸುತ್ತಾನೆಂಬುದಕ್ಕೂ ಸಂಬಂಧವಿದೆ. ಯಾವಾಗ ಅವಳು ಗಬ್ಬವಾಗಬೇಕು, ಆಗಬೇಕಾಗಿ ಬಂದಾಗ ಅವಳ ಮರ್ಜಿಯೇನು, ಇತ್ಯಾದಿಯಾಗಿ ಅವಳ ಗರ್ಭದ ಸ್ಥಿತಿಗತಿಗಳೂ, ಪೂರ್ವೇತಿಹಾಸವೂ ಗೊತ್ತಿರುವುದು ಕರಿಯನಿಗೆ ಮಾತ್ರ. ಎಲ್ಲೋ ಒಮ್ಮೊಮ್ಮೆ ಅವಳು ಸಿಡುಕಿ ಹಾಲಿಳಿಸಲು ತಗಾದೆ ಮಾಡಿದರೆ ಅದಕ್ಕೆ ಕಾರಣವೇನು ಕರಿಯನಿಗೆ ಗೊತ್ತು.
‘ಎಲ್ಲ ಸರಿ – ಆದರೆ ಈ ಕೌಲಿಗೆ ಹುಟ್ಟುವುದೆಲ್ಲ ಗಂಡು ಕರುಗಳೇ’ ಎಂದು ಒಮ್ಮೆ ಅಕ್ಕು ಕರಿಯನಿಗೆ ಹೇಳಿದಳು.
‘ಅದೇನು ನೀವು ಹೇಳೋದು ದೊಡ್ಡಮ್ಮ? ನಿಮ್ಮ ಗೌರಮ್ಮನಿಗೆ ಗಂಡಾದರೆ ಹಾಗಂದೀರ?’
ತನಗೆ ಬಂದ ನಗುವನ್ನು ಅಕ್ಕು ತೋರಳು; ಸಲಿಗೆ ಕೊಟ್ಟರೆ ಅಳು ಮಕ್ಕಳು ತಲೆಮೇಲೆ ಕೂರುತ್ತಾರೆ.
‘ಪುಟ್ಟೇಗೌಡರ ಹೋರೀಜೊತೆ ಈ ಸಾರಿ ಮಾತ್ರ ಕೌಲೀನ ಬಿಡಬೇಡ. ಸಾಹುಕಾರರ ಕೊಟ್ಟಿಗೇಗೆ ತಗೊಂಡು ಹೋಗು’
ಕೌಲಿ ಬಗ್ಗೆ ಯಾರ ಹತ್ತಿರವೇ ಆಗಲಿ ಕರಿಯ ಸಲಿಗೆಯಲ್ಲೇ ಮಾತನಾಡುವುದು;
‘ಆ ಹೋಗಿ ಬಿಡಬೇಕಲ್ಲ; ನಿಮ್ಮ ಹಸ ಕೇಳಬೇಕಲ್ಲ. ಗೌಡರ ಹೋರೀನ ಕಂಡದ್ದೇ ನೆಗದಾಡತ್ತೆ ಈ ನಿಮ್ಮ ಹಸ.’
ಗೌರಿ ಆಲಿಸುತ್ತ ನಿಂತಿರುವುದು ನೋಡಿ ಅಕ್ಕು ಸಿಟ್ಟಾಗಿ
‘ಒಲೇ ಮೇಲೆ ಹಾಲಿಟ್ಟು ಬಂದಿದ್ದೀನಿ. ಉಕ್ಕೀತು, ಉರಿ ಸಣ್ಣ ಮಾಡು’ ಎಂದಳು.
ಅಕ್ಕು ಮತ್ತು ಕರಿಯನ ನಡುವಿನ ಕೌಲಿಪುರಾಣ ಈ ಬಗೆಯಾದರೆ, ಕರಿಯನ ಹತ್ತಿರ ಗೌರಿಯ ಹೆಚ್ಚು ಮಾತೆಲ್ಲವೂ ಈ ಕೌಲಿಯ ಅಂತರಂಗದಲ್ಲಿ ಮೂಡಿ ಮಾಯವಾಗುವ ಚಂಚಲವಾದ ಭಾವನಾ ವಿಶೇಷಗಳ ಬಗ್ಗೆ, ಹಾಲು ಬಣ್ಣದ ಮೈಯ ಕೌಲಿ ಕಾಣಲು ಬಲು ಸೌಮ್ಯ ಸ್ವಭಾವದ ಹಸು, ಆದರೆ ಘಾಟಿ. ಈ ಕೊಟ್ಟಿಗೆಯಲ್ಲೇ ಹುಟ್ಟಿ ಬೆಳೆದವಳು. ಅವಳ ತಾಯಿಯ ತಾಯಿಯ ತಾಯಿಯ ತಾಯಿ ಗೋದಾನವಾಗಿ ಸಾಹುಕಾರರ ಮನೆಯಿಂದ ಬಂದವಳು. ಅವಳ ಸಂತಾನದ ಹಾಳು ಕುಡಿದೇ ಎಲ್ಲ ಬೆಳೆದವರು. ಈ ಕೌಲಿಯ ಕಣ್ಣುಗಳದೇ ಒಂದು ಚೆಂದ.ಮತ್ತವಳ ಕೊಂಬುಗಳು. ಹಾಯಲೆಂದು ಇರುವ ಕೊಂಬುಗಳೇ ಅಲ್ಲವೇನೋ ಎನ್ನುವಂತೆ ಅವು ಹಿಮ್ಮುಖವಾಗಿ ಸುರುಳಿ ಸುತ್ತಿದ್ದವು. ಅವಳ ಹಣೆಯ ಮೇಲೊಂದು ಕರಿಯ ಮಚ್ಚೆ ಬೇರೆ ಗೃಹಸ್ಥ ಬ್ರಾಹ್ಮಣ ಇಟ್ಟುಕೊಂಡ ಅಕ್ಷತೆಯಂತೆ.
ಕರಿಯನೋ ಶ್ರೀರಾಮನಂತೆ ಪೂರ್ವಭಾಷಿ – ಮೊದಲ ಮಾತು ಅವನದೇ;
‘ಮಾರಾಣಿ ಥರ ಈ ನಿಮ್ಮ ಕೌಲಿ. ಎಲ್ಲೂ ನುಗ್ಗಲ್ಲ. ಯಾರ ಹತ್ರಾನೂ ಬೈಸಿಕೊಳ್ಳಲ್ಲ’
‘ನೀನೇನೋ ಹೊಗಳ್ತಿಯಾ. ನನ್ನನ್ನ ಕೇಳು. ಬಲು ಘಾಟಿ ಈ ನಿನ್ನ ಕೌಲಿ. ಅಕ್ಕೂಗೆ  ಕರೆದಷ್ಟು ನನಗೆ ಅವಳು ಕರೆಯಲ್ಲ. ಪೂಸಿ ಹೋಡೀತಾಳೆ.ಕತ್ತನ್ನ ಹಿಂದಕ್ಕೆ ತಿರುಗಿಸಿ ಕರೀತ ಕೂತಿರೋ ನನ್ನ ನೆಕ್ಕಕ್ಕೆ ಶುರುಮಾಡ್ತಾಳೆ. ಶುದ್ದ ಕಳ್ಳಿ’
ಕೊಟ್ಟಿಗೇಲಿ ಈ ಸಂಭಾಷಣೆ ನಡೆಯುವಾಗ ಕೌಲಿ ಬಾಲವನ್ನು ಎತ್ತಿ ಸುಖವಾಗಿ ಉಚ್ಚೆ ಹೊಯ್ಯುತ್ತ ಇಬ್ಬರನ್ನೂ ನೋಡುವಳು. ಕಟ್ಟಿದ ಹಗ್ಗ ಬಿಚ್ಚಿದ ಮೇಲೂ ಸಾತ್ವಿಕ ಶಿಖಾಮಣಿಯಂತೆ ನಿಂತಲ್ಲೇ ನಿಂತಿರುವಳು. ಹೊಗಳಿಸಿಕೊಳ್ಳುವುದೆಂದರೆ ಆಸೆ ಅವಳಿಗೆ.
‘ಅದೇನೇ ನೋಡ್ತಿದೀಯ? ಕರಿಯನ ಜೊತೆ ಹೋಗೋ ಮೇಯಲಿಕ್ಕೆ’
ಗೌರಿ ಹುಸಿಮುನಿಸಿನಲ್ಲಿ ಅಂದದ್ದೆ ಲಗುಬಗೆಯಿಂದ ಕೌಲಿ ಕೊಟ್ಟಿಗೆಯಿಂದ ಹೊರಡುವಳು. ಕರಿಯನೇ ಬಿದಿರನ್ನು ಕೊರೆದು ಅವಳ ಕೊರಳಿಗೊಂದು ಗಂಟೆ ಮಾಡಿದ್ದ ಈ ಗಂಟೆಯನ್ನು ಆಡಿಸುತ್ತಾ ಕೌಲಿ ಮೇಯುವುದು. ಅದನ್ನು ನೋಡುತ್ತಾ ನಿಲ್ಲುವುದು ಗೌರಿಗೆ ಇಷ್ಟ. ಮತ್ತಿಸೊಪ್ಪು ತರುವ ನೆವದಲ್ಲಿ ಒಮ್ಮೊಮ್ಮೆ ಅವಳೂ ಕರಿಯನ ಜೊತೆ ನಡೆದು ಬಿಡುವಳು.
ಒಂದು ದಿನ ಗೌರಿ ಕರಿಯನಿಂದ ಸ್ವಲ್ಪದೂರದಿಂದ ನಡೆಯುತ್ತ ಇದ್ದವಳು ಮರದ ಬೇರೊಂದಕ್ಕೆ ಎಡವಿ ನೋವಾಗಿ ನಿಂತಳು. ಚಿಕ್ಕಮ್ಮನಿಗೆ ನೋವಾದದ್ದು ಕಂಡು ಕರಿಯನೂ ನಿಂತನು. ಗೌರಿ ಉಜ್ಜಿಕೊಳ್ಳುತ್ತಾ ಕೂತ ಕಾಲನ್ನು ಕೌಲಿ ಮೂಸಿತು.
‘ಎಲ್ಲ ಅರ್ಥವಾಗತ್ತೆ ಈ ಲೌಡಿಗೆ’ ಎಂದು ಗೌರಿ ಕೌಲಿಯ ಕತ್ತು ತುರಿಸಿದಳು.
‘ಗುಡ್ಡದ ಮೇಲಿನ ಹಕ್ಕಿಗಳಿಗೂ ಚಿಕ್ಕಮ್ಮ ಅರ್ಥ ಆಗ್ತಾರೆ ಅಂತ ನಮ್ಮ ಹಟ್ಟೀಲಿ ಹೇಳತಾರೆ’
ಕರಿಯ ನಾಚುತ್ತಾ ಬಹಳ ದಿನಗಳಿಂದ ಹೇಳಬೇಕು ಎಂದುಕೊಂಡಿದ್ದನ್ನು ಹೇಳಿದ್ದ. ಗೌರಿ ಎದ್ದು ಮತ್ತೆ ಗೆಲುವಾಗಿ ನಡೆಯುತ್ತಿರುವಂತೆ ತೋರಿದ್ದೆ ಇನ್ನಷ್ಟು ಧೈರ್ಯ ಮಾಡಿದ.
‘ಅಮ್ಮಾವರೆ ನಿಜಾನ? ಸಾಲಾಗಿ ಹರೀವಾಗ ಇರಾಗಳು ಒಂದಕ್ಕೊಂದು ಮಾತಾಡಿಕೋ ತಾವಂತ. ಅವುಗಳ ಬಾಸೆ ತಿಳಿದ ರಾಜನೊಬ್ಬನಿದ್ದನಂತೆ. ಆದರೆ ಅವ ಕೇಳ್ಸಿಕೊಂಡದ್ದನ್ನ ಯಾರಿಗೂ ಹೇಳೋ ಹಾಗಿರ‍್ಲಿಲ್ಲವಂತೆ. ಏನಾದರೂ ಹೇಳಿಬಿಟ್ಟ ಅನ್ನಿ. ಅವನ ತಲೇನೇ ಸಿಡಿದು ಹೋಗ್ತಿತ್ತಂತೆ. ಹೀಗೆ ರಾಜ ಒಬ್ಬನೇ ಕೂತು ಒಂದಾನೊಂದು ದಿನ ಇರಾಗಳ ಸರಸ ಕೇಳ್ಸಿಕೋತ ಇದ್ದಾಗ, ಅರೇ, ಒಬ್ಬನೇ ಕೂತು ಈ ನನ್ನ ಅಪ್ಪ ಯಾಕೆ ತನ್ನಷ್ಟಕ್ಕೆ ನಗ್ತಾನೆ ಅಂತ ಅವನ ಚಂಡಿ ಮಗಳ ಕೈಕಮ್ಮ ಅನ್ನೋ ಗಯ್ಯಾಳೀ ಏನು ಹೇಳು ಏನು ಹೇಳು ಅಂತ ದುಂಬಾಲು ಬಿದ್ದಳಂತೆ. ಮಗಳ ಹಠ ತಡೀಲಾರದೆ ಪಾಪದ ಮಾರಾಜ ಇರಾಗಳು ಗುಟ್ಟುಗುಟ್ಟಾಗಿ ಆಡಿಕೊಂಡ ಮಾತನ್ನ ಹೇಳಿದ್ದೇ ತಡ, ಅವಣ ತಲೆ ಪಳ್ಳಂತ ಸಿಡಿದು ಅವನು ಅಲ್ಲೇ ಸತ್ತು ಬಿದ್ದನಂತೆ. ನಿಜಾನ ಅಮ್ಮಾವರೇ? ನಿಮಗೂ ಹಾಗೇನ? ಯಾರಿಗೂ ಹೇಳೋ ಹಾಗಿಲ್ಲ?
ಗೌರಿ ನಾಚಿ ನಕ್ಕು ಕೈಕೇಯಿ ಕಥೇ ಹೇಳಿದಳು; ತನ್ನ ಗರ್ಭಿಣಿ ತಂಗಿ ಸುಭದ್ರೆಗೆ ಕೃಷ್ಣ ಹೇಳಿದ್ದನ್ನ ಹೊಟ್ಟೇಳಿ ಇದ್ದಾಗಲೇ ಹೂಗುಟ್ಟುತ ಅಭಿಮನ್ಯು ಕೇಳ್ಸಿಕೊಂಡಿದ್ದನ್ನು ಹೇಳಿದಳು. ಕೇಶವನದಿಂದ ತನಗೆ, ತನ್ನಿಂದ ಕರಿಯನಿಗೆ, ಹೀಗೇ ಎಷ್ಟೋ ಕಥೆಗಳು ದಾಟಿದ್ದವು.
ಗುಡ್ಡದ ಮೇಲೊಂದು ದನಗಳು ನೀರು ಕುಡಿಯುವ ಹೊಂಡವಿತ್ತು. ಅದರ ಸುತ್ತ ಸೊಂಪಾಗಿ ಹುಲ್ಲು ಬೆಳೆದಿತ್ತು. ಕಪ್ಪಾದ ಕಾಕೆ ಹಣ್ಣಿನ ಗಿಡಗಳು ಅಲ್ಲಿ ಯಥೇಚ್ಛವಾಗಿದ್ದವು. ತುಂಬೆ ಹೂವಿನ ಗಿಡಗಳಂತೂ ಎಲ್ಲೆಂದರೆ ಅಲ್ಲಿ. ಈ ತಾಣದಲ್ಲಿ ಒಂದು ಕದ್ದಿಂಗಳಿನ ರಾತ್ರೆ ಯಾರಿಗೂ ಗೊತ್ತಗದಂತೆ ಗಂಗೆಯ ಜೊತೆ ಹಾಸಿಗೆಯಿಂದ ಎದ್ದು ಬಂದು ಮಿಣುಕು ಹುಳಗಳ ಮಿಂಚುವ ತೇರುಗಳನ್ನು ಕಂಡು ಮೈಮರೆತದ್ದು ಯಾವ ಹೊತ್ತಿಗಾದರೂ, ಎಲ್ಲಿದ್ದರೂ ಗೌರಿ ಕರೆದಾಗ ಕಾಣಿಸಿಕೊಳ್ಳುವ ದೃಶ್ಯ.
ಈ ಹೊಂಡದ ಹತ್ತಿರವೇ ಒಂದು ಬೂರುಗದ ಮರದಡಿ ಕಂಬಳಿ ಹಾಸಿಕೂತು ಮೇಯುವ ದನಗಳ ಮೇಲೊಂದು ಕಣ್ಣಿಟ್ಟು ಕರಿಯ ಕೊಳಲೂದುತ್ತ ಕಾಲ ಕಳೆಯುವುದು. ತನಗಿಂತ ಕೊಂಚ ದೂರದಲ್ಲಿದ್ದ ಒಂದು ಹಲಸಿನ ಮರದಡಿ, ಅದರ ಉಬ್ಬಿದ ಬೇರಿನ ಮೇಲೆ ಗೌರಿ ಸುಖವಾಗಿ ಕೂರುವಂತೆ ಕರಿಯ ದರಗು ತುಂಬಿ, ಅದರ ಮೇಲೆ ಒಣಗಿದ ಹುಲ್ಲನ್ನು ಹಾಸಿ, ಹುಲ್ಲಿನ ಮೇಲೆ ಹುಲ್ಲಿನದೇ ಒಂದು ಚಾಪೆ ಹಾಕಿರುವನು.
ಕಣ್ಣಳತೆಯಲ್ಲಿರುವ ಇಂಥದೊಂದು ಪುಟ್ಟ ವಿಶ್ವದಲ್ಲಿ ದನಗಳು ಮೇಯುತ್ತಲೋ, ಮೆಲಕುಹಾಕುತ್ತಲೋ, ಬಾಲವಾಡಿಸಿ ನೊಣಗಳನ್ನು ಓಡಿಸುತ್ತಲೋ ಇರುವುದನ್ನು ಏನನ್ನೂ ನೋಡದಿರುವಂಥೆ ನೋಡುತ್ತಾ ಗೌರಿ ಕೂತಿರುವಳು. ಸೂರ್ಯ ನೆತ್ತಿಯ ಮೇಲೆ ಏರುವ ತನಕ. ಮುತ್ತುಗದ ಎಲೆಯ ಮೇಲೆ ಕರಿಯ ತಂದಿಡುವ ಕಾಕೆ ಹಣ್ಣುಗಳನ್ನು ಒಂದೊಂದಾಗಿ ಬಾಯಿಗೆ ಎಸೆದು ತಿಂದು ಮುಗಿಸುವ ತನಕ.
ತುಂಬೆ ಹೂಗಳ ಮೇಲೆಲ್ಲ ಬಣ್ಣಬಣ್ಣದ ಹಗುರಾದ ಚಟ್ಟೆಗಳು. ಬಿಸಿಲಿಗೆ ಹೊಳೆಯುತ್ತ ಗುಂಯ್ ಗುಡುವ ದುಂಬಿ. ಅಲ್ಲೊಂದು ಇಲ್ಲೊಂದು ಕಾಗೆ. ಒಂದೇ ಒಂದು ಗಿಣಿ. ಇಗೋ ಅವಸರ ಅವಸರವಾಗಿ ಬಾಲವನ್ನೆತ್ತಿ ಓಡಾಡುವ ಗಲಿಬಿಲಿಯ ಅಳಿಲು. ಸುಮ್ಮನೇ ಇರುವ ಬಂಡೆಯ ಮೇಲಿನ ಓತಿಕೇತ. ಮೂತಿಯನ್ನು ನೀರಿಗಿಟ್ಟು ನಿಧಾನ ನೀರು ಕುಡಿಯುವ ದನಗಳು. ತಾನೇ ಇಲ್ಲಿನ ಸರ್ವಸ್ವವಾಗಿ ಬಿಟ್ಟಂತೆ ಪರಮ ಸಮಾಧಾನದಲ್ಲಿ ಗೌರಿ ಎದ್ದು ನಿಲ್ಲುವಳು.
೨೦
ಒಂದು ದಿನ, ಅವತ್ತು ದ್ವಾದಶಿಯೆಂದು ಕರಿಯ ಸತ್ತ ಮೇಲೆ ಗೌರಿ ನೆನಪು ಮಾಡಿಕೊಳ್ಳುತ್ತಾಳೆ, ಬೆಳಗಿನ ಹೊತ್ತು. ದನಗಳು ನೀರು ಕುಡಿಯುವ ಹೊಂಡದ ಮೇಲೆ ಸೂರ್ಯ ಕುಣಿಯುತ್ತಿದ್ದ. ಕರಿಯ ದೋಸೆಯನ್ನು ತುಂಬ ಇಷ್ಟಪಟ್ಟು ತಿಂದು ಉಮೇದಿನಲ್ಲಿದ್ದ. ಗೌರಿ ತನ್ನನ್ನು ನೋಡುತ್ತಿರುವುದನ್ನು ಗಮನಿಸಿ ಕೊಳಲೂದುವುದು ನಿಲ್ಲಿಸಿ ಎದುರುಬಂದು ನಿಂತು.
‘ಅಮ್ಮನೋರೆ’ ಎಂದ, ಏಣೋ ಮಾತಿಗೆ ಎಳೆಯಲು ಹವಣಿಸಿದವನಂತೆ.
‘ಅಮ್ಮನೋರೆ ಅಂತ ಕರಿಯೋಕೆ ನಾನೇನು ಮುದುಕಿಯಾ?’
‘ಇನ್ನು ಹ್ಯಾಗೆ ಕರೀಬೇಕೂಂತೀರಿ ಈ ಹೊಲೇರ ಕರಿಯ ನಿಮ್ಮನ್ನ?’
ಕರಿಯ ತುಂಟಾಗಿ ಹೇಳಿದ್ದ. ತನ್ನ ಮಾರಿಗೆಯವನಾದರೂ ಈ ಕರಿಯ ತನಗಿಂತ ತುಂಬ ಚಿಕ್ಕವನಂತೆ ವರ್ತಿಸುತ್ತಿದ್ದ. ಇದೊಂದು ಅಡಿ ಹೇಳದ ಒಪ್ಪಂದದಂತೆ ಇತ್ತು. ಅವನ ನಡುವೆ ಹಾಗೆ ತಾನು ಇರುವುದಕ್ಕಿಂತಲೂ ಚಿಕ್ಕನವಾಗಿ ನಡೆದುಕೊಂಡರೆ ಮಾತ್ರ ಗೌರಿ ಈ ಪರಿಯಲ್ಲಿ ತನ್ನನ್ನು ಇಷ್ಟಪಡುವುದು ಸಾಧ್ಯವೆಂದು ಅವನು ಗ್ರಹಿಸಿದಂತೆ ಇತ್ತು.
‘ನೀವು ಹೊಲೇರಲ್ಲ, ಹರಿಜನರು ಅಂತ ಗಾಂಧಿ ಹೇಳೋದು ನಿನಗೆ ಗೊತ್ತ?’
ಗೌರಿ ತಾನು ಓದಿದ ಚೋಮನ ಕಥೆಯನ್ನು ಕರಿಯನಿಗೆ ಹೇಳಲು ಸಾಧ್ಯವೇ ಎಂದು ಯೋಚಿಸಿದ್ದಳು. ಪುರಾಣದ ಯಾವ ಕಥೆಯನ್ನಾದರೂ, ಶಂಕರಾಚಾರ್ಯರು ಚಾಂಡಾಲ ರೂಪಿಯಾಗಿ ಬಂದ ಶಿವನಿಂದ ಕಲಿತ ಸತ್ಯವನ್ನಾದರೂ ಸಹಜವಾಗಿ ಕರಿಯನಿಗೆ ಹೇಳಬಹುದಾದಂತೆ ಯಾಕೆ ಚೋಮನ ಕಥೆ ಹೇಳಲಾರೆ ಎಂದು ಆಶ್ಚರ್ಯಪಟ್ಟಿದ್ದಳು,
ಕರಿಯನೇ ಮಾತು ಬದಲಾಯಿಸಿದ್ದ,
‘ಗೌರಮ್ಮನೋರೆ, ಒಂದು ವಿಸ್ಯ ಹೇಳ್ತಿನಿ. ಅಕೋ ನೋಡಿ ಅಲ್ಲಿ.’ ಎಂದು ಬೆರಳು ಮಾಡಿ ತೋರಿಸಿದ್ದ.
ಅವನು ತೋರಿದ ದೂರದಲ್ಲಿ ಒಂದು ಮೊಟ್ಟಿನ ಹೊಂದೆ ಜಿಗ್ಗನ್ನು ಹೆಕ್ಕುತ್ತಿರುವ ಹುಡುಗಿಯೊಬ್ಬಳು ಕಂಡಿದ್ದಳು.
‘ಅದು ಶೆಟ್ಟರ ಹುಡುಗಿ, ಗೊತ್ತ ಅಮ್ಮನಿಗೆ? ಜಲಜ ಅಂತ. ಬಾಯಿಗೆ ಇಸ್ಕಳ್ಲಿಕ್ಕೆಂತ ನಿಮ್ಮ ಮನೆಗೆ ಆ ಹುಡುಗಿ ಬಂದೇ ಇರ‍್ತದ. ಆ ಹುಡುಗಿ ಏನು ಹೇಳ್ತು ಗೊತ್ತ?’
ಈ ಕರಿಯ ದೊಡ್ಡ ಸ್ಥಳ ಪುರಾಣಿ. ಗೌರಿ ನಸುನಕ್ಕು, ಪ್ರಶ್ನಾರ್ಥಕವಾಗಿ ಅವನನ್ನು ನೋಡಿದಳು.
‘ಜಲಜ ಅಂದ್ಲು, ನೋಡೋ ಕರಿಯ, ನಾವೆಲ್ಲ ಈ ಗುಡ್ಡಕ್ಕೆ ಬರೋದು ಏನೋ ಕೆಲ್ಸಕ್ಕೇಂತ. ಕಟಿಗೆ ಕಡಿಯೋಕೆ, ಸೊಪ್ಪು ಕೊಯ್ಕೋಕೆ, ದನ ಮೇಯಿಸೋಕೆ’, ಕರಿಯ ನಾಚುತ್ತ ಸೇರಿಸಿದ. ‘ಕಾಡು ಕೋಳಿ ಹಿಡಿಯೋಕೆ, ಹೀಗೇ ಏನಾದರೂ ಹೊಟ್ಟೆ ಹೊರೆದುಕೊಳ್ಳಾಕೆ. ನಿನ್ನ ಅಮ್ಮ ನೋರು ಮಾತ್ರ ಸುಮ್ಮನೇ ಗಡದ್ದಾಗಿ ಕೂತಿರಾಕೆ ಬರ‍್ತಾರೆ. ಗುಡೀಲಿ ದೇವಿ ಥರ. ಅವನ ಹತ್ರ ಗಿಡ – ಮರ ಹಕ್ಕಿ – ಪಕ್ಷಿ ಎಲ್ಲ ಮಾತಾಡ್ತಾವಂತೆ ನಿಜಾನ? ಅವರ ಕಿವೀಲಿ ಎಲ್ಲ ಪ್ರಾಣಿಗಳೂ ಪಿಸುಗುಟ್ಟಿ ತಮ್ಮ ಗುಟ್ಟು ಹೇಳಕೋತಾವಂತೆ ನಿಜಾನ? ಜಲಜಾಗೆ ನಾನು ಏನು ಹೇಳ್ಳಿ ಗೋತ್ತಾಗ್ಲಿಲ್ಲ ಅಮ್ಮೋರೆ, ದೊಡ್ಡೋರ ವಿಸ್ಯ ನಾವು ಮಾತಾಡಬಾರ‍್ದು ಕಣಮ್ಮ ಅಂದು ಬಿಟ್ಟೆ ನಾನು.’
ಗೌರಿ ತನ್ನಷ್ಟಕ್ಕೆ ನಗುತ್ತ ಹೇಳಿದ್ದಳು;
‘ಈಗ ನನಗೇನು ಕಾಣಿಸ್ತ ಇದೆ ಹೇಳು. ನೀಲಿ ಆಕಾಶ, ಹತ್ತಿ ಥರ ಮೋಡ, ಹಣೇಗೆ ಹಣೆ ಕುಟ್ಟಿಕೊಂಡು ಹಾಯ್ತ ಆಡ್ತಿರೋ ಕರುಗಳು, ಸೊಂಟದಲ್ಲಿ ಕೊಳಲು ಸಿಕ್ಕಿಸಿಕೊಂಡಿರೋ ನೀನು, ನಿನ್ನ ತಲೆ ಮೇಲೊಂದು ನವಿಲುಗರಿ ಸಿಕ್ಕಿಸಿಬಿಟ್ಟಿರೆ ಒಬ್ಬ ಕೃಷ್ಣ ಪರಮಾತ್ಮ’.
ಹೀಗೆ ನಕ್ಕವಳು ಹಿಂದಕ್ಕೆ ತಿರುಗಿ ಜಲಜಳನ್ನು ನೋಡದೆ ಹೇಳಿದ್ದಳು;
‘ಮತ್ತೇನು ಕಾಣಿಸ್ತ ಇದೆ ಹೇಳಬಿಡಲ? ಸೊಂಟದ ಮೇಲೆ ಕೈ ಇಟ್ಟುಕೊಂಡು ಜಲಜ ನನ್ನ ಎದುರು ನಿಂತ ನಿನ್ನ ಮುಸುಡೀನೇ ನೋಡ್ತ ಇದಾಳೆ.’
‘ನಿಜಾನೆ, ನಿಮಗೆ ಕಾಣದ್ದು ಇಲ್ಲಿ ಏನೂ ಇಲ್ಲ ಅಮ್ಮನೋರೆ’
‘ಮತ್ತೆ ಅಮ್ಮನೋರೆ ಅಂತೀಯಾ’
ಗೌರಿ ಹೀಗೆ ಗದರಿಸಿದ್ದರಿಂದ ಕರಿಯನಿಗೆ ತನ್ನ ಬಾಲ್ಯವನ್ನು ಅವಳಿಂದ ಮತ್ತೆ ಪಡೆದಂತಾಗಿ ಖುಷಿಯಾಗಿತ್ತು. ಚಾಟರಿ ಬಿಲ್ಲಿನಿಂದ ಗುರಿಯಿಟ್ಟು ಹಲಸಿನ ಮರದ ಕೊಂಬೆಯೊಂದರ ಮೇಲೆ ಕೂತಿದ್ದ ಕಾಗೆಯನ್ನು ಓಡಿಸಿದ್ದ.
* * *
ಇನ್ನೊಂದು ದಿನ ಮತ್ತೆ ಗಾಂಧಿಯ ವಿಷಯ ಎತ್ತಿದಾಗ ಹುಡುಗಾಟಿಕೆಯ ಧಾಟಿಬಿಟ್ಟು ಕರಿಯ ಸಮಸಮವಾಗಿ ಮಾತಾಡಿದ್ದ.
‘ಅದೆಲ್ಲ ಸರಿ ಅಮ್ಮನೋರೆ. ಸಾಹುಕಾರ್ರು ನಮ್ಮ ಹಟ್ಟಿಯವರನ್ನೆಲ್ಲ ಅವರ ಅಂಗಳದಲ್ಲಿ ಸೇರಿಸಿ, ಪೇಟೇಂದ ದೊಡ್ಡವರನ್ನೆಲ್ಲ ಕರೆದು, ಗಾಂಧಿ ಟೋಪಿ ಹಾಕ್ಕೊಂಡು ಕೈಬೀಸ್ತ ಹೇಳಿದ್ದನ್ನೆಲ್ಲ ನಾನೂ ಕೇಳ್ಸಿಕೊಂಡಿದ್ದೀನಿ. ಪೇಟದೋರು, ಟೋಪಿಯೋರು, ಜರಿ ಪಂಚೆಯೋರು, ಜೈಲಿಗೆ ಹೋದೋರು, ಹೋಗದೋರು, ಪ್ಯಾಂಟ್ ಹಾಕಿದ ಈ ದೊಡ್ಡೋರ ಮಕ್ಕಳು ಎಲ್ಲಾರೂ ಇದ್ದರು. ಇಡೀ ತೀರ್ಥಹಳ್ಳಿ ಪೇಟೇನೇ ಇತ್ತು. ಬ್ರಾಂಬ್ರು ಗೌಡರು ದೀವ್ರು ಎಲ್ಲ ಇದ್ರು. ಸಾಹುಕಾರ್ರು ಜೈಲಿಗೆ ಹೋಗಿ ರಾಗಿಬೀಸಿದ್ದನ್ನ ಹೇಳಿದ್ರು. ತಮ್ಮಡಿಗೆ ತಾವೇ ಮಾಡಿಕೊಂಡು ತಿಂದಿದ್ದನ್ನ ಹೇಳಿದ್ರು. ಕದ್ದವರು ಮಾತ್ರ ಜೈಲಿಗೆ ಹೋಗೋದೂಂತ ತಿಳಿದ ನನಗೆ ನಗು ಬಂತು. ಸಾಹುಕಾರ್ರು ಒಳ್ಳೆ ಮನುಷ್ಯ ಅನ್ನಿ. ಸಾಲಗೀಲ ಅಂತ ಬರೆದಿಟ್ಟುಕೊಂಡು ನಮ್ಮ ಹತ್ರ ಜೀತ ಮಾಡಿಸ್ಕಳಲ್ಲ. ಅದರೆ ಯಾರೋ ಗಾಂಧಿ ಹೇಳಿದ್ರು ಅಂತ ನಮ್ಮನ್ನ ಅವರು ಮುಟ್ಟಾರ? ನಾವಾರೂ ಮುಟ್ಟಿಸಕೊಂಡೇವ? ಅವೆಲ್ಲ ಬಾವುಟ ಹಾರಿಸ್ದಾಗ ನಮ್ಮನ್ನೂ ಕರೆದು ಅವರು ಆಡೋ ಮಾತು’.
ತಾನೇ ಅವನನ್ನು ಮುಟ್ಟಿಬಿಡುವಂತೆ ತೀರ ಹತ್ತಿರದಲ್ಲಿ ಗೌರಿ ನಿಂತಿದ್ದಳು. ಕರಿಯ ಉಮೇದಿನಲ್ಲಿ ಮಾತಾಡಲು ತೊಡಗಿದ್ದ.
‘ನಿಜ ಹೇಳ್ಲ ಅಮ್ಮೋರೆ. ತೀರ್ಥಹಳ್ಳೀಲಿ ನಮ್ಮೋರು ಒಬ್ರು ಇಸ್ಕೂಲು ಮೇಸ್ಟ್ರಾಗಿ ಬಂದಿದಾರಂತೆ. ಎಲ್ರೂ ಅವರನ್ನ ಮುಟ್ಟಿಸ್ಕೋತಾರಂತೆ. ಬೇರೆ ಮೇಷ್ಟ್ರು ಬೆತ್ತದಲ್ಲಿ ಲಾತಾ ಬಿಟ್ರೆ ಅವರು ಕೈಯಲ್ಲೇ ತಪರಾಕಿ ಕೊಡ್ತಾರಂತೆ’.
ಹೀಗೆ ಮಾತಾಡಬಲ್ಲ ಈ ಕರಿಯ ಎಂದು ಗೌರಿ ಊಹಿಸಿರಲಿಲ್ಲ; ತೋರುವುದಕ್ಕಿಂತ ಹೆಚ್ಚು ದೊಡ್ಡವನಾಗಿ ಈಗ ಕಂಡ ಕರಿಯನನ್ನು ಅರಿಯಲು ಯತ್ನಿಸುತ್ತ ಗೌರಿ ಅವನ ಮುಂದಿನ ಮಾತನ್ನು ಆಲಿಸಿದಳು.
‘ಅಷ್ಟು ದೂರ ಬೇಡ ಅಮ್ಮೋರೆ. ನಮ್ಮಲ್ಲೇ ತಕಳ್ಳಿ. ಇಲ್ಲಿ ಹಳೆಪೈಕದೋರು, ಸೆಟ್ಟರು, ಬೋವೇರು ಯಾರು ಯಾರೋ ಇದಾರಲ್ಲ ಅವ್ರೂ ನಮ್ಮನ್ನ ಮುಟ್ಟಿಸಿಕೊಳ್ಳಲ್ಲ ಅಂತಾರೆ ಅಷ್ಟೆ, ನಿಮ್ಮನ್ನೆಲ್ಲ ನಂಬಿಸಾಕೆ. ಆದರೆ ಅವರ ಹುಡುಗೇರು ಕಾಡಲ್ಲಿ ಕಟ್ಟಿಗೆ ಕಡಿದು ಹೊರೆ ಮಾಡಿ ತಲೆ ಮೇಲೆ ಹೊರಲಿಕ್ಕೆ ಭಾರವಾದ್ರೆ, ಯಾರೂ ನೋಡ್ದಿದ್ರೆ ನನ್ನನ್ನೇ ಕರೀತಾರೆ. ಮೊಟ್ಟಿನ ಹಿಂದೆ ನಿಂತು ಬಾರೋ ಅಂತಾರೆ. ಕಣ್ಣಿನಲ್ಲಿ ಸನ್ನೆ ಮಾಡ್ತಾರೆ. ಬಾಯೀನ ವಾರೆ ಮಾಡ್ಕೊಂಡು ಏ ಕರಿಯಾ, ಕರಿಯಣ್ಣಾ ಸ್ವಲ್ಪ ತಲೆ ಮೇಲೆ ಇದನ್ನ ಎತ್ತಿಡೊ, ತಿಂದುಹಾಕಲ್ಲ ಹತ್ರಬಾರೋ, ಅಂತಾರೆ. ಜೋನಿ ಬೆಲ್ಲದ ಥರ, ಅದೇಣು ರುಚಿರುಚಿಯಾಗಿ, ಸೀಯಾಗಿ, ಕರಿಯಾ, ಏ ತಮ್ಮಯ್ಯಾ, ಅಂತ ಕರೆಯೋದನ್ನ ಕೇಳ್ಸಿಕೋಬೇಕು ನೀವು. ಅಷ್ಟೇ ಅಲ್ಲ, ಏನೇನೋ ಹಡೆಗಿಡೆ ಮಾತಾಡಿ, ಅದೆಲ್ಲ ನಿಮಗೆ ನಾಣು ಹೇಳಬಾರದು, ನೀನೇ ಸ್ವಲ್ಪ ಹೊತ್ಕೊಂಡು ಬಾರೊ, ಅಷ್ಟು ದೂರ, ಕೊಡುತೀನೋ ಅಂತಾರೆ. ಗೊತ್ತಾಗದೆ ಅವರ ಕಡೆ ನೋಡಿದ್ರೆ, ಬಾಯಿಗೆ ಕೊಡ್ತೀನಿ ಬಾರೊ ಅಂತ ತುಟಿಕಚ್ಚಿ ನಗತಾರೆ. ಅಡಿಕೇನ ಹಲ್ಲಲ್ಲಿ ಕಚ್ಚಿ ತುಂಡು ಮಾಡಿ ಎಂಜಲನ್ನು ಬಾಯಿಗೇ ಇಡ್ತಾರೆ. ಆ ಜಲಜ ಅಂತೂ ಮೈಗೆ ತಾಗಿಸಿಯೇ ಚಿಮ್ಮತಾ ಚಿಮ್ಮತಾ ನಡೆಯೋದು ಮಹಾ ಬಾಯಾಳಿ ಅವಳು’.
ಏಕವಚನದಲ್ಲಿ ಜಲಜಳ ಬಗ್ಗೆ ಮಾತಾಡಿ ಕರಿಯ ನಾಲಗೆ ಕಚ್ಚಿ ನಾಚಿದ್ದ. ಅವತ್ತು ರಾತ್ರಿ ಕನಸಿನಲ್ಲಿ ತಲೆಯ ಮೇಲೆ ನವಿಲುಗರಿ ಸಿಕ್ಕಿಸಿಕೊಂಡು ತನ್ನನ್ನು ಮುಟ್ಟುವಂತೆ ಕರಿಯ ನಿಂತಿದ್ದ. ಇದಾದ ಕೆಲವು ದಿನ ಗೌರಿ  ಕರಿಯನ ಜೊತೆ ಗುಡ್ಡದ ಮೇಲೆ ಕೂತು ಮಾತಾಡುವುದನ್ನು ನಿಲ್ಲಿಸಿದ್ದಳು. ಸಂಜೆಯಾದ ಮೇಲೆ ಅವಳು ಗಉಡ್ಡ ಹತ್ತಿ ಮನೆಗೆ ಹತ್ತಿರದಲ್ಲೇ ಕೂರುವುದು ಅಕ್ಕುವೋ ಕೇಶವನೋ ಕೂಗಿ ಕರೆದರೆ ಕೇಳಿಸಬೇಕು ಎನ್ನುವಷ್ಟು ದೂರದಲ್ಲಿ.
ದಿವ್ಯ : ಭಾಗ ಒಂದು(6)
೨೧
ಒಂದು ಸಂಜೆ ಕೌಲಿಯನ್ನು ಕೊಟ್ಟಿಗೆಗೆ ತಂದು ಕಟ್ಟಿಯಾದ ಮೇಲೆ ಕರಿಯ ಸೀದ ತನ್ನ ಹಟ್ಟಿಗೆ ಹೋಗದೆ ಗೌರಿಯ ಬೆನ್ನು ಹತ್ತಿ ಗುಡ್ಡಕ್ಕೆ ಬಂದಿದ್ದ. ಅವಳಿಂದ ಅಷ್ಟು ದೂರ ಕೂತು ಹುಲ್ಲು ಕೀಳುತ್ತ ಗೌರಿಯನ್ನೇ ದಿಟ್ಟಿಸುತ್ತಿದ್ದ.
‘ಅದೇನೋ, ನನ್ನ ತಿಂದು ಬಿಡೊ ಹಾಗೆ ನೋಡ್ತ ಇದೀಯಲ್ಲೋ, ಏನಾಗಿದೆ ನಿನಗೆ?’ ಹಿರಿಯಕ್ಕನ ಹಾಗೆ ಗೌರಿ ಗದರಿಸಿದ್ದಳು.
‘ಹೇಳ್ಳ ಅಮ್ಮ – ನನ್ನ ಅವ್ವ, ಹೇಳೋದು ಇದು. ಈ ಗುಡ್ಡದಲ್ಲೊಂದು ದೇವಿ ಇದೆಯಂತೆ. ತಿಂಗಳ ಬೆಳಕಲ್ಲಿ ಅದು ತಲೆಗೂದಲನ್ನ ಒಣಗಿಸಿಕೋತ ಕೂರೋದಂತೆ. ಆಕಾಸದ ಹಾಲನ್ನೇ ಈ ದೇವಿ ಕುಡಿಯೋದಂತೆ. ನನ್ನವ್ವ ಈ ದೇವೀನ ನೋಡಿದಾಳೆ. ನನ್ನವ್ವ ಹೇಳೋದು ನೀವು ಆ ದೇವೀ ಥರಾನೆ ಇರೋದು ಅಂತ. ನಿಮದೊಂದು ಚಿತ್ರಾನ್ನ ನಾನು ಹಟ್ಟಿ ಗೋಡೆ ಮೇಳೆ ಅವ್ವನಿಗೆ ಬಿಡಿಸಿ ಕೊಟ್ಟಿದೀನಿ. ನನ್ನವ್ವ ಅದಕ್ಕೆ ನಿತ್ಯ ಕುಂಕುಮ ಹಚ್ಚುತಾಳೆ’;
ಗೌರಿ ಮುಖ ತಗ್ಗಿಸಿ ಹುಲ್ಲಿನ ಒಳಗೆ ಕಾಣದಂಥೆ ಬೆಳೆದ ಸುಗಂಧಿಯನ್ನು ಹುಡುಕುತ್ತಾ ಕರಿಯನ ಮಾತನ್ನು ಕೇಳಿಸಿಕೊಂಡಳು.
“ನನ್ನವ್ವನ ಮೈಮೇಲೂ ಒಂದು ದೇವಿ ಬರತ್ತೆ, ಇನ್ನೊಂದು ದೇವಿ ಅದು. ಪಾಐಸಾನ್ನ ಅದು ಕುಡಿಯಕ್ಕೆ ಕೇಳತ್ತೆ, ಅದರ ತಲೆ ಕೂದಲು ಕಪ್ಪಾಗಿ ಎದೆ ಮೇಲೆ ಚೆಲ್ಲಿರತ್ತೆ. ನಮ್ಮ ಮನೇನ ಕಾಪಾಡೋ ದೇವಿ ಅದು.’
ಸಂಜೆಯ ತಂಪಲ್ಲಿ ವಿಗ್ರಹದಂತೆ ನಿಂತ ಕರಿಯನ್ನ ಕಣ್ತುಂಬ ನೋಡಿದಳು. ಕೇಶವ ಮತ್ತು ಕರಿಯ – ಈ ಇಬ್ಬರನ್ನು ಮಾತ್ರ  ಗೌರಿ ಹೀಗೆ ಕಣ್ತುಂಬ ನೋಡುವುದು. ಒಬ್ಬ ಪುರಾಣದ ಭಾಗವತ, ಇನ್ನೊಬ್ಬ ಪುರಾಣದ ಕೃಷ್ಣ.
‘ಇನ್ನೂ ಹೊತ್ತಾದರೆ ಈ ದೇವಿಯ ಚರ್ಮಾನ್ನ ಅಕ್ಕು ಎಂಬ ಇನ್ನೊಂದು ದೇವಿ ಸುಲಿದು ಬಿಡ್ತಾಳೆ’.
ಗೌರಿ ನಗುತ್ತ ಎದ್ದಳು.
‘ಮನೇಲಿ ನಿನ್ನವ್ವ ದೇವಿನೂ ಕಾದಿರ‍್ತಾಳೆ, ನಡಿ’ ಎಂದು ಕಿತ್ತ ಸುಗಂಧಿ ಬೇರುಗಳನ್ನು ಸೆರಗಿಗೆ ಕಟ್ಟಿಕೊಂಡು ಸರಸರನೆ ಮನೆಗೆ ಹೋದಳು.
ಕರಿಯ ಇನ್ನೊಂದು ದಿನ ಕಾಡಿನಿಂದ ಕೇದಗೆ ತಂದುಕೊಟ್ಟ. ಏನೋ ಹೇಳುವ ಆತುರದಲ್ಲಿ ಅವನು ಇದ್ದಂತೆ ಕಂಡಿತು. ಅವನ ಸಲುಗೆಯೂ ಹೆಚ್ಚಾಗಿತ್ತು. ಸ್ವಲ್ಪ ಕೂರಿ ಅಮ್ಮ ಎಂದೇ ಮಾತಿಗೆ ಶುರು ಮಾಡಿದ. ಇನ್ನೊಂದು ಸ್ಥಳ ಪುರಾಣ ಇರಬೇಕೆಂದು ಗೌರಿ ಒಂದು ಬಂಡೆಯ ಮೇಲೆ ಕೂತಳು. ತನಗೆ ತಿಳಿಯದ ಹಳ್ಳಿಯ ವಿದ್ಯಮಾನಗಳೆಲ್ಲ ಕರಿಯನಿಗೆ ಗೊತ್ತು.
ಕರಿಯ ಕೆಳಗೆ ಹುಲ್ಲಿನ ಮೇಲೆ ಕೂತು ಕಾರ್ ಡ್ರೈವರ್ ಒಬ್ಬ ಕಾರು ಬಿಡುವಂತೆ ನಟಿಸಿ ಒಂದು ಕಲ್ಲನ್ನೆತ್ತಿ ಅದು ಕಾರಿನ ಡ್ರೈವರ್ ಎಂದು ಸೂಚಿಸುವಂತೆ ನೆಲದ ಮೇಲಿಟ್ಟ. ಈ ಕಾರ್ ಡ್ರೈವರ್ ಬ್ರಾಹ್ಮಣನಲ್ಲವೆಂದು ಸೂಚಿಸಲು ತನ್ನ ಹರಕಲು ಬನೀನಿನ ಮೇಲೆ ಬಲ ಹೆಗಲಿನಿಂದ ಎಡಕಂಕುಳಿಗೆ ಒಂದು ಗೆರೆಯೆಳೆದು ಅಲ್ಲವೆಂದು ಕೈಸನ್ನೆ ಮಾಡಿದ. ಮತ್ತೆ ಮೂಗುಡಿ ಕುಂಕುಮವನ್ನು ತನ್ನ ಮೂಗು ಹಣೆಗಳ ಮೇಲೆ ಸೂಚಿಸಿ ನುಣುಪಾದ ಗುಂಡಾದ ಕಲ್ಲು ಹುಡುಕಿ ಒರಟಾದ ಡ್ರೈವರ್ ಕಲ್ಲಿನ ಪಕ್ಕದಲ್ಲಿಟ್ಟ. ತನ್ನ ಎರಡು ತೋರುಬೆರಳುಗಳನ್ನು ಕೊಂಡಿ ಮಾಡಿ ಸಿಕ್ಕಿಸಿ ಎರಡು ಹಸ್ತಗಳಿಂದ ಎರಡು ಕಲ್ಲುಗಳನ್ನು ಮುಟ್ಟಿ ಮುಟ್ಟಿ ಮತ್ತೆ ತನ್ನ ಹೊಟ್ಟೆ ಮುಟ್ಟಿಕೊಂಡು ಅದು ಉಬ್ಬಿದಂತೆ ನಟಿಸಿ ನಗಲು ಶುರುಮಾಡಿದ್ದ.
ಗೌರಿಗೆ ಅವನ ಹುಡುಗಾಟಿಕೆಯ ಪೋಲಿ ಸನ್ನೆಗಳು ಹೇಸಿಗೆಯೆನ್ನಿಸಿ ಅವನೊಬ್ಬ ಹಡೆ ಎನ್ನುವಂತೆ ಗದರಿಸಿದಳು. ಕರಿಯ ಇದ್ದಕ್ಕಿದ್ದಂತೆ ಅವಳ ಕಣ್ಣಲ್ಲಿ ಸಣ್ಣವನಾಗಿ ಬಿಟ್ಟಿದ್ದ. ತಾನು ಕಳಕೊಂಡವನನನ್ನು ಅವನ ಪೆಚ್ಚಾದ ಮೋರೆಯಲ್ಲಿ ಹುಡುಕಿದಳು.
೨೨
ಮಾರನೇ ದಿನ ಕರಿಯನಿಗೆ ಕೊಟ್ಟಿಗೆಯ ಮೆಟ್ಟಿಲಿನ ಮೇಲೆ ಎಂದಿನಂತೆ ಇಟ್ಟಿದ್ದ ಮೊಸರಲ್ಲಿ ಕಲಸಿದ ತಂಗಳನ್ನವನ್ನು ಅವನು ಕಣ್ಣೆತ್ತಿ ಸಹ ನೋಡದೆ ಹೊರಟು ಹೋದದ್ದನ್ನು ಗೌರಿ ಗಮನಿಸಿದಳು. ಅವನು ಮುಟ್ಟಿದೇ ಹೋದದ್ದನ್ನುಕಂಡು ಅಕ್ಕು ಅನ್ನವನ್ನು ನಾಯಿಗೆ ಹಾಕಿದಳು. ಅದರ ಮಾರನೇ ದಿನ ಗೌರಿ ಏನೋ ಕೆಲಸ ಜ್ಞಾಪಿಸಿಕೊಂಡವಳಂತೆ ಸೆರಗನ್ನು ತಲೆಗೆ ಹೊದು ಮನೆಯ ಸೂರಿಗೆ ಕಟ್ಟಿದ್ದ ಜೇಡರ ಬಲೆಯನ್ನು ಹಿಡಿ ಸೂಡಿಯಲ್ಲಿ ಗುಡಿಸುತ್ತಿರುವುದನ್ನು ಕಂಡು ಅಕ್ಕುಗೆ ಸಂತೋಷವಾಯಿತು; ತಾನೇ ಕರಿಯನಿಗೆ ತಂಗಳನ್ನ ಇಟ್ಟುಬಂದಳು.
ಅದರ ಮಾರನೇ ದಿನ ಗೌರಿಯೇ ಅವನಿಗೆ ತಂಗಳನ್ನ ಬಡಿಸಿಟ್ಟು ಕಾದಳು. ಅವನ ಮುಖವನ್ನು ನೋಡದೆ ಕೊಟ್ಟಿಗೆಯ ಒಳಗಿದ್ದವನಿಗೆ.
‘ಅನ್ನ ಇಟ್ಟಿದ್ದೀನಿ, ತಗೊ, ಅದೇನು ಅವತಾರ ನಿಂದು’ ಎಂದು ಎಂದಿನ ಸಲಿಗೆಯಲ್ಲಿ ಗದರಿಸಿದಳು. ಮುಖ ತಗ್ಗಿಸಿ ನಿರೀಕ್ಷೆಯಲ್ಲಿ ನಿಂತ ಗೌರಿ ಮುಖವೆತ್ತಿದಾಗ, ತಾನೊಬ್ಬ ಕೊಟ್ಟಿಗೆ ಕೆಲಸದ ಅಳು ಮಾತ್ರ ಎಂದು ಸೂಚಿಸುವಂತೆ ನಿರ್ಭಾವದಲ್ಲಿ ಮುಖತಗ್ಗಿಸಿ, ಎದುರು ಅಷ್ಟು ದೂರದಲ್ಲಿ ಕರಿಯ ವಿಧೇಯವಾಗಿ ನಿಂತಿದ್ದ. ಆಮೇಲೆ ತಂಗಳನ್ನ ಎತ್ತಿಕೊಂಡು ಮರೆಯಲ್ಲಿ ನಿಂತು ತಿಂದು ಹೋಗಿದ್ದ.
ಅದರ ಮಾರನೇ ದಿನ ಬೆಳಗಿನ ಝಾವ ಅಕ್ಕು ಮತ್ತು ಕಏಶವ ಭೂವರಾಹನ ವಿಶೇಷ ಪೂಜೆಗೆಂದು ಹೂಕಟ್ಟುತ್ತ ಚಾವಡಿಯ ಮೇಲೆ ಕೂತಿದ್ದರು. ಗೌರಿಯೂ ಕೂರಬೇಕಿತ್ತು. ಆದರೆ ಕರಿಯನ ಮುಖ ನೋಡುವ ಆಸೆಯಿಂದ ಅವನ ಎಲೆಯನ್ನು ಹಿಡಿದು ನಿಂತಿದ್ದಳು. ಕರಿಯ ಬಂದ. ಆದರೆ ಅವನ ಮುಖ ನೋಡಲಿಲ್ಲ. ದೂರದಿಂದಲೇ ಪರಿಮಳ ಬರುತ್ತಿದ್ದ ಎಲೆಯಲ್ಲಿ ಸುತ್ತಿದ ಕೇದಗೆ ಹೂವನ್ನು Pಅವಳ ಕಾಲು ಬುಡದಲ್ಲಿಟ್ಟು,
‘ತಕಳ್ಳಿ’ ಎಂದು ಕೊಟ್ಟಿಗೆಯ ಒಳಗೆ ಸರ್ರನೆ ಜಾರಿದ್ದ.
ಗೌರಿ ನಸು ನಗುತ್ತಾ ಕೇದಗೆಯನ್ನು ತೆಗೆದುಕೊಂಡು ಅಕ್ಕುಗೆ ಕೊಟ್ಟಳು. ‘ಪ್ರಶಸ್ತ ವಾಯಿತು’ ಎಂದು ಕೇಶವ ಅಕ್ಕುವಿನಿಂದ ಕೇದಗೆಯನ್ನು ತೆಗೆದುಕೊಂಡು,
‘ದೇವರಿಗೆ ಇದನ್ನು ಮುಡಿಸಿ ಪ್ರಸಾದ ತರ‍್ತೇನೆ. ಅಕ್ಕು ಇವತ್ತು ಗೌರಿಗೆ ಕೇದಗೆ ಜಡೆ ಹಾಕು’ ಎಂದ.
‘ಹಾಕಿಸ್ಕೊಬೇಕಲ್ಲ, ನಿನ್ನ ಈ ಮೂದೇವಿ ಸೊಸೆ’ ಎಂದು ಅಕ್ಕು, ಗೊಣಗಿದ್ದಳು.
ಕೇಶವ ಬಾಳೆ ನಾರಿನಲ್ಲಿ ಹೂಗಳನ್ನು ಕಟ್ಟುವುದರಲ್ಲಿ ಬಲು ನಿಪುಣ. ಮಲ್ಲಿಗೆ ಹೂವಿನ ಜೊತೆ ಅಲ್ಲಿ ಇಲ್ಲಿ ಪತ್ರೆ, ಅಲ್ಲೊಂದು ಇಲ್ಲೊಂದು ಕೆಂಡಸಂಪಿಗೆ (ಅದರ ವಾಸನೆಗೆ ತಲೆನೋವು ಬಂದರೂ ಗೌರಿ ಅದು ಇಷ್ಟ) ಹೀವಿನ ಸರವನ್ನು ಗಂಧಯುಕ್ತವೂ, ನೋಡಲು ಚೆಂದವೂ ಆಗುವಂತೆ ಮಾಡುವ ಅವನ ಬೆರಳಿನ ನೈಪುಣ್ಯವನ್ನು ಮೆಚ್ಚುತ್ತ ಗೌರಿ ಮಾವಯ್ಯನ ಹತ್ತಿರ ರಂಗೋಲೆ ಹಾಕಿಸಿ ನೋಡಬೇಕು ಎಂದಳು. ಅಕ್ಕುಗೆ ರೇಗಿತು.
‘ನಿನ್ನ ಮಾವಯ್ಯನಿಗೆ ಈಗ ಲಗ್ನವಾಗಿರಬೇಕಿತ್ತು. ನಿಂದು ಮೊದಲು ಆಗಲಿ ಎಂದು ಮಾಣಿ ಕಾದಿದೆ. ನೀನು ಗುಡ್ಡ ಗಿಡ್ಡ ಸುತ್ತೋದು ಬಿಟ್ಟು ಮನೇಲೆ ಮರ್ಯಾದೆಯಿಂದ ಇದ್ದಿದ್ದರೆ ಯಾರಾದರೂ ನಿನ್ನ ಕೇಳಿಕೊಂಡು ಬರ‍್ತಾ ಇದ್ದರು’.
ಅಕ್ಕು ರಂಜದ ಸರ ಪೋಣಿಸುತ್ತ ಹೇಳುವುದನ್ನೇ ನೂರನೇ ಸಾರಿ ಹೇಳಿದ್ದಳು. ಹೂವಿನ ಕೆಲಸ ಮುಗಿಯುತ್ತಿರುವಂತೆ ಕಂಡದ್ದರಿಂದ ಗೌರಿ ಒಳಗೆ ಹೋದಳು.
ಯಾವತ್ತೂ ಮನೆಯಲ್ಲಿ ಹರಡಿರುವ, ಅದು ಇದೆಯೆಂದು ಗಮನಕ್ಕೆ ಬಾರದಂತೆ ಸತತವಾದ ಒಣಗಿದ ಸುರಗಿ ಹೂವಿನ ಪರಿಮಳ ಗೌರಿಗೆ ಭಾಸವಾಯಿತು. ಕರಿಯ ಎಂದೋ ತಂದುಕೊಟ್ಟಿದ್ದು. ಅದು ಈಗ ಒಣಗೀ ಒಣಗೀ ಒಣಗಿದಂತೆ ಹೆಚ್ಚು ಗಂಧವತಿಯಾಗಿತ್ತು. ಗೋಡೆಗಳು ಕೂಡುವ ಮೂಲೆಯಲ್ಲಿ ಮೊಳೆಯೊಂದರ ಮೇಳೆ ಮಾಲೆ ಮಾಲೆಯಾಗಿ ಜೋತುಬಿದ್ದಿತು. ಕೆಲವು ಮಾಲೆಗಳನ್ನು ಗೌರಿ ತನ್ನ ತಂದೆಯ ಮನೆಯಿಂದ ತಂದ ಪುರಾತನ ಕಾಲದ ಹಿತ್ತಾಳೆ ಟ್ರಂಕಿನಲ್ಲಿದ್ದ ಪುಸ್ತಕಗಳ ಸಂದಿಯಲ್ಲಿ ಇಟ್ಟಿದ್ದಳು. ಬಚ್ಚಲೊಲೆಯ ಎದುರು ಕೂತು ಸುರುಗಿವಾಸನೆಯ ಭಾರತವನ್ನು ಓದುವುದು ಅಂತರಂಗದಲ್ಲಿ ವಾಸನೆಯನ್ನು ಇಳಿಸಿಕೊಂಡಂತೆ.
ಕರಿಯ ಸುರಗಿಯನ್ನು ಆಗೀಗ ತರುತ್ತಲೇ ಇರುತ್ತಾನೆ. ಅದರ ಮರವನ್ನು ಗೌರಿಗೆ ತೋರಿಸಿದ್ದಾನೆ. ಕಾಡಿನಲ್ಲಿ ಅಡಗಿರುವ ವಿಶೇಷವಾದ ಮರಗಳನ್ನು ಪತ್ತೆ ಹಚ್ಚುವುದರಲ್ಲಿ ಅವನು ನಿಸ್ಸಿಮ. ಯಾರ ಕಣ್ಣಿಗೂ ಬೀಳದಿರುವ ಗುಪ್ತವಾದೊಂದು ಜಾಗದಲ್ಲಿ ಇದೋ, ಎಷ್ಟು ಗಮಗಮವೆನ್ನುವ ಕರಿಬೇವಿನ ಮರ, ಅದೋ, ಅದೆಷ್ಟು ಹೂಬಿಟ್ಟು ದುಂಬಿ ಗುಂಯ್ ಎಂದು ಮುತ್ತಿಕೊಂಡ ಕೆಂಡ ಸಂಪಿಗೆ, ಯಾರ ಬಾಯಿಗೂ ಈ ವರೆಗೆ ಸಿಕ್ಕಿದ ಹುಳಿಹುಳಿಯಾದ ಹಸಿರು ಅಮಟೆ, ಎಷ್ಟೊಂದು ಹಕ್ಕಿಗೂಡುಗಳು ಜೋತುಬಿದ್ದ ನೇರಳೆ, ಕಟುವಾದ ಹುಳಿಯ ಕರ್ಪುರವಾಸನೆಯ ದಿಂಡು ಮಾವು – ಎಲ್ಲವೂ ಕರಿಯನ ಕೈಸನ್ನೆ ಕಣ್ಸನ್ನೆಗಳ ಉಮೇದಿನಲ್ಲಿ ಪ್ರತ್ಯಕ್ಷವಾಗಿ ಅಕ್ಕುವಿನ ಅಡುಗೆಗೂ ಕೇಶವನ ಪೂಜೆಗೂ ಒದಗಿ ಬರುತ್ತಿದ್ದವು.
ಯಾವ ಮರದ ಕೆಳಗೆ ಯಾವ ದೇವತೆಯಿದೆ ಎಂಬುದೂ ಕರಿಯನಿಗೆ ಗೊತ್ತು. ಕೇಶವನಿಗೆ ಪುಸ್ತಕಗಳಲ್ಲಿ  ಮತ್ತು ಪೂಜೆಯ ಮನೆಯಲ್ಲಿ ಮಾತ್ರ ದೇವ ದೇವಿಯರಾದರೆ ಕರಿಯನಿಗೆ ಎಲ್ಲೆಲ್ಲೂ ಅವೇ; ಹುತ್ತದಲ್ಲಿ, ಹೊಂಡದಲ್ಲಿ, ಮರದ ಪೊರಟೆಯಲ್ಲಿ, ಸಿಡಿಲಿಗೆ ಸಿಳಿದ ಬಂಡೆಯಲ್ಲಿ, ಸಂಜೆಯಾದರೆ ಸತತ ಚೀರುವ ಜೋಯಿಸ ಹಕ್ಕಿಯಲ್ಲಿ, ಬಿದುರು ಹಿಂಡಲಲ್ಲಿ ಅಡಗಿದ ಕೆಂಗಣ್ಣಿನ ಚೌಡಿಯಲ್ಲಿ, ನಾಗರಬನದ ಹಾವಿನಲ್ಲಿ, ಹುಣ್ಣಿಮೆ ರಾತ್ರೆ ಮಿಂದು ತಲೆಗೆದರಿ ಹಣೆಯ ಮೇಲೆಲ್ಲ ಕುಂಕುಮ ಬಳಿದುಕೊಂಡು ಹೆಂಡಕುಡಿದು ಹಾಡುತ್ತ ಗಬಗಬನೆ ಪಾಯಸ ತಿನ್ನುವ ತಾಯಿಯ ಆವೇಶದ ಮುಖ ಕಣ್ಣುಗಳಲ್ಲಿ.
ಕೇಶವನ ದೇವರಂತೆ ಈ ದೇವ ದೇವಿಯರು ಒಂದೇ ಗುಣದವು ಅಲ್ಲ. ಒಂದೊಂದು ದೇವತೆಗೆ ಒಂದೊಂದು ಗುಣ, ಒಂದೊಂದು ರುಚಿ, ಅದರದೇ ಕಥೆ, ಅದರದೇ ವ್ಯಥೆ. ನರಮನುಷ್ಯನ ಮೇಲೆ ಅವು ಅವಲಂಬಿಗಳು. ಯಾವಾಗಲೂ ಹಸಿದಿರುವಂಥವು. ಕುರಿಕೋಳಿ ಬಲಿಯ ಉಪಚಾರಕ್ಕೂ ಅವು ಒಲಿಯದಂತೆ ತೋರಿದಾಗ ಅವನ ಅಮ್ಮ ಅವುಗಳನ್ನು ಸಿಟ್ಟಿನಲ್ಲಿ ಕೆಲವು ಸಾರಿ ಬೈಯುವುದನ್ನು ಕೇಳಬೇಕು.
ದೇವದೇವಿಯರ ಬಗ್ಗೆ ಕರಿಯ ಮಾತಾಡುವಾಗ ಕೇಶವನಂತೆಯೇ ಸುಳಿಹಿಗಾಗಿ ಹುಡುಕುವಂತೆ ಗೌರಿಯ ಮುಖ ನೋಡುತ್ತಾನೆ, ಅವನಿಗೂ ಅವಳು ಒಂದೋ ದೇವಿ ಅಥವಾ ದೇವಿಯೊಬ್ಬಳ ಸಾನ್ನಿಧ್ಯದಲ್ಲಿ ಇರುವಾಕೆ, ಗೌರಿ ಲೇವಡಿ ಮಾಡಿದಷ್ಟೂ ಇವಳೊಂದು ಲಜ್ಜಾದೇವಿಯೆಂದೇ ಕರಿಯ ಭಾವಿಸುವಂತೆ ತೋರುತ್ತದೆ.
ಸುರಗಿ ಹೂಗಳ ಗೋಡೆಮಾಲೆಯಲ್ಲಿ ಗೌರಿ ನಿಂತು ಅದರ ಸೂಕ್ಷ್ಮವಾದ ಗಂಧವನ್ನು ಮನಸ್ಸಿಗೆ ತಂದುಕೊಂಡಳು. ಚಿಟ್ಟೆಯ ಈ ತುದಿಗೆ ಬಂದು ಕೇಶವನ ಪಕ್ಕದಲ್ಲಿದ್ದ ಕರಿಯ ತಂದುಕೊಟ್ಟ ಕೇದಗೆಯನ್ನು ನೋಡಿದಳು. ಮುಳ್ಳುಮುಳ್ಳಾದ ಅಂಚಿನ, ಹಸಿರು ಸಿಪ್ಪೆಯ, ನುಣುಪಾದ ಮೈಯ, ತುದಿಯಲ್ಲಿ ತುಟಿಬಿರಿಯುವಂಥೆ ಇನ್ನೇನು ಅರಳಲಿದ್ದ ಹಚ್ಚ ಹಳದಿ ಬಣ್ಣದ ಕೇದಗೆಯದು, ಇನ್ನೂ ಬಿರಿಯದೆ ತನಗೆ ತೋರಿದ ವಾಸನೆ ಅವಳ ನೆನಪಿನಿಂದ ಎದ್ದುದೇ ಇರಬೇಕು. ಭೂವರಾಹನ ಮೈಯ ಮೇಲೆ ನಾಳೆ ಅರಳಿ ಅದು ಪ್ರಸಾದವಾಗುತ್ತದೆ.
ಗುಡ್ಡದ ಮೇಲಿನ ಕಾಡಿನಲ್ಲಿ ಎಲ್ಲೋ ರಹಸ್ಯವಾದ ತಂಪಿನಲ್ಲಿ ತನ್ನ ಮೂತಿಯನ್ನೆತ್ತಿ ಕರಿಯನ ಕಣ್ಣಿಗೆ ಬಿದ್ದದ್ದು ಅದು. ಅದರ ಮಾದಕ ವಾಸನೆ ಸರ್ಪಗಳಿಗೆ ಪ್ರಿಯವೆಂದು ಮಾವ ಏನೇನೋ ಕಥೆ ಹೇಳಿದ್ದ. ಕೇದಗೆಯ ನೆವದಲ್ಲಿ. ಇಹದಲ್ಲಿ ದ್ರೌಪದಿಗೆ ಪರದಿಂದ ಕಾಡಿದ ಅಪರೂಪದ ಸೌಗಂಧಿಕವಾದ ವಾಸನೆ; ಮೀನಿನ ವಾಸನೆಯವಳು ಯೋಜನ ಗಂಧಿಯಾದದ್ದು; ಸತ್ಯಭಾಮೆಗೆ ಸ್ವರ್ಗದಲ್ಲಿ ಅರಳುವ ಪಾರಿಜಾತದ ಹಂಬಲ; ವಿಷ್ಣುವಿನ ಹೊಕ್ಕುಳಲ್ಲಿ ಅರಳಿದ ಕಮಲ, ಒಂದು ಮಾತನ್ನಾಡದಂತೆ ಕೈಯಲ್ಲಿನ ತಾವರೆಯನ್ನು ಶಿಷ್ಯನಿಗೆ ಕೊಟ್ಟು ‘ಅರ್ಥವಾಯಿತೆ’ ಎಂದು ಬುದ್ದ ಪ್ರಶ್ನಾರ್ಥಕವಾಗಿ ನೋಡಿದ ಮಾತ್ರಕ್ಕೆ ಶಿಷ್ಯನಿಗೆ ಬೋಧವಾದದ್ದು….
ಗಂಗೆಗೆ ಕೇದಗೆಯಲ್ಲಿ ಜಡೆ ಹೆಣಿಸಿಕೊಳ್ಳುವುದೆಂದರೆ ಆಸೆ. ಅದರ ಬನದಲ್ಲೇ ಬೆಳದಿಂಗಗಳಲ್ಲಿ ತನ್ನ ವಾಸನೆಯನ್ನು ಬಚ್ಚಿಟ್ಟುಕೊಂಡು ಮೂತಿಯನ್ನು ಎತ್ತಿಕೊಂಡಿರುವ ಅದರ ಸೊಕ್ಕಿನ ಹರಿಸಿನ ಬೆದೆಯನ್ನು ನೋಡುವ ಆಸೆ ಗೌರಿಗೆ. ಕರಿಯ ಮಾತ್ರ ಅಲ್ಲಿಗೆ ಕರಿದುಕೊಂಡು ಹೋದಾನು. ಅಷ್ಟೆಲ್ಲ ಮಾತಾಡುವ ಮಾವ ಕಾಡೆಂದರೆ ಕೊಂಚ ಪುಕ್ಕನೇ.
ಸ್ನಾನವಾದ ಮೇಲೆ ಗೌರಿಯ ತಲೆ ಬಾಚುತ್ತ ಅಕ್ಕು ಕೇದಗೆಯನ್ನು ಮುಡಿಸುವೆ ಎಂದಳು. ಈಚೆಗೆ ಗೌರಿ ಎಂದಿನಂತೆ ತನ್ನಿಂದ ತಲೆ ಬಾಚಿಸಿಕೊಂಡು ಬಿಗಿಯಾಗಿ ಜಡೆ ಹಾಕಿಸಿಕೊಳ್ಳುತ್ತಾಳೆಂದು ಅಕ್ಕುಗೆ ನೆಮ್ಮದಿ.
ಗೌರಿ ಕೇದಗೆ ಜಡೆ ಬೇಡವೆಂದಳು.
‘ಅದೇನು ನಿನ್ನ ಬಡಿವಾರ ಇವತ್ತು’ ಅಕ್ಕು ಪ್ರೀತಿಯಿಂದ ಗೌರಿಯ ಕತ್ತು ಗುದ್ದಿದಳು. ತನಗಾಗಿ ಅಕ್ಕು ಭೂವರಾಹನಿಗೆ ಕಳಿಸದೆ ಎತ್ತಿಟ್ಟ ಕೇದಗೆಯದು ಎಂದು ಗೌರಿಗೆ ಹೊಳೆಯಿತು.
‘ಮನೆ ದೇವರಿಗೆ ಮುಡಿಸಿದರಾಯ್ತು’ ಎಂದು ಗೌರಿ ಎದ್ದು ಹೋಗಿ ದೇವರ ಮನೆಯಲ್ಲಿ ಕೇದಗೆಯಿಟ್ಟು ಪ್ರಸಾದವಾಗಿ ಅಲ್ಲಿ ಹರಿವಾಣದಲ್ಲಿದ್ದ ದುಂಡುಮಲ್ಲಿಗೆಯನ್ನು ತಂದು ಮುಡಿಸಿದೆಂದು ಅಕ್ಕುಗೆ ಕೊಟ್ಟಳು.
ಗಂಗೆ ಕೇದಗೆಯ ಜಡೆಯಲ್ಲಿ ಗೌರಿಯ ಎದುರು ಚಿಟ್ಟೆಯ ಮೇಲೆ ನಿಂತಿರುವಂತೆ ಗೌರಿಗೆ ಕಂಡಿತು.
೨೩
ಸಾಹುಕಾರರ ಮೆನಯ ಭೂವರಾಹ ಪೂಜೆ ಮುಗಿಸಿ ಬಂದದ್ದೇ ಕೇಶವ ತಾನಾಗಿಯೇ ಮಾತಾಡಲು ತಡೊಗಿದ್ದ, ಕಥೆಯಮೇಲೊಂದು ಕಥೆ ಹೇಳಿದ. ಅವೆಲ್ಲವೂ ಹಿಂದೆ ಹೇಳಿದ ಕಥೆಗಳೇ. ಅಹಲ್ಯೆಯ ಕಥೆ, ಪುರವಿನ ಕಥೆ. ವಿಶ್ವಾಮಿತ್ರನ ಕಥೆ. ಶಕುಂತಲೆಯ ಕಥೆ, ನಹುಷನ ಕಥೆ, ನರಮನುಷ್ಯನ ತಪಸ್ಸೆಂದರೆ ಈ ಲೋಕದ ವಹಿವಾಟನ್ನು ವಹಿಸಿಕೊಂಡ ದೇವತೆಗಳಿಗೆ ಯಾಕೆ ದಿಗಿಲೊ? (ಕರಿಯನ ದೇವ ದೇವಿಯರಂತೆಯೇ ಕೊಂಚ ಕೇಶವನ ಕಥೆಯ ದೇವ ದೇವಿಯರೂ; ನರಮನುಷ್ಯನ ತಪಸ್ಸಲ್ಲಿ ಬೆಳೆದರೆ ಕೇಶವನ ಕಥೆಯ ದೇವತೆಗಳಿಗೆ ಅಸನಕಂಪ; ಮುಟ್ಟುಚಟ್ಟು ಆದರೆ. ಕೊಡಬೇಕಾದ ಬಲಿ ಕೊಡದಿದ್ದರೆ, ಕರಿಯನ ದೇವತೆಗಳಿಗೆ ಕಡುಕೋಪ) ಪುರಾಣದ ಎಲ್ಲ ದೇವದೇವಿಯರಿಗೂ ತಮ್ಮದೇ ಏನೇನೋ ತೀಟೆ ತೆವಲುಗಳು.
ಋಷಿ ಘೋರ ತಪಸ್ಸಿಗೆ ಕೂತುಬಿಟ್ಟ ಎಂದದ್ದೆ ಶುರುವಾಗಿ ಬಿಡುತ್ತದೆ ದೇವತೆಗಳ ರಾಜಕೀಯ. ನರಮನುಷ್ಯನಾಗಿ ಹುಟ್ಟಿದ ಮೇಲೆ ಮನುಷ್ಯ ಮಾತ್ರನಾಗಿ ಬದುಕಿರಬೇಕೆಂಬುದು ದೇವತಾ ಇಚ್ಛೆಯಿರಬಹುದು; ಅಥವಾ ಅದೊಂದು ಮನುಷ್ಯನ ಮಿತಿಗೆ ಸಮಬಮಧಿಸಿದ ನಿಯಮವಿರಬಹುದು. ತಪವೆಂದರೆ ತಾಪವೇ. ರಾವಣನೊಬ್ಬ ಮಹಾ ತಪಸ್ಸಿಯಲ್ಲಿವೇ? ಅವನು ಪಡುವ ಆಸೆಗೆ ಮಿತಿಯೇ ಇಲ್ಲ. ಸುಂದರವಾದ್ದೆಲ್ಲ ಸ್ವಂತದ ಸ್ವತ್ತೆಂದು ತಿಳಿದ ಲೋಭೀ ಅವನು. ಬ್ರಾಹ್ಮಣನಾದ ರಾವಣ ಹೀಗಾದರೆ ಶೂದ್ರ ಮಂಡೂಕನಿಗೆ ಸಕಾಯ ಸ್ವರ್ಗಕ್ಕೆ ಹೋಗುವ ತೆವಲು, ರಾವಣನ ತೀಟೆಯನ್ನೂ, ಶಂಬೂಕನ ತೆವಲನ್ನೂ ಮನುಷೈರೂಪಿಯಾಗಿ ಅವತರಿಸಿದ ವಿಷ್ಣು ಸಹಿಸನು. ತುಳಸೀದಾಸರಿಗೆ ಅವನು ಮರ‍್ಯಾದಾ ಪುರುಷೋತ್ತಮನಂತೆ.
ದೇವತೆಗಳು ಮಾನವರನ್ನು ಹಿಡಿಯಲೆಂದು ಉಪಯೊಗಿಸುವ ಗಾಳವೆಂದರೆ ಕಾಮ. ಮನುಷ್ಯ ಮತ್ತೆ ಸೃಷ್ಟಿಯಲ್ಲಿ ಸಿಕ್ಕಿಬಿದ್ದು ಪೆಚ್ಚಾಗುವಂತೆ ದೇವತೆಗಳು ಹೂಡುವ ಉಪಾಯಗಳಲ್ಲಿ ಇದೊಂದು ಬಲವಾದ ಅಸ್ತ್ರವೇ. ಗಾಯತ್ರಿಯನ್ನು ಭೂಲೋಕಕ್ಕೆ ತಂದ ವಿಶ್ವಾಮಿತ್ರರನ್ನೂ ಪೀಡಿಸಿತು ಕಾಮ. ಹರಲೋಪಾನಲ ಭಸ್ಮ ಕೇವಲಂ ಅಂತಾನೆ ಕವಿ ಕಾಳಿದಾಸ. ಹಾಗಾಗಿ ಅನಂಗವಾಗಿ ಇನ್ನಷ್ಟು ದೊಡ್ಡ ಪೀಡೆಯಾಗಿ ಬಿಟ್ಟ.
ಅದು ಅವಿದ್ಯೆ, ಮಾಯೆ. ಒಂದು ಉಪನಿಷತ್ತು ಅದೇನು ಹೇಳುತ್ತದೆ ಕೇಶವನಿಗೆ ಅರ್ಥವಾಗಿಲ್ಲ; ಆಚಾರ್ಯರು ಹೇಳುವುದೂ ಅವನಿಗೆ ಸಮ್ಮತವಾಗಿಲ್ಲ. ಯಾಕೆ ಕೇವಲ ವಿದ್ಯೆಯ ಬೆನ್ನು ಹತ್ತಿದರೂ ಅಂಧಕಾರ; ಹಾಗೆಯೇ ಕೇವಲ ಅವಿದ್ಯೆಯ ಬೆನ್ನು ಹತ್ತಿದರೂ ಅಂಧಕಾರ ಎನ್ನುತ್ತದೆ ಈ ಉಪನಿಷತ್ತು? ಗಾಂಧಿಗೆ ಈ ಉಪನಿಷತ್ತು ಪ್ರಿಯವೆಂದು ಸಾಹುಕಾರ್ ಮಂಜಯ್ಯನವರು ಅದರ ಅರ್ಥ ಕೇಳಿದಾಗ ಕೇಶವ ಈ ಭಾಗ ಮಾತ್ರ ತನಗೆ ಸ್ಪಷ್ಟವಾಗಿಲ್ಲ ಎಂದದ್ದು ಇದೆ.
೨೪
ತಾನು ಪಡುತ್ತಿದ್ದುದು ಉತ್ಕಟಗೊಳ್ಳುವ ಸಂಜ್ಞೆಯಾಗಿತ್ತು ಗೌರಿಗೆ. ಆಕಾಶದಲ್ಲಿ ಸಂಜೆ ಬೆಳ್ಳಕ್ಕಿಗಳು ಸಾಲು ಸಾಲಗಿ ಹಾರಿದವು. ಅವು ಹಾರಿದ್ದೇ ದಾರಿ. ಸೆರಿದ್ದೇ ಗೂಡು. ಅಪಾರವಾದ ಅವಕಾಶದಲ್ಲಿ ಕಾಣಿಸಿಕೊಂಡು ಮಾಯವಾಗುವ ಉನ್ಮುಖ ಕತ್ತಿನ ಹಕ್ಕಿಗಳು ಮುಸ್ಸಂಜೆ ಆಕಾಶದ ಕೆಳಗೆ ನಿಂತಿರಬಾರದೆಂದು ಅಕ್ಕು ಗದರಿಸಿದ್ದನ್ನು ಗೌರಿ ಲೆಕ್ಕಿಸಲಿಲ್ಲ.
‘ತಲೆ ಮೇಲೆ ಅಕಾಶ ಏನೂ ಕಳಚಿಬೀಳಲ್ಲ ಅಕ್ಕಮ್ಮ ಬಿದ್ದರೂ ಎಷ್ಟು ಹಗುರಾಗಿದೆ ಆಕಾಶ ನೋಡು ಒಂದೇ ಒಂದು ಮೋಡ ಕೂಡ ಇಲ್ಲ’ ಗೌರಿ ನಗಾಡಿದಳು.
ಕೊಟ್ಟಿಗೆಯಲ್ಲಿ ಇನ್ನೂ ಕಟ್ಟಿ ಹಾಕದೆ ಇದ್ದ ಕೌಲಿ ಕೂರಳ ಗಂಟೆ ಬಾರಿಸಿಕೊಳ್ಳುತ್ತ ವಯ್ಯಾರದಿಂದ ಬಂದು ಮೈ ತಾಗಿಸಿ ನಿಂತಿತು. ಗೌರಿಯ ಮುಂಗೈಯನ್ನು ಅದರ ವರಗು ನಾಲಿಗೆಯಿಂದ ನೆಕ್ಕಿತು. ನೆಕ್ಕುವಾಗ ದನದ ಮೈ ಕೂದಲು ಎದ್ದು ನಿಂತಿದ್ದು ಕಂಡು ಗೌರಿ ಅವರ ಕತ್ತನ್ನು ತುರಿಸಿದಳು. ಕೇರೆ ಹಾವಿರಬೇಕು – ಉದ್ದವಾಗಿ ಸವುರಾಗಿ ಅಂಗಳದಲ್ಲಿ ಸಮಾಧಾನದಲ್ಲಿ ಹರಿದು ಅಲ್ಲಿ ಇಲ್ಲಿ ಹುಡುಕಾಡಿ ಅಲ್ಲೇ ಹಿತ್ತಲಲ್ಲಿದ್ದ ಬಿಲವೊಂದನ್ನು ಹೊಕ್ಕು ಚೂರುಚೂರೇ ಇಳಿಯುತ್ತ ಕೇವಲ ಬಾಲವಾಗಿ ಕಂಡು, ಬಾಲದ ತುದಿ ಮಿಡಿದು ಮಾಯವಾಯಿತು.
‘ಕಟುಬಾಯ್ ಕಟುಬಾಯ್’ ಎಂದು ಅಕ್ಕು ಕೌಲಿಯನ್ನು ಕರೆಯುವಂತೆ ಗೌರಿ ಕರೆದಾಗ ದನ ತಲೆ ತಗ್ಗಿಸಿ ವಿಧೇಯವಾಗಿ ಕೊಟ್ಟಿಗೆಯೊಳಗೆ ಬಂದು ಸ್ವಸ್ಥಾನದಲ್ಲಿ ನಿಂತಿರು. ಅದನ್ನು ಹಗ್ಗದಲ್ಲಿ ಕಟ್ಟಿ, ಸಂಜೆಯ ಹಾಲು ಕರೆದು, ಆಕಾಶಕ್ಕೆ ಹಾಲನ್ನು ತೋರದಂತೆ ಸೆರಗಿನಲ್ಲಿ ಅದನ್ನು ಮುಚ್ಚಿ ಒಳತಂದು ಅಡುಗೆ ಮನೆಯಲ್ಲಿಟ್ಟಳು. ಅಕ್ಕು ಗದರಿಸಿದ್ದು ನೆನಪಾಗಿ, ಮುಗುಳ್ನಕ್ಕು, ಹಾಲಿನ ಪಾತ್ರೆಯ ಮೇಲೊಂದು ಬೋಗುಣಿ ಮುಗುಚಿಟ್ಟು ಬೆಕ್ಕಿನಿಂದ ಭದ್ರ ಮಾಡಿದಳು.
ಸೂರ್ಯ ಮುಳುಗಿಯಾಗಿತ್ತು. ಬೆಳದಿಂಗಳಲ್ಲಿ ಕಾಡು ಗುಡ್ಡ ತೊಯ್ಯುವ ಸೂಚನೆಯಾಯಿತು. ಕೇಶವ ಸ್ನಾನಮಾಡಿ ಸಂಧ್ಯಾವಂದನೆಗೆ ಕೂತ. ಗೌರಿ ಹಿತ್ತಲು ದಾಟಿ ಗುಡ್ಡ ಹತ್ತಿ ನಡೆದುಬಿಟ್ಟಿದ್ದನ್ನು ಅಕ್ಕು ಸೀರೆಯ ಹರಿದ ಸೆರಗಿಗೆ ತೇಪೆ ಹಾಕುತ್ತಾ ಕೂತವಳು ಸಿಟ್ಟಿನಲ್ಲಿ ನೋಡಿದಳು.
೨೫
ಆಕಾಶ ಅರಳಿಸಿಕೊಂಡ ದೊಡ್ಡದೊಂದು ಹೂವಿನಂತಿದ್ದ ಚಂದ್ರನನ್ನು ನೋಡುತ್ತಾ ಗೌರಿ ಗುಡ್ಡೆ ಹತ್ತಿದಳು. ಇಷ್ಟು ಸಮಾಧಾನದ ಆಕಾಶದಲ್ಲಿ ಹೇಗೆ ಮಳೆಗಾಲ ಮಿಂಚಿ ಗುಡುಗಿ ಅಬ್ಬರಿಸುತ್ತದೆ ಎಂದು ನೆನೆದಳು.
ಚಂದ್ರನ ಬೆಳಕನ್ನು ಕುಡಿದು ಸೊಕ್ಕಿದಂತೆ ಈಗ ಕೂಗಿದ್ದು ಯಾವ ಹಕ್ಕಿಯೋ? ಈ ಹಕ್ಕಿಗೆ ಇನ್ನೊಂದು ಹಕ್ಕಿಯ ಅದೇ ಸೊಕ್ಕಿನ ಉತ್ತರ. ಆ ಹಕ್ಕಿ ಎಲ್ಲೋ, ಈ ಹಕ್ಕಿ ಎಲ್ಲೋ, ಮತ್ತದೇ ಪ್ರಶ್ನೆ, ಮತ್ತದೇ ಉತ್ತರ.
ಸ್ವಲ್ಪ ದೂರದಲ್ಲಿ ಒತ್ತಾಗಿ ಬೆಳೆದ ಮರಗಳ ಸಂದಿಯಿಂದ ಕೇಳಿ ಬಂದದ್ದು ನಗುವೇ? ಅದು ಕರಿಯನದೇ? ಆ ಸದ್ದು ನಗುವೆ? ಅಳುವೆ? ಯಾರೋ ಬಿಕ್ಕುತ್ತಿದ್ದಾರೆ?
ಹೌದು ಕರಿಯನೇ ನಗುತ್ತಿರುವುದು. ಆ ನಗುವಿನ ಕುಲುಕು ಅವನದೇ. ಗುರಿಯಿಟ್ಟು ಚಾಟರಿಬಿಲ್ಲಿನಿಂದ ಹೊಡೆದ ಕಲ್ಲಿಗೆ ಮರದಿಂದ ಮಾವಿನ ಹಣ್ಣು ಬಿದ್ದರೆ, ಹೀಗೇ ಗೆಲುವಿನಿಂದ ಅವನು ನಗುವುದು. ಅಥವಾ ತಾನೊಬ್ಬಳೇ ಕೂತಿದ್ದಾಗ, ಬೆನ್ನ ಹಿಂದೆ ಸದ್ದಿಲ್ಲದೆ ಬಂದು ದೂರದಿಂದ ಅವನು ಕೈತಟ್ಟಿದಾಗ, ತಾನು ಬೆಚ್ಚಿದಂತೆ ನಟಿಸಿದಾಗ, ಅವನು ಹೀಗೇ ನಗುವುದು ಹುಡುಗಾಟಿಕೆಯಿಂದ ಹುಟ್ಟಿದ ನಗು ಅದು.
ಮತ್ತೊಂದು ನಗು ಕರಿಯದಲ್ಲ, ಅದು ಹೆಣ್ಣ ದನಿ. ಈಗ ಅದು ನಗುತ್ತಿದೆ, ಮತ್ತೆ ವಯ್ಯಾರದಲ್ಲಿ ಅದು ನರಳುತ್ತಿದೆ.
‘ಥೂ ನಿನ್ನ, ಥೂ ನಿನ್ನ’ಎಂದು ವಯ್ಯಾರದಲ್ಲಿ ನರಳುತ್ತಿರುವುದು ಹಾಳೆ ಟೊಪ್ಪಿಯ ಜಲಜನೇ. ಮಾವನ ಹತ್ತಿರ ಅವಳು ಸೇಳೆಯಲ್ಲಿ ಮಾತಾಡುವುದನ್ನು ಗೌರಿ ಕೇಳಿಸಿಕೊಂಡಿದ್ದಾಳೆ. ಅಕ್ಕು ಹತ್ತಿರ ಎಲೆಯಡಿಕೆಯನ್ನು ಸೆರಗೊಡ್ಡಿ ಅವಳು ಹಾಕಿಸಿಕೊಳ್ಳುವಾಗಲೂ ಅದೇ ಸೇಳೆಯೇ. ಅವಳ ಕೆಂಪು ತುಟಿಗಳಿಂದ ಕಾಣುವ ಮುದ್ದಾದ ಹಲ್ಲುಗಳು, ಆ ಹಲ್ಲುಗಳಿಂದ ಅವಳು ನಾಲಿಗೆ ಕಚ್ಚಿ ವಾರೆಯಾಗಿ ನೋಡುವುದು ಗೌರಿಯ ಕಣ್ಣೀಗೆ ಕಟ್ಟಿತು. ಒಂದಕ್ಕೊಂದು ಸುತ್ತಿಕೊಂಡು ಎಣೆಯಾಡುವ ಹಾವುಗಳು ಬಿಲ್ಲಿನಂತೆ ಸೆಟೆದು, ಮೇಲೆದ್ದು, ದೊಪ್ಪೆಂದು ಬಿದ್ದು, ಒಣಗಿದ ದರಗುಗಳಲ್ಲಿ ಹೊರಳಾಡುತ್ತಾ ಮಾಡುವಂತಹ ಸದ್ದು ಕೇಳತೊಡಗಿದ್ದೇ ಗೌರಿಯ ಮೈ ಜುಮ್ಮೆಂದು ಬೆಳದಿಂಗಳಲ್ಲಿ ಅವಳು ಬೆವೆತು ಬಿಟ್ಟಳು.
ಸರಸರನೆ ಗುಡ್ಡದಿಂದ ಇಳಿದು ಹೋದಳು.
೨೬
ಕೇಶವ ಉಷಸ್ಸಿನ ಮಂತ್ರವನ್ನು ಹೇಳುತ್ತ ಸೂರ್ಯಾಭಿಮುಖವಾಗಿ ತುಳಸಿಯಕಟ್ಟೆಯ ಮುಂದೆ ನಿಂತಿದ್ದ. ಬೆಳಿಗ್ಗೆ ಕೊಟ್ಟಿಗೆ ಕೆಲಸಕ್ಕೆ ಅದೇ ಕರಿಯ ಎಂದಿನಂತೆ ಹಾಜರಾಗಿದ್ದ.
ಪುನಃ ಪುನಃ ಜಾಯಾಮಾನಾ ಪುರಾಣೀ; ಯಾವತ್ತೂ ಅದೇ ಹಾಗೇ ಹಾಜರಾಗಿ, ಹಾಗೇ ಕಾಣುವವಳೇ; ಪಕ್ಷಿಗಳ ರೆಕ್ಕೆಗಳನ್ನು ಎಳೆದು, ಸಿಗಿದು, ಹಿಂಸಿಸುತ್ತಾ ಚೂರು ಚೂರೇ ಸಾಯಿಸುವ ಬೇಡನ ಹೆಂಡತಿಯಂತೆ, ನಿತ್ಯವೂ ನಮ್ಮನ್ನು ಚೂರು ಚೂರೇ ಸಾಯಿಸುತ್ತ ಮುಪ್ಪನ್ನು ತರುವವಳೇ – ಹೀಗೆ ಉಷೆಯನ್ನು ಸ್ತೋತ್ರ ಮಾಡುವಾಗ ಯಾವತ್ತೂ ಕೇಶವ ಚಕಿತನಾಗುತ್ತಾನೆ. ತನಗೆ ಇವತ್ತು ಈ ಮಂತ್ರದ ಕಠೋರವಾದ ಸುಂದರವಾದ ಅರ್ಥವನ್ನು ಮಾವಯ್ಯ ಒಪ್ಪಿಸುತ್ತಿದ್ದಾನೆ ಎನ್ನಿಸಿತು ಗೌರಿಗೆ.
ಉಮೇದಿನಲ್ಲಿ ಕೇಶವ ಮುಂದುವರಿದ.
‘ಆಕಾಶದ ಉಷಸ್ಸಿಗೂ ನಮ್ಮ ಮನೆ ಕೊಟ್ಟಿಗೆಯ ಕೌಲಿಗೂ ವೇದದ ಋಷಿಗಳು ಗಂಟು ಹಾಕಿಬಿಟ್ಟಿದ್ದಾರೆ ನೋಡೇ ಗೌರಿ’ ಎಂದು ಕಣ್ಣು ಮಿಟುಕಿಸಿದ. ‘ಕೆಚ್ಚಲನ್ನು ಕಾಲಗಲಿಸಿ ತೋರುವಂತೆ ಉಷಸ್ಸು ತನ್ನ ವಕ್ಷಸ್ಥಳವನ್ನು ತೋರುತ್ತಾಳಂತೆ ನಮ್ಮ ಋಷಿಗಳಿಗೆ’
ಈ ಮಂತ್ರಗಳ ಅರ್ಥವನ್ನು ವಿನೋದದಲ್ಲಿ ಕೇಶವ ಹಿಂದೆಂದೋ ವಿವರಿಸುತ್ತಿದ್ದುದನ್ನು ಗೌರಿ ನೆನೆದಳು.
ಅವಳು ಆಗ ಬಾಲೆ. ಗಂಗೆಯ ಸ್ನಾನ ಮಾಡಿಸಿದ ನಂತರ ಗೌರಿಗೆ ಸ್ನಾನ ಮಾಡಿಸುವುದು ಕೇಶವನೇ. ಗೌರಿಗೆ ಸ್ನಾನ ಮಾಡಿಸುತ್ತ ಕೇಶವ ಅವಳ ಕೈಗಳನ್ನು ಎತ್ತಿ ಕಂಕುಳನನು ಸೀಗೆ ಹಾಕಿ ಉಜ್ಜುವಾಗ ನಾಚಿದರೆ ಹೇಳುತ್ತಿದ್ದ:
‘ಸ್ನಾನ ಮಾಡಲು ಇಳಿದ ಸ್ತ್ರೀ ಸ್ನಾನದ ನಂತರ ಲಜ್ಜೆಯಿಂದ ಬಳುಕುತ್ತ ಮೇಲೆದ್ದು ಬರುವಂತೆ ಯಾವ ಉಷಾದೇವಿ ಕಾಣುತ್ತಾಳೋ; ಅಕ್ಕು ಹತ್ತಿರ ಜಡೆ ಹಾಕಿಸಿಕೊಂಡು, ಮಲ್ಲಿಗೆ ಮುಡಿದು, ಜರಿಲಂಗ ತೊಟ್ಟು, ಗೆಜ್ಜೆ ಹಾಕಿದ ಕಾಲಲ್ಲಿ ಹೆಜ್ಜೆ ಮೇಲೊಂದು ಹೆಜ್ಜೆ…., ಹೆಜ್ಜೆ ಮೇಲೊಂದು ಹೆಜ್ಜೆ…. ಇಡತಾ, ಬಳುಕುತಾ ವಯ್ಯಾರದಲ್ಲಿ ಯಾವ ಉಷಾದೇವಿ ದಯಪಾಲಿಸುತ್ತಾಳೆ…. ಅರ್ಥಾತ್, ಬರುತ್ತಾಳೋ’
ಆಗ ಗೌರಿ ಚೆಂಬಿನಿಂದ ನೀರನ್ನು ಅಷ್ಟೆತ್ತರದಿಂದ ಜಪ್ಪಿಹೊಯ್ಯುವ ಮಾವಯ್ಯನನ್ನು ಚೂಟಲು ಹೋಗಿದ್ದಳು.
ನಿನ್ನೆ ರಾತ್ರಿ ಅವಳು ಮಾಯವಾಗಿಬಿಟ್ಟಳು.
೨೭
ತುಳಸಿ ಕಟ್ಟೆಯ ಎದುರು ಉಷಸ್ಸನ್ನು ಸ್ತುತಿಸುತ್ತ ತನ್ನ ಬಾಲ್ಯವನ್ನು ನೆನಪು ಮಾಡುತ್ತ ನಿಂತ ಮಾವಯ್ಯನನ್ನು ಮ್ಲಾನೆಯಾಗಿ ಗೌರಿ ನೋಡಿದಳು. ಚುರುಕಾಗಿ ಏನಾದರೂ ಮೈಮರೆಯುವ ಕೆಲಸ ಮಾಡುವುದು ಅಗತ್ಯವೆನ್ನಿಸಿತು. ಚಿಟ್ಟೆಗುಡಿಸಿ, ಹೊಸ ಹಾಳೆ ಕೊಯ್ದು ತಂದು, ಇಡೀ ಚಿಟ್ಟೆಯನ್ನು ಸಗಣಿ ಹಾಕಿ ಸಾರಿಸಿದಳು. ಅಡುಗೆ ಮನೆಗೆ ಹೋಗಿ ಬಣ್ಣದ ಸೌತೆಕಾಯಿಯನ್ನು ಸೂರಿನಿಂದ ಇಳಿಸಿ ಹೆಚ್ಚಿಕೊಟ್ಟಳು. ಕಾಯಿ ತುರಿದು ಚಟ್ನಿ ತಿರುವಿದಳು. ಗುಳ್ಳವನ್ನು ಬೂದಿಯಲ್ಲಿ ಸುಡಲು, ಬಸಿದ ಗಂಜಿಗೆ ಮಜ್ಜಿಗೆ ಬೆರಸಿ ಇಂಗಿನ ಒಗ್ಗರಣೆ ಹಾಕಿ ಸಾರು ಮಾಡಲು, ನಾಗಂದಿಗೆಯಿಂದ ಬೇಕಾದ್ದನ್ನು ತೆಗೆದುಕೊಡಲು ಇಡೀ ದಿನ ಅಕ್ಕುಗೆ ನೆರವಾದಳು. ಮಧ್ಯಾಹ್ನ ಕೂತು ಓದಿದಳು. ಚಿಟ್ಟೆಯ ಮೇಲೆ ಕೂತೇ ಓದಿದಳು ಬಚ್ಚಲೊಲೆಯ ಎದುರು ಕೂತು ಓದಲು ಮನಸ್ಸಾಗಲಿಲ್ಲ. ಸಂಜೆಯಾಯಿತು. ಕತ್ತಲಗುತ್ತಾ ಬಂತು.
ಕೆಲಸದ ಆಳುಗಳು ಸಂಜೆಯಾದ ಮೇಲೆ ಹೊರಗಿನ ಹಂಡೆಯಲ್ಲಿ ನೀರು ಕಾಯಿಸಿ ಮಿಂದು ಆಯಾಸ ಪರಿಹರಿಸಿಕೊಳ್ಳುವುದಲ್ಲವೇ? ಹೀಗೆ ಮಿಂದ ಮೇಲೆ ಅವರು ಹೊರಗೆ ಹೋಗುವುದು ಅಪರೂಪ. ಆದರೆ ಜಲಜ ಮಿಂದು, ಕೈಯಲ್ಲಿ ಕುಂಬಳಕಾಯಿ ಹಿಡಿದು ಹಿತ್ತಲಿಗೆ ಬಂದು ಅಕ್ಕಮ್ಮ ಅಕ್ಕಮ್ಮ ಎಂದು ಮೆತ್ತಗೆ ನಾಚುತ್ತ ಕರೆದಳು. ಗೌರಿಗೆ ಅವಳನ್ನು ಕಂಡು ನಾಚಿಕೆಯಾಯಿತು; ಇವಳೇ ರಾತ್ರೆಯ ಅವಳೆ ಎಂದುಕೊಂಡು ನೋಡಿದಳು.
ನಿಶಾಚರೆಯೆಂದು ಈ ಕ್ಷಣದಲ್ಲಿ ಅನ್ನಿಸಿದರೂ ಅವಳು ಕಾಣಲು ಮಾವಯ್ಯನ ಮಂತ್ರದ ಉಷೆಯೇ. ಅದೇ ಲಜ್ಜೆ, ಅದೇ ಬೆಡಗು ಗಂಟುಹಾಕದೆ ಒಣಗಲೆಂದು ಹೆಗಲ ಮೇಲೆ ಚೆಲ್ಲಿದ ಕೂದಲು, ತಲೆ ಮೇಲೆ ಇರಲಿ ಎಂಬಂತೆ ತುದಿಯಲ್ಲಿ ಕೂರಿಸಿಕೊಂಡ ಹಾಳೆಟೊಪ್ಪಿ, ರವುಕೆ ಹಕದ ಎದೆಗೆ ಬೆನ್ನಿನಿಂದ ಕಟ್ಟಿಕೊಂಡ ಸೆರಗು, ಮೊಣಕಾಲಿನ ತನಕ ಮುಟ್ಟುವ ಸೀರೆ. ಕಾಲಲ್ಲಿ ಕಡಗ, ಎದೆ ಮೇಲೆ ಬಣ್ಣದ ಮಣಿಸರ. ಕೈಮೇಲೆ, ಹಣೆಯ ಮೇಲೆ ಮಚ್ಚೆ.
ಅಕ್ಕುವಿನ ಕಾಲಡಿ ಕುಂಬಳಕಾಯಿಯನ್ನಿಟ್ಟು ‘ತಕಳ್ಳಿ’ ಎಂದು ದೀರ್ಘವಾದ ಮಾತಿಗೆಂಬಂತೆ ಹಿತ್ತಲಲ್ಲಿ ಇದ್ದ ಹಲಸಿನ ಮರಕ್ಕೆ ಒರಗಿ ನಿಂತಳು. ಅವಳ ಶಿಸ್ತಾದ ಮೈಕಟ್ಟಿನಿಂದಾಗಿ ಜಲಜ ಅಷ್ಟು ಎತ್ತರವಲ್ಲದಿದರೂ ಕುಳ್ಳೆನ್ನಿಸದ ಎಣ್ಣೆಗೆಂಉ ಬಣ್ಣದ ಹುಡುಗಿ. ಗೌರಿಗಿಂತ ಒಂದರೆಡು ವರ್ಷ ದೊಡ್ಡವಳಿರಬಹುದು. ಅವಳು ಕೈ ಎತ್ತಿದರೆ ನಿಲುವಂತೆ ಹಿಂಡು ಹಿಂಡಾಗಿ ಮುಳ್ಳು ಮುಳ್ಳಾಗಿ ಅವಳ ತಲೆಯ ಮೇಲೆ ಹಲಸಿನ ಕಾಯಿಗಳೂ ಭಾರವಾಗಿ ಇಳಿಬಿದ್ದಿದ್ದವು.
ಆಗ ತಾನೇ ಉದಿಸಿದ ಚಂದ್ರನ ಬೆಳಕಲ್ಲಿ ನಿಂತು ಜಲಜ, ಹೊತ್ತಲ್ಲದ ಹೊತ್ತಲ್ಲಿ ಏನೇನೋ ಮಾತು ತೆಗೆದಳು. ನಿತ್ಯದ ಮಾತುಗಳು. ತಾನೊಂದು ತ್ರಿಭಂಗಿಯಲ್ಲಿ ನಿಂತ ದೇವತೆಯೆಂಬಂತೆ, ವಿಶೇಷವಾದ್ದು ಏನೂ ಆಗಿಲ್ಲವೆಂಬಂತೆ. ಹಲಸಿನ ಕಾಯಿಗಳ ಪುಷ್ಕಳ ಸನ್ನಿಧಿಯಲ್ಲಿ ನಿಂತ ಜಲಜಳನ್ನು ಮನಸ್ಸಿಗೆ ತಂದುಕೊಳ್ಳುತ್ತ ಗೌರಿ ಅಕ್ಕುಗೆ ಕಾಣದಂತೆ ಒಳಗೆ ಕೂತು ಅವರ ಮಾತು ಕೇಳಿಸಿಕೊಂಡಳು. ಈ ಅಕ್ಕು ಕಣ್ಣಿಗೆ ಊರಲ್ಲಿ ಕಾಣಿಸದೇ ಹೋದ ಸಂದಿ ಮೂಲೆಗಳೇ ಇಲ್ಲವೇನೋ ಎಂದು ಆಶ್ಚರ್ಯವಾಯಿತು ಗೌರಿಗೆ.
ಜಲಜನಿಗೆ ಒಬ್ಬ ಗಂಡನಿದ್ದ. ಅವನು ಅಡಕೆಮರ ಹತ್ತುವುದರಲ್ಲಿ ನಿಸ್ಸೀಮ. ಆದರೆ ಕಾಣಲು ಸಣಕಾಲದ ಅಳು. ಅವಳಿಗಿನ್ನೂ ಯಾಕೆ ಮಕ್ಕಳಾಗಿಲ್ಲವೆಂದು ಅಕ್ಕು ಎಂದೋ ಕೇಳಿದ್ದ ಪ್ರಶ್ನೆಗೆ ಈಗ ನೆನಸಿಕೊಂಡ ಉತ್ತರವಾಗಿ ಅವನ ಬಗ್ಗೆ ಜಲಜ ;ಪರಮ ಗರತಿಯಂತೆ ವಯ್ಯಾರದಲ್ಲಿ ಅಕ್ಕುಗೆ ಹೇಳಿದಳು;
‘ನನಗೆ ಮುಟ್ಟಿನ ದೋಸಾಂತ ಅವರು ಅಂತಾರೆ ಅಕ್ಕಮ್ಮನೋರೆ. ನಿಮಗೇ ಏನಾರೂ ದೋಸ ಇದ್ದೀತು ಮದ್ದು ತಕಳ್ಳಿ ಅಂತ ನಾನಂತೀನಿ’
ಅಕ್ಕು ನಗುವುದನ್ನು ಕಂಡು ಜಲಜಳು ಗಟ್ಟಿಯಾಗಿ ಬಾಯನ್ನು ಕೈಯಿಂದ ಮುಚ್ಚಿಕಪೊಂಡು ನಕ್ಕಳು;
‘ಯಾಕಿರಬಾರ‍್ದು ಅಲ್ವ ಅಕ್ಕಮ್ಮ. ಗಂಜಿಗೆ ಇಷ್ಟಿಷ್ಟು ತುಪ್ಪಹಾಕಿ ತಿನ್ನಿಸಿದರೂ ಯಾಕವರ ಕೈಕಾಲು ಮುಖ ತುಂಬಿಕೊಳ್ಳೋದೇ ಇಲ್ಲ ಹೇಳಿ. ಊಟವಾದ್ದೇ ಗೊರಕೆಹಾಕ್ತ ನಿದ್ದೆ ಮಾಡಿಬಿಡ್ತಾರೆ. ಮಕ್ಕಳೇನು ಆಕಾಸದಿಂದ ಉದರ‍್ತಾವ? ಈ ಹೊಟ್ಟೆ ಒಳಗೆ ಬಿದ್ದು ಬೆಳೀಬೇಕು ಅವು ಅಲ್ವ? ಮರ ಹತ್ತೋ ಮೈಗೆ ಏನೇನೂ ಹತ್ತಲ್ಲ ಅಂತಾರೆ ನಿಜಾನ ಅಮ್ಮ’.
ಒಪ್ಪತ್ತು ಊಟದ, ಮಕ್ಕಳನ್ನು ಹೆರದ ವಿಧವೆ ಅಕ್ಕುಗೆ ಈ ಗರತಿಗೋಳುಗಳಲ್ಲಿ ಇರುವ ಆಸಕ್ತಿ ಕಂಡು ಗೌರಿಗೆ ದಿಗ್ಭ್ರಮೆಯಾಯಿತು.
‘ಮತ್ತೊಂದು ಮಾತು ಅಕ್ಕಮ್ಮನೋರೆ…. ಕೇಳಬಹುದಾ ಬಾರದಾ ತಿಳೀದು….’
ಜಲಜ ಹುಬ್ಬುಗಳನ್ನೆತ್ತಿ ನಾಚುತ್ತ ಮಾತು ಅತಿಯಾಗಬಹುದೇನೋ ಎಂದು ಆಡಬೇಕೆಂದಿರುವ ಮಾತನ್ನು ನೆನಸಿಯೇ ನಾಲಗೆ ಕಚ್ಚುತ್ತ ಅಕ್ಕವನ್ನು ಪಿಸು ಧ್ವನಿಯಲ್ಲಿ ಕೇಳಿದಳು;
‘ಅದೇನೊ ಮದ್ದಿದೆಯಂತಲ್ಲ – ಅದು ಕೇಶವಯ್ಯನೋರಿಗೆ ಗೊತ್ತಿರಬಹುದಾ ಅಂತ ಕೇಳೋಣಾಂತ ಅಂದುಕೋತಾನೇ ಇದ್ದೀನಿ ನಾನು’
‘ಅದೇನೇ ನೀವು ಕೇಳಬೇಕೂಂತ ಇರೋದು? ಅಗಕ್ಕ, ಇಳಿಸಕ್ಕ? ಏನೋ ಒಗಟಿನಲ್ಲಿ ಮಾತಾಡ್ತ ಇದೀಯಲ್ಲ’
‘ಅದೇನೋ ದಪ್ಪಗೆ ಕಳ್ಳಿಗಿಡದ ಥರದ ದಂಟಂತೆ. ಲೋಳಿಸರ ಇರಬಹುದ ಅಕ್ಕಮ್ಮ? ಅದನ್ನ ಹಿಂಡಿದರೆ ಲೋಳಿಯಾದ ಹಾಲು ಬರತ್ತಂತೆ. ಈ ಹಾಲನ್ನ ಆಕಳು ತುಪ್ಪದಲ್ಲಿ ಸೇರಿಸಿ, ಒಂದಷ್ಟು ಜೇನು ಬೆರಸಿ ಹುಣ್ಣಿಮೆ ದಿನ ಕುಡಿಸಿದರೆ..
‘ಕುಡಿಸಿದರೆ?’ ಅಕ್ಕು ಅರ್ಥವಾಗದವಳಂತೆ ಕೇಳಿದಳು. ಆದರೆ ಅಕ್ಕು ಧ್ವನಿಯೂ ಆಪ್ತವಾಗಿತ್ತು, ಉಪಕರಿಸುವಂತಿತ್ತು.
‘ತಂಪಾಗ್ತದಂತೆ, ಮೈತಂಪಾಗ್ದೆ ಅದು ಹೇಗೆ ಸಾಧ್ಯ ಅಕ್ಕಮ್ಮನೋರೆ ನೀವೇ ಹೇಳಿ’.
‘ಅದೂಂದ್ರೆ’ ಅಕ್ಕು ನಗುತ್ತ ಕೇಳಿದಳು, ಜಲಜಳೂ ನಗುತ್ತ ಹೇಳಿದಳು:
‘ನನ್ನನ್ನ ತಮಾಸೆ ಮಾಡ್ತಿದ್ದೀರ ಅಕ್ಕಮ್ಮನೋರೆ ನೀವು, ಅವರು ಪುರಸಾನೇ ಅಲ್ಲ ಅಂತ ನಾನು ಬಾಯಿಬಿಟ್ಟು ಹೇಳಬೇಕೂಂತೀರ ಅಕ್ಕಮ್ಮ. ಇದನ್ನ ನಾನು ಹೇಗೆ ಕೇಶವಯ್ಯನೋರಿಗೆ ಹೇಳಲಿ ಅಂತ ತಾಯೀಂತ ತಿಳಿದು ನಿಮಗೆ ಹೇಳಕೋತಿದೀನಿ ನಾನು. ಕೇಶವಯ್ಯ ಜರಾಕ್ಕೆ ಭೇದಿಗೆ ಮುಟ್ಟಿನ ಕಾಯಿಲೆಗೆ ಔಸ್ತಿ ಕೊಡ್ತರಲ್ಲವ, ಅವರಿಗೆ ಇದೂ ಗೊತ್ತಿರಬಹುದು ಅಂತ ಎಲ್ಲ ಹೇಳ್ತಾರಲ್ಲ ಅಂತ, ಈ ರಾತ್ರೀಲಿ ನೀವೊಬ್ಬರೆ ಸಿಗ್ತೀರೀಂತ, ಒಬ್ಬಳೇ ಹೇಗೆ ಬರೋದೂಂತ, ಕರಿಯನ್ನ ಒಂದಷ್ಟು ಬಾರೊ ಅಂತ ಅಂದು, ಜೊತೆಗೆ ಕರಕೊಂಡು, ದೂರದಲ್ಲಿ ನಿಲ್ಲಿಸಿ ಬಂದಿದ್ದೀನಿ ಅಮ್ಮನೋರೆ….;
ಅಕ್ಕು ಏನೋ ಹೇಳಹೊರಟವಳು ಹಿಂದಕ್ಕೆ ತಿರುಗಿ ಗೌರಿಯನ್ನು ನೋಡಿಬಿಟ್ಟಳು.
‘ಹಾಲಿಗೆ ಹೆಪ್ಪು ಹಾಕಿ ಮುಚ್ಚಿಡು’ ಎಂದಳು.
‘ನಾಳೆ ಬಾ, ಕೇಶವಯ್ಯನ್ನ ಕೇಳಿಟ್ಟಿರ‍್ತೀನಿ. ಅವನಿಗೆ ಗೊತ್ತಿಲೆ ಇದ್ದರೆ ತೀರ್ಥಹಳ್ಳೀಲಿ ಇರೋ ಮಲಯಾಳಿ ಪಂಡಿತರಿಂದ ಮದ್ದು ತಗೋಬಹುದಲ್ಲ’ ಎಂದು ಜಲಜಗೆ ಸಮಾಧಾನ ಹೇಳಿ ಕಳುಹಿಸಿದಳು.
ದಿವ್ಯ : ಭಾಗ ಒಂದು(7)
೨೮
ಅದರ ಮಾರನೆ ಸಂಜೆಯೇ ಮೀಯುವುದಕ್ಕಿಂತ ಮುಂಚೆಯೇ ಒಂದು ಬುಟ್ಟಿಯ ತುಂಬ ಹರಿವೆಯ ಸೊಪ್ಪನ್ನೂ, ಒಂದಿಷ್ಟು ಕಳಲೆಯನ್ನೂ ಜಲಜ ತಂದಿದ್ದಳು.
‘ಕರಿಯನ ಹತ್ರ ನೋಡ್ದೆ, ಇಸ್ಕಂಡುಬಂದೆ’ ಎಂದು ಕಳಲೆಯನ್ನು ಕೊಟ್ಟು, ಅದೇ ಹಲಸಿನ ಮರದಡಿ ಮಾತಿಗೆ ಕೂತಳು. ಅವಳು ತಲೆ ಮೇಲೆ ಒಂದು ಮಾಲೆ ಸುರಗಿಯನ್ನು ಮುಡಿದಿರುವುದನ್ನೂ, ಜಡೆಯ ತುದಿಯಲ್ಲಿ ಕೇದಗೆಯನ್ನು ಮಡಿಸಿ ಸಿಕ್ಕಿಸಿಕೊಂಡಿರುವುದನ್ನೂ ಹಾಳೆ ಟೊಪ್ಪಿಯನ್ನು ಕೆಳಗೆ ತೆಗೆದಿಟ್ಟು ಅವಳು ಕುತದ್ದೇ ಗೌರಿ ಗಮನಿಸಿದಳು.
ಅವತ್ತು ಬೆಳಿಗ್ಗೆ ಕೊಟ್ಟಿಗೆ ಕೆಲಸಕ್ಕೆ ಬಂದ ಕರಿಯ ‘ಗೌರಮ್ಮನೋರೆ’ ಎಂದು ಎರಡು ಬಾರಿ ಕರೆದಿದ್ದ, ಗೌರಿ ಏನೋ ಕೆಲಸದಲ್ಲಿರುವವಳಂತೆ ಅವನ ಕಡೆ ನೋಡಿರಲಿಲ್ಲ. ಕರಿಯ ನಹೋದಮೇಲೆ ನೋಡಿದರೆ ಮೆಟ್ಟಿಲಮೇಲೆ ಒಂದು ಬುಟ್ಟಿ ತುಂಬ ಸುರಗಿ ಹೂವನ್ನಿಟ್ಟು ಹೋಗಿದ್ದ. ಅವಳ ತಲೆ ಸ್ನಾಕ್ಕೆಂದು ಒಂದಿಷ್ಟು ಮತ್ತಿಸೊಪ್ಪನ್ನೂ ತಂದಿಟ್ಟಿದ್ದ.
ಹೀಗೆ ಪ್ರತಿ ಬೆಳಿಗ್ಗೆ ಕರಿಯನ ಜೊತೆ ಗೌರಿಯದು ಎಷ್ಟು ಬೇಕೊ ಅಷ್ಟೆ ಮಾತು. ಆದರೆ ಪ್ರತಿ ಬೆಳಿಗ್ಗೆ ಏನಾದರೊಂದು ಕಾಡಿನ ಹೂವನ್ನು ಅವನು ತರುವನು. ಒಂದು ದಿನ ಕಣಿಗಲೆ ಹೂವು, ಇನ್ನೊಂದು ದಿನ ಯಾವುದೋ ಕೆರೆಯಲ್ಲಿ ಬೆಳೆದ ತಾವರೆ, ಮತ್ತೊಂದು ದಿನ ಸೀತಾಳದಂಡೆ, ಆ ದಿನಗಳ ಸಂಜೆ ಜಲಜಳ ಮುಡಿಯಲ್ಲೂ ಆ ಹೂಗಳು ಕಾಣಿಸುತ್ತಿದ್ದವು.
ಒಂದು ಸಂಜೆ ನವಿಲುಗಡಿಯನ್ನು ಹಾಳೆಟೋಪಿಯ ಬಿರುಕಿನಲ್ಲಿ ಅವಳು ಸಿಕ್ಕಿಸಿಕೊಂಡಿದ್ದು ನೋಡಿ ಅಕ್ಕು ಚೇಷ್ಟಗೆ ಹೇಳಿದ್ದಳು;
‘ಏನೇ ಜಲಜ, ಇವತ್ತೇನು ನೀನು ದೇವಿಯಾಗಿ ಬಿಟ್ಟಿದ್ದೀಯಾ?  ಔಷಧಿಯಿಲ್ಲದೆ ನಿಂತುಬಿಟ್ತೋ ಹೇಗೆ?’
ಗೌರಿ ನಿತ್ಯ ಕೊಟ್ಟಿಗೆ ಎದುರು ಇಟ್ಟ ಊಟವನ್ನು ಕರಿಯ ಸುಮ್ಮನೇ ತೆಗೆದುಕೊಂಡು ತಿನ್ನುತ್ತಿದ್ದ, ಅವನ ಕಣ್ಣುಗಳು ಎಲ್ಲೂ ಕಾಣದ ಗೌರಿಯನ್ನು ಹುಡುಕುತ್ತಿದ್ದವು.
ಆದರೆ, ಸಂಜೆಯ ತಾವರೆಯಂತೆ ಗೌರಿ ಮೊಗ್ಗಾಗಿ ಮುಚ್ಚಿದಳು.
೨೯
ಅವತ್ತು ದಶಮಿ, ಭುವರಾಹನಿಗೆ ವಿಶೇಷ ಪೂಜೆಯಾಗಬೇಕೆಂದು ಸಾಹುಕಾರರ ಪಾರುಪತ್ಯೆದಾರರು ಹೇಳಿಕಳುಹಿಸಿದ್ದರು. ಮಂಜಯ್ಯನವರು ಮಾರನೇ ದಿನವೊ ಏನೋ ಬೆಂಗಳೂರಿನಲ್ಲಿ ಶಸ್ತ್ರಚಿಕಿತ್ಸೆ ಮಾಡಿಸಿಕೊಳ್ಳುವರಿದ್ದರಂತೆ. ದೇವರ ಪ್ರಸಾದವನ್ನು ಖುದ್ದಾಗಿ ಪಾರುಪತ್ಯೆದಾರರೆ ಶಿವಮೊಗ್ಗದಿಂದ ರೈಲು ಹಿಡಿದು ಹೋಗಿ ಕೊಡುವೆನೆಂದು ಹೇಳಿ ಕಳುಹಿಸಿದ್ದರು. ಕೇಶವ ಬೆಳಿಗ್ಗೆ ಬೇಗ ಎದ್ದು ಪ್ರತಿದಿನಕ್ಕಿಂತ ಹೆಚ್ಚು ಗಾಯತ್ರಿಯನ್ನು ಮಾಡಿ ಅಣಿಯಾಗಿದ್ದ. ಗೌರಿ ಮತ್ತು ಅಕ್ಕು ಕೂತು ರಂಜ ಪೋಣಿಸುತ್ತಿದ್ದರು. ವಿಶೇಷ ಅರ್ಚನೆಗೆಂದು ಸಂಪಗೆಯ ಸರವನ್ನು ಕಟ್ಟಿ ಮುಗಿಸಿಯಾಗಿತ್ತು.
ಅಕ್ಕು ಗೆಲುವಾಗಿದ್ದಳು. ಹುಣ್ಣಿಮೆ ಕಳೆದ ಮೇಲೆ ಗೌರಿ ಗುಡ್ಡವನ್ನು ಸುತ್ತಲು ಹೋಗುತ್ತಿರಲಿಲ್ಲ. ಪ್ರತಿರಾತ್ರೆ ಆ ಹಡಬೆ ಬೆಕ್ಕಿಗೆ ಹಾಲನ್ನ ಇಟ್ಟು ಬರುವುದು ಬಿಟ್ಟರೆ ಅವಳು ಮನೆಗೆಲಸದಲ್ಲಿ ಮಗ್ನಳಾಗಿರುತ್ತಿದ್ದಳು.  ಅಥವಾ ಯಾವುದಾರೊಂದು ಪುಸ್ತಕ ಹಿಡಿದು ಕೂತಿರುತ್ತಿದ್ದಳು. ಅವಳು ಓದುತ್ತಿದ್ದ ಭಾಗವತದ ಕಥೆಗಳನ್ನು ತನಗೂ ಗಟ್ಟಿಯಾಗಿ ಓದಿ ಹೇಳುವಳು; ತಾನದನ್ನು ತೂಕಡಿಸುತ್ತಾ ಕೇಳಿಸಿಕೊಳ್ಳುವುದು, ಎಲ್ಲ ಗೊತ್ತಿರುವ ಕಥೆಗಳೇ. ಶ್ರವಣದ ಪುಣ್ಯಕ್ಕೆಂದು ಕೇಳಿಸಿಕೊಳ್ಳುವುದು ತಾನೆ? ನಡುವೆ ಕೇಶವ ಬಾಯಿ ಹಾಕಿದರೆ ಈ ಕಥೆಗಳಿಗೆಲ್ಲ ವಿಶೇಷವಾದ ಕಳೆ ಪ್ರಾಪ್ತಿಯಾಗುವುದು. ಶ್ರೀ ವಿಷ್ಣು ವರಾಹರೂಪ ತಾಳಿ ಉಗ್ರ ಹೋರಾಟದಲ್ಲಿ ಹಿರಣ್ಯಾಕ್ಷನ ಗರ್ವದಿಂದ ಭೂದೇವಿಯನ್ನು ರಕ್ಷಿಸುವ ಕಥೆಯಂತೂ ಅವನು ಭೂವರಾಹ ಪೂಜೆಯಲ್ಲಿ ಅನುಸರಿಸುವ ಪೂಜಾಕ್ರಮದ ಷೋಡಶೋಪಚಾರಗಳನ್ನೂ, ಅವನು ಸುತ್ತಿ ಎತ್ತುವ ಬಗೆಬಗೆಯ ಆರತಿಗಳ ಸಡಗರವನ್ನೂ ಕಣ್ಣಿಗೆ ಕಟ್ಟಿಸುವಂತಿರುತ್ತಿತ್ತು.
ರಂಜದ ಸರ ಪೋಣಿಸಿ ಕೇಶವನನ್ನು ಕಳುಹಿಸಿಯಾದ ಮೇಲೆ ಉಸ್ಸೆಂದು ಚಾವಡಿ ಮೇಲೆ ಕೂತಿರಲು ಸಾಹುಕಾರರ ಮನೆಯ ಗಾಡಿ ಹೊಡೆಯುವ ಮಹಾಚಾಡಿಕೋರನೆಂದು ಪ್ರಸಿದ್ದವಾದ ತುಕ್ರನೆಂಬುವನೊಬ್ಬ ಓಡೋಡುತ್ತ ಬಂದು ಏದುಸಿರುಬಿಡುತ್ತ ಕಂಬಕ್ಕೊರಗಿ ನಿಂತವನು ಕುಸಿದುಕೂತ. ಅಕ್ಕು ಅವನಿಗೆ ಕುಡಿಯಲು ನೀರು ತಂದುಕೊಟ್ಟು.
‘ಏನು ಸುದ್ದಿ ತಂದಿದಿಯೋ ಮಾರಾಯ’ ಎಂದಳು.
‘ಏನು ಸುದ್ದಿ ನಾಣು ತಂದೇನಮ್ಮ, ಆ ನಿಮ್ಮ ಕೊಟ್ಟಿಗೆ ಕರಿಯ ಸತ್ತೇ ಹೋದ. ಗುಡ್ಡದ ಮೇಲೆ ಅವನ ಹೆಣ ಚೂರು ಚೂರಾಗಿ ಬಿದ್ದಿದೆ.’ ಎಂದು ನೀರನ್ನೆತ್ತಿ ಗಟಗಟನೆ ಗಂಟಲಿಗೆ ಎತ್ತರದಿಂದ ಹೊಯ್ದುಕೊಂಡ.
ನಟ್ಟನಡು ರಾತ್ರೆಯಲ್ಲಿ ಜಲಜಳ ಗಂಡ, ಅಡಿಕೆಮರ ಹತ್ತೊ ಶೀನಪ್ಪ, ಅದೇ ಸಣಕಲ, ರುದ್ರಾವತಾರ ತಾಳಿದವನಂತೆ ರಕ್ತದಲ್ಲಿ ತೊಯ್ದ ಕತ್ತಿಯನ್ನು ಹಿಡಿದು ತೀರ್ಥಹಳ್ಳಿಯ ಪೊಲೀಸ್ ಠಾಣೆಯಲ್ಲಿ ಕಾಣಿಸಿಕೊಂಡಿದ್ದನಂತೆ. ಇಲ್ಲಿಂದ ಓಡೋಡಿ ಹೋಗಿ ಠಾಣೆ ತಲುಪಲು ನಾಲ್ಕು ಗಂಟೆಯಾದರೂ ಅವ ತಗಂಡಿರಬೇಕು. ಜೊಲೇರ ಕರಿಯನ್ನ ಮುಗಿಸಿಬಿಟ್ಟೆ ಎಂದು ಆವೇಶದಲ್ಲಿ ಗಣಮಗನ ಹಾಗೆ ಕಿರುಚಿ ಪೊಲೀಸರಿಗೆ ಹೇಳಕೊಂಡನಂತೆ. ಒಂದೇ ಉಸರಿನಲ್ಲಿ ಹೀಗೆ ಒದರಿಕೊಂಡು ಸುಸ್ತಾಗಿ ಕುಂತು ಬಿಟ್ಟ ಶೀನಪ್ಪನ ಕೈಯಿಂದ ಪೊಲೀಸರು ಕತ್ತೀನ ಮೊದಲು ವಶಕ್ಕೆ ತಗೊಂಡಂತೆ. ಕಡಿಯಾಕೆ ನೀರು ಕೊಟ್ಟರಂಎ. ನೀರು ಕುಡಿದು ಬೊಬ್ಬರ್ಯನ ಹಾಗೆ ಉಸಿರಾಡ್ತ ಶೀಣಪ್ಪ ಕಿಸೆಯಿಂದ ಬೀಡಿ ತೆಗೆದು ಪೊಲೀಸರೆದುರೇ ಧಿಮಾಕಿನಲ್ಲಿ ಕಡ್ಡಿ ಕೆರೆದು ಹಚ್ಚಿದನಂತೆ. ‘ತಕಳ್ಳಿ’ ಎಂದು ಪೊಲೀಸರಿಗೂ ಬೀಡಿ ಕೊಡಲು ಮಾರಾಯ ಹೋಗಿ ಎಲ್ಲಾಂದ್ರೆ ಎಲ್ಲಾ ಹೇಳಿಬಿಟ್ಟನಂತೆ:
‘ಹಾದರಗಿತ್ತಿ ಕಾಲು ಕಿಸಿದು ಮಲಗಿದ್ದು, ಭೋಸುಡಿಮಗ ಅವಳ ಮೇಲೆ ಮಲಗಿ ಮಜಾ ಮಾಡ್ತಿದ್ದ. ಒಂದೇ ಏಟಿಗೆ ಅವನ ಕತ್ತನ್ನ ಕತ್ತರಿಸಿಹಾಕಿ ಬಿಟ್ಟೆ, ಆ ಮುಂಡೇನ್ನೂ ಕತ್ರಿಸಿಬಿಡ್ತ ಇದ್ದೆ. ಓಡಿಹೋಗು ಬಿಟ್ತು ಹಾದರಗಿತ್ತಿ ಮುಂಡೆ….’
ಹೀಗೆ ಹೇಳಿಬಿಟ್ಟು ಶೀನಪ್ಪ ಬೀಡೀನ ಸೇದ್ತಾನೇ ವಿಕಾರವಾಗಿ ನಗತಾನೇ ಇದ್ದನಂತೆ. ಕೈಕೋಳ ಹಾಕಿ ಶೀನಪ್ಪನನ್ನ ಸ್ಥಳಕ್ಕೆ ತಂದು ಮಹಜರು ನಡಸ್ತ ಇರೋವಾಗ್ಲು ಕಂಡವರು ಹೇಳೋದು ಶೀನಪ್ಪ ನಗ್ತಾನೇ ಇದ್ದನಂತೆ.
ಜಲಜ ಪತ್ತೇನೇ ಆಗಿಲ್ಲ. ಎಲ್ಲ ಅಳುಗಳೂ ಎಲ್ಲ ಹೊಲೇರೂ ಗುಡ್ಡದಲ್ಲಿ ಸೇರಿ ನೋಡ್ತಾ ಇದಾರೆ. ಕರಿಯನ ಅವ್ವ ಅಕಾಶಕ್ಕೆ ಕೈಯೆತ್ತಿ ಕಿರುಚುತಾ ಇದಾಳೆ, ದೆವ್ವ ಹಿಡಿದೋಳ ಥರ. ನಮ್ಮ ಸಾಹುಕಾರ್ರು ಇಲ್ದೆ ಇದ್ದಾಗ ಹೀಗಾಗಿಬಿಟ್ಟಿದೆಯಲ್ಲ ಅಂತ ಎಲ್ಲರಿಗೂ ಭಯ ಆಗಿದೆ. ಊರಿಗಿದು ಒಳ್ಳೇದಲ್ಲ. ಪೊಲೀಸರಿಗೆ ಈಗ ಕಾಫಿ ತಿಂಡಿ ಆಗಬೇಕಲ್ಲ. ಅವರನ್ನ ಸಾಹುಕಾರ್ರ ಮನೇಗೆ ಕರಕೊಂಬರಕ್ಕೆ ಅಂತ ಹೋಗತಿದೀನಿ’
ಚಾಡಿ ತುಕ್ರ ಅಂಗಳ ಇಳಿದು ಮೆಟ್ಟು ತುಳಿದು ನಡೆದು ಬಿಟ್ಟ.
೩೦
ಅಕ್ಕುವನ್ನು ಹುಡುಕಿಕೊಂಡು ಮನೆ ಹಿತ್ತಲಿಗೆ ಜನಬರುವುದು ಶುರುವಾಯಿತು. ‘ಜಲಜ ಈ ಥರ ಅಂತ ಯಾರಾದರೂ ತಿಳಿದಿದ್ರ ಅಮ್ಮ’ ಅಂತ ಒಬ್ಬಳು, ‘ನಿಮ್ಮ ಕೊಟ್ಟಿಗೆ ಕೆಲಸ ಮಾಡಿಕೊಂಡು ನಿಮ್ಮನೆ ಕೂಳುಂಡುಕೊಂಡು ಇದ್ದ ಕರಿಯ ಹೀಗೆಂತ ಯಾರೂ ತಿಳಿದಿರಲಿಲ್ಲ ಬಿಡಿಯಮ್ಮ’ ಅಂತ ಇನ್ನೊಬ್ಬಳು. ‘ಕರಿಯಾ ಅಂತ ಕರದರೂ ಅಷ್ಟು ದೂರಾನೇ ನಿಂತು ಅವ ಮಾತಾಡ್ತ ಇದ್ದದ್ದು; ತನ್ನ ನೆರಳು ಹಾಯಕ್ಕು ಬಿಡ್ದಂತೆ ಇದ್ದ ಅಲ್ವೇನಮ್ಮ’ ಅಂತ ಇನ್ನೊಬ್ಬ ಮಾತುಗಾರ್ತಿ – ಎಲ್ಲರೂ ಮಾತಿಗೆ ಶುರು ಮಾಡುವುದು ಹೀಗೆ ಮುಂದಿನ ಮಾತಿನ ಜಾಡನ್ನು ಸೂಚಿಸಿಯೇ.
ಜಲಜಳ ವಾರಿಗೆಯ ಹುಡುಗಿಯೊಬ್ಬಳು ತನ್ನ ಅವಳಿ ಜವಳಿ ಮಕ್ಕಳನ್ನು ಎರಡು ಕಂಕುಳಲ್ಲಿ ಎತ್ತಿಕೊಂಡು ಬಂದು ಹಿತ್ತಲಲ್ಲಿ ಕೂರಿಸಿ,
‘ನಮ್ಮ ಕೇರೀಲಿ ಯಾರೂ ಇವತ್ತು ಒಲೆ ಹಚ್ಚಲ್ಲ ಅಕ್ಕಮ್ಮ. ಈ ಮಕ್ಕಳಿಗೆ ಇನ್ನೂ ನಾನು ಹಾಲು ಉಣಿಸ್ತ ಇದೀನಿ. ಒಂದಿಷ್ಟು ತಂಗಳಿದ್ದರೆ ಕೊಡಿಯಮ್ಮ’ ಎಂದಳು.
ಅಕ್ಕು ಒಳಗೆ ಹೋಗಿ ಒಂದು ಹಾಳೆಯ ತುಂಬ ಅನ್ನವನ್ನೂ, ಮಜ್ಜಿಗೆಯನ್ನೂ ಹಿಂದಿನ ರಾತ್ರೆ ಮಾಡಿ ಉಳಿದ ಸೌತೆಕಾಯಿಯ ಪಲ್ಯವನ್ನು ಹಾಕಿ, ಒಂದಿಷ್ಟು ಕಂಚಿಕಾಯಿಯ ಉಪ್ಪಿನ ಕಾಯಿಯನ್ನು ಮಕ್ಕಳಿಗೆ ಕುಡಿಸುವ ಎದೆಹಾಲಿಗೆ ಒಳ್ಳೆಯದೆಂದು ಬಡಿಸಿ ತಂದು ಅವಳೆದುರು ಇಟ್ಟಳು. ‘ಇಲ್ಲೇ ತಿಂದು ಹೋಗು ಬಚ್ಚಿ’ ಎಂದು ತಾನೂ ಮೆಟ್ಟಿಲ ಮೇಲೆ ಮಾತಿಗೆ ಕೂತಳು.
ಮಕ್ಕಳಿಗೆ ಒಂಬತ್ತು ತಿಂಗಳ ಮೇಲಾಗಿರಬೇಕು. ಸಲೀಸಾಗಿ ನೆಲದ ಮೇಲೆ ಕೂತು ತನ್ನನ್ನು ನೋಡಿ ಕೈಯೆತ್ತಿ ನಗುತ್ತಿವೆ. ಇನ್ನೂ ಮುಂಡೇವು ತಾಯಿಯ ಹಾಲು ಕುಡಿಯುತ್ತಿವೆ. ತಮ್ಮಯ್ಯನಂತೆಯೇ, ಅವನು ಎರಡು ವರ್ಷವಾದರೂ ಅಮ್ಮನ ಮೊಲೆ ಜಗ್ಗುತ್ತಿದ್ದ.
ಬಚ್ಚಿ ಎರಡು ತುತ್ತು ತಿನ್ನುತ್ತಲೇ ಹೊಟ್ಟೆ ತಂಪಾಗಿ ಪ್ರಸನ್ನಳಾಗಿ ಮಾತಿಗೆ ಶುರು ಮಾಡಿದಳು.
‘ಎಲ್ಲೇ ಒಂದು ನವಿಲುಗರಿ ಕಾಣಲಿ, ಓಂದು ಕೇದಗೆ ಅರಳಿದ್ದು ಕಾಣಲಿ, ಎಲ್ಲೇ ಸುರಗಿ ಹೂಬಿಟ್ಟಿದ್ದು, ಕಣ್ಣಿಗೆ ಬೀಳಲಿ ಕರಿಯನಿಗೆ ಈ ನಿಮ್ಮ ಗೌರಮ್ಮನದೇ ನೆನೊಪು. ತಾನೇ ಸರಸರಾಂತ ಕೋತಿಹಾಗೆ ಮರ ಹತ್ತಿ ಕುಯ್ಯಬೇಕು, ತಆನೇ ಇಲ್ಲಿಗೆ ತರಬೇಕು, ಆಯ್ದ. ತಾನೇ ಗೌರಮ್ಮನ ;ಪಾದದ ಬುಡದಲ್ಲಿ ಅದನ್ನ ಇಡಬೇಕು. ಗೌರಮ್ಮಗೆ ಸಂತೋಷ ಅದನ್ನ ಕಣ್ಣಾರೆ ನೋಡಬೇಕು. ಗುಡ್ಡದ ಮೇಲೆ ಹಕ್ಕಿ ಪಕ್ಕಿ ಗಿಡ ಮರ ನೋಡ್ತ ನೀಲು ಆಕಾಶ ನೋಡ್ತ ಗೌರಮ್ಮ ಹೇಗೆ ಸುಮ್ಮನೆ ಕೂತಿರ‍್ತಾರೆ ಅನ್ನೋದನ್ನ ನಮಗೆಲ್ಲ ಹೇಳಬೇಕು. ಹೀಗೆ ಹೇಳ್ಕೋತಾನೇ ಅವನಿಗೆ ಜಲಜಳ ಸಾವಾಸ ಅದ್ದು ಅಂತ ಅಂದುಕೋತೀನಿ ನಾನು….
ಅವನು ಇಡಾ ನಿಗಾದಲ್ಲಿ ಯಾರ ಮನೆ ಹಸಾನೇ ಆಗ್ಲಿ, ಅದೇಷ್ಟೇ ತುಡುಗು ಅದಾಗಿರ‍್ಲಿ, ಇನ್ನೊಬ್ಬರ ಗದ್ದೇಗೆ ನುಗ್ಗಿದ ದೂರು ಯಾರಾದರೂ ಕೇಳಿದ್ದು ಇದೆಯೇ. ನಮ್ಮೂರಿನ ಯಾವ ಹಸಾನ್ನಾಗಲೀ ದೊಡ್ಡೀಲಿ ಕಟ್ಟಿ ಹಾಕಿದ್ದು ಉಂಟ?
ಆ ಜಲಜ ಅದೇನು ಮೋಡಿ ಮಾಡಿದ್ಲೊ, ಯಾವ ದೇವ್ವ, ಅವಳನ್ನ ಹೊಕ್ಕು ಈ ಕೆಲಸ ಮಾಡಿಸ್ತೊ – ಆ ಸಿವನೇ ಬಲ್ಲ.’
ಅಕ್ಕು ಅಳಲು ತೊಡಗಿದಳು. ಬಚ್ಚಿಯೂ ಊಟ ನಿಲ್ಲಿಸಿ ಅತ್ತಳು. ಎರಡು ಮಕ್ಕಳೂ ಅವಳನ್ನು ಹತ್ತಿಕೂತು ಎದೆ ಹುಡುಕಿದವು. ಬಚ್ಚಿ ಸೆರಗನ್ನು ಸರಿಸಿ ಅವಕ್ಕೆ ಡರಡು ಮೊಲೆಗಳನ್ನೂ ತೆರೆದು ಕೊಟ್ಟು ತನ್ನ ಊಟ ಮುಂದುವರಿಸಿದಳು.
ಊಟವಾದ ಮೇಲೆ ಕೊಲೆ ನಡೆದದ್ದು ಎಲ್ಲಿ ಎಂಬ ವೃತ್ತಾಂತ ಶುರುವಾಯಿತು.
‘ಅಲ್ಲೊಂದು ಕಲ್ಕುಟುಕಾಣ ಗುಡಿ ಇಲ್ಲವ? ಸೋಗೆ ಹೊದಿಸಿದ್ದು? ಹಾಗೇ ಮೇಲೆ ಹೋದರೆ ಒಂದು ಬೂರುಗದ ಮರ. ಅದರ ಎಡಾ ತಿರುಗಿ ಹೋದರೆ ಒಂದು ಮಾವಿನ ಮರ. ತುಂಬ ಗಿಣಿ ಬರ‍್ತಾವೆ ಅಂತ ಅಂದನ್ನ ಗಿಣೀಮರ ಅಮತ ಕರಿತಾರೆ. ಅದು ಗಿಣಿಮೂತಿ ಮಾವಿನ ಮರ ಅಲ್ಲ, ಅದು ಬೇರೆ, ಸಾಹುಕಾರ್ರ ಮನೆ ಹತ್ರ ಇರೋದು ಗಿಣಿಮೂತಿ ಮರ. ಅಲ್ಲಿಂದ ಮೇಲೆ ಹೋದರೆ ಚೌಡಿ ಬನ. ಅಲ್ಲಿಂದ ಒಂದು ಜಿಗ್ಗನ್ನೂ ಯಾರೂ ಆರಿಸಿ ತರಲ್ಲ. ಆಯ್ತ? ಅಲ್ಲಿಂದ ಮೇಲೆ ಹೋದರೆ ಬಿದಿರು ಹಿಂಡಲು, ಅಲ್ಲೊಂದು ದೊಡ್ಡ ಹುತ್ತ. ನಾಗಪ್ಪನ ಹುತ್ತ ಅಂತ್ಲೇ ನಾವದನ್ನ ಕರೆಯೋದು. ಅಲ್ಲಿಂದ ಗುಡ್ಡ ಸ್ವಲ್ಪ ಇಳೀಬೇಕು. ಅಲ್ಲೊಂದು ಝರಿ ಹುತ್ತ ಅಂತ್ಲೇ ನಾವದನ್ನ ಕರೆಯೋದು. ಅಲ್ಲಿಂದ ಗುಡ್ಡ ಸ್ವಲ್ಪ ಇಳೀಬೇಕು. ಅಲ್ಲೊಂದು ಝರಿ ಸಿಗತ್ತೆ. ಯಾರು ನೋಡಲ್ಲ ಅಂತ ನಾವು ಹೆಂಗಸರು ಬೇಸಿಗೇಲಿ ಝರಿ ಕೆಳಗೆ ಕೂತು ಮೀಯೋದುಂಟು. ಆ ಝರಿ ಪಕ್ಕದಲ್ಲಿ ಯಾರಿಗೂ ಕಾಣಿಸ್ದ ಒಂದು ಜಾಗ ಉಂಟು ಅಂತ ನಮಗೆ ಗೊತ್ತಾದ್ದು ಕೂಡ ಇವತ್ತೆ. ಸುತ್ತ ಅಷ್ಟು ಹುಲ್ಲು ಬೆಳೆದಿದೆ ಅಲ್ಲಿ. ನರಮನುಷ್ಯ ಕಾಲಿಡದ ಜಾಗ. ಅಲ್ಲೇ ಅಂತೆ. ಅಷ್ಟು ಜಾಗದಲ್ಲೂ ರಕ್ತ ಚಿಮ್ಮಿತ್ತಂತೆ. ಈ ಕಡೆ ರುಂಡವಂತೆ, ಆ ಕಡೆ ಮುಂಡವಂತೆ. ನಾವ್ಯಾರೂ ನೋಡಾಕೆ ಹೋಗ್ನಿಲ್ಲ ಅಮ್ಮ. ಝರಿ ಹತ್ರ ಇಬ್ಬರ ಬಟ್ಟೆ ಬರೆ ಹಾಗೇ ಇತ್ತಂತೆ. ಮುಂಡೇವು ಬಟ್ಟೆಬಿಚ್ಚಿ ಸ್ನಾನ ಮಾಡಿರಬೇಕು. ಬಟ್ಟೇನ ಅಲ್ಲೇ ಬಿಸಾಕಿ ಈ ಜಲಜ ಎಲ್ಲಿ ಓಡಿಹೋಯ್ತೊ ದರಿದ್ರದ್ದು?’
ಬಚ್ಚಿ ಹೊಟ್ಟೆ ತುಂಬ ಉಂಡು, ಸೆರಗು ಮುಚ್ಚಿ ಮಕ್ಕಳಿಗೆ ಇನ್ನಷ್ಟು ಕುಡಿಸುತ್ತ ಕೂತಳು. ಅಕ್ಕು ಒಳಗೆ ಎದ್ದು ಬಂದಳು. ಬಚ್ಚಿಯ ವಿವರಣೆ ಗೌರಿಯ ಕಿವಿಗೂ ಬಿದ್ದಿತ್ತು.
೩೧
ಸುರಗಿ ನೇತು ಹಾಕಿದ ಮೂಲೆಯಲ್ಲಿ ಕೂತು ಗೌರಿ ಆ ಸ್ಥಳದ ಪ್ರತಿಗಿಡವನ್ನೂ, ಮರವನ್ನೂ, ಉಬ್ಬು ತಗ್ಗುಗಳನ್ನೂ, ಝರಿಯನ್ನೂ ಕಂಡಳು. ಇನ್ನು ಅವಳಿಗೆ ಆ ಗುಡ್ಡ ಹಾಗೇ ಉಳಿಯದು. ಸುತ್ತಮುತ್ತಲಿನ ಬಂಡೆಗಳೆಲ್ಲ ಕರಿಯನ ಉದ್ಗಾರಗಳನ್ನು ಕೇಳಿವೆ; ಅವನ ರಕ್ತ ಚಿಮ್ಮುವುದನ್ನು ಕಂಡಿವೆ.
ಆವತ್ತು ಅಕ್ಕು ಅಡಿಗೆ ಮಾಡಲಿಲ್ಲ. ಕೇಶವ ಸಾಹುಕಾರರ ಮನೆಯಲ್ಲಿ ಭೂವರಾಹ ಪೂಜೆ ಮುಗಿಸಿದವನು ಸುದ್ದಿ ಕೇಳಿ ಸೀದ ಮನೆಗೆ ಬಂದಿದ್ದ. ಕೇಶವ ಮತ್ತು ಗೌರಿ ಸುಮ್ಮನೆ ಒಬ್ಬರನ್ನೊಬ್ಬರು ನೋಡಿಕೊಂಡರು.
ಮಧ್ಯಾಹ್ನವಾಗುತ್ತಿದ್ದಂತೆ ಗುಡ್ಡದಲ್ಲಿ ಸೇರಿದ್ದ ಪರವೂರವರು ಬಾಯಾರಿ ಮನೆಗೆ ಬಂದರು. ಅಕ್ಕುವೂ ಕೇಶವನೂ ನೀರು ಸೇದಿ ಸೇದಿ ಅವರಿಗೆ ಕುಡಿಯಲು ಕೊಟ್ಟರು. ಬೇಕಾದವರಿಗೆಂದು ಬಾವಿಯ ಕಟ್ಟೆಯ ಬದಿಯಲ್ಲೇ ಒಂದು ಬಾಳೆಲೆಯ ತುಂಬ ಜೋನಿಬೆಲ್ಲವನ್ನೂ ನೀರಿನ ಜೊತೆ ತೆಗೆದುಕೊಳ್ಳಲೆಂದು ಇಟ್ಟಿದ್ದರು.
ಕೊಲೆ ಬಿಟ್ಟರೆ ಎಲ್ಲರ ಬಾಯಲ್ಲೂ ಸ್ಥಳದ ಭೂತಗಳ ವಿಷಯ. ಅವರು ಕೂಡಿದ ಜಾಗದಲ್ಲಿ ಯಾವು ಯಾವುದೋ ದೆವ್ವಗಳು ನೆಲಸಿದ ಸ್ಥಾನಗಳು. ಅಲ್ಲಿ ಮರಕ್ಕೊಂದು ಚೌಡಿ, ಮೊಟ್ಟಿಗೊಂದು ಭೂತ, ಬನಕ್ಕೊಂದು ನಾಗರ. ಈಗ ಎಲ್ಲ ಮೈಲಿಗೆಯಾಗಿ ಬಿಟ್ಟಿದೆ. ಏನೇನೋ ಶುದ್ಧಿಯಾಗಬೇಕು. ಈ ಕಾರ್ಯಗಳಿಗೆ ಸಾಹುಕಾರರ ಸಹಾಯಬೇಕು. ಝರಿಯ ಪಕ್ಕದಲ್ಲೇ ಬ್ರಹ್ಮ ದೇವತೆಯಿದೆ ಎಂದು ಯಾರೋ ಅಂದರು. ಅದರ ಶುದ್ದಿಗೆ ಕೇಶವಯ್ಯನೇ ಬೇಕು.
ಮನೆಯಸುತ್ತ ಅಲ್ಲಿ ಇಲ್ಲಿ ತಾನೂ ಒಂದು ದೆವ್ವದಂತೆ ಗೌರಿ ತಿರುಗುತ್ತಾ, ನಿರ್ವಿಕಾರದ ಆಕಾಶ ನೋಡುತ್ತಾ ಇಡೀ ದಿನ ಕಳೆದಳು. ಸಂಜೆ ತಣ್ಣೀರಿನಲ್ಲಿ ಸ್ನಾನ ಮಾಡಿದಳು. ಕೂದಲನ್ನು ಹರಡಿಕೊಂಡು ಶುಭ್ರವಾಗಿ ಚಾವಡಿಯಲ್ಲಿ ನಿಂತವಳನ್ನು ನಿಧಾನವಾಗಿ ಏನೋ ಆವರಿಸಿದಂತೆ ಅನ್ನಿಸಿತು.
ಮೂಲೆಯಲ್ಲಿ ಕರಿಯ ತಂದುಕೊಟ್ಟ ಸುರಗಿಯ ಮಾಲೆಗಳು ಮೊಳೆಯಲ್ಲಿ ಜೋತಿದ್ದವು. ಕೆಲವು ಒಣಗಿದ್ದವು; ಇನ್ನು ಕೆಲವು ಒಣಗುತ್ತಾ ಇದ್ದವು. ಅಪೂರ್ವ ಸೂಕ್ಷ್ಮದ ಗಂಧವತಿ ಸುರಗಿ ಒಳಗಿದಷ್ಟೂ ಗಂಧವತಿಯಾಗಿ ಮನಸ್ಸಿನಲ್ಲಿ ಇಳಿದವು. ಗೌರಿಯ ಕಣ್ಣುಗಳು ಹೊಳೆಯುತ್ತ ಪಡೆದ ಶೋಭೆಯನ್ನು ಜಪ ಮುಗಿಸಿ ಹೊರಗೆ ಬಂದ ಕೇಶವ ಕಂಡ.
೩೨
ಕರಿಯನ ಕೊಲೆಯಾಗಿ ಎರಡು ದಿನಗಳಾಗಿದ್ದವು. ಸಾಕ್ಷಿಯಾಗಿ ಬಳಸಲು ಪೊಲೀಸರು ಜಲಜಳನ್ನು ಹುಡುಕುತ್ತಿದ್ದರು.
ಗೌರಿ ಎಂದಿನಂತೆ ರಾತ್ರೆ ಬೆಕ್ಕಿಗೆ ಹಾಲು ಹಾಕಿ, ಸಂಪಗೆ ಮರದ ಬುಡದಲ್ಲಿ ನಿಂತಾಗ ‘ಗೌರಮ್ಮ ಗೌರಮ್ಮ’ ಎಂದು ಮೊಟ್ಟುಗಳ ಸಂದಿಯಿಂದ ಕ್ಷೀಣವಾಗಿ ಕರೆದಂತಾಯಿತು. ಕರಿ ಬೆಕ್ಕು ತಲೆ ಎತ್ತಿ ನೋಡಿ, ಕೊಂಚ ಹಿಂಜರಿದು, ಮತ್ತೆ ಹಾಲಿಗೆ ಬಾಯಿ ಇಟ್ಟಿತು. ಗೌರಿ ಸದ್ದಾದ ಕಡೆ ನಡೆದಳು. ಅಳುತ್ತಿರುವುದು ಯಾರೆಂದು ನೋಡಿದರೆ ಜಲಜಳೇ.
‘ಒಳಗೆ ಬಾ’ ಎಂದು ಗೌರಿ ಕರೆದಳು.
‘ಮೈಮೇಲೆ ಬಟ್ಟೆಯಿಲ್ಲ’ ಎಂದಳು ಜಲಜ.
ಗೌರಿ ಒಳಗೆ ಬಂದು ತನ್ನದೊಂದು ಹಳೆಯ ಸೀರೆಯನ್ನು ಮೊಟ್ಟಿನ ಹಿಂದೆ ಅಡಗಿದ್ದ ಜಲಜಗೆ ಕೊಟ್ಟಳು. ಜಲಜ ತನ್ನ ಸೊಂಟದ ಉಡುದಾರಕ್ಕೆ ಸಿಕ್ಕಸಿದ್ದ ಒಣಗಿದ ಬಾಳೆಲೆಗಳನ್ನು ಬಿಚ್ಚಿ ಗೌರಿಕೊಟ್ಟ ಸೀರೆಯನ್ನು ಸುತ್ತಿಕೊಂಡು ಅಂಜುತ್ತ ನಡುಗುತ್ತ ನಿಂತಲೂ. ಗೌರಿ ಜಲಜಳ ಕೈ ಹಿಡಿದು ಒತ್ತಾಯಿಸಿ ಅವಳನ್ನು ಅಂಗಳಕ್ಕೆ ತಂದಳು.
‘ಅಕ್ಕು ಅಕ್ಕು ಜಲಜ ಇಲ್ಲಿದಾಳೆ ಬಾ ನೋಡು’ ಎಂದು ಕರೆದದ್ದೇ ನಡುಮನೆಯಲ್ಲಿ ಚಾಪೆ ಮೇಲೆ ಮಲಗಿದ್ದ ಅಕ್ಕವೂ, ಲಾಟೀನಿನ ಬೆಳಕಿನಲ್ಲಿ ಓದುತ್ತ ಕೂತ ಕೇಶವನು ಲಾಟೀನು ಹಿಡಿದೇ ಓಡಿ ಹಿತ್ತಲಿಗೆ ಬಂದು ತಲೆಬಾಗಿಸಿ ನಿಂತ ಜಲಜಳನ್ನು ನೋಡಿದರು.
ಅದೊಂದು ದೃಶ್ಯವೇ. ಕೂದಲು ಕೆದರಿದೆ, ಮುಖದ ಮೇಲೂ ಕೈಗಳ ಮೇಲೂ ತರಿದ ಗಾಯಗಳಾಗಿವೆ. ಮುಖ ಹಸಿದು ಬಾಡಿದೆ.
ಪ್ರಾಣಭಯದಿಂದ ಓಡಿಬಂದ ಜಂತುವಿನಂತೆ ಕಂಡ ಜಲಜಳಿಗೆ ಎರಡು ಕೊಡ ಬಿಸಿನೀರು ತಂದಿಟ್ಟು, ‘ಬಾವಿಕಟ್ಟೆ ಹತ್ತಿರ ಸ್ನಾನ ಮಾಡಿ ಬಾ’ ಎಂದು ಅಕ್ಕು ಗದರಿಸಿದಳು. ಅವಳು ಸ್ನಾನಮಾಡಿ ಬರುವುದರಲ್ಲಿ ತುಳಿಸಿಕಟ್ಟೆಯ ಹತ್ತಿರ ಹಿತ್ತಲಲ್ಲಿ ಬಾಳೆಲೆಹಾಕಿ ರಾತ್ರೆ ಊಟದ ನಂತರ ಮಿಕ್ಕಿದ್ದನ್ನೆಲ್ಲ ಅಕ್ಕು ಬಡಿಸಿದ್ದಳು.
‘ಈಗೇನೂ ನಿನ್ನ ಪುರಾಣಬೇಕಾಗಿಲ್ಲ. ಊಟಮಾಡು’ ಎಂದು ಅಕ್ಕು ಮತ್ತೆ ಗದರಿಸಿದ್ದೆ ಜಲಜ ವಿಧೇಯಳಾಗಿ ಹಾಕಿದ್ದನ್ನು ಗಬಗಬನೆ ತಿಂದು ಎಲೆ ಬಿಸಾಕಿ ಕೈತೊಳೆದು ಕುಕ್ಕುರುಕಾಲಲ್ಲಿ ಕೂತು ಮಂಡಿಯಮೇಲೆ ತಲೆಯಿಟ್ಟು ಅಳತೊಡಗಿದಳು.
‘ರಾತ್ರೆ ಇಲ್ಲೇ ಮಲಕ್ಕೊ. ಏನಾದರೂ ನೀನು ಎದ್ದು ಹೋದಿಯೋ ಊರವರು ನಿನ್ನ ಬಡಿದು ಸಾಯಿಸ್ತಾರೆ; ನಿನ್ನ ಅಮ್ಮನಿಗೆ ನಾನು ಹೇಳಿ ಕಳಿಸ್ತೀನಿ. ಪೊಲೀಸರಿಗೆ ನೀನು ಹಾಜರಾಗಬೇಕು; ಅವರು ನಿನ್ನ ಏನೂ ಮಾಡಲ್ಲ. ನಿನ್ನ ಅವ್ವನೇ ನಿನ್ನ ಕರಕೊಂಡು ಹೋಗಲಿ. ಈಗ ಸ್ವಲ್ಪ ತೆಪ್ಪಗಿರು;
ಅಕ್ಕು ಜೋರು ಮಾಡಿದ್ದರಿಂದ ಜಲಜಗೆ ತಾನೊಂದು ತಪ್ಪು ಮಡಿದ ಹುಡಗಿಯೆಂದು ಮಾತ್ರ ಅನ್ನಿಸಿರಬೇಕು. ಎಲ್ಲ ಬೈಗಳಕ್ಕೂ ಹೂ ಹೂ ಎಂದು ಬಿಕ್ಕುತ್ತ ಚಾವಡಿಯಲ್ಲಿ ಒಂದು ಚಾಪೆಯ ಮೇಲೆ ಒರಗಿದಳು. ಹೊಟ್ಟೆಗಷ್ಟು ಬಿದ್ದಿದ್ದರಿಂದ, ಅಕ್ಕುವಿನ ಬೈಗಳದ ಶಿಕ್ಷೆಯೂ ಆಗಿಬಿಟ್ಟಿದ್ದರಿಂದ ಜಲಜ ಗಾಢವಾಗಿ ನಿದ್ದೆ ಮಾಡಿದಳು.
ಬೆಳಗಿನ ಝಾವ ಎಲ್ಲರಿಗಿಂತ ಮೊದಲೇ ಎದ್ದು ಕೊಟ್ಟಿಗೆಗೆ ಹೋದ ಗೌರಿಯ ಹಿಂದೆ ನಿಂತು ಜಲಜ ‘ಗೌರಮ್ಮ’ ಎಂದು ಮೃದುವಾಗಿ ಕರೆದಳು.
ಗೌರಿ ತಿರುಗಿ ನೋಡಿದಾಗ ಜಲಜ ತನ್ನ ಕತ್ತಿನಲ್ಲಿ ಒಂದು ಕೆಂಪು ರೇಷ್ಮೆ ದಾರಕ್ಕೆ ಕಟ್ಟಿದ್ದ ಎರಡು ಹುಲಿಯುಗರನ್ನು ಹೊರ ತೆಗೆದು ತೋರಿಸಿದಳು. ಇಮ್ಮುಖವಾಗಿ ಬೆಳ್ಳಿಯಲ್ಲಿ ಕಟ್ಟಿದ್ದ ದಪ್ಪನೆಯ, ಇನ್ನೂ ಚೂಪು ಉಳಿದ, ಮಾಸಿದ ಉಗುರುಗಳು, ಬಹು ಹಳೆಯವು. ಭಯ ನಿವಾರಣೆಗೆಂದು ಮಕ್ಕಳ ಕತ್ತಿಗೆ ಕಟ್ಟುವ ಉಗುರುಗಳು. ಬಾಲೆಯಾಗಿದ್ದಾಗ ಇಂಥ ಒಂದು ಜೊತೆ ತನ್ನ ಕತ್ತಿನಲ್ಲಿತ್ತು; ಆಮೇಲೆ ಗಂಗೆಯ ಕತ್ತಿನಲ್ಲಿ. ಆದರೆ ಇದಕ್ಕಿಂತ ಅವು ಚಿಕ್ಕವು, ಈಗ ದೇವರ ಮನೆಯಲ್ಲಿರುವ ಒಂದು ಡಬ್ಬಿಯಲ್ಲಿವೆ…. ಮುಂದೆ ಹುಟ್ಟುವ ಮಗುವಿಗೆಂದು ಅಕ್ಕು ರಕ್ಷಿಸಿದ್ದಾಳೆ.
ಜಲಜ ಯಾಕೆ ಹೀಗೆ ಮಾಡುತ್ತಿದ್ದಾಳೆ ಗೌರಿಗೆ ತಿಳಿಯದೆ ಅವಳನ್ನು ಪ್ರಶ್ನಾರ್ಥಕವಾಗಿ ನೋಡಿದಳು.
‘ಕರಿಯ ಕೊಟ್ಟದ್ದು’ ಎಂದಳು ಜಲಜ. ‘ಅವರ ಅಜ್ಜನ ಅಜ್ಜ ಹಿಡಿದಿದ್ದ ಹುಲೀದಂತೆ ಬಾಳ ಹಳೇ ಕಾಲದ್ದಂತೆ. ಬಾಲನಿದ್ದಾಗ ಅವನ ಕತ್ತಲ್ಲಿತ್ತಂತೆ. ಆ ಮೇಲೆ ಅವನ ಅಮ್ಮ ಕರಿಯನ ಮಕ್ಕಳಿಗೆ ಇರಲೀಂತ ಬಚ್ಚಿಟ್ಟಿತ್ತಂತೆ. ನಿಮಗೆ ಕೊಡೂಂತ ಅವನ ಅಮ್ಮನೇ ಕೊಟ್ತಂತೆ. ನಮ್ಮ ಗೌರಮ್ಮ ಊರಿನ ದೇವಿ ಥರ. ಅವರ ಕೊರಳಲ್ಲಿ ಇದಿರಬೇಕು, ಆಮೇಲೆ ನಿನಗೆ ಮಕ್ಕಳಾದ ಮೇಲೆ ಆ ಮಾತಾಯಿ ನಿನ್ನ ಮಗೂಗೆ ಇಕಾ ತಗಾ ಅಂತ ಎತ್ತಿಕೊಟ್ಟರೆ ನಮ್ಮ ಪುಣ್ಯ ಅಂತ ಅವನ ಅಮ್ಮ ಅಂದಿತ್ತಂತೆ. ಕರಿಯ ನಿಮಗೆ ಕೊಡಕ್ಕೇಂತ ತಂದು ನನಗೆ ತೋರಿಸ್ದ. ನನಗೆ ಆಸೆಯಾಯ್ತು. ಒಂದೆರಡು ದಿನ ಹಾಕ್ಕೊಂಡಿರ‍್ತೀನೋ, ದಮ್ಮಯ್ಯ ಅಂತ ಬೇಡಿಕೊಂಡದೆ ಅಂತ ಕೊಟ್ಟಿದ್ದ. ದಿನಾನೂ ಅವ ಕೊಡು ಕೊಡು ಗೌರಮ್ಮನ ಕತ್ತಲ್ಲಿ ನಾನದನ್ನ ನೋಡಬೇಕು ಅಂತಾಣೇ ಇದ್ದ. ಸಆಯೋಕೆ ಮುಂಚೇನೂ ಹೇಳಿದ್ದ. ನಿಮಗಿದನ್ನ ಕೊಟ್ಟರೆ ಅವನ ಕೊನೇ ಆಸೆ ಪೂರೈಸಿದಂತಾಗತ್ತೆ’.
ಉಮ್ಮಳಿಸಿ ಬಂದ ಅಳುವನ್ನು ಜಲಜ ತಡೆದುಕೊಂಡಿದ್ದನ್ನು ನೋಡಿ, ಗೌರಿಗೂ ಉಮ್ಮಳಿಸಿದಂತಾಯ್ತು.
‘ನನಗದು ಬೇಡ. ನಿನ್ನ ವಸ್ತು ನಿನಗೇ ಇರಲಿ’ ಎಂದು ಹೇಳಬೇಕೆಂದುಕೊಂಡಳು.
ಆದರೆ ಏನೂ ಹೇಳಲಾರದೆ ಜಲಜಳ ಬೆಚ್ಚಿದ ಮೃಗದ ಕಣ್ಣುಗಳನ್ನೂ, ಅವಳ ಬತ್ತಿದ ಮುಖವನ್ನೂ ನೋಡಿದಳು. ಅಕ್ಕರೆಯಲ್ಲಿ ತಲೆ ಬಾಗಿಸಿ, ಕತ್ತು ತೋರಿ ಸನ್ನೆ ಮಾಡಿದಳು.
ಮುಟ್ಟಲಾರದ ಸಂಕೋಚದಲ್ಲಿ ಜಲಜ ಗೌರಿಯನ್ನು ಮುಟ್ಟಿ, ಹುಲಿಯುಗುರಿನ ಸರವನ್ನು ಅವಳ ಕೊರಳಲ್ಲಿ ಸುತ್ತಿ ಗಂಟು ಹಾಕಿದಳು. ಕರಿಯನ ಕತ್ತಿನಲ್ಲಿದ್ದು, ಆಮೇಲೆ ಜಲಜಳ ಕತ್ತಿನಲ್ಲಿದ್ದು, ಇಬ್ಬರ ಮೈಯ ಬೆವರಿನಿಂದ ಒದ್ದೆಯಾದ ಸರ. ಅದನ್ನು ಕಟ್ಟುವಾಗ ಜಲಜಲ ಬೆಚ್ಚಗಿನ ಬೆರಳುಗಳು ಅದುರಿದ್ದವು. ಆಲಜ ಗೌರಿಗಿಂತ ಕೊಂಚ ಕುಳ್ಳಿಯುಆದ್ದರಿಂದ ಅವಳ ಉಮ್ಮಳದ ಉಸಿರು ಗೌರಿಯ ಕತ್ತಿನ ಮೇಲೆ ಆಡಿತ್ತು. ಹುರಿ ಮಾಡಿದ ಕೆಂಪು ರೇಷ್ಮೆಯದಾರ ಅಲ್ಲಿ ಇಲ್ಲಿ ನೂಲೆದ್ದರೂ ಗಟ್ಟಿಯಾಗಿತ್ತು.
ಗೌರಿ ಒಳಹೋಗಿ ದೇವರಿಗೆ ದೀಪ ಹಚ್ಚಿ ನಮಸ್ಕಾರ ಮಾಡಿ, ಅದನ್ನು ತನ್ನ ತಂದೆಯ ಹಿತ್ತಾಳೆ ಟ್ರಂಕಿನಲ್ಲಿ ಹರಿದುಹೋದ ಅಳಸಿಂಗರಾಚಾರ್ಯರ ಭಾಗವತವನ್ನು ರಕ್ಷಿಸಲೆಂದು ಇದ್ದ ಚೀಲದಲ್ಲಿಟ್ಟು ಬೀಗ ಹಾಕಿದಳು. ಕೇಶವನಿಗೂ ತಿಳಿಯದ ಗುಟ್ಟಾಗಿ ಉಳಿದದ್ದು ಕರಿಯ ಕೊಟ್ಟ ಈ ಹುಲಿಯು ಗುರು ಮಾತ್ರ.
ಬೆಳಗಾದ ಮೇಲೆ ಹಕ್ಕು ಜಲಜಳ ಅಮ್ಮನನ್ನು ಕರೆಸಿದಳು. ‘ಮಕ್ಕಳನ್ನು ನೀನು ಹೀಗೆ ಬೆಳೆಸೋದ’ ಅಂತ ಅವಳಿಗೆ ಛೀಮಾರಿ ಹಾಖಿ, ‘ಜಲಜನ್ನ ಗುಟ್ಟಾಗಿ ಈಗ ಸೀದ ಪೊಲೀಸ್ ಠಾಣೆಗೆ ಕರಕೊಂಡು ಹೋಗು, ಹಾಗೇ ಬಸ್ ಹಿಡಿದು ಸಿದ ಅವಳ ಅಜ್ಜಿ ಮನೆಗೆ ಕನ್ನಡಾ ಜಿಲ್ಲೆಗೆ ಕರಕೊಂಡು ಹೋಗಿ ಬಿಟ್ಟು ಬಾ’ ಎಂದು ಅವಳ ಖರ್ಚಿಗೆಂದು ತನ್ನ ಹತ್ತು ರೂಪಾಯಿಗಳನ್ನು ಕೊಟ್ಟಳು. ‘ಮಳೆಗಾಲಕ್ಕೆ ಮುಂಚೆ ಇದನ್ನ ನನಗೆ ಕೊಟ್ಟರೆ ಸಾಕು’ ಎಂದಳು.
ಹೀಗೆ ತನಗೊಂದು ದಾರಿ ತೋರಿದಂತಾದ ಮೇಲೆ, ತನ್ನ ಸಮಾಧಾನಕ್ಕೂ ಅಕ್ಕಮನ್ನ ಸಮಾಧಾನಕ್ಕೂ ಹಿತ್ತಲಲ್ಲಿ ಸಿಕ್ಕ ಕೋಲೆಯೊಂದನ್ನು ಎತ್ತಿ ತಂದು ಜಲಜನ ಅಮ್ಮ ಹಿಂದೆ ಮುಂದೆ ನೋಡದೆ ಮಗಳನ್ನು ಹೊಡೆದಳು. ಅಕ್ಕಪಕ್ಕದಲ್ಲಿ ಯಾರಿಗೂ ಕೇಳದಂತೆ, ಅದರ ಅಕ್ಕುಗೆ ಕೇಳುವಂತೆ, ‘ಯಾಕಿದು ನನ್ನ ಹೊಟ್ಟೇಲಿ ಹುಟ್ಟಿತೋ ಬೇವರ್ಸಿ ಹಾದರಗಿತ್ತಿ ಮುಂಡೆ; ಎಂದು ಗೋಗರೆದು, ಅತ್ತು ಸುರಿಯುತ್ತಿದ್ದ ಸಿಂಬಳವನ್ನು ಒರೆಸಿಕೊಂಡು, ಚಳಿಯ ನೆವದಲ್ಲಿ ಕಂಬಳಿಕೊಪ್ಪೆಯಿಂದ ಮುಖ ಮುಚ್ಚಿಕೊಳ್ಳುವಂತೆ ಮಗಳಿಗೆ ಗದರಿಸಿ ಹೇಳಿ ತೀರ್ಥಹಳ್ಳಿಗಿದ್ದ ಮೊದಲ ಬಸ್ಸನ್ನು ಹಿಡಿಯಲು ಒಳದಾರಿಯಲ್ಲಿ ಮಗಳ ಜೊತೆ ಹೊರಟುಹೋದಳು.
* * *
ದಿವ್ಯ : ಭಾಗ ಎರಡು (1)
೧
ಚಳಿಗಾಲ ಮುಗಿದ ನಂತರ ಒಂದು ಪ್ರಾತಃಕಾಲ; ಪೂರ್ವದಲ್ಲಿ ಗುಡ್ಡದ ಮೇಲಿಂದ ಇಣುಕಿದ ಸೂರ್ಯ ಅಕ್ಕು ಮನೆಯನ್ನು ಇನ್ನೇನು ಇಣುಕುವುದರಲ್ಲಿದ್ದ. ಅವತ್ತು ಶುಕ್ಲಪಕ್ಷದ ತದಿಗೆ.
ಅಕ್ಕುವಿನ ಮನೆಯಿರುವುದು ದಯಿನೆಯಲ್ಲಿ. ಅದೊಂದೇ ಮನೆ ದಯಿನೆಯಲ್ಲಿ. ಕೇಶವನನ್ನು ಹಳ್ಳಿಯವರು ದಯಿನೆ ಭಟ್ಟರೆಂದೇ ಕರೆಯುವುದು. ಅವನ ಅಪ್ಪನನ್ನೂ ಅಜ್ಜನನ್ನೂ ಹಾಗೇ ಅವರು ಕರೆದದ್ದು. ಇಲ್ಲಿಂದ ಒಂದರ್ಧ ಮೈಲಿಯಾಚೆ ಗುಡ್ಡದ ಬುಡದಲ್ಲೇ ಕೆರೆಕೊಪ್ಪ – ಅಲ್ಲೊಂದು ಶೀವಪ್ಪನಾಯಕ ಕಟ್ಟಿಸಿದ್ದೆಂಬ ಐತಿಹ್ಯದ, ಎಂದೂ ಅದು ಬತ್ತಿದ್ದನ್ನು ಯಾರೂ ನೋಡದ, ಕೆರೆಯಿದೆ. ಆಳುಗಳ ಗುಡಿಸಲುಗಳು ಇರುವುದು ಈ ಕೆರೆಕೊಪ್ಪದಲ್ಲಿ. ಇನ್ನೊಂದು ದಿಕ್ಕಿನಲ್ಲಿ ಸ್ವಲ್ಪ ಗುಡ್ಡವನ್ನೇರಿ ಹೋಗಬೇಕು, ಇನ್ನೊಂದು ಅರ್ಧ ಮೈಲಿಯಾದರೂ ಹೋಗಬೇಕು – ಅದೇ ಲೋಕಪ್ರಸಿದ್ಧವಾದ ದೇವನಹಳ್ಳಿ. ಅರ್ಧ ಮೈಲಿಯಾದರೂ ಹೋಗಬೇಕು – ಅದೇ ಲೋಕಪ್ರಸಿದ್ಧವಾದ ದೇವನಹಳ್ಳಿ. ಸಾಹುಕಾರ್ ಮಂಜಯ್ಯನವರ ಅರಮನೆಯಂಥ ಮನೆ ಮಾತ್ರ ಇರುವ ಹಳ್ಳಿ ಈ ದೇವನಹಳ್ಳಿ.
ದೇವನ ಹಳ್ಳಿಯಿಂದ ದಯಿನೆಗೆ ಎತ್ತಿನ ಬಂಡಿ ಮತ್ತು ಜೀಪು ಓಡಾಡಬಹುದಾದಂತಹ ಕೊರಕಲು ಬಿದ್ದ ರಸ್ತೆ – ಅಂದರೆ, ರಸ್ತೆಯೆಂಬ ಹೆಸರಿಗೆ ಒಂದು ರಸ್ತೆ – ಇತ್ತು. ಟಾರ್ ಇರಲಿ ಜಲ್ಲಿಯನ್ನೂ ಹಾಕದ ರಸ್ತೆಯಿದು. ಗುಡ್ಡದ ಜಂಬಿಟ್ಟಿಗೆ ಮಣ್ಣಿನಿಂದಾಗಿ ಅದು ಗಟ್ಟಿ. ಮಳೆಗಾಲದಲ್ಲಿ ಅಷ್ಟು ಕೆಸರಾಗುವುದಿಲ್ಲ, ಜಾರುತ್ತದೆ. ದೊಡ್ಡ ರಸ್ತೆಯಿಂದಲೂ ದಯಿನೆಗೆ ಕಾಡಿನಲ್ಲಿ ಒಂದು ಒಳದಾರಿಯಿದೆ; ಗೊತ್ತಿರುವವರಿಗೆ ಮಾತ್ರ ಗೊತ್ತು ಇದು.
ಆದರೆ ಸಾಹುಕಾರ್ ಮಂಜಯ್ಯನವರ ಮನೆಯಿಂದ ಒಂದು ಫರ್ಲಾಂಗ್ ದೂರದಲ್ಲೇ ಆಗುಂಬೆಗೂ ಶಿವಮೊಗ್ಗಕ್ಕೂ ನಡುವಿನ ಈ ದೊಡ್ಡ ಟಾರ್ ರಸ್ತೆಯಿತ್ತು. ಹಾಗೊಂದು ಇಡೀ ಊರಿಗಾಗಿ ರಸ್ತೆಯಿರುವುದೇನೂ ದೊಡ್ಡದಲ್ಲ; ಅದರ ಹತ್ತಿರವೇ ಊರಿನ ಸಾಹುಕಾರರ ಮನೆಯಿರುವುದೂ ವಿಶೇಷವಲ್ಲ. ಆದರೆ ವಿಶೇಷವೆಂದರೆ, ಸಾಹುಕಾರರ ಮನೆ ಬಾಗಿಲಿನಿಂದಲೇ ಈ ರಸ್ತೆ ತಲುಪುವ ಫರ್ಲಾಮಗಿನುದ್ದಕ್ಕೂ ಈ ಹಿಂದೆ ಜಲ್ಲಿ ರಸ್ತೆಯಾಗಿ ಇದ್ದದ್ದು ಈಗ ಟಾರ್ ಆದದ್ದು.
ಪೂರ್ವದಲ್ಲಿ ಅದು ಮಣ್ಣಿನ ರಸ್ತೆ; ಸ್ವಾತಂತ್ರ್ಯ ಬಂದ ಮೇಲ ಜಲ್ಲಿ; ಸಾಹುಕಾರ‍್ರು ಮೇಲ್ಮನೆ ಮೆಂಬರಾದ ಮೇಲೆ ಟಾರು.
ಮಂತ್ರಿಗಳನ್ನು ಕರೆಸಿ ಸಾಹುಕಾರ‍್ರು ಈ ರಸ್ತೆಗೆ ‘ಸತ್ಯಾಗ್ರಹ ರಸ್ತೆ’ ಎಂದು ಹೆಸರಿಡಿಸಿದ್ದರು. ನಲವತ್ತೆರಡರ ಚಳವಳಿಯಲ್ಲಿ ಪೇಟೆಯ ಸತ್ಯಾಗ್ರಹಿಗಳು ಈ ದಾಯಿಯಿಂದ ಬಂದು ಸಾಹುಕಾರ‍್ರ ಆತಿಥ್ಯದಲ್ಲಿ ಸಭೆ ಮಾಡುತ್ತಿದ್ದರು. ಅಂಚೆಯ ನಿಮಿತ್ತವಾಗಿ, ಕಾರಿನಲ್ಲಿ ಪೇಟೆಯಿಂದ ಬರುವ ಹೊಸಬರಿಗೆ ಗುರುತಾಗಿ ‘ಸತ್ಯಾಗ್ರಹ ರಸ್ತೆ’ಯೆಂದು ಬೋರ್ಡಿದ್ದರೂ ಸಹ, ಈ ರಸ್ತೆಯನ್ನು ಹಳ್ಳಿಯವರು ಕರೆಯುವುದು ಮಾತ್ರ ‘ಸಾಹುಕಾರ‍್ರ ರಸ್ತೆ’ ಯೆಂದೇ.
ಸಾಹುಕಾರ‍್ರು ವರ್ಚಸ್ಸಿನ ಜನವೆಂದು ಹಳ್ಳಿಯವರಿಗೆ ಜಂಬ. ತಾಲ್ಲೂಕು ಆಫೀಸಿನಲ್ಲಿ ಏನಾರೂ ಕೆಲಸವಾಗಬೇಕಾದರೆ ನಾವು ದೇವನಹಳ್ಳಿ ಕಡೆಯವರು ಎಂದರೆ ಕೆಲಸ ಸುಲಭವಾಗುತ್ತದೆ.
ಹತ್ತಿರದ ಇನ್ನೊಂದು ಬ್ರಾಹ್ಮಣ ಮನೆಯಾದ ಅಕ್ಕು ಮನೆಯ ಸೂರು ಹುಲ್ಲಿನದಾದರೂ, ಮಳೆಗಾಲದಲ್ಲಿ ಸೋರಿದರೂ, ಹೊಳೆಯುಂತೆ ಉಜ್ಜಿದ ಕಪ್ಪಾದ ತಂಪಾದ ಮಣ್ಣಿನ ನೆಲದ, ಯಾವತ್ತೂ ಸಾರಿಸಿ ರಂಗೋಲೆಯಿಟ್ಟ, ಬಾಗಿಲಿಗೆ ಗಾಜಿನ ಬಳೆಯ ತೋರಣ ಹಾಕಿದ, ಅಂಗಳದಲ್ಲಿ ರಂಗೋಲೆಯಿಕ್ಕಿದ ಈ ಮನೆ ಧಾರಾಳವಾಗಿತ್ತು. ಸುಮಾರು ಐವತ್ತು  ಜನರಿಗೆ ಊಟ ಬಡಿಸುವಷ್ಟಾದರೂ ಧಾರಾಳವಾಗಿತ್ತು. ಇದಕ್ಕೆ ಹೋಲಿಸಿದರೆ, ಸಾಹುಕಾರರ ಮನೆ ಒಂದು ಸಾವಿ ಜನವಾದರೂ ಆರಾಮಾಗಿ ಸಾಲು ಸಾಲಾಗಿ ಕೂತು ಪಂಕ್ತಿ ಭೋಜನ ಮಾಡುವಷ್ಟು ವಿಶಾಲವಾಗಿತ್ತು. ಸಾಹುಕಾರರ ಮಗಳ ಮದುವೆಯಲ್ಲಿ ಇಂಥ ಪಾಯಸದೂಟದ ದೃಶ್ಯ ನೋಡಿದ ಹಳ್ಳಿಯವರು ಸಾಹುಕಾರರ ಮಗನ ಮದುವೆಗೆ ಕಾದಿದ್ದಾರೆ.
ದಯಿನೆಗೆ ಬರುವುದೆಂದರೆ ಭಟ್ಟರನ್ನು ನೋಡಲು ಮಾತ್ರ ಬರುವುದು: ಒಂದೋ ನಿಮಿತ್ಯಕ್ಕೆ; ಹೆಚ್ಚಾಗಿ ಮುಹೂರ್ತಕ್ಕೆ ಮತ್ತು ಮದ್ದಿಗೆ; ಅಥವಾ ಪೂಜೆಗೆ ಕರಿಯಲಿಕ್ಕೆ, ಅಥವಾ ಬಾಯಾರಿದಾಗ ನೀರು ಬೆಲ್ಲಕ್ಕೆ, ಆವಾಗ ಈವಾಗ ಪ್ರಸಂಗ ಕೇಳಲಿಕ್ಕೆಂದು ಊರಿನ ಸಣ್ಣಪುಟ್ಟ ಆಸ್ತಿಯ ಗೌಡರೂ ಅಕ್ಕಸಾಲಿಯೂ, ಬಡಗಿಯೂ, ಕಥೆಯ ತೆವಲಿನ ಆಳು ಮಕ್ಕಳೂ, ಸಾಹುಕಾರರ ಮನೆಯ ವಹಿವಾಟಿನವರೂ ಬರುವುದುಂಟು. ಗಾಡಿಯಲ್ಲೊ ಜೀಪಲ್ಲೊ ಬಂದರೆ ದಾರಿಯ ಎಲ್ಲ ಕೊರಕಲುಗಳೂ ತಮ್ಮ ಇರುವಿಕೆಯನ್ನು ಫರ್ಲಾಂಗು ದೂರದಿಂದಲೇ ಸಾರುತ್ತವೆ. ಬೇಸಗೆಯಲ್ಲಿ ಎಲ್ಲಿಂದ ನಡೆದು ಬಂದರೂ ದರಗು ಮೆಟ್ಟಿದ ಶಬ್ದವಾಗುತ್ತದೆ.
ಅವತ್ತು ದಶಮಿಯ ಪ್ರಾತಃಕಾಲ ಅಂಥ ಯಾವ ಹೆಜ್ಜೆಯ ಶಬ್ದವಾಗಲೀ ಗಾಡಿ ಎತ್ತಿನ ಕೊರಳ ಗಂಟೆಯ ಶಬ್ದವಾಗಲೀ ಆಗಿರಲಿಲ್ಲ. ಅಥವಾ ನಿದ್ದೆಯಲ್ಲಿದ್ದವರಿಗೆ ಕೇಳಿಸಿರಲಿಲ್ಲ. ಎಲ್ಲರಿಗಿಂತ ಮೊದಲು ಯಾವತ್ತೂ ಏಳುವಂತೆ ಅಕ್ಕು ಎದ್ದು, ಚಾಪೆಯ ಮೇಲೆ ಕಾಳು ಚಾಚಿ ಕೂತು, ಮುಖವನ್ನು ಕೈಗಳಿಂದ ಉಜ್ಜಿ, ಮತ್ತೆ ಅಂಗೈಗಳನ್ನು ಒಂದಕ್ಕೊಂದು ಉಜ್ಜಿಕೊಂಡು, ಬೆಚ್ಚಗಾದ ಅಂಗೈಗಳನ್ನು ಕನ್ನಡಿಯಂತೆ ಮುಖದೆದುರು ಹಿಡಿದು. ಯಾವ ಯಾವ ದೇವರಿದ್ದಾರೆ ಎಂದು ಗುರುತಿಸಿಕೊಳ್ಳುವ ಕರದರ್ಶನ ಮಾಡಿ ಬಚ್ಚಲಿಗೆ ನಡೆದಳು.
ಅಯ್ಯೋ ದೇವರೇ ಎಂದು ಕೂಗಿಕೊಂಡಳು. ಬಚ್ಚಲಿನ ಹೊರಗಿನಿಂದ ಮಗು ಅಳುವ ಶಬ್ದವಾಗಿತ್ತು.
ಬಚ್ಚಲತಟ್ಟಿಯನ್ನು ಹಾಗೇ ಮುಚ್ಚಿ, ಬಚ್ಚಲಿನ ಹಿಂಬದಿಗೆ ಒಲೆಯಿರುವಲ್ಲಿ ಓಡಿದಳು.
ಅಲ್ಲೊಂದು ತೊಟ್ಟಿಲು; ತೊಟ್ಟಿಲಲ್ಲಿ ಕಂಬಳಿ ಹೊದೆಸಿದ ಒಂದು ಪುಟ್ಟ ಕೂಸು.
೨
ಹೊರಗಿನಿಂದ ದೊಡ್ಡ ಕುಂಟೆಗಳನ್ನು ತಳ್ಳಿ ಬೆಂಕಿಯನ್ನು ಸದಾ ಉರಿಸುವ, ಈಗ ತೊಟ್ಟಿಲಲ್ಲಿ ಕೂಸನ್ನು ಪ್ರತ್ಯಕ್ಷಗೊಳಿಸಿದ ಈ ಪ್ರದೇಶ ಮನೆಯವರೂ, ಮನೆಯ ಹೊರಗಿನವರೂ ಒಟ್ಟಾಗಿ ಕೂರಬಹುದಾದ್ದು. ಎಲ್ಲರಿಗೂ, ಗೌರಿಗಂತೂ, ತುಂಬ ಆಪ್ತವಾದ ಜಾಗ ಇದು. ಒಳಗಿದ್ದಂತೆಯೇ ಭಾಸವಾಗುವ, ಆದರೆ ಮಡಿ ಮೈಲಿಗೆಯ ಗೋಜಿಲ್ಲದ, ಹೊರಗೂ ಅಲ್ಲದ ಒಳಗೂ ಅಲ್ಲದ ಜಾಗ ಅದು.
ಒಳಗಿಗೆ ಹೊರಗಾದ, ಹೊರಗಿಗೆ ಒಳಗಾದ ಈ ಪ್ರದೇಶವನ್ನು ಗೌರಿ ನಿತ್ಯ ಸಾರಿಸಿ ಸ್ವಚ್ಛ ಮಾಡಿ ಇಡುತ್ತಿದ್ದಳು. ಅಲ್ಲೇ ಅವಳು ಅಕ್ಕು ಕಣ್ಣಿಗೆ ಬೀಳದಂತೆ ಓದುತ್ತ ಕೂರುವುದು. ಹಲಸಿನ ಬೀಜವನ್ನು ಬಿಸಿಯಾದ ಬೂದಿಯಲ್ಲಿ ಮುಚ್ಚಿಟ್ಟು, ಅದು ಕಾದು ಬೆಂದು ಸಿಡಿದಿದ್ದೇ ಹೊರತೆಗೆದು, ಊದಿ, ಕೊಂಚ ತಣ್ಣಗಾಗಲು ಕಾದು ತಿನ್ನುವುದು. ಇಲ್ಲಿಗೆ ಕರಿಯ ಮಾತ್ರ ಬರುವಂತಿರಲಿಲ್ಲ; ಕೆಲಸದ ಆಳುಗಳು, ಏನಾದರೂ ಬಾಯಿಗೆ ಕೊಡಿಯೆಂದು ಬರುವ ಆಳುಗಳು, ಇಲ್ಲಿ ಬರಬಹುದು. ಗೌರಿ ಎಸೆಯುವ ಹಲಸಿನ ಬೀಜಗಳನ್ನು ಸ್ವಲ್ಪ ದೂರದಲ್ಲಿ ಕುಕ್ಕುರು ಕಾಲಲ್ಲಿ ಕೂತು ತಿನ್ನುತ್ತ ಇವರು ಊರಿನ ಆ ಸುದ್ದಿ ಈ ಸುದ್ದಿ ಹರಟುವುದು. ಪೂಜೆ ಮುಗಿದದ್ದೇ ಕೇಶವ ಗೌರಿಯನ್ನು ಬಂದು ಸೇರುವುದು ಅಲ್ಲೇ. ಊಟವಾದ ಮೇಲೆ ಅಕ್ಕು ಸಹ ಮೈಲಿಗೆಯಾಗುವ ಹಿತವಾದ ಸ್ವಾತಂತ್ರ್ಯವನ್ನು ಗಳಿಸುವುದು ಈ ಜಾಗದಲ್ಲೇ.
ಬಚ್ಚಲಿನ ನೀರು ಹರಿದು ಹೋಗುವ ಕೊಂಚ ಆಚೆಯಲ್ಲಿ ಹಸಿರಾದ ತೊಂಡೆ ಚಪ್ಪರ. ಪತ್ರಡೆಗೆ ಪ್ರಶಸ್ತವಾದ ಕೆಸ. ಒಂದು ಕುಂಬಳದ ಬಳ್ಳಿ, ಒಂದು ನಿಂಬೆಗಿಡ. ಅದರಾಚೆ ಒಂದು ಕರಿಬೇವಿನ ಮರ, ಧಾರಾಳವಾಗಿ ಕಾಯಿ ಬಿಟ್ಟ ಸೀಮೆಸೌತೆ. ಚಿಗುರಿದ ಒಂದು ದಾಳಿಂಬೆ. ಇನ್ನೂ ಆಚೆ, ಬೀಸುವ ಗಾಳಿಗೆ ನಾದಗೊಳ್ಳುವ ಸಾಹುಕಾರರ ಮನೆಯಿಂದ ತಂದುನೆಟ್ಟ ಮುಳ್ಳಿಲ್ಲದ ಪರದೇಶಿ ಬಿದಿರಿನ ಹಿಂಡಲು. ಅದರಾಚ ಗುಡ್ಡದ ತಪ್ಪಲು.
ಗುಡ್ಡದಲ್ಲಿ ಹರಿಯುವ ಅಬ್ಬ ನೀರು ದಂಬೆಗಳ ಮುಖಾಂತರ ಹಂಡೆಗೆ ಬಂದು ಸೇರುವಂತೆಯೂ, ಬೇಡದಾಗ ಗಿಡಮರಗಳಿಗೆ ಆಗುವಂತೆಯೂ ಕೇಶವ ವ್ಯವಸ್ಥೆ ಮಾಡಿದ್ದ.
ತೊಂಡೆ ಚಪ್ಪರದಾಚೆ ಬೂದಿಯೊಟ್ಟುವ ಹೊಂಡದಲ್ಲಿ ಯಾವತ್ತೂ ಎರಡು ನಾಯಿಗಳು ಸುಖದಲ್ಲಿ ಮಲಗಿದ್ದು ಜನ ಕಂಡೊಡನೆ ಬಾಲವಾಡಿಸುತ್ತಿದ್ದುವು. ಕೂಸನ್ನು ಯಾರೋ ತಂದಿಡುವಾಗ ಅವು ಬೊಗಳಿರಲಿಲ್ಲ; ಯಾಕೆಂದರೆ ಅವು ಬೊಗಳಿದ್ದೇ ಇಲ್ಲ.
ಹಗಲಲ್ಲು ರಾತ್ರೆಯಲ್ಲೂ ಯಾರಿಗಾದರೂ ಒದಗುವಂತಿದ್ದ ಈ ಜಾಗದ ಬಚ್ಚಲೊಲೆಯ ಹಿತವಾದ ಶಾಖದಲ್ಲಿ ಕೇಶವನೂ ಗೌರಿಯೂ ಅಕ್ಕು ಮಾಡಿದ ಸದ್ದು ಕೇಳಿ ಎದ್ದು ಓಡಿಬಂದು ಕಂಡದ್ದು ಪೇಟೆಯ ಜನ ಬಳಸುವಂತಹ ಹಗುರಾದ ತಗಡಿನ ತೊಟ್ಟಿಲು; ಅದರಲ್ಲೊಂದು ಕೂಸು. ತೊಟ್ಟಿಲಿನ ಪಕ್ಕದಲ್ಲಿ ಅಳುವ ಕೂಸನ್ನೇ ನೋಡುತ್ತ ಅವಾಕ್ಕಾಗಿ ಕೂತ ಅಕ್ಕು.
ಮೂವರೂ ಒಬ್ಬರ ಮುಖವನ್ನೊಬ್ಬರು ನೋಡಿಕೊಂಡರು ಈಗ ತಾನೇ ಹುಟ್ಟಿಬಂದು ಒಬ್ಬರಿಗೊಬ್ಬರುಹೊಸಬರಾಗಿ ಬಿಟ್ಟ ಹಾಗೆ. ಮತ್ತೆ ಕೂಸನ್ನು ನೋಡಿದರು. ಕೂಸು ಅಳುತ್ತಲೇ ಇತ್ತು.
ಕೂಸಿಗೆ ಕಂಬಳಿ ಹೊದೆಸಿದ್ದರಿಂದ ಅದರ ಪುಟಾಣಿ ಕೈಗಳು ಮತ್ತು ಅದರ ಗುಂಡಗಿನ ಮುಖ ಮಾತ್ರ ಕಾಣಿಸುತ್ತಿದೆ. ಕೈ ಎತ್ತಿ ಎತ್ತಿ ಅಳುತ್ತಿದೆ. ಅದರ ತಲೆ ತುಂಬ ಕಪ್ಪು ಕೂದಲಿದೆ. ಹಣೆಯ ಮೇಲೆ ವಿಭೂತಿ ಬೊಟ್ಟಿದೆ. ಕೆನ್ನೆಯ ಮೇಲೆ ಸ್ನಾನದ ನಂತರ ಮಕ್ಕಳಿಗೆ ಇಡುವ ದೃಷ್ಟಿಬೊಟ್ಟಿದೆ. ಹಂಡೆಯ ಕರಿ, ಕಪ್ಪಾಗಿ.
ಅಕ್ಕು ಅಳುವ ಮಗುವನ್ನು ಎತ್ತಿಕೊಂಡಳು. ಬೆನ್ನು ತಟ್ಟಿ ಸಮಾಧಾನ ಪಡಿಸುತ್ತ ಒಲೆಯ ಶಾಖದ ಬೆಚ್ಚಗಿನ ಪರಿಧಿಯಲ್ಲಿ ಓಡಾಡಿದಳು. ಮಗುವಿಗಿನ್ನೂ ತಿಂಗಳು ಮಾತ್ರ ಆಗಿರಬಹುದೆಂದು ಲೆಕ್ಕಿಸದೆ ಏನೇನೋ ಸಮಾಧಾನದ ಮುದ್ದು ಮಾತುಗಳನ್ನು ಆಡಲು ತೊಡಗಿದಳು.
‘ಅಲ್ಲಿ ಬೌ ಬೌ ನೋಡು ಪುಟ್ಟಾ, ತೊಂಡೆ ನೋಡು ಪುಟ್ಟಾ, ಬೆಂಕಿ ನೋಡು ಪುಟ್ಟಾ, ಅಕ್ಕ ನೋಡು ಪುಟ್ಟಾ, ಮಾವ ನೋಡಾ ಪುಟ್ಟಾ’.
ಕೇಶವ ಶ್ರೀಹರಿಯನ್ನು ನೆನೆದ. ಕೃಷ್ಣ ಶಾಸ್ತ್ರಿಗಳನ್ನು ನೆನೆದ. ಬೆರಗಾಗಿ ಅಕ್ಕುವಿನ ಹಿಂದೆ ಮುಂದೆ ‘ಹಚಿ ಕಳ್ಳ, ಹಚಿ ಕಳ್ಳ’ ಎನ್ನುತ್ತ ಕೂಸನ್ನು ರಮಿಸಲು ಯತ್ನಿಸಿದ.
ತೊಟ್ಟಿಲಲ್ಲಿ ಜೋಪಾನವಾಗಿ ಜೋಡಿಸಿಟ್ಟ ಕೆಲವು ಸಾಮಾನುಗಳು ಕಣ್ಣಿಗೆ ಬೀಳುವಂತಿದ್ದವು. ಗೌರಿ ಒಂದೊಂದಾಗಿ ಅವುಗಳನ್ನು ತೆಗೆದಳು.
ಐದು ಗ್ಲಾಕ್ಸೋ ಹಾಲಿನ ಡಬ್ಬ, ಇನ್ನೂ ಬೆಚ್ಚಗಿರುವ ಹಾಲನ್ನು ತುಂಬಿಟ್ಟ ಹಾಲು ಕುಡಿಸುವ ಸೀಸೆ, ಜೊತೆಗೊಂದು ಕಾಗದ. ಕಾಗದಲ್ಲಿ ಗುಂಡಾದ ಅಕ್ಷರದಲ್ಲಿ ಬರೆದದ್ದನ್ನು ಗೌರಿ ಗಟ್ಟಿಯಾಗಿ ಓದಿದಳು.
‘ಈ ಮಗುವನ್ನು ನಿಮ್ಮದೆಂದು ತಿಳಿದು ಸಾಕಿರಿ. ಬೇಕಾಗುವ ಹಾಲಿನ ಖರ್ಚಿಗೆಂದು ಲಕೋಟೆಯ ಒಳಗಿರುವ ಒಂದು ಸಾವಿರ ರೂಪಾಯವನ್ನು ಬಳಸಿಕೊಳ್ಳಿ. ಮನಿಯಾರ್ಡರ್‌ನಲ್ಲಿ ಆಗೀಗ ನಿಮಗೆ ಮಗು ಸಾಕಲು ಬೇಕಾದ ಹಣ ಬರುತ್ತಿರುತ್ತದೆ. ಸಂಕೋಚಪಡುವುದು ಬೇಡ. ಗ್ಲಾಕ್ಸೋ ಹಾಲನ್ನು ಮಾಡುವುದು ಹೇಗೆ’.
ಹಾಲನ್ನು ಯಾವ ಬಿಸಿಯಲ್ಲಿ, ಹೇಗೆ ಕಲಿಸಬೇಕು, ಯಾವ ಬಿಸಿಯಲ್ಲಿ ಕುಡಿಸಬೇಕು ಇತ್ಯಾದಿ ಬರೆದುಕೊನೆಯಲ್ಲಿ ಈ ಒಕ್ಕಣೆಯಿತ್ತು:
‘ನಾನು ಈ ಮಗುವಿನ ತಾಯಿ. ಒಂದು ತಿಂಗಳ ಹಿಂದೆ ಹಸ್ತಾ ನಕ್ಷತ್ರದಲ್ಲಿ ತ್ರಯೋದಶಿ ದಿನ ಹುಟ್ಟಿದ ಈ ಮಗುವನ್ನು ಕಾಪಾಡಲು ದಯಾವಂತರಾದ ನಿಮಗೆ ಕೊಡುತ್ತಿದ್ದೇನೆ. ಕೂಸಿನ ತಾಯಿ ಕಷ್ಟದಲ್ಲಿದ್ದಾಳೆಂದು ಮನ್ನಿಸಿ ಈ ಕೂಸನ್ನು ನೀವು ಸಾಕಬೇಕೆಂದು ಸೆರಗೊಡ್ಡಿ ಬೇಡಿಕೊಳ್ಳುತ್ತೇನೆ’.
ಪತ್ರ ಓದಿ ಮುಗಿಯುವುದರಲ್ಲೇ ಅಕ್ಕು ಕಾಲು ಮಡಿಸಿ ಕೂತು ಮಗುವಿಗೆ ಬಾಟಲಿನ ಹಾಲನ್ನು ಕುಡಿಸಲು ಶುರುಮಾಡಿಬಿಟ್ಟದ್ದಳು. ‘ಮೊಲೆಯ ಅಭ್ಯಾಸವೇ ಇಲ್ಲವೆಂದು ಕಾಣುತ್ತೆ’ ಎಂದು ಮಗು ಆಸೆಯಾಗಿ ಬಾಟಲಿನಿಂದ ಹಾಲು ಕುಡಿಯುವುದನ್ನು ಸುಖಪಡುತ್ತ ನೋಡಿದಳು.
ಮಗು ಹಾಲು ಕುಡಿದು ಮುಗಿದದ್ದೇ ಅಕ್ಕು ಏಣಿ ಹತ್ತಿ ನಾಗಂದಿಗೆಯಿಂದ ತನ್ನದೊಂದು ಚೆಲ್ಲವನ್ನು ಹುಡುಕಿ ತಂದಳು. ಮಲಯಾಳ ದೇಶದಿಂದ ಗೌರಿಯ ಸೊಗಸುಗಾರ ತಂದೆ ಎಂದೋ ತಂದದ್ದು ಅದು. ಧೂಳು ಕೊಡವಿ ಅದರ ಮುಚ್ಚಳ ತೆಗೆದಳು. ಅದರಿಂದ ಜಾಯಿಕಾಯಿ, ಬಜೆ, ಗೋರೋಚನ ಇತ್ಯಾದಿ ಮಕ್ಕಳ ಔಷಧಿಗಳನ್ನು ಹೊರಗೆ ತೆಗೆದು ದೇವರ ಮನೆಯಲ್ಲಿದ್ದ ಅವರ ಪೂರ್ವ ಕಾಲದ ಏಕಮಾತ್ರ ಬೆಳ್ಳಿಯ ತಟ್ಟೆಯ ಮೇಲೆ ಜೋಡಿಸಿದಳು. ಗಂಗೆ ಗೌರಿಯರು ಮಕ್ಕಳಾಗಿದ್ದಾಗ ಬಳಸಿದ್ದ ಬೆಳ್ಳಿಯ ಒಳಲೆಯನ್ನು ತಿಕ್ಕಿ ತೊಳೆದು ಶುಭ್ರ ಮಾಡಿದಳು.
‘ಡಬ್ಬಿಯ ಹಾಲನ್ನು ಕುಡಿಸಲು ಇದೇನು ಆಸ್ಪತ್ರೆಯೋ’ ಎಂದು ಯಾರನ್ನೋ ಬಯ್ಯುವಂತೆ ಅಂದು, ಗ್ಲಾಕ್ಸೋ ಡಬ್ಬಗಳನ್ನು ಕಷ್ಟಕಾಲಕ್ಕಿರಲಿ ಎಂದು ನಾಗಂದಿಗೆ ಮೇಲೆ ಜೋಡಿಸಿಟ್ಟು ‘ನಮ್ಮ ಕೌಲಿಯ ಹಾಲಿಗಿಂತ ಹೆಚ್ಚೇನುಬೇಕು ಮಗುವಿಗೆ’ ಎಂದು ಗಟ್ಟಿಯಾಗಿ ತನಗೇ ಎನ್ನುವಂತೆ ಹೇಳಿಕೊಂಡು ಗೌರಿಯನ್ನು ಗದರಿಸಿದಳು. ‘ಏನು ನೋಡ್ತ ಸುಮ್ಮನೆ ನಿಂತು ಬಿಟ್ಟಿದೀಯಲ್ಲ. ಹಾಲು ಕರೆಸಿಕೊಂಡು ಬಂದು ಕಾಯಿಸಿಡು’. ಬಲು ಸಡಗರದಲ್ಲಿ ಹುಟ್ಟಿದ ಅಪ್ಪಣೆಯಂತೆ ಕಂಡ ಅಕ್ಕುವಿನ ಮಾತನ್ನು ತಕ್ಷಣ ಪಾಲಿಸುವವಳಂತೆ ಗೌರಿ ಮುಗುಳ್ನಕ್ಕು, ಕೇಶವನನ್ನು ನೋಡಿ ಕಣ್ಣು ಮಿಟುಕಿಸಿ ಚೊಂಬು ತೆಗೆದುಕೊಂಡು ಹಾಲು ಕರೆಯಲು ಕೊಟ್ಟಿಗೆಗೆ ಹೋದಳು.
ಇತ್ತ ಕೇಶವ ತನ್ನ ಸ್ನಾನ ಸಂಧ್ಯಾವಂದನೆ ಮರೆತಂತೆ ಕಂಡಿತು. ಮಗುವನ್ನು ನಗಿಸಲು ಪ್ರಯತ್ನಿಸುತ್ತ ಕೋತಿಯ ಹಾಗೆ ನಟಿಸಲು ತೊಡಗಿದ್ದ. ಹಾಲು ಕರೆದುಕೊಂಡು ಬಂದ ಗೌರಿ ಮಾವ ಮಾಡುವ ಮೂತಿಗಳನ್ನು ಕಂಡು ನಗತೊಡಗಿದಳು. ಹಾಲನ್ನು ಕಂಚಿನ ಪಾತ್ರೆಯಲ್ಲಿ ಕಾಯಿಸಿ ಆರಲು ಇಟ್ಟಳು. ಅಕ್ಕುವಿಗೆ ಮಗುವಿನ ಹಾಲಿನದೇ ಯೋಚನೆ:
‘ನೀವೆಲ್ಲ ಏನು ಬಾಟಲೀಲಿ ಹಾಲು ಕುಡಿದು ಬೆಳೆದವರ? ಬಾಟಲೀಲಿ ಕುಡಿಸಿದರೆ ಮಗು ಹೊಟ್ಟೇಲಿ ಗಾಳಿ ತುಂಬಿಕೊಳ್ಳತ್ತೆ. ಮಕ್ಕಳಿಗೆ ಒಳಲೆಯಿಂದ ಹಾಲು ಹುಯ್ಯೊದೇ ಸೈ – ಬೆಳ್ಳಿಯ ಒಳಲೆಯನ್ನು ಪರೀಕ್ಷಿಸುತ್ತ ಅದನ್ನು ಮೆಚ್ಚಿ ಹೇಳಿದಳು:
‘ನೀವು ಕುಡಿದು ಬೆಳೆದ ಈ ಒಳಲೆ ಇನ್ನು ಈ ಪಾಪನಿಗೆ. ಏ ಕೇಶವ ಜೋಯಿಸ, ಮಗುವಿಗೊಂದು ಪ್ರಶಸ್ತವಾದ ಹೆಸರಿಡೊ. ಹಸ್ತಾ ನಕ್ಷತ್ರದಲ್ಲಿ ತ್ರಯೋದಶಿ ದಿನ ಹುಟ್ಟಿದ್ದಂತೆ. ಎಷ್ಟು ಹೊತ್ತಿಗೂ ಹೇಳಿಲ್ಲ.’
ಕೇಶವ ಪಂಚಾಂಗ ತಂದು ಎಣಿಸುತ್ತ ಕಣ್ಣು ಮುಚ್ಚಿ ಕೂತಿದ್ದು,
‘ಗುಂಡಾಭಟ್ಟ’ ಎಂದ.
ತಮ್ಮಯ್ಯನ ತುಂಟತನ ಅರ್ಥವಾಗಿ, ‘ಹಳೇ ಕಾಲದ ಗೊಡ್ಡು ಹೆಸರು ಬೇಡ. ಇವನು ಚಂದ್ರವದನ’ ಎಂದಳು.
‘ಪ್ರಶಸ್ತವಾದ ಹೆಸರು. ನಕ್ಷತ್ರಕ್ಕೂ ಸರಿಹೋಗತ್ತೆ’ ಎಂದು ಕೇಶವ ಪಂಚಾಂಗ ಮುಚ್ಚಿದ.

ಒಂದು ಗಂಟೆ ಕಳೆದ ಮೇಲೆ, ಗೌರಿ ಕಾಯಿಸಿಟ್ಟ ಹಾಲನ್ನು ಅಕ್ಕು ಮತ್ತೆ ಕಾಯಿಸಿ, ಮಗು ಬಂದ ಪುಣ್ಯಕ್ಕೆಂದು ಉಕ್ಕಿಸಿ, ಆರಿಸಿ, ಅದಕ್ಕೆ ಕೊಂಚ ಕಾದಾರಿದ ನೀರು ಬೆರೆಸಿ, ಒಂದುಬಟ್ಟಲಿನಿಂದ ಇನ್ನೊಂದಕ್ಕೆ ಸುರಿದು ನೊರೆ ಮಾಡಿ, ಹದಮಾಡಿ, ಕಾಲು ಚಾಚಿ ಕೂತಳು. ಕೈಕಾಲು ಬಡಿಯುತ್ತ ಆರೋಗ್ಯವಾಗಿದ್ದ ಮಗುವನ್ನು ಕಾಲಿನ ಮೇಲೆ ಮಲಗಿಸಿಕೊಂಡು ಅದರ ಕಣ್ಣು ಕಿವಿ ಮೂಗು ತಲೆಗೂದಲು ಹುಬ್ಬುಗಳನ್ನು ಮೆಚ್ಚಿಕೊಳ್ಳುತ್ತ ನೋಡಿದಳು. ತನ್ನ ದೃಷ್ಟಿಯಾಗದಿರಲೆಂದು ಮನಸ್ಸಿನಲ್ಲೇ ಮಗುವಿಗೆ ದೃಷ್ಟಿ ಸುಳಿಯುವ ಮಾತುಗಳನ್ನು ಹೇಳಿಕೊಂಡಳು.
‘ಒಳಲೆ ತಾ, ಹಾಲನ್ನೂ ತಾ’ ಎಂದು ಗೌರಿಗೆ ಅಪ್ಪಣೆ ಮಾಡಿದಳು. ಬಾಯಿ ಕಳಿಸಿ ಒಳಲೆಯಿಂದ ಹಾಲು ಸುರಿದರೆ ಕೂಸು ಉಗುಳಿಬುಡುವುದೆ? ‘ಹೊಟ್ಟೆ ಸ್ವಲ್ಪ ಕಾಯಲಿ, ಒಳಲೇಲಿ ಯಾಕೆ ಕುಡಿಯಲ್ಲ ನೋಡ್ತೀನಿ’ ಎಂದು ಚಂದ್ರವದನನನ್ನು ಗೌರಿಯ ತೊಡೆಮೇಲೆ ಮಲಗಿಸಿ ಒಳಗೆ ಹೋದಳು.
ತಾನಿನ್ನೂ ಸ್ನಾನ ಮಾಡಿಲ್ಲವೆಂಬುದನ್ನು ಮರೆತು ದೇವರಿಗೆ ಇನ್ನೊಂದು ದೀಪ ಹಚ್ಚಿದಳು. ‘ಬಂಗಾರದ ಬಳೆ ತೊಡಿಸುತ್ತೇನೆ ತಾಯಿ, ಈ ಮಗುವನ್ನು ರಕ್ಷಿಸು’ ಎಂದು ಮೂಕಾಂಬಿಕೆಗೆ ಹರಕೆ ಹೇಳಿಕೊಂಡಳು. ಲಕೋಟೆಯಲ್ಲಿದ್ದ ಹಣವನ್ನುದೇವರ ಎದುರಿಟ್ಟಳು. ಕೇಶವನನ್ನು ಕರೆದು ಹೇಳಿದಳು:
‘ಮಗೂನ್ನ ಸಾಕೋಕೆ ದುಡ್ಡು ತಗಳ್ಳೋಕೆ ನಾವೇನು ಪರದೇಸಿಗಳ? ಈ ಲಕೋಟೆಯಲ್ಲಿರೋ ಹಣದಿಂದ ಬಂಗಾರದ ಬಳೆ ಮಾಡಿಸಿ ಮೂಕಾಂಬಿಕೆಗೆ ಕಳಿಸು. ತಾಯಿ ಪಾಪಾನೂ ಪರಿಹಾರವಾಗತ್ತೆ; ಮಗೂಗೂ ಒಳ್ಳೇದಾಗತ್ತೆ’.
ದೇವರ ಮನೆಯಿಂದ ಹೊರಬಂದು ಮಗುವನ್ನು ತಾನೇ ಎತ್ತಿಕೊಂಡಳು. ಬಚ್ಚುಬಾಯಲ್ಲಿ ಮಗು ನಕ್ಕಂತೆ ತೋರಿತು. ಒಳಲೆಯಿಂದ ಚೂರು ಹಾಲನ್ನೂ ಕುಡಿಯಿತು.
ಥಟ್ಟನೇ ಸುಮ್ಮನಾಗಿಬಿಟ್ಟಂತೆ ಕಂಡ ಮಗು ಉಚ್ಚೆ ಹೊಯ್ದಿರಬೇಕು. ಅಕ್ಕುಗೆ ಹಿತವಾಗಿ ತನ್ನ ತೊಡೆ ಬಿಸಿಬಿಸಿಯಾದಂತೆನಿಸಿತು. ಇನ್ನು ತನ್ನ ಮಡಿ ಮೈಲಿಗೆಯೆಲ್ಲ ಅಟ್ಟಹತ್ತಿದಂತೆ ಎಂದುಕೊಂಡು ತನ್ನಷ್ಟಕ್ಕೆ ನಕ್ಕಳು. ಗೌರಿಗೂ ಇದು ಅರ್ಥವಾಗಿ ಅವಳೂ ನಕ್ಕಳು. ಮಗುವನ್ನು ಒರೆಸಲು ಒಂದು ಒಣಗಿದ ಬೈರಾಸವನ್ನು ತಂದಳು.

ಈ ಮಗು ಎಲ್ಲಿಯದು, ಹೇಗೆ ಇಲ್ಲಿಗೆ ಬಂತು, ಯಾವ ಜಾತಿಯ ಮಗು – ಯಾವುದೂ ಅಕ್ಕುವನ್ನು ಭಾದಿಸಿರಲಿಲ್ಲ.ಒಂದೇ ಒಂದು ಸಲ ಕೃಷ್ಣಶಾಸ್ತ್ರಿಗಳು ಹೇಳಿದ್ದನ್ನು ನೆನೆದಳು. ಗೌರಿಗೆ ಮುದುವೆಯಾಗಿ ಮಗುವಾಗುತ್ತೆ ಎಂದು ಅವರು ಹೇಳಿದ್ದು ಎಂದು ನಾನು ತಿಳಿದುಕೊಂಡಿದ್ದೆ – ಎಂದಷ್ಟೇ ತನಗೇ ಅಂದುಕೊಳ್ಳುವಂತೆ ಅಂದು, ಅವಳು ಸುಮ್ಮನಾಗಿದ್ದಳು.
ಬಚ್ಚಲೊಲೆಯ ಮುಂದೆ ಪ್ರತ್ಯಕ್ಷವಾದದ್ದು ತನ್ನಲ್ಲಿ ಹುಟ್ಟಿಸಿದ ಬೆರಗನ್ನು ಮತ್ತೆ ಮತ್ತೆ ಕೇಶವನ ಬಾಯಿಂದ ಕೇಳೀ ಸುಖಿಸುವಳು. ಕರ್ಣನನ್ನು ಸೂತ ನದಿ ದಂಡೆಯಮೇಲೆ ಕಂಡ  ಪ್ರಸಂಗವನ್ನು ಹಾವಭಾವಯುಕ್ತವಾಗಿ ಕೇಶವ ಪಠಿಸುವನು:
‘ಅಕ್ಕು ಕೇಳು, ಕುಂತಿ ಅವಳ ಮಗುತನದಲ್ಲಿ ಬೊಂಬೆಯಾಟಕೆ ಮಗುವನೇ ತಹೆನೆಂದು, ಲೋಹಿತಾಂಬರವನ್ನು ಉಟ್ಟು, ಮುನಿ ಕೊಟ್ಟ ಮಂತ್ರವನ್ನು ರಾಗರಸದಲ್ಲಿ ನಾಲಗೆಗೇ ತಂದಳು ಎನ್ನುತ್ತಾನೆ ಕುಮಾರವ್ಯಾಸ. ಅಷ್ಟು ಅವಸರ ಈ ಪೋರಿಗೆ. ಆಗ ಸೂರ್ಯದೇವ ಬಂದೇ ಬಿಟ್ಟಾ… ಪೋರಿಗೆ ಕಿರಣ ಲಹರಿಯ ಹೊಯ್ಲಿನಲ್ಲಿ ದಿಕ್ಕು ತೋರದಾಗಿ ಬಿಟ್ಟಿತು. ಭಯದಲ್ಲಿ ಸೂರ್ಯದೇವನಿಗೆ ಬಿಜಯಂಗೈಯಿರಿ ಎಂದು ಬೇಡಿಕೊಂಡಳು. ಮುನಿಮಂತ್ರದ ಶಕ್ತಿಯೊಂದುಕಡೆ, ದೈವಲೀಲೆಯ ಸಂಕಲ್ಪವೊಂದು ಕಡೆ ಸೂರ್ಯನಿಗೂ ಅದನ್ನು ಧಿಕ್ಕರಿಸುವುದು ಸಾಧ್ಯವೆ? ಕನ್ನಿಕೆಯನ್ನು ಅವನು ಮುಟ್ಟಿಯೇ ಬಿಟ್ಟಾ… ಅವನ ತೂಕದ ಮಗುವೊಂದನ್ನು ಪೋರಿಗೆ ಕೊಟ್ಟೇಬಿಟ್ಟಾ…. ಅವಳ ಮುನ್ನಿನ ಕನ್ನೆತನವನ್ನು ಕೆಡದಂತೆ ಅವಳಿಗೆ ಅನುಗ್ರಹಿಸಿ ಬಿಟ್ಟಾ. ಮತ್ತೆ ಆಕಾಶದ ನಮ್ಮ ಈ ಸೂರ್ಯನೇ ಆಗಿಬಿಟ್ಟ. ಆಮೇಲೆ ಕುತೂಹಲಕ್ಕಾಗಿ ಕಂದನನ್ನ ಹುಟ್ಟಿಸಿಕೊಂಡುಬಿಟ್ಟ ಕನ್ನಿಕೆಯನ್ನ ಹೇಗೆ ವರ್ಣಿಸುತ್ತಾನೆ ಈ ನಮ್ಮಕವಿ, ಕೇಳು. ವೇದವ್ಯಾಸರು ಇದನ್ನ ಹೇಗೆ ವರ್ಣಿಸ್ತಾರೆ ನೋಡಬೇಕೇ ಅಕ್ಕು. ಅವರೂ ಕರ್ಣನ ಹಾಗೆ ಸದ್ಯೋಜಾತರೇ ಅಲ್ಲವ? ಮಹಾಭಾರತದ ಕವಿಯೂ ಅವರೇ, ಮುಖ್ಯ ಪಾತ್ರಗಳಲ್ಲಿ ಒಬ್ಬರಾದವರೂ ಅವರೇ. ಅವರ ತಾಯಿಯೋ ಬೆಸ್ತರವಳು, ಕರ್ಣನ ತಾಯಿಯೋ ಕ್ಷತ್ರಿಯಳು. ಅಲ್ಲವೆ? ಅದಕ್ಕೇನೇ, ಕುಲದ ಸಿರಿಗೆ ಕಳಂಕವಾಗಿ ಕಂಡೀತಲ್ಲ ಎಂಬ ಆಳುಕಿನಲ್ಲಿ, ಜನದಪವಾದದ ಭೀತಿಯಲ್ಲಿ , ಆದರೆ ಸೂರ್ಯತೇಜದ ಮಗುವಿನ ದರ್ಶನದ ಬೆರಗಿನಲ್ಲಿ ಇದ್ದ ಕನ್ನಿಕೆ ಗಂಗಾಜಲದೊಳಗೆ ಮಗುವನ್ನು ಹಾಕಿಬಿಟ್ಟಳಂತೆ. ಸದ್ಯೋಜಾತರಾದ ವೇದವ್ಯಾಸರೋ ಕಮಂಡಲ ಹಿಡಿದೇ ಹುಟ್ಟಿ, ಬೇಕಾದಾಗ ಕರಿ ನನ್ನ ಅಂತ ತಾಯಿಗೆ ಹೇಳಿ, ನಡದೇ ಬಿಟ್ಟವರು. ಕುಮಾರವ್ಯಾಸ ಹೇಳೋದು ಹೀಗೆ: ತಾಯಿಯೇ ಬಲ್ಲಂದದಲಿ ಈ ಮಗುವನ್ನು ಕಾಪಾಡು, ಅಥವಾ ಕೊಲ್ಲು ಎಂದು ಗಂಗೆಯ ಮಡುವಿನಲ್ಲಿ ಕಮಲದಳಾಯತಾಕ್ಷಿ ಕುಮಾರನನ್ನ ಹಾಕಿ ನಡೆದುಬಿಟ್ಟಳೂ, ಅಂತ. ಆಯಿತಾ, ಆಮೇಲೆ ಕೇಳು. ನಮ್ಮ ಕುಮಾರವ್ಯಾಸ ಮಗುವನ್ನು ವರ್ಣಿಸುವ ಸ್ವಾರಸ್ಯವನ್ನ. ಮರಳರಾಶಿಯ ಮೇಲೆ ಕಾಲಲ್ಲಿ ಮರಳನ್ನ ಒದೀತ, ಕೈಗಳನ್ನ ಕೊಡಹುತ, ಭೋಯೆಂದು ಒದರುತ ರವಿಯನೀಕ್ಷಿಸುತ ಇದ್ದನಂತೆ ಈ ಶಿಶುಗಳ ಅರಸ. ಆಕಾಶದಲ್ಲಿ ಹುಟ್ಟಿಸಿದ ನಾಥ; ಕೆಳಗೆ ನದಿಯ ದಂಡೆಯ ಮರಳಿನ ಮೇಲೆ ಈ ಅನಾಥ. ಇದನು ಕಂಡನು, ಅಂದರೆ ಅನಾಥ ಶಿಶುವನ್ನು ಕಂಡನು, ಮುದದ ಮದದಲಿ ಸೂತನೊಬ್ಬನು, ಎನ್ನುತ್ತಾನೆ, ಈ ನಮ್ಮನಾರಣಪ್ಪ, ಗದುಗಿನ ವೀರನಾರಾಯಣನ ಕಿಂಕರ. ಅಲ್ಲಾ – ಅವನು ಹೇಳೋದು, ಇದನು ಕಂಡನು ಸೂತನೊಬ್ಬನು/ಮುದದ ಮದದಲಿ ತನ್ನ ಮರೆದುಬ್ಬಿದನು. ಹೇಗೆ? ಇದೆತ್ತಣ ನಿಧಿಯೊ ಸಿವ ಶಿವ ಎಂದು, ತನ್ನನ್ನು ಮರೆದು, ಉಬ್ಬಿ, ನಿಧಿಯೆಂದು ಸೂತ ಕಂಡದ್ದಂತೆ. ಕಂಡದ್ದು ಏನು? ತರಣಿ ಬಿಂಬದ ಮರಿಯೊ! ಕೌಸ್ತುಭ ವರಮಣಿಯ ಖಂಡದ ಕಣಿಯೊ! ಮರ್ತ್ಯರಿಗೆ ಮಗು ಇವನಲ್ಲ. ಇವನನ್ನು ಇರಿಸಿ ಹೋದ ತಾಯಿ ಯಾರೋ! ಹರ ಹರ ಮಹದೇವಾ ಅವಳು ನಿರ್ಮೋಹಿಯೇ ಇರಬೇಕು ಅಂತ ಸೂತ ಅಂದುಕೊಂಡ ಅಂತ ಕುಮಾರವ್ಯಾಸ ಹೇಳೋದು’.
ಕೊನೆಯ ಮಾತು ಅಕ್ಕುಗೆ ಒಪ್ಪಿಗೆಯಾಗುವುದಿಲ್ಲ. ‘ಕವಿಗಲ್ಲ, ಸೂತನಿಗೆ ಹಾಗೆ ಅನ್ನಿಸಿದ್ದೇ ಅಕ್ಕು’ ಎಂದು ಕೇಶವ ಮತ್ತೆ ವಿವರಿಸುವನು.
ಅಕ್ಕು ಚಾಚಿದ ತನ್ನ ಕಾಲಿನ ಮೇಲೆ ಮಲಗಿದ ಮಗುವನ್ನು ಸವರಿ ನೆಟ್ಟಿಗೆ ಮುರಿಯುತ್ತಾಳೆ.
* * *
ಅವರದೊಂದು ಒಂಟಿ ಬ್ರಾಹ್ಮಣ ಮನೆಯಾದ್ದರಿಂದ ಈ ಕೂಸಿನ ಬಗ್ಗೆ ಯಾರೂ ತಲೆಹಾಕಿ ಮಾತಾಡಲು ಬಂದಿರಲಿಲ್ಲ. ಪಕ್ಕದ ಊರಿನ ಸಾಹುಕಾರರಂತೂ ಶುಶ್ರೂಷೆಗೆಂದು ಬೆಂಗಳೂರು ಸೇರಿದ್ದರಿಂದ, ಈಚೆಗೆ ಅವರಿಗೆ ಕಣ್ಣು ಸಹ ಕಾಣದ್ದರಿಂದ ಅವರ ಕಡೆಯಿಂದ ಯಾವ ಪ್ರಶ್ನೆಯೂ ಏಳುವಂತಿರಲಿಲ್ಲ.
ಅಲ್ಲದೆ ಈಗ ವೈವಾಟೆಲ್ಲವೂ ವಿಧವೆಯಾಗಿ ಮನೆಸೇರಿದ ಸಾಹುಕಾರರ ಮಗಳದು, ಕೇಶವ ಅವಳ ಕಣ್ಣಿಗೆ ಬೀಳುವುದೇ ಅಪರೂಪ. ಎಲ್ಲೋ ಇರುತ್ತಾಳೆ. ಬೆಂಗಳೂರಲ್ಲೋ ಶಿವಮೊಗ್ಗದಲ್ಲೋ ಹೋಗಿ ಏನೇನೋ ಓದಿಬಂದಿದ್ದಾಳೆ. ಅವಳು ಎಲ್ಲ ಹುಡುಗಿಯರಂತೆ ಸೀರೆಯುಟ್ಟು ಕುಂಕುಮವಿಡುತ್ತಾಳೆ; ಎಲ್ಲ ಒಡವೆ ಹಾಕಿಕೊಳ್ಳುತ್ತಾಳೆ. ಇದು ಅವಳ ತಂದೆಯ ಇಚ್ಛೆಮೇಲೆ – ಎಂದೆಲ್ಲ ಮಾತು ಕೇಶವ ಕೇಳಿಸಿಕೊಂಡಿದ್ದಾನೆ.
ಅವಳ ವೈವಾಟು ಶುರುವಾದ ಮೇಲೆ ಕೇಶವನ ಸಂಬಳ ಇದ್ದಕ್ಕಿಂದ್ದಂತೆ ಎರಡರಷ್ಟಾಗಿದೆ, ಅವನು ಬಯಸದೆ. ಇದು ಅವನಿಗೆ ಆಶ್ಚರ್ಯ. ಮನೆಗೆ ಈ ಸಾರಿ ಹೆಂಚು ಹೊದೆಸುವುದು ಸುಲಭವಾಯಿತು ಎಂದಷ್ಟೇ ಅವನಿಗೆ ಹೆಚ್ಚಾದ ವರಮಾನದಿಂದ ಸಿಕ್ಕ ಸಂತೋಷ. ಮಗುವಿಗಾಗಿ ಇನ್ನೊಂದು ಕರೆಯುವ ಹಸುವನ್ನು ಕೊಳ್ಳಬಹುದೆಂದು ಅಕ್ಕುಗೆ ಸಂತೋಷ.
ಸಾಹುಕಾರರ ಕೊಟ್ಟಿಗೆಯಲ್ಲಿ ಹೆಚ್ಚಾದ ಹಸುಗಳನ್ನು ಪೇಟೆಯವರಿಗೆ ಮಾರುವುದುಂಟು. ವ್ಯವಸಾಯದಲ್ಲಿ ಈ ಪ್ರಾಂತ್ಯದಲ್ಲೆಲ್ಲ ತುಂಬ ಆಧುನಿಕರಾದ ಸಾಹುಕಾರರು ಹುಬ್ಬಳ್ಳಿಯಿಂದ ಹೊಸರಾಸುಗಳನ್ನು ತಂದು ಕೊಟ್ಟಿಗೆಯನ್ನು ಬೆಳೆಸಿದ್ದಾರೆ. ಶಿವಮೊಗ್ಗಕ್ಕೂ ತೀರ್ಥಹಳ್ಳೀಗೂ ಅವರು ಬಸ್ಸಿನಲ್ಲಿ ಹಾಲು ಕಳಿಸುತ್ತಾರೆ. ಅವರನ್ನು ಕೇಳಿಕೊಂಡರಾಯಿತು. ಎಂದು ಅಕ್ಕು ಯಾರಿಗೂ ಹೇಳಿದ್ದು ಸಾಹುಕಾರರ ಮಗಳ ಕಿವಿಗೆ ಬಿದ್ದು ಅವಳೇ ಒಂದು ಒಳ್ಳೆಯ ಜಾತಿಯ ಹಸುವನ್ನು ಅಕ್ಕು ಕೊಟ್ಟಿಗೆಗೆ ಕಳಿಸಿ, ಆಳಿನ ಹತ್ತಿರ ಸದ್ಯ ದುಡ್ಡುಕೊಡುವುದು ಬೇಡ, ತಂದೆಯವರು ಬಂದ ಮೇಳೆ ಕೊಟ್ಟರಾಯಿತು ಎಂದು ಹೇಳಿ ಕಳಿಸಿದ್ದಳು.
ಅಕ್ಕು ಅವಳನ್ನು ಮನಸ್ಸಿನಲ್ಲೇ ಹರಸಿದಳು. ಅಪ್ಪನ ಮುದ್ದಿನ ಮಗಳು ಈ ವಿಮಲ. ಮಂಗಳೂರಿನಲ್ಲಿ ಈ ವಿಮಲಳಿಗೆ ಸಂಬಂಧವಾದ್ದು. ಅಲ್ಲಿಯ ಒಬ್ಬ ದೊಡ್ಡ ಸಾಹುಕಾರರ ಮಗನಿಗೆ, ಅವನು ಒಬ್ಬನೇ ಮಗ, ಆಸ್ತಿಗೆಲ್ಲ ಹಕ್ಕುದಾರ – ಅನ್ನೋ ಆಸೇಲಿ ಕೊಟ್ಟು ಮದುವೆಮಾಡಿದ್ದು. ವಿಮಲಳಿಗೆ ಆಗಿನ್ನೂ ಹದಿನೇಳು ತುಂಬಿರಲಿಲ್ಲ. ಮದುವೆಯಾಗಿ ಒಂದು ವರ್ಷದಲ್ಲೇ ಹುಡುಗ, ಅದೇನೋ ಜ್ವರವಂತಲ್ಲ, ಏರತ್ತಂತೆ ಇಳಿದಹಾಗೆ ಆಗತ್ತಂತೆ, ಆದರೆ ಬಿಡೋದೇ ಇಲ್ವಂತಲ್ಲ, ಆ ಜ್ವರ ಆಗಿ, ಆ ಹುಡುಗ, ಪ್ರಸ್ತಕ್ಕಿಂತ ಮುಂಚೇನೇ ಸತ್ತ. ಮಗಳು ಅಪ್ಪನ ಮನೆ ಸೇರಿದಳು.
ಚಿಕ್ಕ ಹುಡುಗಿ, ಮನೆಯಲ್ಲಿ ಕೂತೇನು ಮಾಡವುದು ಎಂದು ಅಪ್ಪ ಮಗಳನ್ನು ಓದಿಸಿದರು. ಗಂಡ ಸತ್ತಿದ್ದರಿಂದ ಏಣೂ ಕಡಿಮೆಯಾಗಿಲ್ಲ ಎನ್ನುವಂತೆ ನೋಡಿಕೊಂಡರು.
ಅವಳ ಅಣ್ಣ, ಘನಶ್ಯಾಮ ಕಾಶಿಯಲ್ಲಿ ತಂದೆಯಂತೆಯೇ ಓದಿ, ಬಂಗಾರದ ಪದಕ ಪಡೆದು ಈಗ ಯಾವುದೋ ಫರಂಗಿಜನರ ದೇಶದಲ್ಲಿ ಓದುತ್ತಿದ್ದಾನಂತೆ. ತನ್ನ ತಂಗಿ ಇನ್ನೊಂದು ಮದುವೆಯಾಗಲೆಂದು ಅವನ ಹಠವಂತೆ. ಅವನು ಎಲ್ಲ ಅಪ್ಪನಂತೆಯೇ, ಇನ್ನೂ ಒಂದು ಹೆಜ್ಜೆ ಮುಂದೆ ಎನ್ನಲೂ ಬಹುದು; ಫರಂಗಿಗಳ ದೇಶದಲ್ಲಿ ಓದುತ್ತಿರೋದು ಅಲ್ಲವ?
ಇಂಥ ವಿವರಗಳೆಲ್ಲ ಹೆಚ್ಚಾಗಿ ತಿಳಿದಿರುವುದು ಅಕ್ಕುಗೆ ಮಾತ್ರ; ಮನೆಯ ಹಿತ್ತಲಲ್ಲಿ ಅವಳು ಮಾಡುವ ಸಂಗ್ರಹ ಅದು. ಆಳು ಹೆಣ್ಣುಮಕ್ಕಳ ಮುಖೇನ. ತನ್ನ ಕಿವಿಗೆ ಬಿದ್ದ ಸುದ್ದಿಗಳನ್ನು ಅಕ್ಕು ಎರಡು ಮೂರು ಹೆಂಗಸರಿಂದ ಪಡೆದು ತಿದ್ದಿ ಪರಿಷ್ಕರಿಸಿಕೊಂಡಿರುತ್ತಾಳೆ. ಅವಳಾಗಿ ಎಂದೂ ಸಾಹುಕಾರರ ಮನೆಗೆ ಹೋದದ್ದಿಲ್ಲ. ವಿಮಲಳನ್ನು ಒಮ್ಮೆ ಮಾತ್ರ ನೋಡಿದ್ದಿದೆ.
ಅತ್ಯಂತ ಅಪರೂಪದ ಭೇಟಿಯಿದು. ಆಳು ಮಕ್ಕಳು ಈಗಲೂ ಆ ಬಗ್ಗೆ ಮಾತಾಡುತ್ತಾರೆ. ಕೇಶವ ಒಮ್ಮೆ ಕನ್ನಡಾ ಜಿಲ್ಲೆಯ ಪ್ರಸಿದ್ಧ ಅರ್ಥಗಾರರಾದ ನಾರಾಯಣ ತಂತ್ರಿಗಳು ತೀರ್ಥಹಳ್ಳಿಗೆ ಯಾವುದೋ ಮದುವೆ ನಿಮಿತ್ತವಾಗಿ ಬರುವರೆಂಬ ಸುದ್ದಿಯನ್ನು ಪುಟ್ಟೇಗೌಡನಿಂದ ತಿಳಿದು, ಅವನೇ ಖುದ್ದಾಗಿ ಪುಟ್ಟೇಗೌಡನ ಜೊತೆಯೇ ಹೋಗಿ ಅವರನ್ನು ಮನೆಗೆ ಬರಮಾಡಿಕೊಂಡು, ನಳೋಪಖ್ಯಾನದ ಪ್ರಸಂಗವನ್ನು ಇಟ್ಟುಕೊಂಡದ್ದನ್ನು ತಿಳಿದೇ ಸಾಹುಕಾರರು ಸೀದ ಬಂದುಬಿಟ್ಟಿದರು – ಹೇಳದೆ, ಕೇಳದೆ, ಅವರ ಜೀಪಲ್ಲಿ. ಕುಚೇಲನ ಮನೆಗೇ ಕೃಷ್ಣ ಬಂದಂತೆ. ಅವರನ್ನು ಮನೆಗೆ ಕರೆಯಲು ಕೇಶವನಿಗೆ ಮುಜುಗರವಾಗಿತ್ತು. ಆದರೂ ದಣಿ ಬಂದು, ಪಾದರಕ್ಷೆಯನ್ನು ಹೊರಗೆ ಬಿಟ್ಟು, ಅವರ ಬೆಳ್ಳಿಯ ಕಟ್ಟಿನ ನಾಗರಬೆತ್ತವನ್ನು ಮೂಲೆಯಲ್ಲಿಟ್ಟು ಎಲ್ಲರಂತೆ ಚಾವಡಿಯಲ್ಲಿ ಕೂತೇಬಿಟ್ಟರು. ಆಗ ರೇಷ್ಮೆ ಸೀರೆಯುಟ್ಟು ಕುಂಕುಮ ಹಚ್ಚಿಕೊಂಡ ಮಗಳನ್ನೂ ಜೊತೆಯಲ್ಲಿ ಕರೆದುಕೊಂಡು ಬಂದಿದ್ದಳು. ಅವಳೂ ಹೆಂಗಸರ ಜೊತೆ ಕೂರದೆ ಅಪ್ಪನ ಪಕ್ಕವೇ ಕೂತಳು. ಅಕ್ಕು ಗಲಿಬಿಲಿಗೊಂಡು ಅಪ್ಪ ಮಗಳನ್ನು ಊಟ ಮನೆಗೆ ಕರೆದು ಮಣೆಹಾಕಿ ಕೂರಿಸಿ, ಗೌರಿಯಿಂದ ಕಾಫಿ ಮಾಡಿಸಿ, ಅವಲಕ್ಕಿ ಉಪ್ಪಿಟ್ಟನ್ನು ತಾನೇ ಮಾಡಿ ಬಡಿಸಿ ಉಪಚರಿಸಿದ್ದಳು.
ವಿಮಲ ತುಂಬ ಲಕ್ಷಣೆಯಾದ ಹುಡುಗಿ ಎನ್ನಿಸಿತ್ತು. ಅವಳು ಮತ್ತೆ ಮದುವೆಯಾದರೆ ತಪ್ಪೇನೂ ಇಲ್ಲ, ಹಿತ್ತಲಿಗೆ ಬರುವ ಎಷ್ಟು ಹೆಂಗಸರು ಆಗಿಲ್ಲ ಎಂದು ಅಕ್ಕುಗೆ ಅನ್ನಿಸಿದರೂ ಯಾರೊಡನೆಯೂ, ತಮ್ಮಯ್ಯನೊಡನೆಯೂ ಇದನ್ನು ಹೇಳುವ ಧೈರ್ಯ ಅಕ್ಕು ಮಾಡಿರಲಿಲ್ಲ.
ಕೇಶವನಿಗೆ ಸಾಹುಕಾರರ ಜೊತೆ ವಿಶೇಷವಾದ ಸಂಬಂಧ. ಪೂಜೆಯ ಹೊತ್ತಿಗೆ ಹೋಗುವುದು; ಐನೂರು ವರ್ಷಗಳ ಮೂರ್ತಿಯೆಂದು ಪ್ರಸಿದ್ಧವಾದ ಭುವರಾಹನಿಗೆ ದೀರ್ಘವಾದ ಶಾಸ್ತ್ರಸಮ್ಮತವಾದ ಪೂಜೆಮಾಡುವುದು; ಮುಗಿಸಿ ಹಿಂದಕ್ಕೆ ಬರುವುದು. ಸಾಹುಕಾರರು ಇದ್ದರೆ ಅವರಿಗೆ ಪೂಜೆ ಮುಗಿಸಿ ತೀರ್ಥ ಕೊಡುವುದು.
ಈ ಭೂವರಾಹನಿಗೆ ನಿತ್ಯ ತಪ್ಪದಂತೆ ಎರಡು ತಪ್ಪಲೆ ಅನ್ನದ ವೈವೇದ್ಯ ಸಲ್ಲಬೇಕು. ಸ್ವಾತಂತ್ರ್ಯಯೋಧರೂ, ರಾಷ್ಟ್ರಗತ್ತಿನ ನಾಯಕರೂ ಆದ ಸಾಹುಕಾರರು ಈ ನೈವೇದ್ಯವನ್ನು ತಾವೇ ನಡೆಸುವ ಶಾಲೆಯಲ್ಲಿ ಬಡಮಕ್ಕಳಿಗೆ ಹಂಚುತ್ತಾರೆ. ಅಲ್ಲಿ ಕೆಲಸ ಮಾಡುವ ಉಪಾಧ್ಯಾಯರಿಗೆಲ್ಲ ಮನೆಗಳನ್ನೂ ಕಟ್ಟಿಸಿಕೊಟ್ಟಿದ್ದಾರೆ.
ಕೇಶವನಿಗೆ ಅನ್ನ ಬಟ್ಟೆ ಯಾವುದಕ್ಕೂ ಕೊರತೆಯಾಗದಂತೆ ಕೈ ತುಂಬ ಸಂಬಳಕೊಟ್ಟು, ಮನೆಗೆ ಬೇಕಾಗುವಷ್ಟು ಅಕ್ಕಿ ಬೇಳೆಯನ್ನೂ ಕಳಿಸುತ್ತಾರೆ. ವರ್ಷಕ್ಕೊಮ್ಮೆ ಮಳೆಗಾಲಕ್ಕಿಂತ ಮುಂಚೆ ಮನೆಗೆ ಬೇಕಾದಷ್ಟು ಸೌದೆಯನ್ನೂ ತಮ್ಮ ಗಾಡಿಯಲ್ಲೇ ಹೊಡೆಸಿ ಕಳಿಸುತ್ತಾರೆ.
ಪಡಸಾಲೆಯಲ್ಲಿ ಒಮ್ಮೊಮ್ಮೆ ಅವರು ಉಯ್ಯಾಲೆಯಲ್ಲಿ ಕೂತು ಏನನ್ನಾದರೂ ಓದುತ್ತ ಹಗುರಾಗಿ ತೂಗಿಕೊಳ್ಳುತ್ತಿರುವಾಗ ಕೇಶವ ಕಣ್ಣಿಗೆ ಬಿದ್ದಿದ್ದೇ ಆದರೆ, ‘ವ್ಯಾಸಂಗ ಚೆನ್ನಾಗಿ ನಡೆದಿದೆಯೋ’ ಎನ್ನುತ್ತಾರೆ. ಕೇಶವನಿಗೆ ತಾನೊಬ್ಬ ಆಸ್ಥಾನ ವಿದ್ವಾಂಸ, ಕೇವಲ ಪೂಜೆ ಭಟ್ಟನಲ್ಲ ಎನ್ನಿಸಬೇಕು – ಹಾಗೆ.
ಸಾಹುಕಾರರು ಅಜಾನು ಬಾಹು. ಉಡುವುದು ಮಾತ್ರ ಸದಾ ಖದ್ದರೇ. ಕಚ್ಚೆಹಾಕಿದ ಬಿಳಿ ಪಂಚೆ, ಬಿಳಿ ಜುಬ್ಬ, ಮೈ ಮೇಲೆ ಒಂದು ಶಾಲು. ಮನೆಯ ಒಳಗೂ ಹೊರಗೂ ಕಾಲಲ್ಲಿ ಸದಾ ಒಂದು ಬಟ್ಟೆಯ ಶೂ ತೊಟ್ಟಿರಬೇಕು ಅವರು.ಒಳಗೆ ಹಾಕಿಕೊಳ್ಳಲು ಒಂದು ಬಿಳಿಯ ಶೂ, ಹೊರಗಿಗೊಂದು ಕಪ್ಪು ಶೂ. ಹೊರಗೆ ಹೋಗುವಾಗ ತಲೆಯ ಮೇಲೊಂದು ಗರಿಗರಿಯಾಗಿ ಚೂಪಾಗಿ ಮಡಿಸಿದ ಚೆನ್ನಾಗಿ ಇಸ್ತ್ರಿಮಾಡಿದ ಬಿಳಿಟೋಪಿಯನ್ನು ಹಾಕಿಕೊಂಡಿರುತ್ತಾರೆ. ಕೈಯಲ್ಲಿ ಒಂದು ಬೆಳ್ಳಿ ಕಟ್ಟಿದ ನಾಗರ ಬೆತ್ತ ಹಿಡಿದಿರುತ್ತಾರೆ.
ಅವರ ಪಡಸಾಲೆಯಲ್ಲಿ ಹಳದಿಗೊಳ್ಳುತ್ತ ಹೋದ ದೊಡ್ಡ ಚಿತ್ರಗಳಿವೆ. ಕುಸುರಿ ಕೆತ್ತಿದ ಗಂಧದ ಚೌಕಟ್ಟುಗಳಲ್ಲಿ; ಅಥವಾ ಬೀಟೆಮರದ ಚೌಕಟ್ಟುಗಳಲ್ಲಿ. ಪೇಟಸುತ್ತಿ ಹಣೆಗೆ ತಿಲಕವಿಟ್ಟ ಲೋಕಮಾನ್ಯರು, ಬಿಳಿ ರುಮಾಲಿನಲ್ಲೂ ಉದ್ದ ಕೋಟಿನಲ್ಲೂ ಶೋಭಿಸುವ ಗೋಖಲೆಯವರು, ಸೈನ್ಯದ ಉಡುಪಿನ ಧೀರಮುಖದ ಸುಭಾಷರು, ಮೇಲು ಕೋಟಿಗೊಂದು ಗುಲಾಬಿ ಸಿಕ್ಕಿಸಿ ಗಾಂಧಿ ಟೋಪಿಯಲ್ಲಿ ರುವ ತರುಣ ನೆಹರು, ಕ್ಷಾತ್ರ ತೇಜದ ಸನ್ಯಾಸಿ ವಿವೇಕಾನಂದ, ಕುರುಚಲು ಗಡ್ಡದ ಪರಮಹಂಸ. ಇವೆಲ್ಲಕ್ಕಿಂತಲೂ ಮುಖ್ಯವಾಗಿ, ನಡುವೆ ಧ್ಯಾನಸ್ಥರಾದ ಗಾಂಧೀಜಿ ಕೂತಿರುವ, ಮೂಲೆಯೊಂದರಲ್ಲಿ ಮಂಜಯ್ಯನೂ ಮುಖತಗ್ಗಿಸಿ ಕೂತಿರುವ, ಒಂದು ಅಪರೂಪದ ಚಿತ್ರ.
ಇದಕ್ಕೊಂದು ಐತಿಹ್ಯವಿದೆ. ಸುಮಾರು ಮುವ್ವತ್ತರ ದಶಕದ ಪ್ರಾರಂಭದಲ್ಲಿ. ತೀರ್ಥಹಳ್ಳಿಗೆ ಗಾಂಧೀಜಿ ಬಂದಾಗ ತೆಗೆದದ್ದು. ಆ ಕಥೆಯನ್ನು ಬಲು ಸ್ವಾರಸ್ಯವಾಗಿ, ಕೇಶವನಿಗಂತೂ ಅವನು ಪಂಡಿತನೆಂದು ಬಲು ಅರ್ಥವತ್ತಾಗಿ, ಮಂಜಯ್ಯ ಹೇಳುವುದನ್ನು ಕೇಳಬೇಕು.
ದಿವ್ಯ : ಭಾಗ ಎರಡು (2)
೫
ಗುಡ್ಡದಮೇಲಿನ ಬಂಗಲೆಯಲ್ಲಿ – ಈಗದು ಆಸ್ಪತ್ರೆ, ಹಿಂದದು ಬಂಗಲೆ, ಇಂಗ್ಲಿಷಿನವರು ಬಂದರೂ ಅಲ್ಲೇ ಇಳಿದುಕೊಳ್ಳುತ್ತ ಇದ್ದದ್ದು ಆಗ – ಗಾಂಧೀಜಿಗೆ ಇಳಿಸುವ ವ್ಯವಸ್ಥೆ ಮಾಡಲಾಗಿತ್ತು. ಚಳಿಗಾಲದ ಒಂದು ಬೆಳಗ್ಗೆ. ಗಾಂಧೀಜಿ ಇಗೋ ಬಂದರೋ, ಕಾರಿನಿಂದ ಇಳಿದರೋ, ಕಾದುನಿಂತ ನಾವೆಲ್ಲರೂ ಒಂದು ತಿಂಗಳಿಂದ ಚರಕದಲ್ಲಿ ನಾವೇ ತೆಗೆದ ಖಾದಿ ನೂಲನ್ನು ಅವರಿಗೆ ಕೊಟ್ಟು, ಪಾದಮುಟ್ಟಿ ನಮಸ್ಕಾರ ಮಾಡಿದ್ದಾಯಿತೊ, ಆಗ ಮಹಾತ್ಮರು ನಮಗೇನು ಕೇಳಿದರು ಊಹಿಸಿ, ಶರ್ಮರೆ. ನಮ್ಮನ್ನು ನೋಡಿ ಬಚ್ಚುಬಾಯಿ ತೆಗೆದು ನಸುನಗುತ್ತ ಕೇಳಿಯೇಬಿಡುವುದೆ? ಎಲ್ಲಿ ಹರಿಜನರ ಕೇರಿಯಿರೋದು? ಅದೂ ನಮ್ಮಂಥ ಬ್ರಾಹ್ಮಣ ಮಹಾಶಯರನ್ನ? ಹೊಲೇರು ಇರೋದು ಎಲ್ಲಿ ಅಂತ? ಮಹಾತ್ಮರು ಕೇಳಿಯೇ ಬಿಟ್ಟರೋ? ಏನು ಮಾಡೋದು ಅಂತ ಗಾಂಧಿಜಿಯನ್ನು ಕರೆಸಿಕೊಂಡ ಕುಲಸ್ಥರಿಗೆಲ್ಲ ಫಚೀತಿಗಿಟ್ಟು ಕೊಂಡಿತು. ದೊಡ್ಡ ಸಮಸ್ಯೆಯಾಯಿತು. ಗಾಂಧಿ ಜೊತೆ ಅವರೂ ಹರಿಜನ ಕೇರಿಗೆ ಹೋಗಬೇಕಾಯಿತಲ್ಲ? ಆಮೇಲ ಪಂಚಗವ್ಯದ ಶುದ್ಧಿಯಾಗದೆ ಅವರು ಸ್ವಗೃಹ ಪ್ರವೇಶ ಮಾಡುವುದುಂಟೆ? ಶೌಚಾದಿಕರ್ಮಗಳಿಗೆ ಅವರು ಅರ್ಹರಾಗಿ ಉಳಿದಾರೆ? ಅವರ ಮಕ್ಕಳನ್ನು ಯಾರು ಮದುವೆಯಾದಾರು? ಪಿತೃಗಳು ಅವರ ಪಿಂಡೋದಕವನ್ನು ಸ್ವೀಕರಿಸಿಯಾರೇನು?
ಗಾಂಧಿಯವರು ವಿಷ್ಣುವಿನ ಅವತಾರವೆಂದು ತಿಲಿಯಲಾರದ ಈ ಮುರ್ಖರು ಹರಿಜನಕೇರಿಗೂ ಹೋದರು; ಗುಟ್ಟಾಗಿ ಪಂಚಗವ್ಯವನ್ನೂ ಮಾಡಿಸಿಕೊಂಡರು. ರೌರವ ನರಕದಿಂದ ಪಾರಾಗಲು!
ಈ ಮಂಜಯ್ಯ ಮಾತ್ರ ಜಪ್ಪೆನ್ನಲಿಲ್ಲ, ಸ್ವಂತ ಅಪ್ಪನ ಮಾತನ್ನೂ ಕೇಳಲಿಲ್ಲ. ಮಕ್ಕಳನ್ನು ಬೀದಿಯಲ್ಲಿ ಪಾಯಖಾನೆಗೆ ಕೂರಿಸುವ ಪೇಟೆಯ ಬ್ರಾಹ್ಮಣರ ಕೇರಿಗಿಂತ ಹರಿಜನರ ಕೇರಿಯೇ ಹೆಚ್ಚು ಶುಚಿಯಾಗಿರುವಾಗ ಅದೇನು ಗಬ್ಬು ಪಂಚಗವ್ಯದ ಶುದ್ದಿ ಎಂದು ಪೇಪರಿಗೆ ಹೇಳಿಕೆಯನ್ನೇ ಅವರು ಕೊಟ್ಟುಬಿಟ್ಟರು.
ಗಾಂಧೀಜಿ ಕಣ್ಣು ಮುಚ್ಚಿ ಕೂತಿರುವ ಈ ಚಿತ್ರದಲ್ಲಿ ಹುಡುಕಿದರೆ ಒಂದು ಮೂಲೆಯಲ್ಲಿ ಮಂಜಯ್ಯನನ್ನು ಕಾಣಬಹುದು. ಅವರಲ್ಲಿ ಒಬ್ಬರ ಮಗ, ಅದೇ ಹಣೆಯಲ್ಲಿ ವಿಭೂತಿ ಇಟ್ಟವರ ಮಗ, ಈಗ ಬಾಟಾ ಶೂ ಕಂಪೆನಿಯ ಮ್ಯಾನೇಜರು; ದೊಡ್ಡ ಗಿರಾಕಿಗಳ ಕಾಲಿಗೆ ಚರ್ಮದ ಪಾದರಕ್ಷೆಯನ್ನ ನಗು ನಗ್ತ ತೊಡಿಸುತ್ತಾನೆ. ಯಾಕೆ ತೊಡಿಸಬಾರದು? ಅವರ ಪಕ್ಕವೇ ಕೊಡೆ ಹಿಡಿದು ಕೂತ ಇನ್ನೊಬ್ಬರ ಮಗ ಬಾಂಬೆಯಲ್ಲಿ ಮಾಂಸದ ಹೋಟಎಲನ್ನು ತೆರೆದಿದ್ದಾನಂತೆ. ಉಡುಪಿಯಲ್ಲಿ ಪರ್ಯಾಯಕ್ಕೆ ಕೂತ ಸ್ವಾಮಿಗಳ ಪಾದಪೂಜೆಯನ್ನು ಮಾಡಿಸಿ ಪುಣ್ಯಕಟ್ಟಿಕೊಂಡಿದ್ದಾನೆ. ಕಾಲಾಯ ತಸ್ಮೈನಮಃ – ಮಂಜಯ್ಯ ತಪ್ಪುಹುಡುಕುವುದಿಲ್ಲ. ಆದರೆ ತಾನು ಆಸ್ತಿವಂತನಲ್ಲದೆ ಇದ್ದಿದ್ದರೆ ಜಾತಿಯಿಂದ ಹೊರಗೆ ಹಾಕಿಬಿಡುತ್ತಿದ್ದರು.
ಮಹಾತ್ಮರು ನಮ್ಮ ಕಾಲದ ಮನು ಇದ್ದಹಾಗೆ, ಸಂಪ್ರದಾಯ ನಾವು ಕಟ್ಟಿಕೊಂಡಂತೆ, ಹಿರಿಯರಾದ ತಮ್ಮಂಥವರು ಹಾಕಿಕೊಟ್ಟಂದೆ – ಎಂದು ಕೇಶವ ಈ ಕಥೆ ಕೇಳಿ ಹೇಳುತ್ತಾನೆ. ಮಂಜಯ್ಯನ ಗತ್ತು ಇಂಥ ಸಂದರ್ಭಗಳಲ್ಲಿ ಸೂಚಿಸುವ ಅಗತ್ಯವನ್ನೂ ಪೂರೈಸುವಂತೆ ವಿಶ್ವಾಮಿತ್ರರ ಕಥೆಯನ್ನು ಹೇಳುತ್ತಾನೆ. ಮಂಜಯ್ಯನದು ವಿಶ್ವಾಮಿತ್ರ ಗೋತ್ರವಲ್ಲವೆ?
೬
ಹೀಗೆ ಇಡೀ ಎಚ್ಚೆತ್ತ ಭಾರತದ ಎಲ್ಲ ಕುರುಹುಗಳನ್ನೂ ಪಡೆದ ಈ ಪಡಸಾಲೆ ಪಾಳೆಗಾರಿಕೆಯ ಜಬರದಸ್ತಿನ ಕಾಲವನ್ನೂ ನೆನಪಿಗೆ ತರುವಂತಿದ್ದುದರಿಂದ ಕೇಶವನಿಗೆ ಈ ಪಡಸಾಲೆಯಲ್ಲಿ ಭೀಮ ದುರ್ಯೋದನರ ಕಾಳಗದ ವಾಗ್ವಾದಗಳನ್ನು ಪ್ರಸಂಗದಲ್ಲಿ ನಡೆಸುವುದು ಬಹು ಪ್ರಿಯ. ಚಂಡೆಮದ್ದಳೆ ಹಿಡಿದು ಕೂತು ಆವೇಶದ ಮಾತುಗಳನ್ನು ಆಡಲು ಆಗೀಗ ಕೇಶವನಿಗೆ ಆಹ್ವಾನ ಬರುವುದುಂಟು. ಈ ಪಡಸಾಲೆಯ ಎಂಥ ಕಂಬಗಳಂಥಹ ಪೂರ್ವಕಾಲದ ಕಂಬಗಳು, ಅದೇನು ತೊಲೆಗಳೇ ಎನ್ನಿಸುವಂತಹ ತೊಲೆಗಳು, ಚಿತ್ರಾರ್ಪಿತವಾದ ಎಂಥ ಭಾರದ ಬಾಗಿಲು, ಅದೇನು ಹೊಸಿಲು – ಇಲ್ಲಿ ಕೂತು ಮದ್ದಲೆ ಬಾರಿಸಿದರೆ ಆಗುಂಬೆಯ ಸಣಕಲು ದೇಹದ ನಾಣಪ್ಪ ಭೀಮ ಪಾತ್ರಧಾರಿಯಾಗಿ ಭೀಮನೇ ಆಗಿಬಿಟ್ಟಿದ್ದ. ಅವನನ್ನು ದುರ್ಯೋಧನ ಪಾತ್ರದಲ್ಲಿ ತಾನು ಸೋಲಿಸಿದ್ದನ್ನು ನೋಡಿ ಸಾಹುಕಾರರು ತುಂಬ ಮೆಚ್ಚಿಕೊಂಡಿದ್ದರು. ಆದರೆ ನಾಣಪ್ಪ ಅತಿಥಿಯಾಗಿ ಬಂದವನಲ್ಲವೆ? ಭೀಮ ಗೆಲ್ಲಲೇಬೇಕಲ್ಲವೆ? ಎಂದು ತಾನು ಸೋಲೊಪ್ಪಿ ಕೊಂಡಿದ್ದೆ.
ಇಲ್ಲಿ ಸಾಹುಕಾರರು ತಮ್ಮ ಬೆಂಗಳೂರಿನ ರಾಜಕೀಯ ಬಳಗದ ಆಹ್ಲಾದಕ್ಕೆಂದು ಮಹಾತ್ಮರ ಬಗ್ಗೆಯೂ ಕೇಶವನಿಂದ ಹರಿಕಥೆ ಮಾಡಿಸಿದ್ದಾರೆ. ಅದರಲ್ಲಿ ತೀರ್ಥಹಳ್ಳಿಗೆ ಗಾಂಧಿ ಆಗಮಿಸಿದ ಪ್ರಸಂಗವನ್ನೂ ಬಳಸಿ ಸಾಹುಕಾರರನ್ನು ಕೇಶವ ಮೆಚ್ಚಿಸಿದ್ದಾನೆ.
ಕೇಶವ ಕೇಳಿದ್ದಿದೆ. ಮಂಜಯ್ಯನ ಅಪ್ಪ ನೋಡಲು ಅಂಥ ಆಳೇನೂ ಅಲ್ಲ. ಆದರೆ ಅವರ ದರ್ಪ ನಡೆಯಲು ಈ ಪಡಸಾಲೆಯಂಥ ಪಡಸಾಲೆಯ ಅಗತ್ಯ ಅವರಿಗಂತೂ ಇತ್ತು.
* * *
ಮಂಜಯ್ಯನವರು ಕಾಶಿ ವಿಶ್ವವಿದ್ಯಾಲಯದಲ್ಲಿ ಓದಿ, ಗಾಂಧಿಜಿಯವರ ಆಶ್ರಮದಲ್ಲಿದ್ದು, ಜೈಲಿಗೆ ಹೋಗಿ, ಚರಕದಿಂದ ನೂಲು ತೆಗೆಯಬಲ್ಲ ಸಮಾಧಾನದವರಾಗಿ ಜನರಿಗೆ ಕಂಡರೂ ಅವರ ವ್ಯಕ್ತಿತ್ವದ ಇನ್ನೊಂದು ಮಗ್ಗುಲನ್ನು ತಿಳಿದವರೂ ಇದ್ದರು. ತಮ್ಮ ಆಸ್ತಿಯ ವಹಿವಾಟಿನಲ್ಲಿ ಅವರ ಕುಶಲತೆ, ಅವರ ಬಿಗಿ, ಮತ್ತು ಅವರ ನಯದ ನಡೆ ನುಡಿ – ಎಲ್ಲರ ಮೆಚ್ಚಿಕೆಗೆ, ಮತ್ತು ಸ್ಪರ್ಧಿಗಳ ಅಸೂಯೆಗೆ ಕಾರಣವಾಗಿದ್ದವು. ತಮ್ಮ ಗಳಿಕೆಯನ್ನು ಶೇರುಗಳಲ್ಲೂ, ಕಾರ್ಖಾನೆಗಳಲ್ಲೂ, ಬ್ಯಾಂಕುಗಳಲ್ಲೂ, ಬೆಂಗಳೂರು ಮೈಸೂರುಗಳಲ್ಲಿ ಕಟ್ಟಿಸಿ ನ್ಯಾಯವಾದ ಬಾಡಿಗೆಗೆ ಯೋಗ್ಯರಿಗೆ ನೋಡಿ ಕೊಟ್ಟ ಮನೆಗಳಲ್ಲೂ ಅವರು ತೋರಿದ ಲೌಕಿಕ ವ್ಯವಹಾರದ ವಿವೇಕ ಅಸಾಮಾನ್ಯವಾದದ್ದು. ಶಿವಮೊಗ್ಗದಲ್ಲಿ ಒಂದು ಸಿನೆಮಾ ಮಂದಿರ, ಬೆಂಗಳೂರಿನಲ್ಲಿ ಇನ್ನೊಂದು ಸಿನೆಮಾ ಮಂದಿರ ಅವರಿಗೆ ಇವೆ ಎಂದ ಮೇಲೆ, ಮಂಗಳೂರಿನಲ್ಲಿ ಹೆಂಚಿನ ಕಾರ್ಖಾನೆಯಿದೆ ಎಂದ ಮೇಲೆ ಅವರ ಕಾಲಜ್ಞಾನದ ಬಗ್ಗೆ ಹೆಚ್ಚು ಹೇಳಬೇಕಿಲ್ಲ.
ವಿಧಾನಸೌಧದ ಹತ್ತಿರವಿರುವ ಹೊಸ ಹೋಟೆಲಿನಲ್ಲಿ ಇವರ ಪಾಲೂ ಇದೆ ಎಂಬ ಸುದ್ದಿ ಇದೆ. ಚಿಕ್ಕಮಗಳೂರಿನಲ್ಲಿ ಇವರು ಕೊಂಡ ಕಾಫಿ ತೋಟಕ್ಕೆ ಮಾತ್ರ ಇವರು ಕೊಡಬೇಕಾದ್ದಕ್ಕಿಂತ ಹೆಚ್ಚು ಕೊಟ್ಟು ಮೋಸಹೋದರು ಎನ್ನುವವರೂ ಇದ್ದಾರೆ. ಆದರೆ ಮಂಜಯ್ಯ ಮೋಸಹೋದರೆ ಊರಲ್ಲಿ ಅದೊಂದು ವಿಶೇಷವಾದ ಸುದ್ದಿ. ಅವರನ್ನು ಈ ಪ್ರಾಂತ್ಯದಲ್ಲೆಲ್ಲ ಗಟ್ಟಿಕುಳವೆಂದು ಅವರ ಅಭಿಮಾನಿಗಳು, ಅವರಿಂದ ಉಪಕೃತರು ಹೇಳಿದರೆ, ‘ಹೌದು, ಹೌದು, ಸ್ವಾತಂತ್ರ್ಯ ಬಂದಮೇಲೆ ಇನ್ನೂ ಗಟ್ಟಿಯಾದ ಕುಳ, ರಾಜ್ಯಸಭೆಯ ಸದಸ್ಯರಾದಮೇಲಂತೂ ಭಾರೀ ಗಟ್ಟಿ ಕುಳ. ಆದರೆ ಗಟ್ಟಿಕುಳವಾಗಲು ಎಷ್ಟು ಖರ್ಚಾಗಿರಬಹುದು ಹೇಳಿ’ ಎನ್ನುವ ಅವರಿಗೆ ಆಗದವರೂ ಇದ್ದಾರೆ.
ಒಂದು ಗಂಡನ್ನೂ ಒಂದು ಹೆಣ್ಣನ್ನೂ ಹೆತ್ತ ಇವರ ಹೆಂಡತಿ, ರುಕ್ಮಿಣಿಯಮ್ಮ ತುಂಬ ರೂಪವತಿಯಾಗಿದ್ದ ಮುತ್ತೈದೆ. ಸತ್ತಮೇಲೆ, ಇವರಿಗೆ ಅಷ್ಟೇನೂ ವಯಸ್ಸಲ್ಲ ಆಗ, ಎಲ್ಲರಂತೆ ಇವರು ಇನ್ನೊಂದು ಮದುವೆಯಾಗಬಹುದಿತ್ತು. ಆದರೆ ಆಗಲಿಲ್ಲ. ಎಂಬ ಅಭಿಮಾನಿಗಳ ಹೊಗಳಿಕೆಗೆ ಇವರು ಪಾತ್ರರು. ಆದರೆ ತಂದೆಗಿಂತ ಭಿನ್ನವಲ್ಲ ಎಂದು ಪಿಸುಮಾತಿನಲ್ಲಿ ಹೇಳುತ್ತಾರೆ. ಯಾರಿಗೂ ಅದರಿಂದ ತೊಂದರೆಯಾಗಿಲ್ಲ ಬಿಡಿ ಎಂದೊಂದು ಮಾತನ್ನು ತಮ್ಮ ಟೀಕೆಗೆ ಸೇರಿಸುತ್ತಾರೆ. ಮಂಗಳೂರಿನ ಹೆಂಗಸನ್ನ ಅವರ ಹೆಂಚಿನ ಕಾರ್ಖಾನೆಯ ಮ್ಯಾನೇಜರಾಗಿಯೇ ಅವರು ಮಾಡಿಬಿಟ್ಟಿದಾರೆ. ಇನ್ನೊಬ್ಬಳು, ಅವಳು ಬೆಂಗಳೂರಿನವಳು, ಇವರಿಗೆ ಮಾತ್ರವಲ್ಲದೆ ಇವರ ಆಪ್ತರಿಗೂ ಅಡಿಗೆ ಮಾಡಿ ಬಡಿಸುತ್ತಾಳಂತೆ. ನೋಡಲು ತುಂಬ ಚೆನ್ನಾಗಿದ್ದಾಳಂತೆ. ಅವಳ ಜೊತೆ ಇವರು ಸಿನೆಮಾಕ್ಕೂ ಹೋಗುವುದುಂಟಂತೆ.
ಮಂಜಯ್ಯನ ಇನ್ನೊಂದು ಚಟವೆಂದರೆ ಅವರ ಬಾಲದ ಹುಚ್ಚು; ರೇಸ್ ಕುದುರೆಗಳನ್ನೂ ಅವರು ಸಾಕಿದ್ದಾರೆಂಬ ವದಂತಿಯಿದೆ. ಬೆಂಗಳೂರಿನವಳು ಇವರ ರೇಸ್ ಸಖಿ, ಜೊತೆಯಲ್ಲಿ ಇಬ್ಬರನ್ನೂ ನೋಡಿದವರು ಇದ್ದಾರೆ. ಅವರೂ ರೇಸ್ ಹುಚ್ಚಿನ ಶಿವಮೊಗ್ಗದ ಮಂಡಿ ವರ್ತಕರ ಮಕ್ಕಳು.
ತೀರ್ಥಹಳ್ಳಿಯಲ್ಲಿ ಮಾತ್ರ ಮಂಜಯ್ಯನ ದಿನಚರಿಯೇ ಬೇರೆ. ಸಾಯಂಕಾಲ ಕ್ಲಬ್ಬಿಗೆ ಹೋಗಿ ಇಸ್ಪೀಟು ಆಡುವುದು ಬಿಟ್ಟರೆ ಅವರೊಬ್ಬ ಸಭ್ಯಗೃಹಸ್ಥರು ಮಾತ್ರ. ದೇವನಹಳ್ಳಿಯ ಸ್ವಗೃಹದಲ್ಲೋ ಚಾಚೂ ತಪ್ಪದೆ ಮನೆತನದ ಗೌರವಕ್ಕಾಗಿ ಎಲ್ಲ ಹಬ್ಬ ಹರಿದಿನಗಳನ್ನೂ ಆಚರಿಸುತ್ತಾರೆ. ಅವರು ಸಂಧ್ಯಾವಂದನೆಗೆ ಕೂತದ್ದನ್ನು ಮಾತ್ರ ನೋಡಿದವರಿಲ್ಲ. ಹಬ್ಬಗಳಲ್ಲಿ ಎಲ್ಲ ಜೊತೆ ಕೂತು ಉಣ್ಣುವುದಿಲ್ಲ ಎಂಬ ಆರೋಪ ಅವರ ಮೇಲಿದೆ. ಅಂಥ ಆರೋಪ ಮಾಡುವವರು ಕೇವಲ ವೈದಿಕರಾದ ಹಳೆಯಕಾಲದ ಬ್ರಾಹ್ಮಣರು. ಯಜಮಾನನೇ ಊಟಕ್ಕೆ ಮುಂಚೆ ಪಂಕ್ತಿಯ ಎದುರು ನಿಂತು ಅರ್ಘ್ಯಕೊಟ್ಟು ಉಪಚರಿಸುವುದನ್ನು ನಿರೀಕ್ಷಿಸುವ ಜನ ಅವರು. ಕೈತುಂಬ ದಕ್ಷಿಣೆ ಸಿಗುವುದರಿಂದ ಅವರು ಊಟಕ್ಕೆ ಕರೆದರೆ ಬರುವುದಿಲ್ಲವೆಂದೇನೂ ಹೇಳುವುದಿಲ್ಲ.
ಉಳಿದ ವಿಷಯಗಳಲ್ಲಿ ಮನುಷ್ಯ ಮಾತ್ರ ಧಾರಾಳಿ. ರಾಜನಿದ್ದಂತೆ ತಾನು ಎಂದುಕೊಂಡೇ ಅವರು ಎಲ್ಲರ ಜೊತೆ, ಮುಖ್ಯವಾಗಿ ಅವರ ಪರಿಚಾರಕ ಜೊತೆ, ವರ್ತಿಸುವುದು. ಅಡುಗೆ ಮಾಡುವವನು ಅವರ ಪಾಲಿಗೆ ಪಾಕಶಾಸ್ತ್ರಜ್ಞ. ಏನಾದರೂ ಹೊಸ ಭಕ್ಷ್ಯವನ್ನು ಅವನು ಮಾಡುತ್ತಾನೊ ಎಂದು ವಿಶೇಷ ದಿನಗಳಲ್ಲಿ ಅವನನ್ನು ಪ್ರಶ್ನಿಸುವರು. ತರಬೇತಿಗೆಂದು ಅವನನ್ನು ಮದ್ರಾಸಿನ ಒಂದು ಪ್ರಸಿದ್ದ ಹೋಟೆಲಲ್ಲಿ ಒಂದು ತಿಂಗಳು ಬಿಟ್ಟದ್ದೂ ಉಂಟು. ಭೂವರಾಹ ಪೂಜೆಗೆ ಬರುವ ಕೇಶವ ಅವರ ಪಾಲಿಗೆ ಶಾಸ್ತ್ರಾರ್ಥ ಮಾಡಬಲ್ಲಂತೆ ಸತತ ವ್ಯಾಸಂಗದಲ್ಲಿ ನಿರತನಾದ ಪಂಡಿತ. ಅವನು ಕೇಳಿದ ಪುಸ್ತಕ ತರಿಸಿಕೊಡುತ್ತಾರೆ. ಅವರ ಡ್ರೈವರ್ ಮಂತ್ರಿಗಳ ಕಾರುಚಾಲಕನಂತೆ ಯೂನಿಫಾರಂ ತೊಟ್ಟವನು. ಅವರ ಅಂಗಳದಲ್ಲಿ ಸ್ವಾತಂತ್ರ್ಯ ದಿನಾಚರಣೆಗಾಗಿ ಧ್ವಜ ಹಾರಿಸಲು ಗರುಡಗಂಬದಂತಹ ಎತ್ತರದ ಕಂಬ ನಿಲ್ಲಿಸಿದ್ದಾರೆ. ಅವರು ನಡೆಸುವ ಸ್ಕೂಲಿನ ಮಕ್ಕಳು ಬಂದು ಅವತ್ತು ಜನಗಣಮನ ಹಾಡಬೇಕು. ತಾನೇ ಧ್ವಜಹಾರಿಸಿ ಭಾಷಣ ಮಾಡಬೇಕು. ಮಕ್ಕಳಿಗೆ ಲಾಡು ಹಂಚಬೇಕು.
೭
ಅವರ ಆಧುನಿಕತೆಗೆ, ಅದರ ಜೊತೆ ಹಿತವಾಗಿ ಬೆರೆತಿರುವಂತೆ, ಮದನಮೋಹನ ಮಾಳವೀಯರ ಸನಾತನ ಧರ್ಮದ ನಿಷ್ಠೆಬೇಕು; ಅವರ ಗಾಂಧಿ ಪ್ರೇಮಕ್ಕೆ ನೆಹರೂವರ ಆಧುನಿಕತೆ ಬೇಕು. ಅವರ ಮನೆ ಪೂಜೆಗೆ ವೇದಾಧ್ಯಯನ ಮಾಡಿದ, ಆದರೆ ಗೊಡ್ಡಲ್ಲದ, ಪಂಡಿತ ಬೇಕು; ಕಾರು ನಡೆಸಲು ಇಂಗ್ಲಿಷ್ ಕಲಿತವಬೇಕು. ವಿಧವೆಯಾದ ಮಗಳು ಓದಬೇಕು; ಆದರೆ ಕೆಲಸಮಾಡಬಾರದು. ದೇವನಹಳ್ಳಿಯ ಜನ ಸ್ವತಂತ್ರವಗಿ ಯೋಚಿಸುವುದನ್ನು ಕಲಿಯಬೇಕು, ಮಕ್ಕಳನ್ನು ಶಾಲೆಗೆ ಕಳಿಸಬೇಕು; ಆದರೆ ತನಗೆ ಎದುರಾಡಬಾರದು.
ಅವರ ಖಾಸಗಿ ತೆವಲುಗಳಿಗೂ ಅವರ ಸಂಪ್ರದಾಯ ವಿರೋಧದ ತಾತ್ವಿಕತೆಗೂ ಹೀಗೆಯೇ ಅನುಕೂಲದ ಸಂಬಂಧವಿತ್ತು. ಬೇರೆಯವರ ನೈತಿಕ ಹುಳುಕುಗಳನ್ನು ಅವರು ಅತಿಮಾಡಿ ನೋಡದಿರುವ ಉದಾರ ಧೋರಣೆಯ ರಾಜಕೀಯ ನಿಲುವಿನಲ್ಲಿ ಆತ್ಮ ಸಮರ್ಥನೆಯ ಹುನ್ನಾರವಿತ್ತು.
ದಪ್ಪತೊಲೆಕಂಬಗಳ ಪಡಸಾಲೆಗೂ, ಅಲ್ಲಿ ಉಯ್ಯಾಲೆ ಮೇಲೆ ಅವರು ಸಾದಾಸೀದಾ ಖಾದಿ ತೊಟ್ಟು ಕೂತಿರುವುದಕ್ಕೂ – ಈ ಎರಡರಿಂದಲೂ ಅವರು ಗಳಿಸಿಕೊಳ್ಳುವ ಪ್ರತಿಷ್ಠೆಗೂ ಇರುವ ಸಂಬಂಧಗಳ ನಡುವೆ ಇಡೀ ಚರಿತ್ರೆ ಕೆಲಸಮಾಡಿತ್ತು. ಈ ಚರಿತ್ರೆಯಲ್ಲಿ ಅವರು ಶೇರುದಾರರು. ಆದರೆ ಮೊದಲಬಾರಿ ತನ್ನ ತಂದೆಯನ್ನು ಧಿಕ್ಕರಿಸಿ ಅವರು ಜೈಲಿಗೆ ಹೋದಾಗ ಈ ಲಾಭಗಳ ಮುನ್ಸೂಚನೆಯಿರಲಿಲ್ಲವೆಂದು ಹೇಳದಿದ್ದಲ್ಲಿ ಚರಿತ್ರೆಯ ಇನ್ನೊಂದು ಸತ್ಯಕ್ಕೆ ಅಪಚಾರಮಾಡಿದಂತಾಗುತ್ತದೆ. ಹಾಗೆಯೇ ಗಾಂಧೀಜಿ ಜೊತೆ ಅವರು ಹರಿಜನರ ಕೇರಿಗೆ ಹೋಗಿ, ಹೋಗಿದ್ದಕ್ಕಾಗಿ ಗುಟ್ಟಿನಲ್ಲಿ ಶುದ್ಧ ಮಾಡಿಸಿಕೊಳ್ಳಲದೆ ಊರನ್ನು ಎದುರಿಸಿ ನಿಂತಾಗಲೂ ಹೋಗಿ, ಅವರು ಮುಂದಿನ ಲಾಭ ಯೋಚಿಸಿದವರಲ್ಲ ಎನ್ನದೇ ವಿಧಿಯಿಲ್ಲ – ಅವರ ವೈರಿಗಳು ಕೂಡ.
ಅವರು ತಮ್ಮ ಮಕ್ಕಳನ್ನು ಬೆಳೆಸಿದ ಕ್ರಮಕೂಡ ಶ್ರೀಮಂತರಿಗೆ ಮಾತ್ರ ಸಾಧ್ಯವಾದ್ದು ಎನ್ನುವುದು ಸತ್ಯವಾದರೂ ಎಲ್ಲ ಶ್ರೀಮಂತರೂ ಮಂಜಯ್ಯನಂತೆ ಮಕ್ಕಳನ್ನು ಬೆಳೆಸಿಲ್ಲ.
ಅವರ ಮಗ, ಘನಶ್ಯಾಮ ಹೈಸ್ಕೂಲು ಮುಗಿಯುವತನಕ ಓದಿದ್ದು ನಿತ್ಯ ತಣ್ಣೀರಿನ ಸ್ನಾನವನ್ನೇ ಮಾಡಬೇಕಾದ ಮೈಸೂರಿನ ರಾಮಕೃಷ್ಣಾಶ್ರಮದಲ್ಲಿ. ಅನಂತರ ಮಗನನ್ನು ತಾನು ಓದಿದ ಕಾಶಿವಿಶ್ವವಿದ್ಯಾಲಯದಲ್ಲೇ ಓದಿಸಬೇಕು; ಅನಂತರ, ಅಪ್ಪನ ಹಠಕ್ಕೆ ತನಗೆ ಬೇಗ ಮದುವೆಯಾಗಿ ಬಿಟ್ಟಿದ್ದರಿಂದ ಸಾಧ್ಯವಾಗದೇ ಹೋದ, ನೆಹರೂ ಓದಿದ ಕೇಂಬ್ರಿಡ್ಜಿಗೇ ಕಳಿಸಬೇಕು.
ಎಷ್ಟೇ ಪ್ರಗತಿಶೀಲ ಉದಾರವಾದಿಯಂತೆ ಮಂಜಯ್ಯ ಮಾತಾಡಿದರೂ, ಮಗಳನ್ನು ಮಾತ್ರ ಅವಳು ಹದಿನೇಳು ತುಂಬುವುದರೊಳಗೆ ಮಂಗಳೂರಿನ ಗೊಡ್ಡು ಸಂಪ್ರದಾಯಸ್ಥ, ಶ್ರೀಮಂತರೊಬ್ಬರ ಮಗನಿಗೆ ಕೊಟ್ಟು ಮದುವೆ ಮಾಡಿದ್ದರು. ಒಂದು ವರ್ಷದೊಳಗೆ ಅವಳು ಗಂಡಸತ್ತು ಮನೆ ಸೇರಿದಳು. ಅವಳು ಇನ್ನೊಂದು ಮದುವೆಯಾಗಬೇಕು ಎಂದು ಇಂಗ್ಲೆಂಡಿನಲ್ಲಿರುವ ಮಗ ವಾದಿಸಿದರೂ ಅಷ್ಟು ಧೈರ್ಯಮಾಡಲು ಮಂಜಯ್ಯನಿಗೆ ಆಗದೇ ಹೋಯಿತು; ಮಗಳು ಗಂಡ ಸತ್ತಮೇಲೆ ತಲೆಬೋಳಿಸದೆ ಕುಂಕುಮವಿಟ್ಟು, ಎಲ್ಲರಂತೆ ಒಡವೆ ಸೀರೆ ತೊಟ್ಟು ಮೈಸೂರಲ್ಲಿ ಬಿ.ಎ. ಮುಗಿಸಿ ಈಗ ಮದ್ರಾಸಲ್ಲಿ ಲಾ ಓದುತ್ತಿದ್ದಾಳೆಂಬುದು ಊರಿನ ಮಟ್ಟಿಗೆ ಕ್ರಾಂತಿಕಾರಿಯಾದ ಘಟನೆಯೇ ಆಗಿತ್ತು. ಇದನ್ನು ದೂರದಲ್ಲಿರುವ ಮಗ ತಿಳಿಯಲಾರ; ತತ್ಪರಿಣಾಮವಾಗಿ ತಾನು ಮಾಡಿಟ್ಟ ಆಸ್ತಿಯ ನಿರ್ವಹಣೆಯಲ್ಲಿ ಮುಂದೆ ಅವನು ವ್ಯವಹಾರಜ್ಞನಾಗಿ ನಡೆದುಕೊಳ್ಳಲಾರದೆ ಹೋದಾನೆಂಬ ಚಿಂತೆ ಮಂಜಯ್ಯನಿಗೆ ಇದೆ.
ವಿಮಲ ಓದಲೆಂದು ಮದ್ರಾಸಿಗೆ ಹೋಗಿ ಆರು ತಿಂಗಳುಗಳಾಗಿವೆ. ಬಿ.ಎ. ಓದಿ ಅವಳು ಮನೆಯಲ್ಲೇ ಕೂತಿರುವುದು ಕಂಡು ಬೇಸರವಾಗಿತ್ತು. ಎಷ್ಟು ಪುಸ್ತಕ ಓದಿಯಾಳು, ಎಷ್ಟು ಹೊತ್ತೆಂದು ಓದಿಯಾಳು? ಇಡೀಪ್ರಾಂತ್ಯದಲ್ಲಿ ಇನ್ನೊಂದಿಲ್ಲವೆಂದೇ ನೋಡಿದ ಪುಣ್ಯವಂತರು ಹೇಳುವ, ಅವರ ಹಿತ್ತಲಿನ ಖಾಸಗಿ ತೋಟದಲ್ಲಿ ಬೆಳೆದ, ಊಟಿಯಿಂದ ತಂದುನೆಟ್ಟ ಗುಲಾಬಿಗಳ ಮಧ್ಯೆ ಕೂತು ಅವಳು ಓದಿಕೊಳ್ಳುವುದು. ಸರ್ಕೀಟು ಬಂದ ದಿವಾನ್ ಮಿರ್ಜಾರವರು ಮಂಜಯ್ಯನ ಮನೆಗೆ ಬಂದಿದ್ದರೆಂದೂ, ಆಗ ಗುಲಾಬಿತೋಟವನ್ನು ಮೆಚ್ಚಿ ಸಾಹುಕಾರರಿಂಗೊಂದು ಧನ್ಯವಾದದ ಪತ್ರ ಬರೆದಿದ್ದರೆಂದೂ ಖ್ಯಾತಿಯಿದೆ.
ಹೀಗೇ ಮಂಜಯ್ಯನ ಅರಮನೆಯಂತಹ ಮನೆ ಬಗ್ಗೆ ಇನ್ನೂ ಎಷ್ಟೋ ಕಥೆಗಳಿವೆ. ಸಾಹುಕಾರರ ಪರಮಾಪ್ತನಾದ ಅಡುಗೆಯ ಐತಾಳರು ಸಹ ಹೋಗಿನೋಡದ ಕೋಣೆಯೊಂದಿದೆ ಎಂದೂ, ಈ ನೆಲಮಾಳಿಗೆಯ ಕೋಣೆಯನ್ನು ಘಟಸರ್ಪವೊಂದು ಕಾಯುತ್ತಿರುವುದೆಂದೂ, ಅಲ್ಲಿರುವ ಬಂಗಾರವನ್ನು ತೆಗೆಯಬೇಕಾದರೆ ಮಂಜಯ್ಯನವರು ಮಧ್ಯರಾತ್ರೆಯಲ್ಲಿ ಒಬ್ಬರೇ ಹಿತ್ತಲಿಗೆ ಬೆತ್ತಲೆ ಹೋಗಿ ನಾಗರಪೂಜೆ ಮಾಡಿಬರಬೇಕೆಂದು ಸಾಹುಕಾರರ ಮನೆಯ ಪರಿಚಾರಕರೇ ಹೇಳುವುದುಂಟು. ಇಂಥ ಎಷ್ಟೋ ಕಥೆಗಳನ್ನು ಕೇಳಿ ತಿಳಿದ ಅಕ್ಕುಮಾತ್ರ ಆ ಮನೆಯನ್ನು ನೋಡಿದ್ದು ಅವಳು ವಿಧವೆಯಾಗುವ ಮುಂಚೆ, ಇನ್ನೂ ಚಿಕ್ಕವಳಾಗಿದ್ದಾಗ. ಇಂಥ ಯಾವ ಕಥೆಗಳಿಗೂ ಕಿವಿಗೊಡದೆ ಬೆಳೆದವರೆಂದರೆ ಗಂಗೆ ಗೌರಿಯರು ಮಾತ್ರ.
ಸಾಹುಕಾರರ ಮಗಳು ವಿಮಲಾಗೆ ಹಿಂದಿ ಸಿನಿಮಾಗಳೆಂದರೆ ಇಷ್ಟ. ಮನೆಯಿಂದ ಶಿವಮೊಗ್ಗದಲ್ಲಿದ್ದ ಥೀಯೇಟರಿಗೆ, ಅಪ್ಪನದೇ ಥಿಯೇಟರು ಅದು, ಕಾರಿನಲ್ಲಿ ಮೂರು ಗಂಟೆಗಳ ಪ್ರಯಾಣ. ಮನೆಯಲ್ಲಿ ಎರಡು ಕಾರುಗಳು ಇವೆ. ಒಂದು ದೊಡ್ಡದು, ಅಪ್ಪನ ಪ್ರಯಾಣಯಕ್ಕೆ, ಇನ್ನೊಂದು ಹಳೆಯ ಕಾಲದ ಮಾರಿಸ್ ಮೈನರ್ – ಮಗಳ ಓಡಾಟಕ್ಕೆ. ಅದರಲ್ಲಿ ವಿಮಲ ವಾರಕ್ಕೊಮ್ಮೆಯಾದರೂ ಹೋಗಿ ಸಿನಿಮಾ ನೋಡಿ ಬರುತ್ತಾಲೆ.
ಕಾರಿಗೊಬ್ಬ ಡ್ರೈವರ್ ಇದ್ದಾನೆ. ಮಂಗಳೂರಿನವನು. ಮಿಂಗೇಲಿ ಎಂದು ಹೆಸರು. ನಿಜವಾದ ಹೆಸರುಮೈಕೇಲ್, ಆದರೆ ಬಾಯಿ ತಿರುಗದ ಊರವರ ಬಾಯಲ್ಲಿ ಇದು ಮಿಂಗೇಲಿಯಾಗಿ ಬಿಟ್ಟಿತೆಂದು ಅವನು ಹೇಲಿಕೊಳ್ಳುವುದು. ಮಿಂಗೇಲಿ ಹೈಸ್ಕೂಲ್ ಮುಗಿಸಿದ್ದಾನೆ; ಅವನ ಸರ್ಟಿಫಕೇಟಿನಲ್ಲಿರುವ ಹೆಸರು ಮೈಕೇಲ್ ಎಂದೇ. ಮಿಂಗೇಲಿ ಇಂಗ್ಲಿಷ್ ಮಾತಾಡಬಲ್ಲ; ಇಲ್ಲವಾದರೆ ಸಾಹಕಾರರ ಮನೆಯ ಡ್ರೈವರ್ ಅವನಾಗುತ್ತಿರಲ್ಲ.
ಮಿಂಗೇಲಿ ಮಾತ್ರ ಯೂನಿಫಾರಂ ಹಾಕಬೇಕಾಗಿಲ್ಲ. ಅದು ವಿಮಲನ ಹಠ; ಅಪ್ಪನ ಮಗಳೆಂದು ತಾನು ಟೌನಿನಲ್ಲಿ ಮೆರೆಯಬಾರದು ಅಲ್ಲವೆ?. ಹೀಗಾಗಿ ಅವನನ್ನು ಬಿಳಿಯ ಶರ್ಟ್, ಕಪ್ಪು ಪ್ಯಾಂಟು, ಹೊಳೆಯುವ ಚರ್ಮದ ಕಪ್ಪು ಶೂಗಳಲ್ಲಿ ಕಂಡವರು ಇವನೊಬ್ಬ ಡ್ರೈವರ್ ಎನ್ನುವಂತಿಲ್ಲ. ಸೊಗಸಾಗಿ ಟ್ರಿಮ್ ಮಾಡಿದ ಮೀಸೆ, ಎಡಬೈತಲೆಯ ಬಾಚಿದ ಕ್ರಾಪು, ಜೇಬಿನಲ್ಲಿ ಸಿಕ್ಕಿಸಿಕೊಂಡ ಸ್ವಾನ್ ಪೆನ್ನುಗಳಿಂದಾಗಿ, ಅವನುಓದುವ ಇಂಗ್ಲಿಷ್ ಪೇಪರಿನಿಂದಾಗಿ ಕಾಲೇಜು ಸ್ಟೂಡೆಂಟಿನಂತೆಯೇ ಅವನು ಕಾಣುವುದು. ಪೇಟೆಯಲ್ಲಿ ಮಾತ್ರವಲ್ಲ, ಊರಲ್ಲೂ ವಿಮಲ ಇವನನ್ನುಕರೆಯುವುದು ಮೈಕ್ ಎಂದು.
ಮಂಜಯ್ಯನ ಇಂಗ್ಲಿಷ್ ಕಾಗದಗಳನ್ನು ಅವನೇ ಟೈಪ್ ಮಾಡುತ್ತಾನೆ – ವಿಮಲನಿಂದ ಕಲಿತದ್ದು, ಅವಳ ಕೋಣೆಯಲ್ಲಿರುವ ಟೈಪ್‌ರೈಟರ್‌ನಲ್ಲಿ.
ಶಿವಮೊಗ್ಗೆಯಲ್ಲಿ ಮಂಜಯ್ಯನ ಗೆಸ್ಟ್‌ಹೌಸ್‌ಇದೆ. ರಾತ್ರೆ ಸಿನಿಮಾ ನೋಡಿ ಅಲ್ಲೇ ಉಳಿದಿದ್ದು, ಗೋಪಿ ಹೋಟೆಲಿನಲ್ಲಿ ಕಾಫಿತಿಂಡಿ ಮುಗಿಸಿ, ಮನೆಗೆ ಬೇಕಾದ ಸಾಮಾನುಗಳನ್ನು ಕೊಂಡು ಮಾರನೇ ದಿನ ಅವರು ಮನೆಗೆ ಬರುವುದು.
ವಿಮಲ ಕುಂಕುಮವಿಟ್ಟುಕೊಳ್ಳುತ್ತಾಳೆ ಎಂಬುದು ಅವಳ ಮಾವನಿಗೆ ಬೇಸರದ ವಿಷಯ. ಆದರೆ ನುಂಗಲಾರದ ಉಗುಳಲಾರದ ಎನ್ನುತ್ತಾರಲ್ಲ ಆ ಬಗೆಯ ಬೇಸರ. ಹೊಸ ಕಾಲವಲ್ಲವೆ? ಕಾಂಗ್ರೆಸ್ ಧುರೀಣರೂ, ಮೇಲ್ಮನೆಯ ಸದಸ್ಯರೂ, ಆಗರ್ಭ ಶ್ರೀಮಂತರೂ, ಮಹಾ ವರ್ಚಸ್ವಿಗಳೂ ಆದ ಮಂಜಯ್ಯನ ಮಗಳಲ್ಲವೆ? ಮಗ ಸತ್ತಿದ್ದರೂ ಈಗಲೂ ಈ ಸಂಬಂಧ ತಾನು ಹೇಳಿಕೊಳ್ಳುವ ವಿಷಯವಲ್ಲವೆ? ಅವರ ಋಣದಲ್ಲಿ ಇಲ್ಲದಿರುವ ಜಮೀನುದಾರರು ಯಾರಿದ್ದಾರೆ?
ವಿಮಲನ ಮಾವ ಗೋಪಾಲರಾಯರು ಸೊಸೆ ಕೇಶಚ್ಛೇದನ ಮಾಡಿಸಿಕೊಳ್ಳಬೇಕೆಂದು ಹೇಳುವುದಿರಲಿ, ಮನಸ್ಸಿನಲ್ಲೂ ಬಯಸಿರಲಿಲ್ಲ. ಆದರೆ ಕುಂಕುಮವಿಡುವುದು, ಜರಿ ಸೀರೆ ಉಡುವುದು ಬ್ರಾಹ್ಮಣಕನ್ಯೆಗೆ ಹೇಳೀಸಿದ್ದಲ್ಲ ಎಂದು ಪೂರ್ವ ಕಾಲದವರಾದ, ಮಂಜಯ್ಯನಷ್ಟು ಊರುತಿರುಗದ ತಾನು ತಿಳಿದಿರುವುದು ಎಂದು ತನ್ನ ಪರಮಾಪ್ತರಲ್ಲಿ ಅವರು ಹೇಳಿಕೊಂಡಿದ್ದಾರೆ. ತನಗೆ ಬೇರೆ ಮಕ್ಕಳಿಲ್ಲಿದಿರುವಾಗ, ಈ ಸೊಸೆಯೇ ತನ್ನ ನಂತರ ಆಸ್ತಿಗೆ ಹಕ್ಕುದಾರಳಾಗಿರುವಾಗ ಮಂಜಯ್ಯನವರು ತಮ್ಮ ದರ್ಪದಲ್ಲಿ ತನ್ನನ್ನು ಮಗಳ ವಿದ್ಯಾಭ್ಯಾಸದ ವಿಷಯದಲ್ಲಾಗಲೀ, ಉಡುಗೆ ತೊಡುಗೆಯ ವಿಷಯದಲ್ಲಾಗಲೀ, ಒಂದೇ ಒಂದು ಮಾತನ್ನು ಕೇಳಲಿಲ್ಲವೆಂದು ಅವರಿಗೆ ಬೇಸರ. ತನ್ನ ಬೀಗರು ಕಾನೂನಿನ ಮನುಷ್ಯನೆಂದು ಎಲ್ಲರಿಗೂ ಗೊತ್ತು; ಆದ್ದರಿಂದ ಅವರಿಗೆ ಗೊತ್ತಿರಬೇಕು, ಮಗಳ ನಿಜವಾದ ಮನೆ ಅವಳು ಸೇರಿದ ಮನೆ, ಇಲ್ಲಿನ ಆಸ್ತಿಯೆಲ್ಲ ಅವಳದೇ ಆಸ್ತಿ ಅಂತ. ಆದರೆ ಅಷ್ಟೆಲ್ಲ ಶ್ರೀಮಂತನಾದರೂ ಕೇವಲ ನಾಲ್ಕೈದು ಲಕ್ಷಗಳ ಮೊಬಲಗಿನ ಮಗಳ ಬಂಗಾರವನ್ನು ಅವಳನ್ನು ಮನೆಗೆ ಕರೆದುಕೊಂಡು ಹೋಗುವಾಗ ಟ್ರಂಕಿಗೆ ತುಂಬಿಸಿ ತೆಗೆದುಕೊಂಡು ಹೋಗಿಬಿಡುವುದೆ? ಅವರ ಅಳಿಯ ಸತ್ತು ಎರಡು ತಿಂಗಳು ಸಹ ಆಗಿರಲಿಲ್ಲ. ಮುಂದೆ ಅವನ ವಾರ್ಷಿಕಕ್ಕೆಂದು ಮಾತ್ರ ಮಗಳನ್ನು ಗಂಡನಮನೆಗೆ ಅವರು ಕಳಿಸಿರುವುದು, ಅಷ್ಟೇ. ಅದೂ ಒಂದು ದಿನದಮಟ್ಟಿಗೆ. ಕಾರ್ಯ ಮುಗಿದದ್ದೇ ಅವಳನ್ನು ಜೊತೆಗೆ ಕಾರಿನಲ್ಲಿ ಕರೆದುಕೊಂಡು ಹೋಗಿಬಿಟ್ಟರು.
ತನಗೂ ತನ್ನ ಹೆಂಡತಿಗೂ, ಆ ದಿನ ಸಹ ಕುಂಕುಮವಿಟ್ಟುಕೊಂಡಿದ್ದ ಈ ಮಹರಾಯಿತಿ ಸೊಸೆ ನಮಸ್ಕಾರಮಾಡಿ ಹೋಗಲು ಬಂದಿದ್ದಾಗ ಕೇಳಿಯೇ ಬಿಡಬೇಕೆಂದುಕೊಂಡ ಒಂದು ಮಾತು ಅವರ ನಾಲಗೆಯ ಮೇಲೇ ಇತ್ತು, ‘ಇದೂ ನಿನ್ನ ಮನೆಯಲ್ಲವ? ನಿನ್ನ ಅಪ್ಪ ಹಾಕಿದ ಬಂಗಾರದಜೊತೆ ನಾವು ಹಾಕಿದ್ದನ್ನೂ ನೀನು ತೆಗೆದುಕೊಂಡು ಹೋಗಿಬಿಟ್ಟದ್ದು ಸರಿಯೋ’.
ಆದರೆ ನಯವಾಗಿ ನಗುತ್ತಲೇ ದರ್ಪದಲ್ಲಿ ನಿಂತಿದ್ದ ಮಂಜಯ್ಯನಿದಿರು ಸಣ್ಣ ವಿಷಯಕ್ಕೆ ಜಗಳ ತೆಗೆಯುವುದು ಸರಿಕಾಣಲಿಲ್ಲ.
ಈಗ ತಾನೊಂದು ದತ್ತು ತೆಗೆದುಕೊಂಡರೆ ಈ ಮಂಜಯ್ಯನ ದರ್ಪ ಏನು ಕಿತ್ತೀತು ಎಂಬ ಛಲ ಗೋಪಾಲರಾಯರಲ್ಲಿ ಹುಟ್ಟಿಕೊಂಡಿದೆ.
೮
ಅಕ್ಕುಮಾಡುವ ರುಚಿರುಚಿಯಾದ ಅಡುಗೆಯಲ್ಲಿ ಉಳಿದುಪಳಿದುದಕ್ಕಾಗಿ ಹಿತ್ತಲಿಗೆ ಬಂದು, ‘ಅಕ್ಕವ್ವ ಬಾಯಿಗೇನಾದರೂ ಇದೆಯಾ?’ ಎಂದು ಕೇಳಿ, ಬಾವಿ ಕಟ್ಟೆಯ ಬುಡದಲ್ಲಿ ಕುಕ್ಕರು ಕೂತು, ಹಾಳೆ ಟೋಪಿಯನ್ನು ಕೆಳಗಿಟ್ಟು, ಯಾರು ಹೆತ್ತರು, ಯಾರು ಬಸುರಿ, ಯಾರಿಗೆ ಬಸುರಿ, ಹೇಗೆ ಹೆರಿಗೆಯಾಯಿತು, ಯಾರು ಎಷ್ಟು ತೆರ ಕೊಟ್ಟರು, ಕೊಡುವೆನೆಂದು ಹೇಳಿ ಯಾರು ಮೋಸಮಾಡಿದರು, ಯಾರು ಎಷ್ಟು ಬೆಲೆಗೆ ಯಾವ ಸೀರೆ ಕೊಂಡರು ಇತ್ಯಾದಿ ಇತ್ಯಾದಿ ಊರ ಸುದ್ದಿಯನ್ನೆಲ್ಲ ಅಕ್ಕು ಕಿವಿಗೆ ಮುಟ್ಟಿಸುವ, ಮುಟ್ಟಿಸಿ ಬೈಸಿಕೊಳ್ಳುವ, ಬೈಯುವರೆಂದು ಗೊತ್ತಿದ್ದೂ ಅಕ್ಕವ್ವನಿಗೆ ಇದರಿಂದ ಸಂತೋಷವೂ ಆಗುತ್ತದೆಂದು ತಿಳಿದಿರುವ, ಏನಿಲ್ಲದ್ದರೂ ಅದೂ ಇದೂ ಮಾತಾಡಿ, ಬೆನ್ನು ತೊಡೆ ಸೊಂಟ ಕತ್ತು ಹೊಟ್ಟೆ ಎಲ್ಲೆಲ್ಲಿ ನೋವಾಗುತ್ತಿದೆಯೆಂದು ಕಷ್ಟ ಸುಖಗಳ ಬಗ್ಗೆ ಮಾತಾಡಿ, ದೇವರ ಸೃಷ್ಟಿಯ ವೈಚಿತ್ರ್ಯದ ಬಗ್ಗೆ ಅಕ್ಕುವಿನಿಂದ ಹೌದೆನ್ನಿಸಿಕೊಳ್ಳುವ ಮಾತಾಡಿ, ಕೊಟ್ಟದ್ದನ್ನು ತಿಂದೊ, ಮಗುವಿಗೆಂದು ಬಾಳೆಲೆಯಲ್ಲಿ ಕಟ್ಟಿಕೊಂಡೋ ಹೋಗುವ ಆಳುಮಕ್ಕಳು ಕೂಡ ‘ಈ ಮಗು ಯಾರದು? ಹೇಗೆ ಬಂತು’ ಎಂದು ಕೇಳುವ ಧೈರ್ಯ ಮಾಡಲಿಲ್ಲ. ಅಕ್ಕುವಿನ ಸಂಭ್ರಮ, ಒಳಗಿಂದ ಹೊರಗೆ ಓಡಾಡುವ ಅವಳ ಗಡಿಬಿಡಿ, ಅವಳು ವರ್ಣಿಸುವ ಮಗುವಿನ ಬಾಲಲೀಲೆ ಎಲ್ಲರ ಬಾಯಿಯನ್ನೂ ಮುಚ್ಚಿಸಿಬಿಟ್ಟಿತ್ತು. ಒಂದೇ ಒಂದು ಸಲ ನೆಂಟಸ್ತಿಕೆಯ ಮೇಲೆ ಪರ ಊರಿನಿಂದ ಬಂದ ಕೆಲಸದ ಹೆಣ್ಣೊಬ್ಬಳು, ಅವಳ ಜೊತೆಗಾತಿ ಕಣ್ಣುಮಿಟುಕಿಸಿದ್ದನ್ನು ಗಮನಿಸದೆ, ಕುತೂಹಲಕ್ಕೆ ಮಗು ಯಾವಜಾತಿಯದೊ ಎಂದು ಬಿಟ್ಟಿದ್ದಳು. ಅದು ಬ್ರಾಹ್ಮಣ ಕೂಸು ಎಂದಾದರೂ ಅಕ್ಕವ್ವ ಹೇಳುವರು ಎಂದುಕೊಂಡರೆ, ಅಕ್ಕು ಹೇಳಿದ್ದೇ ಬೇರೆ:
‘ಅದು ದೇವರ ಕೂಸು; ಅದರ ಜಾತಿ ಕುಲ ಗೋತ್ರ ಕೇಳಬಾರದು’ ಎಂದು ನಿರ್ಭಾವದಲ್ಲಿ, ಅದೊಂದು ಕೇಳುವ ಪ್ರಶ್ನೆಯಲ್ಲ, ಗೊತ್ತಿರಬೇಕಾದ ಸಂಗತಿಯೆಂಬಂತೆ ಹೇಳಿ ಬಿಟ್ಟಿದ್ದಳು.
ಆದರೆ ಹಳ್ಳಿಯ ಬಾಯಿ ಮಾತಾಡಿಕೊಂಡಿತು; ಎಲ್ಲ ಬಂದು ಬೀಳುವ ಅಕ್ಕು ಕಿವಯಲ್ಲಿ ಮಾತ್ರ ಈ ಯಾವುದಕ್ಕೂ ಆಸ್ಪದವಿರಲಿಲ್ಲ. ಆರ್ಶಚರ್ಯವೆಂದರೆ ಈ ಕೂಸು ಹುಟ್ಟುವ ಮುಂಚೆಯೇ ಅದರ ಕುಲಾವಿಯನ್ನು ಹಳ್ಳಿಯವರು ಹೊಲಿದಿದ್ದರೂ ಅಕ್ಕು ಕಿವಿಗೆ ಮಾತ್ರ ಅದನ್ನು ಮುಟ್ಟಿಸಿರಲಿಲ್ಲ. ಹಳ್ಳಿಗರ ಬಾಯಲ್ಲಿ ಗರ್ಭಗೊಂಡು ಬೆಳೆಯುತ್ತ ಹೋದ ಈ ಮಗು ಅಕ್ಕುಗೆ ಹೇಗೆ ಹುಟ್ಟುವ ಮುಂಚೆ ನಿಲುಕದೆ ಹೋಯಿತು ಎಂದರೆ, ಇದು ಎಲ್ಲರೂ ಭಯಪಡುವ ದೊಡ್ಡವರ ವಿಚಾರವಾದ್ದರಿಂದ, ಬ್ರಾಹ್ಮಣರ ಮನೆಯ ಗುಟ್ಟಾದ್ದರಿಂದ.
ಮಂಗಳೂರಿನಲ್ಲಿರುವ ತಾಯಿಯ ಮೈಯಲ್ಲಿ ಸೌಖ್ಯವಿಲ್ಲವೆಂದು ಮಿಂಗೇಲಿ, ಸ್ವತಃ ಮೈಯಲ್ಲಿ ಅಷ್ಟು ಸರಿಯಿಲ್ಲದ ಸಾಹುಕಾರರ ಅಪ್ಪಣೆ ಪಡೆದು ಆರುತಿಂಗಳ ಹಿಂದೆ ಪ್ಯಾಂಟು ಶರ್ಟು ಹಾಕಿಕೊಂಡು ಕೈಯಲ್ಲಿ ಚರ್ಮದ ಹೊಸಾ ಟ್ರಂಕನ್ನು ಹಿಡಿದುಕೊಂಡು ಟಪ್ಪಾಲು ಬಸ್ಸಿಗೆ ಕಾದು ನಿಂತಿದ್ದಾಗಲೇ ಸುದ್ದಿ ಕುಡಿಯೊಡೆದಿತ್ತು. ‘ಅಲ್ಲ – ಮಂಗಳೂರಿಗೆ ಹೋಗ್ತೀನೀಂತ  ಶಿವಮೊಗ್ಗ ಕಡೆಗೆ ಹೋಗುವ ಬಸ್ಸನ್ನ ಈ ಮಿಂಗೇಲಿ ಮಾರಾಯ ಯಾಕೆ ಹತ್ತಿದನೊ?’ ಎಂದು ಯಾರೊ ಹೇಳಿದಾಗ, ‘ದಿಕ್ಕು ತಪ್ಪಿದವರ ಕಥೇನೆ ಹಾಗೆ. ಕೊಂಕಣ ಸುತ್ತಿ ಮೈಲಾರಕ್ಕೆ ಹೋಗೋದು’ ಎಂದು ಯಾರೊ ಕೊಟ್ಟ ಉತ್ತರ ಎಲ್ಲರನ್ನು ಕರೆದುಕೊಂಡು ಎಲ್ಲಿಗೊ ಇನ್ನಷ್ಟು ಓದಲೆಂದು ಹೊರಟು ಹೋಗಿದ್ದರು. ಮೈ ಕೈ ತುಂಬಿ ಲಕ್ಷಣವಾಗಿ ಕಾಣುತ್ತ ಇದ್ದ, ಯಾರ ಹತ್ತಿರವೂ ಮಾತಾಡದ, ಆದರೆ ತುಂಬ ಕೈ ಧಾರಾಳದ ವಿಮಲಮ್ಮನ ಬಗ್ಗೆ ಸೊಪ್ಪು ತರಲು ಕಾಡಿಗೆ ಹೋಗುವ ಹೆಂಗಸರು ಮಾತಾಡಿಕೊಂಡಿದ್ದರು:
‘ಮದ್ರಾಸಂತೆ. ಎಲ್ಲಿದೆಯೇ ಅದು? ಅಮ್ಮ ಓದಿದ್ದು ಸಾಲದೇನೆ?’
ಸಾಹುಕಾರರ ಮನೆ ಬಗ್ಗೆ ತಮ್ಮ ತಮ್ಮಲ್ಲೂ ಇದಕ್ಕಿಂತ ಹೆಚ್ಚು ಮಾತಾಡುವುದು ಸಂಕೋಚದ ವಿಷಯ ಮಾತ್ರವಲ್ಲದೆ ಅಗತ್ಯವೆಂದೂ ತೋರಿರಲಿಲ್ಲ. ಹೊಗೆಸೊಪ್ಪನ್ನು ಕೆನ್ನೆಯ ಒಳಗೆ ಇಟ್ಟು ಸವಿಯುತ್ತ, ಉಗುಳುತ್ತ, ಅಷ್ಟಿಷ್ಟೇ ಮಾತಿನಲ್ಲಿ ಈ ಆರು ತಿಂಗಳು ತಮಗೇ ಸೂಚಿಸಿಕೊಂಡು, ಆಡಿಕೊಳ್ಳದಂತೆ ಆಡಿಕೊಂಡು, ಆರು ತಿಂಗಳು ಕಾದದ್ದು ಆಯಿತು. ಕಾದದ್ದರ ಫಲವನ್ನೂ ಕಂಡದ್ದಾಯಿತು.
‘ಅದೆಷ್ಟು ಚೆಂದಾನೇ ಆ ಮಗು, ಎಷ್ಟು ಗುಂಡ ಗುಂಡಗೆ ಇದೆಯಲ್ಲೆ, – ತಾಯಿ ಎದೆ ಹಾಲೂ ಇಲ್ಲದೆ ಅದೆಷ್ಟು ಲಕಲಕಾಂತ ಇದೆಯಲ್ಲೇ; ಕಂಡವರನ್ನೆಲ್ಲ ನೋಡಿ ನಗನಗ್ತ ಇರತ್ತಲ್ಲೇ; ಸಾಹುಕಾರರ ಮನೇಲಿ ಅದು ಇದಿದ್ದರೆ ನಮಗೆ ಕಾಣಕ್ಕೆ ಸಿಗ್ತಿತ್ತೇನೇ ಮಾರಾಯ್ತಿ; ತನಗೇ ಹುಟ್ಟಿದ ಹಾಗೆ ಸಾಕ್ತಿದಾರಲ್ಲೇ ಅಕ್ಕವ್ವ. ಇಲ್ಲೇ ಇದ್ದುಕೊಂಡು ಮಗೂನ್ನ ನೋಡದ ಹಾಗೆ ಅದರ ಅಮ್ಮ ಹೇಗಿರೋದು ಸಾಧ್ಯವೆ?’
ಹೀಗೆ ಅಂದುಕೊಳ್ಳದಿರುವವರು ಆ ಹಳ್ಳಿಯ ಸುತ್ತಮುತ್ತ ಇರಲಿಲ್ಲ.
ಸಾಹುಕಾರರು ಬೆಂಗಳೂರಿನಲ್ಲಿ ಆಸ್ಪತ್ರೆ ಸೇರಿಯಾದ ಮೇಲೆ ವಹಿವಾಟು ವಹಿಸಿಕೊಂಡ ವಿಮಲಮ್ಮ ಮಾತ್ರ ಎಲ್ಲೋ ಕೆಲವೇ ಕೆಲವು ಪುಣ್ಯವಂತರಾದ ಆಳು ಹೆಂಗಸರ ಕಣ್ಣಿಗೆ ಗೋಚರವಾಗಿದ್ದಳು. ಅದೂ ಕಾರಿನಲ್ಲಿ ಓಡಾಡುವಾಗ. ಕೊಂಚ ತೋರವಾಗಿದ್ದಾರೆ, ಬಿಳುಚಿಕೊಂಡಿದ್ದಾರೆ ಎಂದು ಅವರನ್ನು ಮಿಂಗೇಲಿ ಪಕ್ಕದಲ್ಲಿ ಕಾರಿನಲ್ಲಿ ಕೂತದ್ದನ್ನು ಕಂಡವರು ಹೇಳಿದ್ದರು. ‘ಅಲ್ಲ, ಸಾಹುಕಾರ‍್ರು ಹಿಂದಿನ ಸೀಟಲ್ಲಿ ಕೂರೋದು; ಆದರೆ ನಮ್ಮ ವಿಮಲಮ್ಮ ಮಾತ್ರ ಡ್ರೈವರ್ ಪಕ್ಕಮುಂದಿನ ಸೀಟಲ್ಲೇ ಕೂರೋದಲ್ಲ’ ಎಂದು ಹೇಳಿ ಸೆರಗಿಂದ ಬಾಯಿಮುಚ್ಚಿಕೊಂಡು ಒಬ್ಬ ವಯ್ಯಾರಿ ನಕ್ಕಿದ್ದಳು.
೯
ಮಗಳ ಬಗ್ಗೆ ಯಾವ ಸಂಶಯವಿಲ್ಲದಂತೆ ಮಂಜಯ್ಯನವರು ತಮ್ಮಲೋಕದಲ್ಲೇ ಇದ್ದು ಬಿಟ್ಟಿದ್ದರು. ಮುದ್ದಿನ ಮಗಳು ಕೇಳಿದ್ದನ್ನು ಅವರು ಇಲ್ಲವೆನ್ನರು. ಮೈಸೂರಲ್ಲಿ ಓದಬೇಕೋ ಮೈಸೂರಲ್ಲಿ, ಮದ್ರಾಸಲ್ಲಿ ಲಾ ಓದಬೇಕೊ ಆಯಿತು ಮದ್ರಾಸಲ್ಲಿ, ಹಾಸ್ಟೆಲಲ್ಲಿ ಇರಬೇಕೊ ಹಾಸ್ಟೆಲಲ್ಲಿ, ಮನೆಮಾಡಿಕೊಂಡು ಇರಬೇಕೊ, ಆಗಲಿ, ಮನೆಯಲ್ಲಿ – ಎಲ್ಲ ವಿಮಲಳ ಇಷ್ಟದಂತೆ. ಈಗ ಮದ್ರಾಸಲ್ಲಿ ಆರು ತಿಂಗಳಿಂದ ಅವಳು ಮನೆ ಮಾಡಿಕೊಂಡು ಅಲ್ಲಿಯ ಹೆಂಗಸೊಬ್ಬಳನ್ನು ಅಡುಗೆಗೆ ಇಟ್ಟುಕೊಂಡಿರುವುದು, ಇದು ತಾನು ಬಯಸಿದಂತೆ ಕೂಡ ಎಂದು ತಂದೆಯ ನಂಬಿಕೆ.
ಒಂದು ಲಾ ಕಾಲೇಜಿಗೆ ವಿಮಲ ಸೇರಿದ್ದೇನೊ ನಿಜವೇ; ಒಂದೆರಡು ತಿಂಗಳು ಕ್ಲಾಸುಗಳಿಗೆ ಹೋಗಿ ರೋಮನ್ ಲಾ ತನಗೆ ಇಷ್ಟವೆಂದು ತಂದೆಗೆ ಹೇಳಿದ್ದರಲ್ಲೂ ನಿಜವಿತ್ತು. ಆದರೆ ಅವಳು ಆಮೇಲಿಂದ ಐಸ್‌ಕ್ರೀಮ್‌ ತಿಂದು ಬರಲ ಸಮುದ್ರದಂಡೆಗೆ ಕಾರು ಮಾಡಿಕೊಂಡು ಹೋಗಿಬರುವುದು ಬಿಟ್ಟರೆ, ದಾಸಪ್ರಕಾಶದಲ್ಲಿ ಆಗೀಗ ಊಟಕ್ಕೆ ಹೋಗಿಬರುವುದು ಬಿಟ್ಟರೆ ಇರುವುದು ಸದಾ ಮನೆಯಲ್ಲಿ; ಇಂಗ್ಲೀಷ್ ರೊಮಾನ್ಸ್‌ಗಳನ್ನು ಓದುತ್ತ. ಅಥವಾ ಮಿಂಗೇಲಿಯ ಜೊತೆ ಸತತವಾಗಿ ವಾದಿಸುತ್ತ, ಜಗಳವಾಡುತ್ತ.
ಅವಳ ಬಾಯಿಗೆ ಮಿಂಗೇಲಿ ಎಣೆಯಲ್ಲ. ಅವಳನ್ನು ಏಕವಚನದಲ್ಲಿ ಕರೆಯುವಷ್ಟು ಮುಂದಾದದ್ದೇ ಅವನು ಈಚೆಗೆ. ಬಹುವಚನ ಪ್ರಯೋಗದಲ್ಲೇ ಅವಳನ್ನು ಮುದ್ದಿಸಿ ಅವನು ಬಸಿರು ಮಾಡಿದ್ದು.
ಜಗಳಕ್ಕೆ ಕಾರಣ ಮತ್ತೇನಿಲ್ಲ; ಅವನು ನಿರೀಕ್ಷಿಸದೇ, ಅಪೇಕ್ಷಿಸದೇ ಆಗಿ ಹೋದ ಅವಳ ಬಸುರು. ಅದನ್ನು ತೆಗೆಸೋಣವೆಂದು ಮಿಂಗೇಲಿ. ಬೇಡವೆಂದು ವಿಮಲ. ತಂದೆಯ ಮಗಳಾದ ತನಗೆ ಏನನ್ನಾದರೂ ನಿರ್ವಹಿಸುವುದು ಸಾಧ್ಯವೆಂಬ ಅಸಾಧಾರಣ ಭರವಸೆ ವೈಧ್ಯವ್ಯದಿಂದ ಪಾರಾಗಿ ಫಲವಂತಳಾದ ಸುಖದ ವಿಮಲಳಿಗೆ, ಇನ್ನು ಆರು ತಿಂಗಳಲ್ಲಿ ಅದು ಹುಟ್ಟುತ್ತದೆ; ಮದ್ರಾಸಿನಲ್ಲೇ ಹುಟ್ಟಿಸಿಕೊಳ್ಳುವುದು. ಅಷ್ಟರಲ್ಲಿ ಅಣ್ಣ ಇಂಗ್ಲೆಂಡಿಂದ ಬರುತ್ತಾನೆ. ಬಂದವನು ಅಪ್ಪನನ್ನು ಒಪ್ಪಿಸುತ್ತಾನೆ. ಅಥವಾ ಏನೋ ಮಾಡುತ್ತಾನೆ.
ತಾನೊಬ್ಬ ಬಡಪಾಯಿ ಡ್ರೈವರ್ ಆದ್ದರಿಂದ ಖಂಡಿತ ಸಾಹುಕಾರರ ಮಗ ಇಂಗ್ಲೆಂಡಿನಲ್ಲಿ ಓದಿದರೂ ತನ್ನನ್ನು ತಂಗಿಯ ಗಂಡನೆಂದು ಒಪ್ಪಿಲೊಳ್ಳಲಾರೆಂದು ಮಿಂಗೇಲಿಗೆ ಸಂಶಯ. ಒಂದು ದಿನ ಅವನು ಬಸುರು ತೆಗೆಸಲೇಬೇಕೆಂದು ಹಠಮಾಡಿಕೂತ. ತಾನು ದೇಶಾಂತರ ಓಡಿಹೋಗುತ್ತೇನೆಂದು ಬೆದರಿಸಿದ. ವಿಮಲ ಅಣ್ಣನಿಗೆ ಫೋನನ್ನು ಬುಕ್ ಮಾಡಿ ಕಾದಳು. ಸಿಕ್ಕಿದ ಅಣ್ಣನಿಗೆ ತನ್ನ ಕಷ್ಟ ತೋಡಿಕೊಂಡಳು. ಅಪ್ಪನ ಆರೋಗ್ಯವೂ ಸರಿಯಾಗಿಲ್ಲ, ಅವರನ್ನು ತಾನು ಎದುರಿಲಾರೆ ಎಂದಳು. ಘನಶ್ಯಾಮ ಸಮಾಧಾನವಾಗಿ ಕೇಳಿಸಿಕೊಂಡ.
‘ನೀನು ಮಾಡಿದ್ದರಲ್ಲಿ ತಪ್ಪಿಲ್ಲ; ಧೈರ್ಯದ ಹುಡುಗನೊಬ್ಬನನ್ನು ನೀನು ಮದುವೆಯಾಗ ಬಹುದಿತ್ತು. ಆದದ್ದು ಆಯಿತು. ಅಪ್ಪನಿಗೆ ನಾನು ಆರು ತಿಂಗಳ ನಂತರ ಬಂದವನು ಎಲ್ಲ ಹೇಳಿ ಸರಿ ಮಾಡುತ್ತೇನೆ. ಮಗು ಬೇಕೆನ್ನಿಸಿದರೆ ಅದನ್ನು ನೀನು ಹೆರಬೇಕು. ಅಥವಾ ಬೇಡವನ್ನಿಸಿದರೆ, ಆ ಹುಡುಗನ ಜೊತೆ ಬಾಳ್ವೆ ಮಾಡಲಾರೆ ಎನ್ನಿಸಿದರೆ ಗರ್ಭ ತೆಗಿಸಿಕೊ. ಮಾತ್ರ ಒಳ್ಳೆಯ ಡಾಕ್ಟರರನ್ನು ಹೋಗಿ ನೋಡು’: ಹೀಗೆ ಘನಶ್ಯಾಮ ಹೇಳಿದ್ದನ್ನು ಕೇಳಿಸಿಕೊಂಡು ಮಿಂಗೇಲಿ ಧೈರ್ಯ ತಂದುಕೊಂಡ.
೧೦
ದಿನ ತುಂಬಿತು. ವಿಮಲ ಮಗುವನ್ನು ಒಂದು ಆಸ್ಪತ್ರೆಯಲ್ಲಿ ಹೆತ್ತಳು. ಇದಾದ ಸುಮಾರು ಒಂದು ತಿಂಗಳ ಒಳಗೆ ಅಪ್ಪನಿಂದ ತಾರು ಬಂತು.
‘ನಾನು ಆಸ್ಪತ್ರೆ ಸೇರಬೇಕಾಗಿದೆ, ನೀನು ಬಂದು ಮನೆ ವ್ಯವಹಾರವನ್ನು ನೋಡಿಕೊಳ್ಳಬೇಕು, ನಿನ್ನ ಅಣ್ಣ ಬಂದಮೇಲೆ ಓದನ್ನು ಮುಂದುವರಿಸಿದರಾಯಿತು’ ಎಂದು.
ವಿಮಲ ಕಾರು ಮಾಡಿಕೊಂಡು ಮಿಂಗೇಲಿಯ ಜೊತೆ ಸೀದ ಬಂದು, ಭದ್ರಾವತಿಯ ಹೋಟೆಲೊಂದರಲ್ಲಿ ಒಂದು ಸಂಜೆ ಗುಪ್ತವಾಗಿ ಕಳೆದು, ಇನ್ನೊಂದು ಕಾರುಮಾಡಿ, ಅದರಲ್ಲಿ ಮಿಂಗೇಲಿ ಇನ್ನೂ ಬೆಳಕು ಹರಿಯುವುದರೊಳಗೆ ಅಕ್ಕುಮನೆಗೆ ಹತ್ತಿರದ ರಸ್ತೆಯನ್ನು ತಲುಪಿ ಕಾರನ್ನು ನಿಂತಿರುವಂತೆ ಏನೊ ಸುಳ್ಳು ಹೇಳಿ, ತೊಟ್ಟಿಲಲ್ಲಿ ಮಗುವನ್ನಿಟ್ಟು, ಅರಣ್ಯದ ಗುಪ್ತ ಒಳದಾರಿಯಲ್ಲಿ ಒಂದು ಮೈಲಿ ದೂರವಾದರೂ ತನ್ನ ತಲೆಯಮೇಲೆ ಮಗುವನ್ನು ಹೊತ್ತು ತಂದು, ಅಕ್ಕು ಮನೆಯ ಬಚ್ಚಲೊಲೆಯ ಮುಂದೆ ಆ ತೊಟ್ಟಿಲನ್ನಿಟ್ಟು, ನಿದ್ದೆಯಲ್ಲಿದ್ದ ಮಗುವಿಗೆ ಬೆಚ್ಚಗೆ ಹೊದೆಸಿ, ತಿರುಗಿ ಹೋಗಿ ಕಾರು ಹತ್ತಿ ತಿರ್ಥಹಳ್ಳಿಗೆ ಹೋಗಿ, ಮಾರನೇ ದಿನ ಮಂಗಳೂರಿನಿಂದ ಸೀದ ಬಂದವನಂತೆ ಬಂದದ್ದು. ವಿಮಲ ಇನ್ನೊಂದು ಕಾರು ಮಾಡಿಕೊಂಡು ಅವನ ಹಿಂದೆಯೇ ದೇವನೂರಿಗೆ ಬಂದದ್ದು.
ವಿಮಲ ಬಂದದ್ದೇ ಮಂಜಯ್ಯನವರು ಬೆಂಗಳೂರಿಗೆ ಹೊರಟರು. ಅವರಿಗೆ ಈಗ ಕಣ್ಣು ಸರಿಯಾಗಿ ಕಾಣದು. ಈ ಆರು ತಿಂಗಳಲ್ಲಿ ಇದು ಮೂರನೇ ಸಾರಿ ಅವರು ಆಸ್ಪತ್ರೆಗೆ ಬೆಂಗಳೂರಿನಲ್ಲಿ ಸೇರುತ್ತಿರುವುದು. ಒಂದು ದೊಡ್ಡ ಅಪರೇಶನ್ ಆದ ಮೇಲೆ ಇನ್ನೊಂದು ಸಣ್ಣ ಆಪರೇಶನ್ ಆಗಿ, ಈಗ ಮತ್ತೆ ಆಸ್ಪತ್ರೆ ಸೇರಬೇಕಾಗಿದೆ ಅವರು.
ದಿವ್ಯ : ಭಾಗ ಎರಡು (3)
೧೧
ಸಾಹುಕಾರ್ ಮಂಜಯ್ಯನವರ ಲೋಕ ರಾಜಕೀಯದ್ದು; ಅಥವಾ ಆಸ್ತಿಯ ವ್ಯವಹಾರಕ್ಕೆ ಸಂಬಂಧಿಸಿದ್ದು. ಯಾರು ಮಂತ್ರಿಯಾದರು, ಯಾರಾಗಬೇಕು, ಯಾರು ಯಾವುದರ ಛೇರ್ಮನ್ನಾಗಬೇಕು – ಈ ಎಲ್ಲದರಲ್ಲೂ ಮಂಜಯ್ಯನ ಅಭಿಪ್ರಾಯಕ್ಕೆ ಮನ್ನಣೆಯಿದೆಯೆಂದು ಭಾವಿಸಿಕೊಳ್ಳಲು ಅವಕಾಶವಿರುವಂತೆ ದೇಶದ ನಾಯಕರು ಮಂಜಯ್ಯನ ಜೊತೆ ವ್ಯವಹರಿಸುತ್ತಾರೆ. ಸುಮಾರು ನಾಲ್ಕೈದು ಜನರಾದರೂ ಚುನಾವಣೆಯ ಖರ್ಚಿಗಾಗಿ ಮಂಜಯ್ಯನಿಗೆ ಉಪಕೃತರು. ಬ್ರಾಹ್ಮಣ ಸಮುದಾಯದಲ್ಲಿ ಮಂಜಯ್ಯನಿಗೆ ಬೆಂಬಲವಿದೆಯೆಂದು ಚುನಾವಣೆಯಲ್ಲಿ ಇವರನ್ನು ಎಲ್ಲ ಕ್ಷೇತ್ರದವರೂ ಒಮ್ಮೆಯಾದರೂ ತಮ್ಮ ಕ್ಷೇತ್ರದಲ್ಲಿ ಸುತ್ತಾಡಿ ಹೋಗುವಂತೆ ಒತ್ತಾಯಿಸುತ್ತಾರೆ.
ತನ್ನನ್ನು ಒಂದೇ ಒಂದು ಸಾರಿಯಾದರೂ ಮಂತ್ರಿಮಾಡಿಲ್ಲವೆಂಬ ಬೇಸರವನ್ನು ಮಂಜಯ್ಯ ಇಂಥ ತನ್ನ ಉಪಯುಕ್ತತೆಯಿಂದ, ಅದಕ್ಕೆ ಸಿಗುವ ಮೆಚ್ಚಿಗೆಯಿಂದ ಮರೆಯಲು ಯತ್ನಿಸುತ್ತಾರೆ. ತನಗೆ ರಾಜಕೀಯದಲ್ಲಿ ಯಾರೂ ಅಂಥ ವೈರಿಯಿಲ್ಲ ಎನ್ನುವುದು ತನ್ನ ಹೆಚ್ಚುಗಾರಿಕೆಯೆಂದು ತಿಳಿದುಕೊಂಡದ್ದೇ ಮಂಜಯ್ಯನ ರಾಜಕೀಯ ವರ್ಚಸ್ಸು ಬೆಳೆಯದಿರಲು ಕಾರಣವಾಯಿತು ಎಂಬುದು ಮನದಟ್ಟಾಗದಷ್ಟು ಹಳೆಕಾಲದವರು ಅವರು ಆಗಿಬಿಟ್ಟಿದ್ದರು. ರಾಜಕೀಯದಲ್ಲಿ ವೈರ ಕಟ್ಟಿಕೊಳ್ಳಲಾರದವನು ಸ್ನೇಹಿತರನ್ನೂ ಪಡೆದಿರುವುದಿಲ್ಲ ಎಂಬುದು ಗೊತ್ತಾಗುವಷ್ಟರಲ್ಲಿ ಮಂಜಯ್ಯನ ಆರೋಗ್ಯವೂ ಕೆಡಲು ಶುರುವಾಗಿಬಿಟ್ಟಿತ್ತು.
ಅವರ ಒಟ್ಟು ಪತನಕ್ಕೆ ಕಾರಣಗಳು ಹಲವು. ಮುಖ್ಯವಾದ್ದಕ್ಕೆ ಬರುವ ಮೊದಲು ಅವರನ್ನು ಸೈದ್ಧಾಂತಿಕವಾಗಿ ಗಲಿಬಿಲಿಗೊಳ್ಳುವಂತೆಯೂ ಜನಪ್ರಿಯತೆ ಕಳೆದುಕೊಳ್ಳುವಂತೆಯೂ ಯಾವುದು ಮಾಡಿತು ಎಂಬುದನ್ನು ಮೊದಲು ಹೇಳಿಬಿಡಬೇಕು. ಹರಿಜನೋದ್ಧಾರ, ಮೀಸಲಾತಿ, ಊರಿಗೆ ರಸ್ತೆ ಶಾಲೆ ಆಸ್ಪತ್ರೆ ಇತ್ಯಾದಿ ವಿಷಯಗಳಲ್ಲಿ ಅವರು ಸುಲಭವಾಗಿ ತತ್ಕಾಲದ ಸಿದ್ಧಾಂತಕ್ಕೆ ಹೊಂದಿಕೊಂಡು ಕೆಲಸ ಮಾಡುವುದು ಕಷ್ಟದ ವಿಷಯವಾಗಿರಲಿಲ್ಲ. ಅದರಿಂದ ವೈಯಕ್ತಿಕವಾಗಿ ಅವರಾಗಲೀ, ಅವರ ಬೆಂಬಲಿಗ ಬಳಗವಾಗಲೀ ಆರ್ಥಿಕ ನಷ್ಟಕ್ಕೆ ಗುರಿಯಾಗುವ ಪ್ರಮೇಯವಿರಲಿಲ್ಲ. ಪೇಚಿಗಿಟ್ಟುಕೊಂಡದ್ದು ಭೂಹಂಚಿಕೆ ಮತ್ತು ಗೇಣಿ ಸಂಬಂಧದ ವಿಷಯದಲ್ಲಿ.
ಜಮೀನುದಾರರಾಗಿ ಅವರು ಎಲ್ಲರಂತೆ ಕ್ರೂರಿಯಲ್ಲ; ಒಕ್ಕಲೆಬ್ಬಿಸುವುದಾಗಲೀ, ಕೊಡದ ಗೇಣಿಗಾಗಿ ದಾವಾ ಹಾಕಿ ಜಪ್ಪು ಮಾಡಿಸುವುದಾಗಲೀ ಅವರ ಆಡಳಿತದ ಕ್ರಮವಾಗಿರಲಿಲ್ಲ. ಸ್ವಾತಂತ್ರ್ಯಕ್ಕೆ ಪೂರ್ವದಲ್ಲಿ ಮದ್ರಾಸಿನಲ್ಲಿ ಕಾಂಗ್ರೆಸ್ ಆಡಳಿತವಿದ್ದಾಗ ಮುಖ್ಯಮಂತ್ರಿಯಾಗಿದ್ದ ರಾಜಾಜಿಯವರು, ಮಂತ್ರಮಂಡಲದಲ್ಲಿದ್ದ ರಾಮಕೃಷ್ಣಕಾರಂತರು ಅನುಸರಿಸಿದ ನೀತಿಯನ್ನು ಮಂಜಯ್ಯನೂ ಬಹಳ ವರ್ಷಗಳಿಂದ ಅನುಸರಿಸಿಕೊಂಡು ಬಂದವರು. ತೂಕದ ಕೊಳಗವನ್ನು ಇವರು ಹಿಗ್ಗಿಸಲಿಲ್ಲ. ಒಕ್ಕಲನ್ನು ಕೋರ್ಟಿಗೆ ಅಲೆಸಲಿಲ್ಲ. ಗೇಣಿದಾರ ಕಷ್ಟದಲ್ಲಿದ್ದಾಗ ಒಂದೆರಡು ವರ್ಷ ಅವನ ಬಾಕಿಯ ಮೇಲೆ ಬಡ್ಡಿಯನ್ನು ಮನ್ನಾ ಮಾಡುವುದಾಗಿ ಹೇಳಿದರು. ಲೆಕ್ಕವನ್ನು ಸರಿಯಾಗಿಇಟ್ಟರು; ಸುಳ್ಳು ಬರೆದು ನಿರಕ್ಷರರನ್ನು ಪೀಡಿಸಲಿಲ್ಲ. ಜನ ತನ್ನ ಭಯದಲ್ಲಿರಬೇಕಾದರೆ ತಾನೂ ಗೌರವ ಕಾಪಾಡಿಕೊಳ್ಳುವಂತೆ ನಡೆದುಕೊಳ್ಳಬೇಕೆಂಬ ನೀತಿಯನ್ನು ಅನುಸರಿಸಿದರು.
ಅವರಿಗೆ ಆಗದವರು ಅವರ ಧಾರಾಳತನವನ್ನು ವ್ಯಾಖ್ಯಾನಿಸಿದ್ದೇ ಬೇರೆ ಬಗೆಯಲ್ಲಿ. ‘ಮಂಜಯ್ಯನಿಗೇನು? ಜಮೀನಿನಿಂದಲೇ ಅವರ ವಹಿವಾಟುಗಳು ನಡೆಯಬೇಕಾಗಿಲ್ಲ; ಅವರೀಗ ಕಾರ್ಖಾನೆಗಳ ಮಾಲೀಕರು; ಮನೆಗಳಿಂದ ಬಡಿಗೆ ಅವರಿಗೆ ಬರುತ್ತದೆ; ಹೋಟೆಲುಗಳಿಂದ ಪ್ರತಿದಿನ ಸಾವಿರಗಟ್ಟಲೆ ಸಂಪಾದಿಸುತ್ತಾರೆ; ಒಂದು ಸಿನಿಮಾ ಥಿಯೇಟರು ಎಂದರೆ ಸಾಮಾನ್ಯವೆ? ಮಳೆ ಬರಲಿ ಬಾರದಿರಲಿ ಅಲ್ಲಿಯ ಸಂಪಾದನೆಯೇನಾದರೂ ಕಡಿಮೆಯಾಗುವುದುಂಟೆ? ಗೇಣಿಯ ವಿಷಯದಲ್ಲಿ ಅವರು ತೋರುವ ಧಾರಾಳದಿಂದ ರಾಜಕೀಯವಾಗಿ ಅವರಿಗಾದ ಲಾಭ ಸಾಮಾನ್ಯದ್ದೆ? ಮನುಷ್ಯ ಬಲು ಜಾಣ. ಸ್ವಕಾರ್ಯವನ್ನೇ ಸ್ವಾಮಿ ಕಾರ್ಯವೆನ್ನುವುದು ನೀವು ಮಂಜಯ್ಯನಾಗಿದ್ದರೆ ಸುಲಭವೇ. ಆದರೆ ಜಮೀನಿನಿಂದಲೇ ಬದುಕಬೇಕಾದವರು ಮಳೆರಾಯನ ಕೃಪೆಗೆ ಕಾಯಬೇಕು; ಗೇಣಿದಾರ ಮೋಸಮಾಡದಂತೆ ಎಚ್ಚರವಹಿಸಬೇಕು…’
ಹೀಗೆ ಒಳ್ಳೆಯ ಹೆಸರಿನ ಜೊತೆ ಕೆಟ್ಟ ಹೆಸರೂ ಬೆರೆತು ಹೋದ ಮಂಜಯ್ಯನವರೂ ಜಮೀನುದಾರರಿಂದ ಮಾತ್ರವಲ್ಲದೆ ಗೇಣಿದಾರರಿಂದಲೂ ಬೈಸಿಕೊಳ್ಳಬೇಕಾಗಿ ಬಂದದ್ದು ಕ್ರಮೇಣವಾಗಿ ಬೆಳೆದ ಒಂದು ವಿಶೇಷ. ನೀನು ಜಮೀನಿದ್ದವರ ಪರವೊ, ಇರದವರ ಪರವೊ – ಎಂಬುದು ಸರಳವಾಗಿ ಎದುರಿಸಬೇಕಾದ ಪ್ರಶ್ನೆಯಾಗುವಂತೆ ಗೇಣಿದಾರರ ಸಂಘಟನೆ ಬೆಳೆಯುತ್ತ ಹೋಯಿತು. ಉಳುವವನೇ ನೆಲದೊಡೆಯನಾಗಬೇಕು ಎಂದು ಸ್ವಾತಂತ್ರ್ಯ ಸಂಗ್ರಾಮದಲ್ಲಿ, ಅದರ ತಕ್ಷಣದ ಅಪಾಯವಿಲ್ಲದೆ ಹೇಳುತ್ತಿದ್ದ ಕ್ರಾಂತಿಕಾರಕವಾದ ಮಾತು ಧುತ್ತೆಂದು ಎದುರಾಯಿತು. ಸರ್ಕಾರವೂ ಭೂಸುಧಾರಣೆಯ ಬಗ್ಗೆ ಮಾತಾಡತೊಡಗಿತು. ನೆಹರೂ ಸೋಷಲಿಸ್ಟರಿರಬಹುದೆಂಬುದು, ಅವರನ್ನು ಒಪ್ಪಲಾರದ, ಒಪ್ಪದೇ ಇರಲೂ ಆರದ, ಅವರಿಲ್ಲದೆ ಚುನಾವಣೆ ಗೆಲ್ಲಲಾರದವರ ಆತಂಕವೂ ಆಯಿತು. ಸೋಷಲಿಸ್ಟರು ಮಾತ್ರ ನೆಹರೂರವರನ್ನು ಚೀನಾದ ಚಯಾಂಗ್ ಕೈಶೇಕ್ ಗೆ ಹೋಲಿಸಿ ನಿಂದಿಸಿದರು; ಅವರಲ್ಲೂ ಎರಡು ಬಣಗಳಿದ್ದವು: ನೆಹರೂ ಪರದವರು, ನೆಹರೂ ವಿರೋಧಿಗಳು. ನೆಹರೂ ಧೋರಣೆ ಇಷ್ಟಪಡುವವರು ಕೂಡ ಅವರನ್ನು ಹ್ಯಾಮ್ಲೆಟ್ ಎಂದು ಖೇದಗೊಂಡು ಟೀಕಿಸಿದರು.
ತನ್ನ ಜೊತೆ ಕಾಂಗ್ರೆಸ್ಸಿನಲ್ಲಿದ್ದ ಇನ್ನೊಬ್ಬ ಬ್ರಾಹ್ಮಣನೇ, ಗೋವಿಂದರಾಯನೆಂಬ ಪುಡಾರಿ ರೈತಸಂಘ ಕಟ್ಟಿಬಿಟ್ಟ; ಸಮಾಜವಾದಿಗಳ ಜೊತೆಗೆ ಉಗ್ರಕ್ರಾಂತಿಗಕಾರಕ ಮಾತಿನ ಸ್ಪರ್ಧೆ ನಡೆಸಲು ಶುರುಮಾಡಿದ. ಅವನು ಜಮೀನುದಾರರ ಗುಪ್ತ ಏಜೆಂಟ್ ಎಂಬ ಸೋಷಲಿಸ್ಟರ ಅಪಾವಾದವನ್ನು ಸುಳ್ಳು ಮಾಡಲು ಬಾಯಿಗೆ ಬಂದಂತೆ ಮಾತಾಡುವ ಕ್ರಾಂತಿಕಾರನಾದ. ಆದರೆ ಸೋಷಲಿಷ್ಟರು ಬೆಳೆಯುತ್ತಲೇ ಹೋದರು. ಅವರ ಬೆಳವಣಿಗೆಯನ್ನು ತಡೆಯಲೆಂದು ಇವನು ಗೇಣಿಯನ್ನು ಕೊಡಬೇಕಿಲ್ಲವೆಂದ; ಖಾಲಿಯಿದ್ದ ಜಮೀನನ್ನು ಆಕ್ರಮಣಮಾಡುವ ಭೂಗ್ರಹಣ ಚಳವಳಿ ಪ್ರಾರಂಭಿಸುತ್ತೇವೆಂಬ ಬೆದರಿಕೆ ಹಾಕಿದ.
ಗೇಣೀದಾರರು ನಂಬಿದ್ದು ಮಾತ್ರ ಸೊಷಲಿಸ್ಟರನ್ನು. ಯಾಕೆಂದರೆ ಕಾಂಗ್ರೆಸ್ಸಿನಲ್ಲಿ ಜಮೀನುದಾರರ ಪರವಾದವರೂ ಇದ್ದರು, ಹಾಗೆಯೇ ಗೇಣಿದಾರರ ಪರವಾದವರೂ ಇದ್ದರು. ಸೋಷಲಿಸ್ಟರಲ್ಲಿ ಮಾತ್ರ ಗೇಣೀದಾರರ ಪರವಾದವರು, ಎಲ್ಲ ಜಾತಿಯ ಜನರು ಇದ್ದರು. ಮೊದಲ ಬಾರಿಗೆ ಜಿಲ್ಲೆಯಲ್ಲಿ ಸೋಷಲಿಸ್ಟರು ಚುನಾವಣೆಯಲ್ಲಿ ಗೆದ್ದು ಬಂದರು.
ಜಮೀನುದಾರರೆಲ್ಲ ಗಾಬರಿಗೊಂಡು ಸಭೆ ಮಾಡಿ ಮಂಜಯ್ಯನನ್ನು ಅದರ ಅಧ್ಯಕ್ಷರನ್ನಾಗಿ ಮಾಡಿಕೊಂಡರು. ಬೆಂಗಳೂರಿನಲ್ಲಿ ಮಂತ್ರಿಗಳನ್ನು ಕಂಡುಬರುವ ಓಡಾಟ ಶುರುವಾಯಿತು – ಇಂಥ ಕೆಲಸ ಮಂಜಯ್ಯನಿಗೆ ಮಾತ್ರ ಸಾಧ್ಯತಾನೆ? ಜಮೀನುದಾರರ ನಡುವೆ ಮಂಜಯ್ಯ ಗೇಣಿದಾರರ ಹಿತ ರಕ್ಷಣೆ ಮಾಡಿದವರೆಂಬ ಖ್ಯಾತರೂ ಅಲ್ಲವೆ? ಬೆಮಗಳೂರಿನ ಉಚ್ಚವಲಯಗಳಲ್ಲಿ ತಮ್ಮನ್ನು ಪ್ರತಿನಿಧಿಸಲು ಹರಿಜನಪರ ಹೋರಾಡಿದವರೆಂದೂ ಗೇಣಿದಾರರ ಹಿತರಕ್ಷಕರೆಂದೂ ಮಂಜಯ್ಯನನ್ನು ಅವರ ವೈರಿಗಳೂ ಸಹ ಮುಂದಿಟ್ಟರು. ಸೊರಗುತ್ತಿದ್ದ ತನ್ನ ವರ್ಚಸ್ಸಿಗೆ ಹೀಗೆ ಪ್ರಾಪ್ತವಾದ ಅಧಿಕಾರ ಮತ್ತು ಘನತೆ ಅಗತ್ಯವೆಂದು ಮಂಜಯ್ಯನೂ ತಿಳಿದರು.
ಈ ಓಡಾಟುಗಳು ಮಂಜಯ್ಯನ ತೆವಲುಗಳಿಗೂ ಸಹಾಯಕವಾದವು. ಮಂಗಳೂರಿನ ಅವರ ಹಳೆಯ ಸಂಬಂಧದ ಮೀನಾಕ್ಷಿ ಇಟ್ಟುಕೊಂಡವಳಾದರೂ, ಕಟ್ಟಿಕೊಂಡವಳಷ್ಟೇ ಬಹಿರಂಗಗೊಂಡಿದ್ದಳು. ಅವರ ಹೆಂಚಿನ ಕಾರ್ಖಾನೆಯ ಮ್ಯಾನೇಜರ್ ಕೂಡ ಅವಳು. ಹೀಗೆ ನಿತ್ಯದ ಬದುಕಿಗೆ ಪ್ರಿಯವಾದ ಹೊಂದಿಕೆಯಾಗಿ ಬಿಟ್ಟಿದ್ದು ಅವರ ದೇಹಕ್ಕೆ ಹಳಸಿತು. ಮೀನಾಕ್ಷಿಯಿಂದ ಬಚ್ಚಿಡಬೇಕಾದ ಅಗತ್ಯವಿಲ್ಲದ, ಅವಳಿಗೆ ಬೇಸಾರವಾದರೂ ಅವಳಿಂದ ದೂರವಾಗಬೇಕಾದ ಅಗತ್ಯಬೀಳದ, ಇನ್ನೊಂದು ಹೆಣ್ಣಿನ ಸಂಪರ್ಕವಾಯಿತು. ಈ ತಾರಾದೇವಿ ಚಿಕ್ಕವಳು; ಶೀಘ್ರಲಿಪಿ ಕಲಿತವಳು. ಮಂಜಯ್ಯನಿಗೊಬ್ಬಳು ಪರ್ಸನಲ್ ಅಸಿಸ್ಟೆಂಟ್ ಬೇಕಲ್ಲವೆ? ಅವರ ಜೊತೆ ಅವರ ಮಂಗಳೂರಿನ ಮನೆಯಲ್ಲೇ ಅವಳ ಬಿಡಾರವೂ ಆಯಿತು.
ದೇವನಹಳ್ಳಿಯಲ್ಲೂ ತೀರ್ಥಹಳ್ಳಿಯಲ್ಲೂ ದೊಡ್ಡ ಹಬ್ಬಗಳನ್ನು ಮಾಡಿ ಊರಿನ ದೊಡ್ಡ ಕುಳಗಳಿಗೆ ಜಾತಿಭೇದವಿಲ್ಲದಂತೆ ಕರೆದು ಪಾಯಸ, ಹೋಳಿಗೆ, ಪತ್ರಡೆಗಳ ಊಟ ಹಾಕುತ್ತಿದ್ದವರು ಈಗ ಬೆಂಗಳೂರಿನ ಅಧಿಕಾರಸ್ಥರಾದ ಘನವಂತರನ್ನು ಕರೆದು ಹೋಟೆಲುಗಳಲ್ಲಿ ಪಾರ್ಟಿ ನಡೆಸುವಂತಾಯಿತು. ಪ್ಯಾಂಟುಕೋಟು ಟೈಗಳ ನಡುವೆ, (ಇಂಗ್ಲಿಷ್‌ನಲ್ಲೇ ಹೆಚ್ಚಾಗಿ ಮಾತಾಡುವವರ ಜೊತೆ) ತಲೆಗೂದಲಿಗೆ ಬಣ್ಣ ಹಚ್ಚಿದ, ಕಚ್ಚೆಪಂಚೆಯ ಮೇಲೆ ಸಿಲ್ಕ್ ಜುಬ್ಬ ಧರಿಸಿದ, ಮೇಲೊಂದು ಪಶ್ಮೀನಿನ ಶಾಲು ಹೊದ್ದ, ಗುಂಡಾದ ಬೆಳ್ಳಿ ಕನ್ನಡಕವನ್ನು ತೊಟ್ಟ, ನಗುಮುಖದ ದೇವಹಳ್ಳಿಯ ಮಂಜಯ್ಯನವರು ಕೂತು ಇಂಗ್ಲಿಷಿನಲ್ಲೂ ಮಾತಾಡುತ್ತ ಬೀರ್ ಕುಡಿಯುತ್ತಾರೆಂಬುದುಅ ವರ ವರ್ಚಸ್ಸನ್ನು ಹಳ್ಳಿಯ ಜಮೀನುದಾರರ ನಡುವೆ ಬೆಳೆಸುವ ಸುದ್ದಿಯೇ ಆಯಿತು.
ವಿಪರ್ಯಾಸವೆಂದರೆ ಅವರ ವರ್ಚಸ್ಸು ಹೀಗೆ ಬೆಳೆದಂತೆ ಜಿಲ್ಲೆಯ ಗೇಣಿದಾರರ ನಡುವೆ ಅವರು ಪಡೆದಿದ್ದ ಗೌರವ ಕುಗ್ಗುತ್ತ ಹೋದದ್ದು. ಮತ್ತು ಅವರ ಆರೋಗ್ಯ ಕೆಡುತ್ತ ಹೋದದ್ದು. ಮತ್ತು ಎಂದೂ ಹಿಂದೆ ಕಾಣದಿದ್ದ ಅವರ ದೈವ ಭಕ್ತಿ ಹೆಚ್ಚುತ್ತ ಹೋದದ್ದು. ಪರಿಣಾಮವಾಗಿ, ಕೇಶವನ ಭೂವರಾಹ ಪೂಜೆ ವಿಶೇಷವಾದ ಪೂಜೆಯಾಗುತ್ತ ಹೋಗಿ, ಇನ್ನು ಇನ್ನೂ ಲಂಬವಾಗುತ್ತ ಹೋಗಿ ಕೇಶವನ ಪುರಾಣ ಪ್ರವಚನಗಳಿಎ ವಿರಾಮ ಕಡಿಮೆಯಾಗುತ್ತ ಹೋದದ್ದು.
ದೇವನಹಳ್ಳಿಯ ಮನೆಯ ಆರತಿಯ ಹರಿವಾಣಗಳು ದೊಡ್ಡವಾಗುತ್ತ ಹೋದವು; ಆರತಿಯ ಸಂಖ್ಯೆಯೂ ಹೆ‌ಚ್ಚುತ್ತ ಹೋಯಿತು. ಶಾಲೆಯ ಮಕ್ಕಳಿಗೆ ಈಗ ಪಾಯಸದ್ದೇ ಊಟ. ಶಿವಮೊಗ್ಗದಿಂದ ಹೂವಿನ ಸರಬರಾಜು. ಕೊಲ್ಲೂರಿನ ಮುಕಾಂಬಿಕೆಗೆ ಬಂಗಾರದ ಖಡ್ಗ. ತಿರುಪತಿ ತಿಮ್ಮಪ್ಪನಿಗೆ ನೂರು ಬುಟ್ಟಿ ಲಾಡು. ಕೇಶವನಿಗೆ ಹೊಸ ರೇಷ್ಮೆ ಉತ್ತರೀಯ, ಹೊಸ ರೇಷ್ಮೆ ಪಂಚೆ.
ಪುಟ್ಟೇಗೌಡ ಕೇಶವನನ್ನು ಹಾಸ್ಯಮಾಡಿದ್ದು: ‘ಸಾಹುಕಾರ‍್ರ ಡ್ರೈವರ್‌ಗೂ ಹೊಸ ಖಾಕಿ ಯೂನಿಫಾರಂ, ಕೇಶವ ಶರ್ಮರಿಗೂ ಹೊಸ ಕಾವಿ ಯೂನಿಫಾರಂ, ಭುವರಾಹನಿಗೂ ದೀಪ ಧೂಪದ ಭಡ್ತಿ. ಹಾರವರಕಾಲ ಹಾರುವವರ ಕಾಲವೇ ಆಗಿಬಿಡ್ತಲ್ಲ!’
ಹಾಗೆಯೇ, ರೈತರ ಸಭೆಗಳಲ್ಲಿ ‘ಸಾಹುಕಾರ್ ಮಂಜಯ್ಯನಿಗೆ ಧಿಕ್ಕಾರ’ ಎಂಬ ಕೂಗು. ಶಿವಮೊಗ್ಗದ ಒಂದು ಸಭೆಯಲ್ಲಿ ಅವರ ಪ್ರತಿಕೃತಿಯ ದಹನ. ‘ಸತ್ತ, ಸತ್ತ ಮಂಜಯ್ಯ ಸತ್ತ’ ಎನ್ನುವ ಘೋಷಣೆ, ಕರತಾಡನ.
ಅವರು ಎಲ್ಲರ ಬಾಯಲ್ಲಿ ಹೀಗೆ ಗದ್ದಲವಾಗುತ್ತ ಹೋದಾಗಲೇ, ವಿಮಲಳೂ ಗುಸುಗುಸು ಸುದ್ದಿಯಾದ್ದು. ‘ಪರಂಪರಾನುಗತವಾಗಿ ನಡೆದುಬಂದ ಗ್ರಾಮೀಣ ವ್ಯವಸ್ಥೆಯನ್ನು ತಿರುಗುಮುರುಗು ಮಾಡಿ, ಭೂ ಉತ್ಪನ್ನವನ್ನು ಕಡಿಮೆಯಾಗುವಂತೆ ಮಾಡಕೂಡದು; ನೆಹರೂ ಹೇಳುವ ಸುಖಿರಾಜ್ಯದ ಕಲ್ಪನೆ ಒಂದು ವರ್ಗದ ನಾಶದ ಮುಖೇನ ಸಿದ್ಧಿಸುವುದಲ್ಲ; ಗಾಂಧೀಜಿ ಹೇಳುವುದು ಸರ್ವೋದಯ, ಬರೀ ಒಂದು ವರ್ಗದ ಹಿತವಲ್ಲ; ಭೂಮಾಲೀಕರು ಟ್ರಸ್ಟಿಗಳಾಗಬೇಕೆಂದು ಮಾತ್ರ ಮಹಾತ್ಮರು ಹೇಳಿದ್ದು’. ಇತ್ಯಾದಿ ಇತ್ಯಾದಿ ಪ್ರಚಾರದಲ್ಲಿ ನಿರತರಾಗಿಬಿಟ್ಟಿದ್ದ ಮಂಜಯ್ಯನ ಕಿವಿಗೆ ಇದು ಬೀಳಲಿಲ್ಲ. ಬಿದ್ದಿದ್ದರೂ ಅವರು ನಂಬುತ್ತಿರಲಿಲ್ಲವೇನೊ. ಅವರ ಮುದ್ದಿನ ಮಗಳು ಒಬ್ಬ ಡ್ರೈವರ್ ಜೊತೆ ಸಂಬಂಧಮಾಡುವುದು ಸಾಧ್ಯವೆ? ಮಂಜಯ್ಯನ ಪರ್ಸನಲ್ ಅಸಿಸ್ಟೆಂಟ್ ಮಂಗಳೂರಿನ ಒಬ್ಬ ಡ್ರೈವರನ ಮಗಳೇ ಆಗಿದ್ದಳು ಎಂಬುದು ಮಿಂಗೇಲಿಗೆ ಗೊತ್ತಿದ್ದ ವಿಷಯ.
ಮಂಜಯ್ಯನ ಮಾತಿನ ಗತ್ತು ಕ್ಷೀಣಗೊಳ್ಳುತ್ತ ಹೋದದ್ದೂ ಈ ಅವಧಿಯಲ್ಲೆ. ಯುವತಿಯಾದ ತಾರಾದೇವಿಯ ಅಪ್ಪುಗೆಯಲ್ಲಿ ಸುಪ್ಪತ್ತಿಗೆ ಮೇಲೆ ಪಂಚತಾರಾ ಹೋಟೆಲಲ್ಲೂ ಅವರು ಅನುಭವಿಸುತ್ತಿದ್ದ ಸುಖದ ಏಕಾಗ್ರತೆ ಕಡಿಮೆಯಾಯಿತು. ಯಾರು ಯಾರೋ ಗುಪ್ತ ವೈದ್ಯರ, ಜ್ಯೋತಿಷಿಗಳ ಮೊರೆಹೊಕ್ಕರು. ಮಲೆಯಾಳಿ ಪಂಡಿತನೊಬ್ಬನಿಂದ ಬೆಂಗಳೂರಲ್ಲೆ ಕಾಯಕಲ್ಪ ಮಾಡಿಸಿಕೊಂಡರು. ಅವರ ಬೆಂಗಳೂರಿನ ತಲೆ ಹಿಡುಕ ಹಿಂಬಾಲಕನೊಬ್ಬ ಸುಳ್ಳು ಹೇಳಿ ಇವಳು ಸಿನಿಮಾತಾರೆ ಎಂದು ಕೂದಲಿಗೆ ಬಣ್ಣ ಹಚ್ಚಿದ ಬೆಡಗಿಯೊಬ್ಬಳನ್ನು ಗಂಟು ಹಾಕಿದ. ಅವಳಿಗಾಗಿ ಬೊಂಬಾಯಿಯಲ್ಲಿ ಇದ್ದು, ಬಂದಮೇಲೆ ಪೆನ್ಸಿಲಿನ್ ತೆಗೆದುಕೊಂಡದ್ದಾಯಿತು.
ಮಂಜಯ್ಯನ ಸ್ವಾಸ್ಥ್ಯ ಕೆಡುತ್ತ ಹೋಗಿ ಅವರ ಕಣ್ಣು ಮಂಜಾಯಿತು; ಹಲ್ಲುಗಳು ಸಡಿಲವಾಗಿ ಕೀಳಿಸಿ ಕಟ್ಟಿಸಿಕೊಂಡ ಹೊಸ ದಂತಪಂಕ್ತಿಯಲ್ಲಿ ನಾಲಗೆ ತಿರುಗದಂತಾಯಿತು. ಬಣ್ಣ ಹಚ್ಚುತ್ತಿದ್ದ ಕೂದಲು ನೆತ್ತಿಯಲ್ಲಿ ಕಾಣದಾಯಿತು. ಬಾಲಕನಾಗಿದ್ದಾಗ ಮತ್ತಿ ಸೊಪ್ಪು ಸೀಗೆಯ ಉಪಚಾರದಲ್ಲಿ ಪುಷ್ಕಳವಾಗಿ ಬೆಳೆದಿದ್ದ ತಲೆಗೂದಲು ಅವರದು. ಈ ತಲೆಯ ಮೇಲೆ ಬಿಳಿಯ ಖದ್ದರ್ ಟೋಪಿ ಹಾಕಿ ಗಾಂಧೀಜಿಯ ಪ್ರಾರ್ಥನಾಸಭೆಯಲ್ಲಿ ತೆಗಿಸಿಕೊಂಡ ಹಳೆಯ ಚಿತ್ರದಲ್ಲಿ ಈಗಲೂ ಟೋಪಿಯಿಂದ ಉಕ್ಕುವ ಕೂದಲನ್ನು ಕಾಣಬಹುದು.
ಮಂಜಯ್ಯನನ್ನು ತೀರ ಎಂದರೆ ತೀರ ಕುಗ್ಗಿಸಿದ ಘಟನೆಯೆಂದರೆ ಮುಂದಿನದು.
೧೨
ತೀರ್ಥಹಳ್ಳಿಯ ಹತ್ತಿರದ ಹಳ್ಳಿಯೊಂದರಲ್ಲಿ ಗನಪಯ್ಯ ಎಂಬ ಹೆಸರಿನ ಜಮೀನುದಾರರು ಇದ್ದರು. ಇವರಿಗೊಬ್ಬಳು ವಿಧವೆಯಾದ ಮಗಳು. ಬಾಲವಿಧವೆ. ಆದರೆ ಕೇಶಚ್ಛೇದವಾಗಿರಲಿಲ್ಲ; ಸ್ಕೂಲು ಸೇರಿದ್ದಳು. ಹೆಂಡತಿಯ ಒತ್ತಾಯದಮೇಲೆ, ಆದರೆ ಅವರು ಕೊಚ್ಚಿಕೊಳ್ಳುವಂತೆ, ಮಂಜಯ್ಯನ ಪ್ರೇರಣೆಯಮೇಲೆ ಗಣಪಯ್ಯ ಮಗಳನ್ನು ಸ್ಕೂಲಿಗೆ ಸೇರಿಸಿದ್ದು.
ಮಂಜಯ್ಯ ಗಣಪಯ್ಯನಿಗೆ ತೋರಿಕೆಗೆ, ಹಾಗೂ ಲಾಭಕ್ಕೆ, ಆದರ್ಶವಾದರೂ, ಗಣಪಯ್ಯನ ಸ್ವಭಾವ ಮಂಜಯ್ಯನವರದರಂತೆ ಉದಾರವಲ್ಲ; ಮನೆಯವರ ಬಗ್ಗೆ ಸಹ ಕರುಣೆಯದಲ್ಲ. ಗಣಪಯ್ಯನದು ಕಟುಕ ಮನಸ್ಸು. ‘ಘಾಟಿ ಗಣಪಯ್ಯ’ ‘ಕೋಮಟಿ ಗಣಪಯ್ಯ’ ‘ಜುಗ್ಗು ಗಣಪಯ್ಯ’ ‘ಕಪ್ಪು ಕಟುಕಯ್ಯ’ – ಹೀಗೆ ಅವರನ್ನು ಎಲ್ಲರೂ ಬೆನ್ನಿನಹಿಂದೆ ಕರೆಯೋದು.
ಗಣಪಯ್ಯ ನೋಡಲು ಕಪ್ಪಲ್ಲದಿದ್ದರೂ ಅವರ ಹಣೆಯಮೇಲಿದ್ದ ಒಂದು ದೊಡ್ಡ ಕಪ್ಪು ಮಚ್ಚೆ, ಮತ್ತು ಅವರು ಆಡಿದಂತೆ ಆಗುತ್ತದೆ ಎಂಬ ಆರೋಪಕ್ಕೆ ಕಾರಣವಾದ, ಅವರು ಬಾಯಿತೆರೆದಾಗ ಕಾಣುವ, ಅವರ ನಾಲಗೆಮೇಲಿನ ಕಪ್ಪು ಮಚ್ಚೆ – ಎರಡೂ ಒಟ್ಟಾಗಿ ಅವರ ‘ಕಪ್ಪು ಕಟುಕಯ್ಯ’ ಎಂಬ ಹೆಸರಿಗೆ ಕಾರಣವಾದ್ದು. ಕೊಂಚ ಕುಂಟಿ ನಡೆಯುವ ಗಣಪಯ್ಯನಿಗೆ ‘ಕುಂಟು ಕಟುಕಯ್ಯ’ ಎಂಬ ಹೆಸರೂ ಇದೆ. ಬಲು ಜುಗ್ಗ, ಒಂದು ಆಳಿನ ಸಂಬಳವನ್ನು ಉಳಿಸಲೆಂದು ಅವರು ಯುವಕರಾಗಿದ್ದಾಗ ಅಡಿಕೆ ಮರ ಹತ್ತಿ ಜಾರಿ ಬಿದ್ದು ಕಾಲು ಕುಂಟಾದ್ದು.
ಗಣಪಯ್ಯನೆಂದರೆ ಬಡವರಾದ ಗೇಣೀದಾರರು ಹೆದರುತ್ತಾರೆ; ಅದಕ್ಕೆ ಅಷ್ಟು ಮುಖ್ಯವಲ್ಲದ ಒಂದು ಕಾರಣ ಅವರ ಹತ್ತಿರ ಇದ್ದ ಒಂದು ಬಂದೂಕು. ಎರಡು ನಳಿಗೆಯ ಬಂದೂಕು. ಹುಲಿ ಕಾಟವೆಂದು ನೆವ ಹೇಳಿ ಲೈಸೆನ್ಸ್ ಪಡೆದದ್ದು. ಗಣಪಯ್ಯನ ಅಪ್ಪನ ಕಾಲದಲ್ಲಿ. ಅವರೂ ದುಷ್ಟರೇ. ಆಸ್ತಿಯ ಹಾಗೇ ದುಷ್ಟತನವೂ ಗಣಪಯ್ಯಗೆ ಪಿತ್ರಾರ್ಜಿತ.
ಗಣಪಯ್ಯನೆಂದರೆ ಜನ ಭಯಪಡುವುದಕ್ಕೆ ನಿಜವಾದ ಕಾರಣವೆಂದರೆ ಬಂದೂಕಿಗಿಂತಲೂ ಹೆಚ್ಚಾಗಿ ವಸೂಲಿಗೆಂದು ರಾಜಾರೋಷವಾಗಿ ಅವರು ಛೂ ಬಿಡುವ ಇಬ್ಬರು ಕಟುಕರು. ಗಣಪಯ್ಯನ ಹತ್ತಿರ ಕೆಲಸಕ್ಕೆ ಸೇರಿದಾಗ ಸರಿಯಾಗಿ ಕನ್ಡನ ಮಾತಾಡಲು ಗೊತ್ತಿರದ ಈ ಇಬ್ಬರನ್ನು ಕೊಲ್ಲಾಪುರದಿಂದ ತಂದದ್ದೆಂದೂ, ಸಜಾ ಆಗಿ ಐದು ವರ್ಷ ಬೊಂಬಾಯಿಯ ಜೈಲಲ್ಲಿ ಇದ್ದವರೆಂದೂ ಇಡೀ ತಾಲೂಕಿನಲ್ಲಿ ಪ್ರತೀತಿ. ಒಬ್ಬನಿಗೆ ಆರು ಬೆರಳಿನ ಎಡಗೈ; ಇನ್ನೊಬ್ಬನಿಗೆ ಒಂದು ಕಣ್ಣಿಲ್ಲ. ನೋಡಲು ದೈತ್ಯರು. ಮನೆಯ ಹಿಂದಿನ ಗುಡ್ಡದ ಒಂದು ಗುಡಿಸಲಿನಲ್ಲಿ ಇವರಿಗೆ ಬಿಡಾರ. ದಿನಾ ಅವರಿಗೆ ಕೋಳಿಯ ಊಟವಾಗಲೇ ಬೇಕು; ಕುಡಿಯಲು ಸಾರಾಯಿ ಬೇಕು.
ಪರಮ ಜುಗ್ಗನಾದ ಗಣಪಯ್ಯ ಈ ಇಬ್ಬರ ವಿಷಯದಲ್ಲಿ ಮಾತ್ರ ಧಾರಾಳಿ. ಈ ಇಬ್ಬರ ಹೆಸರೂ ವಿಚಿತ್ರ: ಒಬ್ಬ ಗೊಗ್ಗ, ಇನ್ನೊಬ್ಬ ಕೊಗ್ಗ. ಆರು ಬೆರಳಿನವನು ಗೊಗ್ಗ; ಒಂದು ಕಣ್ಣಿಲ್ಲದವನು ಕೊಗ್ಗ. ಆದರೆ ಯಾರು ಗೊಗ್ಗ, ಯಾರು ಕೊಗ್ಗ – ಗಣಪಯ್ಯಗೆ ಮಾತ್ರ ಗೊತ್ತು.
ಮಗಳು ಮಾತ್ರ ತುಂಬ ರೂಪವತಿ; ಚಿರ ದುಃಖಿಯಾದ ತಾಯಿಯಂತೆಯೇ. ತೆಳ್ಳಗೆ ಬೆಳ್ಳಗೆ ಉದ್ಧವಾಗಿ ಇದ್ದಳು. ಉಳಿದ ಹೈಸ್ಕೂಲ್ ವಿದ್ಯಾರ್ಥಿನಿಯರಿಗಿಂತ ಹೆಚ್ಚುವಯಸ್ಸಿನ, ಆದ್ದರಿಂದ ಹೆಚ್ಚು ಸಂಕೋಚದ, ಮೊದಲನೇ ಕ್ಲಾಸಿನಲ್ಲಿದ್ದಾಗ ಮುಟ್ಟಾಗಿ ತಾನು ಮಾತ್ರ ರಜಹಾಕಿ ಮನೆಯಲ್ಲಿರಬೇಕಾಗಿ ಬರುತ್ತಿತ್ತೆಂದು ತುಂಬ ನಾಚುತ್ತಿದ್ದ ಈ ಸರಸ್ವತಿ ಓದಿನಲ್ಲಿ ಜಾಣೆ. ಅವಳ ಮುದ್ದಾದ ಅಕ್ಷರದಿಂದಾಗಿ ಸ್ಕೂಲಿನಲ್ಲಿ ಪ್ರಸಿದ್ಧೆ. ಮೂರು ಮೈಲಿ ದೂರದಿಂದ ಕಾಡಿನ ಕಾಲು ದಾರಿಯಲ್ಲಿ ಒಂದು ಹಳ್ಳವನ್ನು ದಾಟಿ ಸ್ಕೂಲಿಗೆ ಬರಬೇಕಾಗಿದ್ದುದರಿಂದ ಮಧ್ಯಾಹ್ನದ ಟಿಫನ್ನಿಗೆ ಮನೆಯಿಂದಲೇ ಏನಾದರೂ ಇವಳು ತರುವುದು.
ಲೀಶರ್ ಹೊತ್ತಿನಲ್ಲಿ ಮನೆಯಿಂದ ತಂದ ತಿಂಡಿಯನ್ನು ಮರದ ಕೆಳಗೆ ಒಬ್ಬಳೇ ಕೂತು ತಿನ್ನುತ್ತಿದ್ದ ಸರಸ್ವತಿಯನ್ನು ಒಂದು ದಿನ ಅವಳಿಗೆ ಇಷ್ಟವಾಗಿದ್ದ ಟೀಚರ್ ಒಬ್ಬರು ‘ಏನು ಒಬ್ಬರೇ ಎಲ್ಲವನ್ನೂ ತಿಂದುಬಿಡೋದ’ ಎಂದು ರೇಗಿಸಿದ್ದರು. ಸರಸ್ವತಿ ಖುಷಿಯಾಗಿ ಎದ್ದು ನಿಂತು ಗಡಿಬಿಡಿಯಲ್ಲಿ ಹೇಳಿದಳು:
‘ಎಂಜಲಾಗಿದೆ ಸಾರ್. ಇಲ್ಲದೆ ಇದ್ದರೆ ನಮ್ಮನ್ನು ಕಾವಲೀಲಿ ತಟ್ಟಿಮಾಡಿದ ಈ ಅಕ್ಕಿರೊಟ್ಟಿ ತುಂಬ ರುಚಿಯಾಗಿದೆ. ನಿಮಗೂ ಅರ್ಧ ಕೊಡಬಹುದಿತ್ತು. ನನಗೆ ಹೆಚ್ಚಾಗಿದೆ. ಅಷ್ಟೂ ತಿನ್ನುವಷ್ಟು ಹಸಿವಿಲ್ಲ.’
‘ಅದಕ್ಕೇನು ಕೊಡಿ; ತಿಂತೀನಿ’
ಟೀಚರ್ ಹೀಗೆ ಹೇಳಿಬಿಡುವುದೆ? ಸರಸ್ವತಿ ತುಂಬ ಖುಷಿಪಟ್ಟು ರೊಟ್ಟಿಯಲ್ಲಿ ಅರ್ಧಕ್ಕಿಂತ ಹೆಚ್ಚನ್ನು ಚಟ್ನಿ ಹಾಕಿ ಕೊಟ್ಟಳು. ಯಾವ ಮಡಿಮೈಲಿಗೆಯಲ್ಲಾಗಲೀ, ಜಾತಿ ಭೇದದಲ್ಲಾಗಲೀ ನಂಬಿಕೆಯಿರದಿದ್ದ ಈ ಟೀಚರ್ ನಂತಹ ಮನುಷ್ಯನನ್ನು ಅವಳು ಕಂಡೇ ಇರಲಿಲ್ಲ.
ಟೀಚರ್ ಹೆಸರು ದುರುಗಪ್ಪ – ದಾವಣಗೆರೆಯವರು. ಮೈಸರಿಂದ ಓದಿಬಂದವರು. ನೋಡಲು ಕಪ್ಪಗಿದ್ದ ಕಟ್ಟುಮಸ್ತಾದ ಆಳು. ಫ್ರೆಂಚ್ ಕ್ರಾಂತಿ, ಸುಭಾಷ್ ಚಂದ್ರ ಬೋಸ್, ಗರಿಬಾಲ್ಡಿ, ಕುವೆಂಪು, ಕಾರಂತ, ಅನಕೃ, ಶರತ್ ಚಂದ್ರ ಬೋಸ್ – ಈ ಎಲ್ಲರ ಬಗ್ಗೆಯೂ ಹುರುಪಿನಿಂದ ಮಾತಾಡುವ ಟೀಚರ್ ಎಂದು ಎಲ್ಲರಿಗೂ ಇಷ್ಟ.
ಸರಸ್ವತಿಗೆ ಮಾತ್ರ ದುರುಗಪ್ಪ ತುಂಬ ಇಷ್ಟವಾಗಲು ಕಾರಣ ಅವರು ಹಾಡುತ್ತಿದ್ದ ಭಾವಗೀತೆಗಳು – ಭಾವಗೀತೆಗಳ ಅವರ ಆಯ್ಕೆ ಮಾತ್ರವಲ್ಲದೆ ಅವುಗಳನ್ನು ಅವರು ಹಾಡುವ ಕ್ರಮವೂ ಅವಳ ಕಣ್ಣುಗಳಲ್ಲಿ ನೀರು ತರುತ್ತಿತ್ತು. ಬೇಂದ್ರೆಯ ‘ಪುಟ್ಟವಿಧವೆ’ ಪದ್ಯವನ್ನು ಅವರು ಹಾಡುತ್ತಿರಲಿಲ್ಲ; ಭಾವಪೂರ್ವಕವಾಗಿ ಅದನ್ನು ಓದಿದಾಗ ಅವಳು ಯಾರಿಗೂ ಕಾಣದಂತೆ ಕಣ್ಣೊರೆಸಿಕೊಂಡಿದ್ದಳು. ಅವರಿಗೆ ಹಾಡಲು ತುಂಬ ಪ್ರಿಯವಾಗಿದ್ದ ಕವನವೆಂದರೆ ಅಡಿಗರ ‘ನಾವೆಲ್ಲರು ಒಂದೆ ಜಾತಿ’. ಅದನ್ನು ಕೈಯೆತ್ತಿ ಬೀಸುತ್ತ ಉತ್ಕಂಠರಾಗಿ ಅವರು ಹಾಡುತ್ತಿದ್ದರು:
‘ನಾವೆಲ್ಲರು ಒಂದೆ ಜಾತಿ, ಒಂದೆ ಮತ, ಒಂದೆ ಕುಲ
ನಾವು ಮನುಜರು
ನರರನಡುವಿನಡ್ಡ ಗೋಡೆಗಳನು ಕುಟ್ಟಿ ಕೆಡಹುವೆವು
ನಾವು ವಿಲಯ ರುದ್ರರು’
ತಲೆ ತುಂಬ ಗುಂಗುರು ಕೂದಲಿನ, ಎತ್ತಿದ ಬಲಿಷ್ಠರಟ್ಟೆಯ, ಫುಟ್‌ಬಾಲ್ ಆಟವನ್ನು ನಿತ್ಯ ಸಂಜೆ ಆಡಿ ಮಾಟಗೊಂಡ ಕಪ್ಪದ ಮೈಕಟ್ಟಿನ, ಬಿಳಿಪೈಜಾಮ ಬಿಳಿಜುಬ್ಬ ಧರಿಸಿ ನೆಟ್ಟಗೆ ನಿಂತ, ಹೊಳೆಯುವ ಕಣ್ಣುಗಳ ಈ ಯುವಕ ಏರು ಸ್ವರದಲ್ಲಿ ‘ನಾವು ವಿಲಯ ರುದ್ರರು’ ಎಂದು ಘೋಷಿಸಿದಾಗ ಸರಸ್ವತಿಯ ಮೈ ಜುಮ್ಮೆಂದು ಪುಳಕಗೊಳ್ಳುವುದು.
ಬಾಳೆಲೆ ಹರಿದು ರೊಟ್ಟಿಯನ್ನಿಟ್ಟುಕೊಳ್ಳಲು ಕೊಟ್ಟರೆ ಬೇಡವೆಂದು ಬರಿಗೈಯಲ್ಲೇ ಗರಿಗರಿಯಾದ ರೊಟ್ಟಿಯನ್ನು ಎತ್ತಿಕೊಂಡು ತಿನ್ನುತ್ತ ಸರಸ್ವತಿಯ ಜೊತೆ ಗೆಳೆಯನಂತೆ ದುರುಗಪ್ಪ ಮಾತಾಡಿದರು.
‘ನಿಮ್ಮೂರು ಎಷ್ಟು ದೂರ’
‘ಒಳದಾರಿಯಲ್ಲಿ ಕಾಡಿನ ನಡುವೆ ನಡೆದರೆ ಒಂದು ಗಂಟೆ ಸಾಕಾಗತ್ತೆ’
ನೀವೂ ಬರುತ್ತೀರ ನನ್ನ ಜೊತೆ ಒಂದು ದಿನ ಎಂದು ಕೇಳುವ ಧೈರ್ಯವಾಗಲಿಲ್ಲ. ಆದರೆ ದುರುಗಪ್ಪನೇ ಹೇಳಿಬಿಟ್ಟರು:
‘ಇವತ್ತು ನಿಮ್ಮ ಜೊತೆ ನಡೆದು ನಿಮ್ಮನೇ ತನಕ ಬರ‍್ತೀನಿ; ಮನೆಗೆ ಬರಲ್ಲ – ಆಯಿತ?’
ದುರುಗಪ್ಪ ಸ್ನೇಹದಲ್ಲಿ ಮಾತಾಡಿದ್ದರು. ಮನೆಯೊಳಗೆ ಅವರು ಬರುವುದು ಸರಸ್ವತಿಗೆ ಇಷ್ಟವೂ ಇರಲಿಲ್ಲ. ಅಪ್ಪ ಯಾರನ್ನೂ ಸ್ನೇಹದಿಂದ ಮಾತಾಡಿಸಬಲ್ಲ ಮನುಷ್ಯನಲ್ಲ.
ದುರುಗಪ್ಪನವರನ್ನು ಬಹಳ ದಿನಗಳಿಂದ ಅವಳು ಗಮನಿಸಿದ್ದಾಳೆ. ಸ್ಟಾಫ್ ರೂಮಿನಲ್ಲಿ ಒಬ್ಬರೇಕೂತು ಅವರು ಪುಸ್ತಕ ಓದುತ್ತ ತನ್ಮಯವಾಗಿರುವುದನ್ನು ನೋಡಲು ಏನೋ ನೆವದಲ್ಲಿ ಸ್ಟಾಫ್ ರೂಮಿನ ಬಳಿ ಓಡಾಡಿದ್ದಾಳೆ. ಕೆಲವು ಸಾರಿ, ಏನೂ ಮಾಡದೆ ಅವರು ಸುಮ್ಮನೇ ಕೂತಿರುವಾಗ ತಾವು ಹಾಡುವ ಭಾವಗೀತೆಗಳನ್ನು ಒಳಗೇ ಗುನುಗಿಕೊಲ್ಳುತ್ತ ಭಾವವಶ ರಾಗಿರಬಹುದೆಂದು ಅವರ ಒಳಜೀವನವನ್ನು ಊಹಿಸಿಕೊಂಡಿದ್ದಾಳೆ. ಅವರು ತಮ್ಮ ಗುಂಗುರು ಕೂದಲಿಗೆ ಹಚ್ಚುವ ಎಣ್ಣೆ ಯಾವುದು, ಅವರು ಬಳಸುವ ಪೆನ್ನು ಯಾವುದು, ಅವರ ಹತ್ತಿರ ಇರುವ ಜುಬ್ಬಗಳೆಷ್ಟು, ಪೈಜಾಮಗಳೆಷ್ಟು, ಅವರು ತಮ್ಮ ಕಾಂತಿಯುಕ್ತವಾದ ಮೈಗೆ ಸ್ನಾನಮಾಡಿದ ಮೇಲೆ ಎಲ್ಲ ಟೀಚರ್‌ಗಳಂತೆ ಯಾಕೆ ಪೌಡ್ ಬಳಸುವುದಿಲ್ಲ – ಎಲ್ಲವನ್ನೂ ತನ್ನಲ್ಲೇ ಯೋಚಿಸಿದ್ದಾಳೆ.
ವಿಚಿತ್ರವಾದ ಕಾಂತಿಯನ್ನು ಪಡೆದ ಈ ಮನುಷ್ಯನ ಬಗ್ಗೆ ತಿಳಿದಷ್ಟೂ ತಿಳಿಯುವುದು ಉಳಿದಿದೆ ಎಂದು ಅವಳಿಗೆ ಅನ್ನಿಸಿದ್ದು ಒಮ್ಮೆ ಅವರು ಗಣಪತಿ ಹಬ್ಬದಲ್ಲಿ ಕ್ರಾಂತಿಕಾರಕ ಗೀತೆಗಳನ್ನು ಹಾಡಿದ ನಂತರ, ಅಚ್ಚರಿ ಹುಟ್ಟಿಸುವಂತೆ, ಅದೆಷ್ಟು ಇಂಪಾಗಿ, ಎಲ್ಲರಿಗೂ ಕುಣಿಯಬೇಕೆನ್ನಿಸುವಂತೆ ಹಾಡಿದ ಬೇಂದ್ರೆಯ ಒಂದು ಹಾಡು:
‘ಸೊಂಟದ ಮ್ಯಾಲೆ ಕೈ ಇಟುಕೊಂಡು/ ಬಿಂಕದಾಕಿ ಯಾರ ಈಕಿ/ಒಂಕಿ ತೋಳ ತೋರಿಸುತಾಳ / ಸುಂಕದ ಕಟ್ಯವಗ’
ಎಲ್ಲರೂ ಚಪ್ಪಾಳೆ ತಟ್ಟಿದರೂ ಸರಸ್ವತಿ ಮಾತ್ರ ಬೆರಗಾಗಿ ಕೂತುಬಿಟ್ಟಳು. ದುರುಗಪ್ಪ ತನಗೆ ಅತೀತ ಎನ್ನಿಸಿತ್ತು.
ಇನ್ನು ಯಾರಲ್ಲೂ ಅವಳು ದುರುಗಪ್ಪನ ಏಕಾಗ್ರತೆಯ ಪರವಶತೆಯನ್ನು ಕಂಡಿಲ್ಲ. ಒಮ್ಮೊಮ್ಮೆ ಮನೆಯಲ್ಲಿ ಒಬ್ಬಳೇ ಹೂಪೋಣಿಸುವಾಗ, ಅಥವಾ ದೇವರ ಮನೆಯಲ್ಲಿ ದೀಪ ಹಚ್ಚಿ ಅದರ ಎದುರು ತನ್ನ ತಾಯಿ ಕೂತಿರುವಾಗ ಈ ಏಕಾಗ್ರತೆಯನ್ನು ಅವಳು ತಾಯಲ್ಲಿ ಕಂಡಿದ್ದಾಳೆ. ಆದರೆ ಅವಳ ಮಹಾ ದುರುಳ ತಂದೆ ಕೂತಲ್ಲಿ ಕೂತಿರಲಾರದ ಸದಾ ಚಡಪಡಿಸುವ ಮನುಷ್ಯ.
ಸರಸ್ವತಿಗೆ ಮಧ್ಯಾಹ್ನ ಕ್ಲಾಸಲ್ಲಿ ಕೂತಿದ್ದಾಗ ದುರುಗಪ್ಪನವರದೇ ಯೋಚನೆ. ತನ್ನ ಜೊತೆ ತನ್ನ ಇಷ್ಟದ ಟೀಚರ್ ತನಗೆ ಇಷ್ಟವಾದ ಸಂಗತಿಗಳ ಬಗ್ಗೆ ಮಾತಾಡುತ್ತ ನಡೆಯುತ್ತಾರೆ. ಗದ್ದೆದಾಟಿ, ಹಳ್ಳದಾಟಿ, ಕಾಡನ್ನು ಹೊಕ್ಕಮೇಲೆ, ಹತ್ತೇಹತ್ತು ನಿಮಿಷಗಳ ಒಳಗೆ ನರಪ್ರಾಣಿ ಕಣ್ಣಿಗೆ ಬೀಳದೆ ದೈತ್ಯವೃಕ್ಷಗಳ ಮಧ್ಯೆ ನಡೆಯುವಾಗ ತನಗೆ ಪ್ರಿಯವಾದ ಹಕ್ಕಿಗಳನ್ನೂ ಮರಗಿಡಗಳನ್ನೂ ಅವರಿಗೆ ತೋರಿಸಬಹುದು. ಕಾಡಿನ ಕಾಕೆ ಹಣ್ಣನ್ನು ಆಯ್ದು ಅವರಿಗೆ ತಿನ್ನಿಸಬಹುದು. ಅವರು ಹಾಡಿದರೂ ಹಾಡಿಯಾರು. ಆದರೆ ಯಾವ ಹಾಡನ್ನು ಎಂದು ಊಹಿಸುವಾಗ ತನ್ನ ಅತಿಯಾಸೆಯ ಬಗ್ಗೆ ನಾಚಿಕೆಯಾಯಿತು.
ಹಾವಿನಂತೆ ಅಂಕುಡೊಂಕಾಗಿ ಸಾಗುವ ಸವೆದ ಕಿರಿದಾದ ಒಳದಾರಿಗಳಲ್ಲಿ, ಮೊಟ್ಟುಗಳ ಸಂದಿಯಲ್ಲಿ, ದೈತ್ಯವೃಕ್ಷಗಳ ಬುಡದಲ್ಲಿ, ಸಂಜೆಗೆ ತಮ್ಮ ಗೂಡುಗಳಿಗೆ ಮರಳುವ ಪಕ್ಷಿಗಳನ್ನು ನೋಡುತ್ತ, ಒಂದು ನರಹುಳಕ್ಕೆ ಕಾಣಿಸಿಕೊಳ್ಳದಂತೆ, ಮೈಗೆ ಮೈ ತಾಗಿಸಲೇ ಬೇಕಾಗಿ ಬಂದು ತನಗೆ ತುಂಬ ಇಷ್ಟವಾಗಿ ಬಿಟ್ಟ ಬೆವರಿನ ವಾಸನೆಯ ದುರುಗಪ್ಪನ ಜೊತೆ, ಆ ನಿರ್ಮಲವಾದ ಆಕಾಶದ ಅಡಿಯಲ್ಲಿ ಕಾರ್ತಿಕ ಮಾಸದ ಒಂದು ಸಂಜೆ ನಡೆದದ್ದು ಸರಸ್ವತಿಯ ಜೀವನವನ್ನೇ ಬದಲಾಯಿಸಿಬಿಟ್ಟಿತು.
೧೩
ಕೇವಲ ಒಂದು ತಿಂಗಳಲ್ಲಿ ‘ಸಾರ್’ ಆಗಿದ್ದ ದುರುಗಪ್ಪ ಸರಸ್ವತಿಯ ಎಲ್ಲ ಸಂಕೋಚಗಳನ್ನೂ ದಾಟಿ ಅವಳ ಪಾಲಿಗೆ ಪ್ರೀತಿಯ ದುರುಗ ಆಗಿಬಿಟ್ಟ. ತನಗಿಂತ ಸುಮಾರು ಎಂಟು ಹತ್ತು ವರ್ಷಗಳಾದರೂ ಹಿರಿಯನಾಗಿದ್ದ ದುರುಗನ ವಯಸ್ಸಿನ ಯಾವ ಪರಪುರಷನನ್ನೂ ಈವರೆಗೆ ಅವಳು ಏಕವಚನದಲ್ಲಿ ಹೆಸರು ಹಿಡಿದು ಕರೆದದ್ದಿಲ್ಲ. ಅಪರೂಪಕ್ಕೆ ಅವಳು ಹೋಗುವ ಮುಂಜಿ ಮದುವೆಗಳಲ್ಲೂ, ಇನ್ನೊಬ್ಬ ಗಂಡಿನ ಜೊತೆ ಅವಳು ಮಾತಾಡಿದ್ದು ಇಲ್ಲ.
ನಾಡಿನಲ್ಲಿ ವಂಚಿತಳಾದ ಸರಸ್ವತಿ ಕಾಡಿನ ಒಳದಾರಿಗಳಲ್ಲಿ ಸಫಲತೆ ಕಂಡುಕೊಂಡಳು. ಒಳದಾರಿಗಳ ತಿರುವುಮುರಿವುಗಳಲ್ಲಿ, ಹುಲಿಗಳು ತಮ್ಮ ಮರಿಗಳನ್ನು ಹೆತ್ತು ಸಾಕುವಂತಹ ಮೊಟ್ಟುಗಳ ಮರೆಯಲ್ಲಿ, ಗಂಧರ್ವರಂತೆ ಒಬ್ಬರಿಗೊಬ್ಬರು ಕಾದರು, ಸಿಕ್ಕರು. ಕಾಡಿನ ಎಲ್ಲ ಗುಪ್ತ ಸ್ಥಳಗಳನ್ನು ಹುಡುಕಿ, ದಿನಕ್ಕೊಂದು ಹೊಸಜಾಗ ಕಂಡು ಅವುಗಳ ವನಸ್ಪತಿಯ ವೈವಿಧ್ಯದ ವಾಸನೆಯನ್ನು, ತಂಪನ್ನು, ಥರಹೇವಾರಿ ಪಕ್ಷಿ ಕೀಟಗಳ ಕಲಕಲನಾದವನ್ನು, ಹುಲ್ಲೊಳಗೆ ಹುದುಗಿದ ನಾಚಿಕೆ ಮುಳ್ಳುಗಳ ಚುಚ್ಚನ್ನು ತಮ್ಮ ಮೈಗಳಲ್ಲಿ ಪಡೆದರು. ಒಮ್ಮೆ ಒಂದು ಸರ್ಪವನ್ನೂ ಗೊತ್ತಾಗದೆ ಕೆದಕಿ, ದುರುಗಪ್ಪ ಅವಳನ್ನು ಎತ್ತಿಕೊಂಡು ಓಡಿದ್ದ.
ಸರಸ್ವತಿಗೆ ನಿಜವಾಗಿ ದಿಗಿಲಾದ್ದು ಒಮ್ಮೆ ಅವಳು ತನ್ನ ಕತ್ತಿನ ಸರವನ್ನು ಕಳೆದುಕೊಂಡು ಮನೆಗೆ ಬಂದಾಗ, ತಾಯಿಗಿದು ಗೊತ್ತಾಗಲಿಲ್ಲ. ಮಾರನೇ ದಿನ ಅವಳ ಪುಣ್ಯಕ್ಕೆ ಅದು ಕಳಚಿಟ್ಟ ಕಲ್ಲಿನ ಸಂದಿಯಲ್ಲೇ ಇತ್ತು. ನಿತ್ಯ ಮನೆಗೆ ಬಂದವಳು ಸ್ನಾನದ ನೆವದಲ್ಲಿ ಬಚ್ಚಲಿಗೆ ಹೋಗಿ ಮಲಿನವಾದ ಅವಳ ಒಳಲಂಗವನ್ನು ತಾನೇ ಒಗೆದು ಬಿಡುವಳು.
ತಲೆಬಾಚುವಾಗ ಒಮ್ಮೆ ತಾಯಿ, ‘ಇದೇನೇ ನಿನ್ನ ಕೂದಲಲ್ಲಿ ನೆಗ್ಗಿನ ಮುಳ್ಳೊ ನಾಚಿಕೆ ಮುಳ್ಳೊ ಇದೆ; ನಿನ್ನ ಸೀರೆಯಲ್ಲೂ ಒಗೆಯುವಾಗ ಮುಳ್ಳು ಇತ್ತು’ ಎಂದರೆ, ‘ನಿನ್ನೆ ಜಾರಿ ಬಿದ್ದು ಬಿಟ್ಟೆ ಅಮ್ಮ’ ಎಂದಳು. ಹೀಗೆ ಏನಾದರೂ ಸುಳ್ಳಿನ ಮೇಲೆ ಸುಳ್ಳು ಹೇಳಿ ಸರಸ್ವತಿ ಪ್ರತಿ ಭಾನುವಾರವೂ ದುರುಗನನ್ನು ಕೂಡಿದಳು. ಚಿರ ದುಃಖಿಯಾದ ತಾಯಿ ಮಗಳು ಸುಖದಲ್ಲಿ ಮಿನುಗುತ್ತ ಅರಳುವುದನ್ನು ಕಂಡು ತಾನೂ ಸುಖಿಯಾದಳು. ತನ್ನ ಹೊಟ್ಟೆಯಿಂದ ಹುಟ್ಟಿದ್ದು ಇದೊಂದೇ ಎಂದು ತಾಯಿ ಯಮುನಮ್ಮನಿಗೆ ಸರಸ್ವತಿಯೆಂದರೆ ಅವಳ ಬಾಳಿನ ಸರ್ವಸ್ವ.
೧೪
ದುರುಗ ಏನನ್ನೂ ಅವಳಿಂದ ಬಚ್ಚಿಡನು.
ದುರುಗನ ತಂದೆ ಮೋಚಿ; ಮಹಾ ಕುಡುಕ, ಮುಂಗೋಪಿ, ಜಗಳಗಂಟ, ಆದರೆ ಧಾರಾಳಿ; ಓದಿದ ಮಗನೆಂದರೆ ಪರಮ ವ್ಯಾಮೋಹಿ. ‘ನನ್ನ ರಾಜ’ ಎಂದೇ ಅವನು ದುರುಗನನ್ನು ಕರೆಯುವುದು. ದುರುಗ ತನ್ನ ಅಪ್ಪನ ಎಲ್ಲ ನ್ಯೂನತೆಗಳ ಬಗ್ಗೆಯೂ, ಐಲುತನದ ಬಗ್ಗೆಯೂ ಏಕವಚನದಲ್ಲಿ ಸಂಕೋಚವಿಲ್ಲದೆ, ‘ಅದು’ ‘ಇದು’ ಎಂದು ಅಪ್ಪನನ್ನು ವರ್ಣಿಸಿಯೂ, ಮಾತಾಡುವನು; ಬೈಯುವನೋ, ಹೊಗಳುವನೋ, ಇದು ಪ್ರೀತಿಯೋ, ಸಿಟ್ಟೋ ಎಂದು ಗೊತ್ತಾಗದ ರೀತಿಯಲ್ಲಿ ದುರುಗ ತನ್ನ ಅಪ್ಪನ ಬಗ್ಗೆ ಮಾತಾಡುವುದು. ಆದರೆ ಸರಸ್ವತಿ ತನ್ನ ಅಪ್ಪನ ಬಗ್ಗೆ ಹಾಗೆ ಮಾತಾಡಲಾರಳು. ಬಹುವಚನದಲ್ಲಿ ತನ್ನ ಅಪ್ಪನ ದುರುಳತನದ ಬಗ್ಗೆ ಅವಳು ಮಾತಾಡುವುದು. ಆದರೆ ದುರುಗ ‘ಬಿಡೇ ಬಿಡೇ ಅದೇನು ಮಹಾ. ನನ್ನಪ್ಪ ಬಡ್ಡೀದು ಕುಡಿದು ಬಂದು, ಮನೇಲೇ ಕುಡಿದಿರೋ ನನ್ನವ್ವನ ಜೊತೆ ಬಡಿದಾಡೋದನ್ನ, ಕುಡಿದಾಗ ಕೆಲವು ಸಾರಿ ಈ ಮುದಿಗಳ ಮುದ್ದಾಟವನ್ನ ನೋಡಿದ್ರೆ ನೀನೇನು ಅಂತಿದ್ಯೊ?’ ಎಂದು ಅವಳ ಬಾಯಿ ಮುಚ್ಚಿಸುವನು.
ಹೀಗೇ ಆರು ತಿಂಗಳು ಕಳೆದವು. ರಜೆಯಲ್ಲೂ ದುರುಗ ದಾವಣಗೆರೆಗೆ ಹೋಗಲಿಲ್ಲ; ಅಪ್ಪನೇ ಮಗನನ್ನು ನೋಡಲು ಬಂದು, ಹೊಸ ಜಾಗದಲ್ಲಿ ಬೆಳೆದ ಮಗನ ವರ್ಚಸ್ಸನ್ನು ಕಂಡು ಮೆರೆದಿದ್ದ. ಮತ್ತೆ ಮಗನಿಗೆ ತಿಳಿಯದಂತೆ ಗುಟ್ಟಾಗಿ ಸಾರಾಯಿ ಅಂಗಡಿಗೆ ಹೋಗಿ ಕುಡಿದು, ಕುಡಿದಾದ ಮೇಲೆ ಧೈರ್ಯ ಬಂದಂತಾಗಿ, ತಾನು ಯಾರು ಎಂದು ಜೊತೆಯಲ್ಲಿ ಕುಡಿದವರಿಗೆ ಸಾರಲು ಮಗನನ್ನು ಬಾಯಿಗೆ ಬಂದಂತೆ ಕೊಂಡಾಡಿ, ರಸ್ತೆ ಮೇಲೆ ತೂರಾಡಿ, ಪೊಲೀಸರ ಕೈಗೆ ಮಧ್ಯರಾತ್ರೆ ಸಿಕ್ಕಿಬಿದ್ದು ಪೇಟೆಗೆ ಸುದ್ದಿಯಾಗಿದ್ದ. ದುರುಗನೆಂದರೆ ಅಸೂಯೆಪಡುವ ಕೆಲವು ಟೀಚರುಗಳಿಗೆ ಇದರಿಂದ ಖುಷಿಯಾಗಿತ್ತು.
ಈ ನಡುವೆ ಮೈಮರೆತ ಸಂಭ್ರಮದ ಋತುಚಕ್ರದಲ್ಲಿ ಸರಸ್ವತಿಯ ಮುಟ್ಟುನಿಂತಿದ್ದೆ ಭಯಗ್ರಸ್ತಳಾಗಿ ದುರುಗನಿಗೆ ಹೇಳಿಕೊಂಡಳು. ಗಂಡುಗರ್ವದ ದುರುಗನ ಮುಖ ಅರಳಿತು. ಏನನ್ನೋ ಸಾಧಿಸಿ ಗೆದ್ದುಬಿಟ್ಟವನಂತೆ ಅವಳನ್ನು ಎತ್ತಿ, ಹಾರಿಸಿ, ಮಗುವಿನಂತೆ ಹಿಡಿದು, ಬೆರಗಿನಲ್ಲಿ ಅವಳು ಚೀರುವಂತೆ ಮಾಡಿ, ‘ದಮ್ಮಯ್ಯ ಬಿಡಿ’ ಎನ್ನಿಸಿ ಮರದಡಿ ನಿಲ್ಲಿಸಿ ಮುದ್ದಿಸಿದ; ಅವಳ ಆತಂಕದ ಮುಖ ನೋಡಿ, ‘ಇವತ್ತು ಬೇಡವ’ ಎಂದು ಅವಳ ಹೊಟ್ಟೆಯ ಮೇಲೆ ಮೃದುವಾಗಿ ಕೈಯಾಡಿಸಿದ. ‘ಗಂಡಸ್ತನ’ದಲ್ಲಿ ನಂಬಿದ ದುರುಗ ಅವನಾದರೆ, ಅವನನ್ನು ವಶಪಡಿಸಿಕೊಂಡ ಗುಪ್ತ ಸುಖದಲ್ಲಿ ಅರಳಿದ ಹೆಣ್ಣು ಅವಳು. ‘ಯಾಕೆ ಬೇಡ? ಇನ್ನೂ ಅದು ಹೊಟ್ಟೇನ ಒದೀತ ಇಲ್ಲ’ ಎಂದಳು.
ಅವಳಿಗೇನೂ ಹೇಳದೆ, ಅಂದಿನಿಂದಲೇ, ಆತುರದ ದುರುಗಪ್ಪನೆಂದೇ ಅವನ ಗೆಳೆಯರಲ್ಲಿ ಪ್ರಸಿದ್ಧನಾದ ದುರುಗ, ಎಲ್ಲ ಸಿದ್ಧತೆಯನ್ನೂ ಮಾಡಿಕೊಂಡ. ತನ್ನನ್ನು ಅನುಮಾನದಿಂದ ನೋಡಲು ತೊಡಗಿದ್ದ ಹೆಡ್‌ಮಾಸ್ಟರರಿಗೆ ಅಪ್ಪನಿಗೆ ಖಾಹಿಲೆ, ಮೂರು ತಿಂಗಳ ರಜ ಬೇಕು, ಸಂಬಳರಹಿತ ರಜೆಯಾದರೂ ಚಿಂತೆಯಿಲ್ಲ, ಎಂದ. ಸಹೋದ್ಯೋಗಿಗಳಿಗೆ ಬೇರೆ ಕೆಲಸ ಹುಡುಕುವೆ, ಅಮಲ್ದಾರನಾಗುವೆ ಎಂದು ಹೇಳಿ ಹೊಟ್ಟೆಗಿಚ್ಚು ಆಗುವಂತೆ ಮಾಡಿದ. ಕೈಯಲ್ಲಿ ಒಂದಿಷ್ಟು ಹಣವಿದ್ದುದರಿಂದ ಮೂರು ತಿಂಗಳ ಸಂಬಳವಿಲ್ಲದ ರಜೆಯನ್ನು ಪಡೆದ. ಅಗತ್ಯವಾದರೆ ತನ್ನ ಕೆಲಸವನ್ನೇ ಬಿಡಲು ತಯ್ಯಾರಾಗಿ ಒಂದು ಸಂಜೆ ಸರಸ್ವತಿಗೆ ಹೇಳಿದ:
‘ನಾಳೆ ಇಲ್ಲಿಂದ ಹೋಗಿಬಿಡೋಣ’
ಸರಸ್ವತಿ ‘ಎಲ್ಲಿಗೆ’ ಎಂದಳು.
‘ಎಲ್ಲಿಗೆ ಅಂತ ಕೇಳಬಾರದು ಅಂತ ನೀನೇ ಅಂತೀಯ… ನನ್ನ ಊರಿಗೆ, ದಾವಣಗೆರೆಗೆ, ಅಪ್ಪನ ಜೊತೆ ಮೆಟ್ಟು ಹೊಲಿದಾದರೂ ನಿನ್ನ ಸಾಕುತೀನಿ’ ಎಂದ.
ಸರಸ್ವತಿ ನಂಬಲಿಲ್ಲ. ಮುಂದೇನೆಂದು ಹೆದರಿದಳು. ಆದರೆ ಎಲ್ಲ ವಿವರವನ್ನೂ ವ್ಯವಹಾರದಲ್ಲಿ ಜಾಣನಾದ ದುರುಗ ಯೋಚಿಸಿ ತಯಾರಾಗಿದ್ದ. ಬಡತನದಲ್ಲಿ ಹೋರಾಡಿ ಬೆಳೆದವನಲ್ಲವೆ? ಓದುವಾಗಲೂ ಮೆಟ್ಟು ಹೊಲಿದವ ದುರುಗ.
ದಾವಣಗೆರೆಯಲ್ಲಿ ಅವನ ಪರಿಚಯದವರೊಬ್ಬರು ಒಂದು ಟ್ಯುಟೋರಿಯಲ್ ನಡೆಸುತ್ತಿದ್ದರು. ಅದರಲ್ಲಿ ತನಗೊಂದು ಕೆಲಸವನ್ನು ಕೇಳಿ ಅವರಿಗೆ ಬರೆದಿದ್ದ. ‘ಬಾ, ನೋಡುವ’ ಎಂದು ಅವರು ಬರೆದಿದ್ದರು. ಈ ಹಣ ಸಾಲದಾದರೆ, ತಂದೆಗೆ ಸಹಾಯ ಮಾಡುವುದೊ ಅಥವಾ ಮೆಟ್ಟು ಮಾರುವ ಒಂದು ಅಂಗಡಿಯನ್ನು ತೆರೆಯುವುದೋ, ಅಂತೂ ಏನನ್ನಾದರೂ ಮಾಡುವುದು ಎಂದುಕೊಂಡಿದ್ದ. ತನ್ನ ಜಾತಿಯ ಎಂ.ಎಲ್.ಎ. ಒಬ್ಬರನ್ನು ಹಿಡಿದು ವರ್ಗ ಮಾಡಿಸಿಕೊಳ್ಳಲು ಪ್ರಯತ್ನವನ್ನೂ ಮಾಡಿದರಾಯಿತು. ತನ್ನಷ್ಟು ಓದಿದವರು ತನ್ನ ಜಾತಿಯಲ್ಲಿ ಕಡಿಮೆಯೇ.
ಯಾಕೆ? ಸರಸ್ವತಿಯನ್ನು ಮದುವೆಯಾಗಿ, ಮಗುವಾದ ಮೇಲೆ ರಾಜಾರೋಷವಾಗಿ ಈ ಊರಿಗೇ ತಿರುಗಿ ಬಂದು ಕೆಲಸ ಮಾಡುವುದಕ್ಕೂ ಅವನು ತಯ್ಯಾರಾಗಿದ್ದ. ಈ ಸಲಹೆಗೆ ಹಿಂದೆಗೆದವಳೆಂದರೆ ಸರಸ್ವತಿ ಮಾತ್ರ.
ಮಾರನೇ ದಿನವೇ ಹೋಗುವುದು ಬೇಡ ಎಂದಳು ಸರಸ್ವತಿ. ಹೀಗೆ ಧಿಡೀರನೆ ತಾನು ಹುಟ್ಟಿಬೆಳೆದ ಮನೆಯನ್ನೂ ತನ್ನ ಪ್ರೀತಿಯ ತಾಯಿಯನ್ನೂ ತೊರೆದು ಹೋಗಿಬಿಡುವುದು ಅವಳಿಗೆ ಸಾಧ್ಯವಿರಲಿಲ್ಲ. ಎರಡು ದಿನಗಳು ಕಳೆಯಲಿ ಎಂದಳು ಸರಸ್ವತಿ. ಆಗಲಿ ಎಂದು ದುರುಗ ಏನೇನು ಮಾಡಬೇಕೆಂದು ವಿವರಿಸಿದ. ನಾಡಿದ್ದು ಭಾನುವಾರ. ತಾವು ಶಿವಮೊಗ್ಗಕ್ಕೆ ಹೋಗುವ ಬಸ್ಸನ್ನು ಗುಡ್ಡದಾಚೆಯಿರುವ ಗಣಪತಿ ಕಟ್ಟೆಯಲ್ಲಿ ಮಧ್ಯಾಹ್ನ ಹನ್ನೆರಡು ಗಂಟೆಗೆ ಸರಿಯಾಗಿ ಹಿಡಿಯಬೇಕು. ಊರಿನಿಂದ ಮೂರು ಮೈಲಿಯಾಚೆ ಹೋಗಿ ಬಸ್ಸು ಹಿಡಿದರೆ ಯಾರಿಗೂ ಗೊತ್ತಾಗದು. ದುರುಗ ಬೆಳಿಗ್ಗೆ ಹತ್ತು ಗಂಟೆಗೆ ಅವರಿಬ್ಬರೂ ಕೆಲವೊಮ್ಮೆ ಕೂಡುತ್ತಿದ್ದ ನದಿಯ ಬಳಿಯ ಹಾಳುಬಿದ್ದ ಅಗ್ರಹಾರದ ಮುರುಕು ಗುಡಿಯಲ್ಲಿ ಅವಳಿಗೆ ಕಾದಿರುವುದು; ಸರಸ್ವತಿ ಬರಿಗೈಯಲ್ಲಿ ಉಟ್ಟ ಸೀರೆಯಲ್ಲೇ ಈ ಮುರುಕು ಗುಡಿಗೆ ಹತ್ತು ಗಂಟೆಯ ಒಳಗೆ ಬಂದುಬಿಡಬೇಕು. ದುರುಗ ಇನ್ನೂ ಅರ್ಧ ಗಂಟೆ ಮೊದಲೇ ಅವಳಿಗಾಗಿ ಕಾದಿರುತ್ತಾನೆ.
ದುರುಗ ಮೂರು ತಿಂಗಳ ರಜೆಯಲ್ಲಿ ಹೋಗಲಿದ್ದಾನೆ ಎಂದು ತಿಳಿದ ಅವನನ್ನು ಕಂಡರೆ ಆಗದ ಸಹೋದ್ಯೋಗಿಯೊಬ್ಬನಿಗೆ ಸಂಶಯ ಹುಟ್ಟಿಕೊಂಡಿತ್ತು. ಸರಸ್ವತಿಗೂ ಅವನಿಗೂ ಇರುವ ಸ್ನೇಹದ ಬಗ್ಗೆ ಏನೇನೋ ಸುದ್ದಿಗಳು ಈಗಾಗಲೇ ಹುಟ್ಟಿಕೊಂಡಿದ್ದವು. ಲೀಶರ್ ಇದ್ದಾಗಲೆಲ್ಲ ಸ್ಟಾಫ್ ರೂಮಿನಲ್ಲಾದರೆ ಸ್ಟಾಫ್ ರೂಮಿನಲ್ಲಿ, ಇಲ್ಲವಾದರೆ ಹೊರಗೆ ಮರದಡಿಯಲ್ಲಿ ದುರುಗಪ್ಪ ಸರಸ್ವತಿಯ ಜೊತೆಯಿರುವುದು ಎಲ್ಲರ ಕಣ್ಣಿಗೂ ಬಂದಿತ್ತು. ಸರಸ್ವತಿ ಹೆದರುವಳು; ಬೇಡವೆನ್ನುವಳು. ಆದರೆ ದುರುಗಪ್ಪನಿಗೆ ಯಾರ ಲೆಕ್ಕವಿಲ್ಲ.
ಅವಳ ಬಸಿರು ತೆಗೆಸಲೆಂದೇ ದುರುಗ ನಾಪತ್ತೆಯಾಗುತ್ತಿರುವುದು ಎಂದು ಊಹಿಸಿದ ದುರುಗಪ್ಪನ ಸಹೋದ್ಯೋಗಿ ದುರುಗನನ್ನು ಕಣ್ಣಿಟ್ಟು ಕಾಯುವಂತೆ ಸರಸ್ವತಿಯ ಅಪ್ಪನಿಗೆ ಒಂದರ ಮೇಲೊಂದರಂತೆ ಕಾಗದ ಬರೆದಿದ್ದ. ಬರೀ ಹೊಲಸು ಮತುಗಳ ಸಹಿ ಹಾಕದ ಕಾಗದ ಅದು. ಸರಸ್ವತಿಯಲ್ಲಾದ ಬದಲಾವಣೆಗಳನ್ನು ಕಂಡು ಆಶ್ಚರ್ಯಪಟ್ಟಿದ್ದ ಗಣಪಯ್ಯ ಬಹಳ ಹಿಂದೆಯೇ ಮಗಳು ಸ್ನಾನಕ್ಕೆ ಹೋದಾಗ ಅವಳ ಚೀಲದಿಂದ ದುರುಗ ಬರೆದ ಕಾಗದವೊಂದನ್ನು ಕದ್ದು ಓದಿದ್ದ. ಅದೇನೂ ಪ್ರಣಯ ಪತ್ರವಾಗಿರಲಿಲ್ಲ. ಅದೊಂದು ಆವೇಶದ ಕ್ರಾಂತಿಕಾರಿ ಮಾತುಗಳ ಕಾಗದ. ಅದು ಕೊನೆಯಾದದ್ದು ಮಾರ್ಕ್ಸ್‌ನ ಕೆಲವು ಮಾತುಗಳಿಂದ, ಮತ್ತು ‘ಕಟ್ಟುವೆವು ನಾವು’ ಪದ್ಯಗಳ ಸಾಲುಗಳಿಂದ. ಕಾಮ್ರೇಡ್ ಸರಸ್ವತಿಗೆ ಅವಳ ಕಾಮ್ರೇಡ್ ದುರುಗಪ್ಪನ ಕ್ರಾಂತಿಕಾರೀ ಶುಭಾಶಯದ ಕಾಗದ. ಅವರ ಸ್ನೇಹದ ಪ್ರಾರಂಭದ ದಿನಗಳ ಕಾಗದ ಅದು. ಗಣಪಯ್ಯ ಈ ಕಾಗದ ಓದಿ, ಮಗಳನ್ನು ಹೊಡೆದಿದ್ದ. ಶಾಲೆಗೆ ಕಳುಹಿಸುವುದನ್ನು ನಿಲ್ಲಿಸುತ್ತೇನೆಂದು ಬೆದರಿಕೆ ಹಾಕಿದ್ದ.
ಆದರೆ ಅನಾಮಧೇಯ ಪತ್ರಗಳು ಬರಲು ಶುರುವಾದ ಮೇಲೆ ಗಣಪಯ್ಯ ಕ್ರೂರವಾಗಿ ಹೊಂಚಲು ಶುರುಮಾಡಿದ. ಅವಳ ಚಲನವಲನಗಳ ಮೇಲೆ ಕಣ್ಣಿಟ್ಟ. ವಿಧವೆಯಾದ ಮಗಳನ್ನು ಹಠಮಾಡಿ ಓದಲು ಕಳುಹಿಸುವಂತೆ ತನ್ನನ್ನು ಒತ್ತಾಯ ಪಡಿಸಿದ್ದ, ಮಗಳ ಮೇಲಿನ ಮೋಹದ ಹೆಂಡತಿಯನ್ನು ಹಾಕಿ ಚಚ್ಚಬೇಕೆಂಬ ಕೋಪವನ್ನು ಅದುಮಿಕೊಂಡು, ತನ್ನ ಇಬ್ಬರು ಕಟುಕ ಭಂಟರನ್ನು ದುರುಗನ ಹಿಂದೆ ಬಿಟ್ಟ. ವೈರವಿಲ್ಲದೆ ಬದುಕು ಸಪ್ಪೆಯೆನ್ನಿಸುವ ಗಣಪಯ್ಯನಿಗೆ ಮನೆಯಲ್ಲೇ ಒಬ್ಬ ವೈರಿ ಸಿಕ್ಕಿದ್ದು ಕುಡುಕನಿಗೆ ಬಿಟ್ಟಿಯಾಗಿ ಸಿಕ್ಕ ಹೆಂಡದಂತಾಗಿ ಬಿಟ್ಟಿತು.
ದುರುಗ ಮತ್ತು ಸರಸ್ವತಿ ಗುಟ್ಟಾಗಿ ಸೇರಿ ಓಡಿಹೋಗುವುದನ್ನು ನಿಶ್ಚಯಮಾಡಿಕೊಂಡದ್ದನ್ನು ದುರುಗನಿಗೆ ಗೊತ್ತಾಗದಂತೆ ಅವನ ಹಿಂದೆಯೇ ಹಲವು ದಿನಗಳ ಕಾಲ ಸುಳಿಯುತ್ತಿದ್ದು, ದನ ಕಾಯುವವರಂತೆ ಕಂಬಳಿಕೊಪ್ಪೆ ಹಾಕಿಕೊಂಡು ಹೊಂಚಿ, ಪೊದೆಯೊಂದರ ಹಿಂದೆ ದರಗಿನಲ್ಲಿ ತೂರಿ ಅಡಗಿಕೂತು, ಈ ಗೊಗ್ಗ ಕೊಗ್ಗ ಕಟುಕರು ದುರುಗ ಆಡಿದ್ದನ್ನು ಕೇಳಿಸಿಕೊಂಡು, ಗಣಪಯ್ಯನಿಗೆ ಹೇಳಿದ್ದರು. ಸರಸ್ವತಿ ದುರುಗರು ಆ ದಿನಕ್ಕೆ ಕಾದಂತೆ ಕಟುಕ ಗಣಪಯ್ಯನೂ ಆ ದಿನಕ್ಕೆ ಕಾದ. ತನ್ನ ರಚ್ಚನ್ನು ತೀರಿಸಿಕೊಳ್ಳುವ ಮುಹೂರ್ತವನ್ನು ಅದರ ಎಲ್ಲ ವಿವರಗಳಲ್ಲೂ ನಿರೀಕ್ಷಿಸುತ್ತ ಕಂಬಳಿ ಕೊಪ್ಪೆ ತೊಟ್ಟು ಕತ್ತಿ ಹಿಡಿದಿದ್ದ ಈ ಕಟುಕರಿಗೆ ಗಣಪಯ್ಯ ಹೀಗೆ ಆದೇಶವಿತ್ತ :
ಮುರುಕು ಗಡಿಯಲ್ಲಿ ಮೊದಲೇ ಹೋಗಿ ಕಾದಿರಬೇಕು. ದುರುಗ ಬಂದದ್ದೇ ಅವನ ಮೇಲೆ ಎರಗಬೇಕು; ಕತ್ತರಿಸಿ ಕೊಲ್ಲಬೇಕು.
ಸರಸ್ವತಿ ಅಲ್ಲಿಗೆ ಬಂದವಳು ಚೂರುಚೂರಾದ ತನ್ನ ಮಿಂಡನನ್ನು ಕಾಣಬೇಕು. ಹಡಬೆ ಮುಂಡೆ ಈ ಸತ್ತ ಬೋಳೀಮಗನನ್ನು ಬಂದು ಕಣ್ಣಾರೆ ನೋಡುವುದನ್ನು ಅವಳನ್ನು ಹುಟ್ಟಿಸಿದ ತಾನು ನೋಡಬೇಕು.
ದಿವ್ಯ : ಭಾಗ ಎರಡು (4)
೧೫
ದುರುಗ ಕೈಯಲ್ಲಿ ತನ್ನ ಟ್ರಂಕನ್ನು ಹಿಡಿದುಕೊಂಡು ಮುರುಕು ಮಂಟಪಕ್ಕೆ ಬೆಳಗ್ಗೆ ಒಂಬತ್ತುವರೆ ಗಂಟೆಗೆ ಸರಿಯಾಗಿ ಬಂದ. ಈ ಸರಸ್ವತಿಯನ್ನು ಹತ್ತು ಗಂಟೆಗೆ ಬಾ ಎಂದರೆ ತಡೆಯಲಾರದೆ ಅವಳು ಒಂಬತ್ತು ಗಂಟೆಗೇ ಬಂದುಬಿಡುವವಳೆಂದು ಅವನಿಗೆ ಕಾತರ. ಬಸುರಿ ಬಳಲಬಾರದು. ದುರುಗ ಒಂದು ಕಲ್ಲಿನ ಮೇಲೆ ಕೂತ. ಏನಾದರೂ ಇಷ್ಟವಾದ ಪುಸ್ತಕ ಓದುತ್ತ ಸರಸ್ವತಿಯ ಜೊತೆ ಈ ಕಲ್ಲಿನ ಮೇಲೇ ಅವನು ಕೂರುವುದು. ಹಾಳುಬಿದ್ದು ಗವ್ವೆನ್ನುವ, ಬಾವಲಿಗಳು ನೇತಾಡುವ, ಹಳಸಿದ ವಾಸನೆಯ ದೇವಸ್ಥಾನಕ್ಕೆ ಎದುರಿನಲ್ಲಿದ್ದ ಮಂಟಪ ಅದು.
ದಾರಿ ಕಳೆಯಲು ಸರಸ್ವತಿಗೆ ಇಷ್ಟವೆಂದು, ತನ್ನ ಕೈ ಚೀಲದಲ್ಲಿ ಹುರಿದ ನೆಲಗಡಲೆ ಕಾಯಿಗಳನ್ನು ತಂದಿದ್ದ. ಜೊತೆಗೆ ಅವಳಿಗೆ ಪ್ರಿಯವಾದ, ಬಸುರಿಯಾದ ಮೇಲೆ ಅವಳು ತುಂಬ ಬಯಸುವ, ಹಳೆಯ ನ್ಯೂಸ್ ಪೇಪರಿನಲ್ಲಿ ಸುತ್ತಿದ ಉಂಡೆ ಬೆಲ್ಲ.
ಅವನಿಗೂ ಹಸಿವಾಗಿತ್ತು. ಎದ್ದ ಮೇಲೆ ಕಾಫಿಯನ್ನೂ ಕುಡಿಯದೆ ಅವನು ಬಂದಿದ್ದ. ಹೊತ್ತು ಕಳೆಯಲು ಒಂದೊಂದಾಗಿ, ನಿಧಾನವಾಗಿ, ಚೀಲದಿಂದ ಕಡಲೇ ಕಾಯಿಯನ್ನು ತೆಗೆದು, ಬೀಜವನ್ನು ಬಿಡಿಸಿ, ಬೆಲ್ಲವನ್ನು ಬಾಯಿಗೆ ಹಾಕಿಕೊಂಡು, ಮೆಲ್ಲತೊಡಗಿದ….
ದಾವಣಗೆರೆಗೆ ಹೋದದ್ದೇ ತನ್ನ ಸೋಷಲಿಸ್ಟ್ ಗೆಳೆಯನೊಬ್ಬನ ಮನೆಯಲ್ಲಿ ಸರಸ್ವತಿಯನ್ನು ಒಂದುವಾರ ಬಿಡುವುದು, ಆಮೇಲೆ ಅವ್ವನನ್ನು ಒಪ್ಪಿಸುವುದು, ಆಮೇಲೆ ತನ್ನ ತಂದೆ ಕುಡಿಯದೇ ಇರುವ ಘಳಿಗೆ ನೋಡಿ ಅವನಿಗೆ ತಾನು ಮದುವೆಯಾಗುವ ವಿಷಯ ಹೇಳುವುದು. ತನ್ನ ಗೆಳೆಯನ ಸಾಕ್ಷಿಯಲ್ಲಿ ರಿಜಿಸ್ಟರ‍್ಡ್ ಮದುವೆಯಾಗುವುದು. ವರ್ಗಕ್ಕೆ ಪ್ರಯತ್ನಿಸುವುದು. ತನ್ನ ಜಾತಿಯ ಅಸೆಂಬ್ಲಿ ಮೆಂಬರನ್ನು ಹಿಡಿದು ಮೂರು ತಿಂಗಳಲ್ಲಿ ವರ್ಗಮಾಡಿಸಿಕೊಳ್ಳಲು ನೋಡುವುದು, ಏನೂ ಆಗದಿದ್ದರೆ ಮೆಟ್ಟು ಹೊಲಿಯುವುದು, ಮಾರುವುದು, ಟ್ಯುಟೋರಿಯಲ್‌ನಲ್ಲಿ ಪಾಠ ಮಾಡುವುದು – ಹೀಗೆ ಯೋಚಿಸುತ್ತ ಬೆಳಗಿನ ಸೂರ್ಯನಿಗೆ ಬೆನ್ನುಹಾಕಿ ಕೂತ ದುರುಗ ಏನೊ ಓಡುವ ಸದ್ದಾಗಿ ಚಿರತೆಯಿರಬಹುದೆಂದು ಮೈಯೆಲ್ಲ ಕಣ್ಣಾಗಿ ಎದ್ದುನಿಂತ.
ಕಟುಕರು ದುರುಗನಿಗಿಂತ ಮುಂಚೆಯೇ, ನಸುಕು ಹರಿಯುವ ಮುನ್ನವೇ, ಅಲ್ಲಿ ಬಂದು ಒಂದು ಮೊಟ್ಟಿನ ಹಿಂದೆ ದರಗಿನಲ್ಲಿ ತೂರಿ ಅಡಗಿದ್ದರು. ಅನ್ಯಮನಸ್ಕನಾಗಿ ಕೂತವನಿಗೆ ದಿಗಿಲಾಗುವಂತೆ ಸದ್ದುಮಾಡಿ, ಅವನು ಎದ್ದೊಡನೆಯೇ, ಓಡಿಬಂದ ಕಟುಕರು ಅವನ ಮೇಲೆಗರಿ ಅವನನ್ನು ಬೀಳಿಸಿದರು.
ದುರುಗ ನಿತ್ಯ ವ್ಯಾಯಾಮ ಮಾಡಿ ಚುರುಕಾಗಿದ್ದ ಬಲಶಾಲಿ, ಕಟುಕರು ಮೈಯನ್ನು ಬೆಳೆಸಿಕೊಂಡು ತಮ್ಮ ಗಾತ್ರದಿಂದ ಮಾತ್ರ ಭಯ ಹುಟ್ಟಿಸುತ್ತಿದ್ದವರು. ಕತ್ತಿ ಹಿಡಿದು ತನ್ನ ಮೇಲೆ ಕೂತವರನ್ನು ಬಲವಾಗಿ ನೂಕಿ ದುರುಗ ಬೀಳಿಸಿದ. ಒಬ್ಬನ ಕತ್ತಿಯನ್ನು ಕಿತ್ತು ದೂರ ಎಸೆದ.
ಇದನ್ನು ಕಂಡದ್ದೇ, ಇನ್ನೊಂದು ಮೊಟ್ಟಿನಲ್ಲಿ ಅಡಗಿ ಕೂತಿದ್ದ ಗಣಪಯ್ಯನಿಗೆ ಕಟುಕರಿಂದ ಇದು ಆಗದ ಕೆಲಸವೆಂದು ದಿಗಿಲಾಯಿತು. ತಾನು ಇರಲಿ ಎಂದು ತಂದಿದ್ದ ಕೋವಿಯನ್ನು ಹಿಡಿದು ಹೊರಗೆ ಓಡಿಬಂದ. ದುರುಗನ ಚುರುಕಾದ ದೇಹದ ಸ್ಥೈರ್ಯವನ್ನೂ, ಏಟಿಗೆ ಸಿಲುಕದಂತೆ ಅದು ಬಳುಕುವ ಎಚ್ಚರವನ್ನೂ ನೋಡಿದ.
ಕಟುಕರಲ್ಲಿ ಒಬ್ಬನ ಕತ್ತಿ ಕೈತಪ್ಪಿ ದೂರಹಾರಿ ಬಿದ್ದಿತ್ತು. ಅದನ್ನು ಅವನು ಹುಲ್ಲಿನಲ್ಲಿ ಎಲ್ಲಿ ಬಿದ್ದಿದೆ ಎಂದು ಬೆಪ್ಪನಂತೆ ಹುಡುಕುತ್ತಿದ್ದ. ಇನ್ನೊಬ್ಬ ದುರುಗನ ಗುಂಗುರು ಕೂದಲನ್ನು ಹಿಡಿದು ಜಗ್ಗುತ್ತ, ಅವನ ಒದೆಯುವ ಕಾಲುಗಳನ್ನು ಕತ್ತಿಯಿಂದ ನುರಿಯಲೆಂದು ಕತ್ತಿಯನ್ನು ಬರಿ ಗಾಳಿಯಲ್ಲಿ ಬೀಸುತ್ತ ಏದುಸಿರು ಬಿಡುತ್ತಿದ್ದ.
ರಾತ್ರೆಯೆಲ್ಲ ಕುಡಿದುಬಂದ ಈ ಒಡ್ಡ ಕಟುಕರು ದುರುಗನನ್ನು ಸಾಯಿಸಲಾರರು ಎಂದು ಗಣಪಯ್ಯನಿಗೆ ಖಾತ್ರಿಯಾಯಿತು. ತನ್ನ ಮಗಳ ಮಿಂಡನ ಶೌರ್ಯ ಕಂಡು ಮೈಮೇಲೆಲ್ಲ ಚೇಳುಗಳು ಹರಿದಂತೆ ಅನ್ನಿಸಿತು.
ದುರುಗ ಗೊಗ್ಗನನ್ನೂ ಇನ್ನೊಂದು ಕ್ಷಣದಲ್ಲಿ ಬೀಳಿಸಿದ. ಅವನ ಕೈಯಲ್ಲಿದ್ದ ಕತ್ತಿಯನ್ನು ಕಿತ್ತು ಬಿಸಾಕಿದ. ಆಮೇಲೆ ಮದಿಸಿದ ಕೊಬ್ಬಿನಲ್ಲಿ ಕತ್ತನ್ನೆತ್ತಿ ತನ್ನನ್ನು ನೋಡಿ, ಈ ತನ್ನ ಮಗಳ ಮಿಂಡ ಅಣುಕಿಸುತ್ತಿದ್ದಾನೆ ಎನ್ನಿಸಿ ಗಣಪಯ್ಯನ ತಲೆ ರೋಷದಲ್ಲಿ ಜುಮ್ಮೆಂದಿತು. ಬಾಯಲ್ಲಿದ್ದ ಹೊಗೆಸೊಪ್ಪನ್ನು ಉಗಿದ. ಒಳಗೆ ಹುಟ್ಟಿಕೊಂಡ ತಾಪದಲ್ಲಿ ಕೈ ನಡುಗುತ್ತಿತ್ತು. ಬಾಯಿ ಒಣಗಿತ್ತು. ಕೋವಿಯನ್ನು ನಡುಗುತ್ತಿದ್ದ ಕೈಗಳಿಂದಲೇ ಎತ್ತಿ, ದುರುಗನ ಹತ್ತಿರ ಓಡಿದ.
ಸರಸ್ವತಿಯ ಅಪ್ಪನನ್ನು ನೋಡಿದ್ದೇ ದುರುಗ ಕ್ಷಣ ಕಂಗಾಲಾದ. ಕೋವಿಯನ್ನು ಕಸಿದುಕೊಳ್ಳಲೆಂಬಂತೆಯೋ, ದಯೆ ಕೋರಲೆಂಬಂತೆಯೋ ಕೈಗಳನ್ನು ಎತ್ತಿ ತನ್ನ ಕಡೆಯೇ ಹೊಡೆದ. ಎಷ್ಟು ಹತ್ತಿರದಿಂದ ಎಂದರೆ, ಕೋವಿಯ ನಳಿಗೆಯ ಮೇಲೆ ದುರುಗನ ಕೈ ಇತ್ತ.
ದುರುಗನ ಎದೆಗೆ ಗುಂಡು ಬಿದ್ದು ರಕ್ತ ಚಿಮ್ಮಿತು. ದುರುಗ ಅಲ್ಲೇ ಕುಸಿದು ಬಿದ್ದ.
ಕೆಳಗೆ ಬಿದ್ದವನನ್ನು ಇಬ್ಬರು ಕಟುಕರೂ ಗಣಪಯ್ಯನಿಗೆ ಸಮಾಧಾನವಾಗಲೆಂದು ಒಬ್ಬ ಕತ್ತಿಯಿಂದ ನುರಿದು, ಇನ್ನೊಬ್ಬ ಕಾಲಿನಿಂದ ಒದ್ದು ಚಿತ್ರಹಿಂಸೆ ಮಾಡಿ ಸಾಯಿಸಿದರು. ದುರುಗ ಹೊರಳಾಡಿ ಚೀರಾಡಿ ಪ್ರಾಣ ಬಿಟ್ಟ.
ತಾನೇ ದುರುಗನನ್ನು ಗುಂಡು ಹಾರಿಸಿ ಕೊಲ್ಲಬೇಕಾಗಿ ಬಂದದ್ದರಿಂದ ಕತ್ತಿಯನ್ನು ಕಳೆದುಕೊಂಡು ಪೆಚ್ಚಾಗಿದ್ದ ಒಕ್ಕಣ್ಣಿನ ಕೊಗ್ಗನ ಮುಖಕ್ಕೆ ‘ಬಿಟ್ಟಿ ಅನ್ನ ತಿಂದು ಕೊಬ್ಬಿದ ಸೂಳೇಮಗನೆ’ ಎಂದು ಗಣಪಯ್ಯ ಕ್ಯಾಕರಿಸಿ ಉಗಿದ. ‘ಸೂಳೇಮಕ್ಳ, ಇಲ್ಲೆ ಕಾದುಕೊಂಡಿರಿ’ ಎಂದು ಕಟುಕರಿಗೆ ಅಪ್ಪಣೆ ಮಾಡಿ, ಮೊಟ್ಟಿನ ಹಿಂದೆ ಹೋಗಿ ಕೋವಿ ಹಿಡಿದು ನಿಂತ. ಇನ್ನಷ್ಟು ಹೊಗೆಸೊಪ್ಪು ತಿಕ್ಕಿ ಬಾಯಲ್ಲಿಟ್ಟುಕೊಂಡು ಕಾದ. ಅವನ ತಾಪ ಶಮನವಾಗಿರಲಿಲ್ಲ.
ಬೆಳಿಗ್ಗೆ ಎದ್ದು, ದೇವರಿಗೆ ದೀಪ ಹಚ್ಚಿ ಕೈಮುಗಿದು, ತವರಿನಲ್ಲಿ ಇದು ತನ್ನ ಕೊನೆಯ ದಿನವೆಂದು, ಬೇರೇನೊ ನೆವಹೇಳಿ, ತಲೆಗೆ ತಾಯಿಯಿಂದ ಎಣ್ಣೆ ಹಚ್ಚಿಸಿಕೊಂಡು ಸ್ನಾನ ಮಾಡಿ, ತಾಯಿ ಕೊಟ್ಟ ಹೂ ಮುಡಿದು, ಮನಸ್ಸಿನಲ್ಲೇ ತಾಯಿಯ ಕಾಲಿಗೆರಗಿ, ಕೊಲ್ಲೂರಿನ ಮೂಕಾಂಬಿಕೆಗೆ ಹರಕೆ ಹೇಳಿಕೊಂಡು, ಉಟ್ಟಸೀರೆಯಲ್ಲೇ ಬಂದ ಸರಸ್ವತಿ ಕಂಡದ್ದು ರಕ್ತದಿಂದ ತೊಯ್ದು ಸತ್ತು ಬಿದ್ದಿದ್ದ ತನ್ನ ಪ್ರಿಯಕರನ ಹೆಣವನ್ನು. ಹೆಣದ ಇಬ್ಬದಿಗೆ ಇಬ್ಬರು ಕಟುಕರನ್ನು. ಮತ್ತು ಬಾಯಲ್ಲಿ ಹೊಗೆಸೊಪ್ಪು ತುಂಬಿಕೊಂಡು, ಕೆಂಪಾದ ಕಣ್ಣುಗಳನ್ನು ಕೆಕ್ಕರಿಸಿ ವಿಕಾರವಾಗಿ ನೋಡುತ್ತಿದ್ದ ಅಪ್ಪನನ್ನು.
೧೬
ಪ್ರಜ್ಞೆ ತಪ್ಪಿ ಬಿದ್ದವಳನ್ನು ಕೊಗ್ಗ ಗೊಗ್ಗರಿಂದ ಎತ್ತಿಸಿಕೊಂಡು ಗಣಪಯ್ಯ ಕೈಬೀಸಿ ನಡೆದು ಮನೆಗೆ ತಂದ. ಮಗಳ ಕೂದಲು ಹಿಡಿದು ದರದರನೆ ಎಳೆದು, ಒಳಮನೆಯಲ್ಲಿದ್ದ ತಾಯಿಯ ಎದುರು ಬಿಸಾಕಿದ.
ಅವತ್ತು ತಾಯಿಯ ಯಮುನಮ್ಮನ ಉಪವಾಸದ ದಿನ. ಅವಳು ಗಂಡ ಮಾಡಿದ ಪಾಪಗಳಿಂದ ಇಡೀ ಮನೆಯೇ ನಾಶವಾಗದೆ ಇರಲೆಂದು ಪ್ರತಿ ವಾರವೂ ಒಂದು ದಿನ ಊಟಮಾಡುತ್ತಿರಲಿಲ್ಲ. ಅವತ್ತು ಅವಳ ಉಪವಾಸ ವ್ರತದ ದಿನ ಮಾತ್ರವಲ್ಲ, ತ್ರಯೋದಶಿ ಬೇರೆ – ಆ ದಿನದ ವಿಶೇಷ ಪೂಜೆಯೂ ಆಗಬೇಕು. ಮಗಳು ಆತುರಪಡುತ್ತ ಏನೋ ಸ್ಕೂಲಿನ ಕೆಲಸವಿದೆಯೆಂದು ಹೋಗಿದ್ದಾಳೆ. ಅವಳ ಇಷ್ಟಾರ್ಥಗಳು ಸಿದ್ಧಿಯಾಗುವಂತೆ ಮೂಕಾಂಬಿಕೆಯಲ್ಲಿ ಕೇಳಿಕೊಳ್ಳಬೇಕು.
ತಲೆಗೆ ಸ್ನಾನ ಮಾಡಿ, ಜ್ವಲಿಸುವ ವಜ್ರದ ಮೂಗುತಿ ದೇವಿಯಲ್ಲಿ ಮನಸ್ಸನ್ನು ಇರಿಸಿ, ಕಣ್ಣು ಮುಚ್ಚಿ ಧ್ಯಾನದಲ್ಲಿ ಕೂತಿದ್ದಳು. ಒಂದು ಲೋಟ ನೀರುಬಿಟ್ಟು ಇನ್ನೇನೂ ಅವಳು ತೆಗೆದುಕೊಂಡಿರಲಿಲ್ಲ.
ಯಮುನ ನೋಡಲು ಸಪುರಾದ ದೇಹದ, ಲಕ್ಷಣವಾದ ಹೆಂಗಸು. ಅವಳ ಕಪ್ಪಾದ ನುಣುಪಾದ ಸೊಂಟದವರೆಗಿನ ಕೂದಲಿನ ಸಮೃದ್ಧಿಯಿಂದ, ದೊಡ್ಡ ಕುಂಕುಮವಿಟ್ಟ ಅವಳ ಮುಖದ ಸಾತ್ವಿಕ ಕಳೆಯಿಂದ ನೆಂಟರಿಷ್ಟರ ನಡುವೆ ಅವಳ ಮುಖದರ್ಶನ ಮಾತ್ರದಿಂದಲೇ ಮಂಗಳವಾಗುವುದೆಂಬ ನಂಬಿಕೆಯಿತ್ತು. ಅವಳ ತವರಿನ ಸಂಬಂಧಿಗಳು ಏನಾದರೂ ಹೆಚ್ಚಿನ ಕೆಲಸ ಹಚ್ಚಿಕೊಂಡಾಗ ನೆವ ತೆಗೆದು ಅವಳ ಮುಖ ನೋಡಿ ಹೋಗುವುದುಂಟು. ಮಗಳು ಸರಸ್ವತಿಯ ಜೊತೆ ಈ ತಾಯಿ ಯಮುನ ನಿಂತರೆ ಅಕ್ಕ ತಂಗಿಯರಂತೆ ಅವರು ಕಾಣುವರು.
ಗಣಪಯ್ಯ ಮಗಳನ್ನು ಅವಳ ಎದುರು ಎಸೆದಿದ್ದೇ ಯಮುನ ಏನೂ ತಿಳಿಯದಾದಳು. ಆಗಷ್ಟೇ ಎಚ್ಚರಾಗಿದ್ದ ಸರಸ್ವತಿ ಅಳುವುದಕ್ಕೂ ತಿಳಿಯದಂತೆ ಬೆಪ್ಪಾಗಿ ಬೆದರಿ ತಾಯಿಯ ಮುಖವನ್ನು ಯಾಚಿಸುವಂತೆ ನೋಡಿದಳು. ಗಣಪಯ್ಯ ಬಾಯಲ್ಲಿ ಹೊಗೆಸೊಪ್ಪಿನ ರಸವನ್ನು ತುಂಬಿಕೊಂಡೇ, ಅದು ಅಂಗಿಯ ಮೇಲೆ ಚೆಲ್ಲದಂತೆ ಗಲ್ಲವನ್ನು ಮೇಲೆತ್ತಿ, ಪಿಶಾಚಿಯಂತೆ ಕಿರುಚುತ್ತ ಕೋವಿಯ ತುದಿಯಿಂದ ಹೆಂಡತಿಯನ್ನು ಹೊಡೆಯಲು ಹೋದ.
ಗಣಪಯ್ಯನ ಆವೇಶ ಇದ್ದಕ್ಕಿದ್ದಂತೆ ಇಳಿಯಲೇ ಬೇಕಾಯಿತು. ಅವನ ಹೆಂಡತಿ ಎಂದೂ ಕೈಯೆತ್ತದಿದ್ದವಳು ಈಗ ಎತ್ತರಬಹುದಾದಂತೆ ತೋರಿತು. ಸೆರಗು ಕಟ್ಟಿ ಸೆಟೆದು ನಿಂತಳು.
‘ನಿನ್ನ ಮಗಳು ಹಾದರಗಿತ್ತಿ ಮುಂಡೆ ಕಣೇ. ನೀನು ಅವಳ ತಲೆಹಿಡಿದಿರಬೇಕು. ನನ್ನ ಹೊಡೆಯೋಕೆ ಬರ‍್ತೀಯೇನೇ’ ಎಂದು ಅವನು ಬಡಬಡಿಸುತ್ತಿದ್ದಂತೆಯೇ, ನಡುಮನೆಯಲ್ಲಿ ಧ್ಯಾನಕ್ಕೆ ಕೂತಿದ್ದ ಯಮುನ ಅಡುಗೆ ಮನೆಗೆ ಓಡಿದಳು. ಅಲ್ಲಿ ಕೈಗೆ ಸಿಕ್ಕ ಮೆಟ್ಟುಕತ್ತಿಯನ್ನೇ ಎತ್ತಿಕೊಂಡು ಬಂದಳು. ಸರಸ್ವತಿ ಎದ್ದುನಿಂತು ತಾಯನ್ನು ತಬ್ಬಿದ್ದಳು.
ಅವಳು ನಡೆದು ಬಂದ ಬಗೆ ಕಂಡು, ಎಂದೂ ಅವಳನ್ನು ಆ ಸ್ವರೂಪದಲ್ಲಿ ನೋಡದಿದ್ದ ಗಣಪಯ್ಯ, ಕೊಂಚ ಅಧೀರನಾದ. ದಡದಡನೆ ಹೊರಗೆ ನಡೆದ. ಮನೆಗೆ ಬೀಗ ಹಾಕಿದ. ಹಿತ್ತಲಿನ ಬಾಗಿಲಿಗೂ ಬೀಗ ಹಾಕಿದ. ಕಟುಕರನ್ನು ಕಾಯಲು ಬಿಟ್ಟು, ಸ್ವಲ್ಪ ಎಲ್ಲ ತಣ್ಣಗಾಗಲಿ ಎಂದು ತೋಟದ ಕಡೆ ನಡೆದ.
೧೭
ಶಿವಮೊಗ್ಗಕ್ಕೆ ಗುಟ್ಟಾಗಿ ಹೋಗಿ ಸರಸ್ವತಿಯ ಬಸಿರು ತೆಗೆಸಬೇಕೆಂದಿದ್ದ ಗಣಪಯ್ಯ ಎರಡೇ ಎರಡು ದಿನಗಳಲ್ಲಿ ಪೊಲೀಸರಿಗೆ ನಡುರಾತ್ರೆಯಲ್ಲಿ ಬಾಗಿಲು ತೆರೆಯಬೇಕಾಯಿತು. ಗೊಗ್ಗ ಕೊಗ್ಗರು ಸಿಕ್ಕಿಬಿದ್ದ ತಪ್ಪೊಪ್ಪಿಕೊಂಡು ನಡೆದದ್ದೆಲ್ಲ ಹೇಳಿದ್ದರು. ಅವರೂ ಕತ್ತಿಸಹಿತ ಕೈಕೋಳದಲ್ಲಿ ಪೊಲೀಸರ ಜೊತೆಗಿದ್ದರು. ಬಂದೂಕಿನ ಸಹಿತ ಗಣಪಯ್ಯನನ್ನು ವಿಚಾರಣೆಗೆ ಪೊಲೀಸರು ಕೈಕೋಳ ಹಾಕಿ ಠಾಣೆಗೆ ಒಯ್ದರು.
ತನ್ನಪ್ಪನ ಶ್ರಾದ್ಧದ ನೆವಹೇಳಿ, ಪೊಲೀಸರಿಗೆ ಬೇಕಾದಾಗಲೆಲ್ಲ ಠಾಣೆಗೆ ಹಾಜರಾಗುತ್ತೇನೆಂದು ಮುಚ್ಚಳಿಕೆ ಬರೆದು ಕೊಟ್ಟು, ಜಾಮೀನಿನ ಆಧಾರದ ಮೇಲೆ ಗಣಪಯ್ಯ ಕೆಲವು ದಿನಗಳ ಮಟ್ಟಿಗೆಂದು ಜೈಲಿಂದ ಹೊರಬಂದು ಗಲ್ಲು ಶಿಕ್ಷೆಯಿಂದ ಪಾರಾಗಲು ಎಲ್ಲ ಪ್ರಯತ್ನಗಳನ್ನೂ ಮಾಡತೊಡಗಿದ.
ಎಲ್ಲ ಜಮೀನುದಾರರ ಮನೆಗಳಿಗೆ ಹೋಗಿ ತನಗೂ ಈ ಕೊಲೆಗೂ ಏನೇನೂ ಸಂಬಂಧವಿಲ್ಲೆಂದು ಗೋಗೆರೆದ. ಅವನು ಸ್ವಭಾವತಃ ಕಟುಕನೆಂದು ಗೊತ್ತಿದ್ದವರೂ ತನ್ನ ಮಾತನ್ನು ನಂಬಿದವರಂತೆ ನೋಡುವುದಕ್ಕಾದರೂ ಕಾಣಬೇಕು – ಅಷ್ಟು ಅತ್ತ. ತಮ್ಮ ನಿಜ ಭಾವನೆ ಕಾಣಗೊಡದಂತೆ ಹೇಸುತ್ತ, ಎಲೆಗೆ ಸುಣ್ಣ ಹಚ್ಚುತ್ತ ಕೇಳಿಸಿಕೊಂಡವರು ಮುಖ ತಗ್ಗಿಸಿ ಹೂ ಹೂ ಎನ್ನುತ್ತ ಕೂತರು. ಯಾರಿಗೂ ಗಣಪಯ್ಯನಲ್ಲಿ ಕರುಣೆ ಹುಟ್ಟಲಿಲ್ಲ. ಆದರೂ ಗಣಪಯ್ಯನಿಗೆ ಗಲ್ಲಾಗದಂತೆ ರಕ್ಷಿಸಲು ಮನಸ್ಸಿಲ್ಲದ ಮನಸ್ಸಿನಲ್ಲಿ ಒಪ್ಪಿದರು – ಆದರೆ ಒಂದು ‘ಕಂಡೀಶನ್’ ಮೇಲೆ. ಮಂಜಯ್ಯ ಗಣಪಯ್ಯನ ಪರವಾಗಿ ಸಾಕ್ಷಿ ಹೇಳಬೇಕು.
ಗಣಪಯ್ಯನಿಗೆ ಈಗ ಎರಡು ಸಮಸ್ಯೆಗಳು ಎದುರಾದವು. ಮಂಜಯ್ಯನನ್ನು ಸಾಕ್ಷಿ ಹೇಳುವಂತೆ ಒಪ್ಪಿಸುವುದು ಒಂದಾದರೆ, ಸರಸ್ವತಿಯ ಬಸಿರು ತೆಗೆಸುವುದು ಇನ್ನೊಂದು. ತಾನೇ ಹೋಗಿ ಶಿವಮೊಗ್ಗದಲ್ಲಿ ತೆಗೆಸುವಂತಿಲ್ಲ. ಎಲ್ಲರಿಗೂ ಗೊತ್ತಾಗಿ ಕ್ರಿಮಿನಲ್ ಮೊಖದ್ದಮೆ ಬಿಗಡಾಯಿಸಿಕೊಂಡೀತು. ದುರುಗನ ಕೊಲೆಯಲ್ಲಿ ತನ್ನದೇನೂ ಪಾಲಿಲ್ಲವೆನ್ನಲು ಸರಸ್ವತಿ ಬಸಿರಾದ್ದು ಯಾರಿಗೂ ತಿಳಿಯಬಾರದು. ಕೋಪವನ್ನು ಮರ‍್ಯಾದೆಗೆ ಹೆದರಿ ನುಂಗಿಕೊಂಡು ಸುಮ್ಮನಾಗಿ ಬಿಟ್ಟಿದ್ದ ಹೆಂಡತಿಗೆ ಹೇಳಿದ:
‘ನಿನ್ನ ಅಪ್ಪನ ಮನೆಗೆ ಹೋಗಿ, ನಿನ್ನ ಕರಕೊಂಡು ಯಾರಿಗೂ ಗೊತ್ತಾಗದ ಹಾಗೆ ಬೆಂಗಳೂರಿಗೆ ಹೋಗಿ ಅವಳ ಬಸಿರು ತೆಗೆಸು. ಇಲ್ಲದೇ ಹೋದರೆ ನಿನ್ನ ಮಗಳಂತೆ ನೀನೂ ಮುಂಡೆಯಾಗಿ ಬಿಡ್ತೀಯ’
ಆದರೆ ತನ್ನ ಮೌನದಲ್ಲಿ ಚಾಮುಂಡಿಯಂತೆ ಗಟ್ಟಿಯಾಗಿ ಬಿಟ್ಟಿದ್ದ ಹೆಂಡತಿ ತನ್ನ ದನಿಯನ್ನು ಎತ್ತದೆ ಹೇಳಿದಳು:
‘ನಾನು ಮುಂಡೆಯಾದರೂ ಚಿಂತೆಯಿಲ್ಲ. ನನ್ನ ಮಗಳ ಬಾಣಂತನ ನಾನು ಮಾಡೇ ಮಾಡ್ತೀನಿ’
ಗಣಪಯ್ಯ ಹೊಡೆದ, ಬಡಿದ, ಚೀರಿದ, ಕೋವಿಯಲ್ಲಿ ಗುಂಡು ಹಾರಿಸಿ ಸಾಯಿಸಿ ಇನ್ನೊಂದು ಕೊಲೆಮಾಡಿ ಗಲ್ಲಿಗೇರುತ್ತೇನೆ ಎಂದ. (ಮಾತಿಗೆ ಅಂದ; ಆದರೆ ಕೋವಿ ಪೊಲೀಸರ ವಶದಲ್ಲಿತ್ತು.) ಹೆಂಡತಿ ಜಪ್ಪಯ್ಯ ಎನ್ನದೆ, ಸೆರಗು ಕಟ್ಟಿ ಅವನ ಜೊತೆ ಜಗಳಕ್ಕೆ ನಿಂತಳು. ಅವನು ಹೊಡೆದರೆ ತಿರುಗಿ ಹೊಡೆಯಲು ಕೈ ಎತ್ತಿದ್ದಳು. ಅವನು ಚೀರಿದರೆ ಅವಳು ಗರ್ಜಿಸಿದಳು. ಅವನು ಒಮ್ಮೆ ಮೈಮೇಲೆ ಬಂದಾಗ ಸರಸ್ವತಿ ಅಡುಗೆ ಮನೆಯಿಂದ ಮೆಣಸಿನ ಪುಡಿಯನ್ನು ತಂದು ಅವನ ಕಣ್ಣಿಗೆ ತೂರಿದಳು.
ಒಂದು ದಿನ, ಕೊಲೆಯಾಗಿ ಒಂದು ವಾರದಲ್ಲೇ, ಗಣಪಯ್ಯ ಮನೆಯಲ್ಲಿ ಇಲ್ಲದಾಗ ಮಗಳನ್ನು ಕರೆದುಕೊಂಡು ಗೊತ್ತಾಗದಂತೆ ತನ್ನ ತವರಿಗೆ ಹೋಗಿಬಿಟ್ಟಳು.
ಹೀಗೆ ಮನೆಯಲ್ಲಿ ಒಂಟಿಪಿಶಾಚಿಯಾಗಿ ಬಿಟ್ಟ ಗಣಪಯ್ಯ ಮಂಜಯ್ಯನನ್ನು ನೋಡಲು ದೇವನ ಹಳ್ಳಿಗೆ ಹೋದ; ಜೊತೆಯಲ್ಲಿ ಊರಿನ ದೊಡ್ಡೇಗೌಡರನ್ನೂ ಕರಕೊಂಡು ಹೋದ. ಅವನನ್ನು ನಂಬದ ಮಂಜಯ್ಯ ಮುಖಕ್ಕೇ ನಿಮ್ಮನ್ನು ನಾನು ನಂಬುವುದಿಲ್ಲ ಎಂದರು. ತನ್ನ ದರ್ಪದಲ್ಲೂ ಅರೋಗ್ಯದಲ್ಲೂ ಕ್ಷೀಣಿಸತೊಡಗಿದ್ದ ಮಂಜಯ್ಯನಿಗೆ ಈ ಕಟುಕನ ಸಹವಾಸ ಬೇಕಿರಲಿಲ್ಲ. ಗಣಪಯ್ಯ ದಿಢೀರನೆ ಮಂಜಯ್ಯನ ಕಾಲು ಹಿಡಿದು, ಬಿಕ್ಕಿ ಬಿಕ್ಕಿ ಅಳುತ್ತ, ಸಿಂಬಳವನ್ನು ಒರೆಸಿಕೊಳ್ಳುತ್ತ ಹೇಳಿದ:
‘ನನ್ನ ಅಪ್ಪನ ಮೇಲೆ ಆಣೆ ಮಾಡಿ ಹೇಳ್ತೇನೆ. ಈ ದೇಶದ ನಾಯಕರು ನೀವು. ನಮಗೆಲ್ಲರಿಗೂ ತಂದೆ ನೀವು. ಜಾತಿಯ ಒಳಗಿನ ಯಾವುದೋ ರಚ್ಚಿಗೆ ದಾವಣಗೆರೆ ಕಡೆಯವರು ಯಾರೋ, ದುರುಗಪ್ಪನ ಜಾತಿಯವರೇ, ಈ ಕೊಲೆ ಮಾಡಿಸಿದ್ದು. ನನ್ನ ಕಡೆ ಆಳುಗಳಿಗೆ ಅವರೇ ದುಡ್ಡುಕೊಟ್ಟು ಮಾಡಿಸಿದ್ದು. ಊರಲ್ಲಿ ಜಾತಿಯವರ ಹೆಣ್ಣನ್ನ ನಂಬಿಸಿ ಅವರು ಬಸಿರು ಮಾಡಿ ಕೈಬಿಟ್ಟಿದ್ದನಂತೆ. ಸತ್ಯ ಗೊತ್ತಾಗಿಯೇ ಆಗತ್ತೆ. ನನ್ನನ್ನ ಮಾತ್ರ ಪಾರುಮಾಡಿಸಿ, ನಾನು ನಿಷ್ಪಾಪಿ.’
ದೊಡ್ಡೇಗೌಡರು ಹೇಳಿದರು:
‘ಸಾಹುಕಾರ‍್ರೆ ನಿಮಗೆ ನಾನು ಹೇಳಬೇಕೊ? ತಪ್ಪಿತಸ್ಥ ಅಂತ ಪ್ರೂವ್ ಆಗೋ ತನಕ ಕಾನೂನಿನ ಕಣ್ಣಲ್ಲಿ ಯಾರಾದರೂ ನಿರಪರಾಧಿಯೇ ಅಂತಾರೆ – ಅಲ್ಲವ ಹೇಳಿ, ನಮ್ಮೆಲ್ಲರಿಗಿಂತ ಹೆಚ್ಚು ಕಾನೂನು ತಿಳಿದಿರೋರು ಈ ಪ್ರಾಂತ್ಯದಲ್ಲಿ ಯಾರು ಅಂದರೆ ನೀವು, ಹೌದೊ ಅಲ್ಲೋ? ನೀವೇ ಹೇಳಿ. ಕುಲಸ್ಥರು ಬಿಟ್ಟರೆ ಈ ಗಣಪಯ್ಯನಿಗೆ ಕಷ್ಟದಲ್ಲಿ ಯಾರಿದಾರೆ? ಅವರು ಹೇಳೋದು ನಿಜವಾದರೆ ನೋಡಿ, ನೀವೇ ಹೇಳಿ – ಏನೋ ಹೇಳಕ್ಕೆ ಹೊರಟಿದ್ದೆ. ಹೋಗಲಿ ಬಿಡಿ – ಈಚೆಗೆ ಸರ್ಕಾರದ ಕಾನೂನು ಬಳಸಿಕೊಂಡು ಮೇಲಕ್ಕೆ ಬಂದ ಎಸ್ಸಿಗಳನ್ನ ನಾವು ಯಾರೂ ಮಾತಾಡಿಸಕ್ಕೇ ಆಗತಾ ಇಲ್ಲ. ಅದೇನು ಗರ್ವ, ಅದೇನು ಧಿಮಾಕು – ಈ ಕೊಲೆಯಾದ ಮನುಷ್ಯನನ್ನೇ ತಗೊಳ್ಳಿ – ಅವನನ್ನ ಕೊಲೆ ಮಾಡಿದ್ದು ಖಂಡಿತ ತಪ್ಪು ಎನ್ನಿ – ಅಷ್ಟೇನೂ ಅವ ಲಾಯಕ್ಕಾದವನಲ್ಲ ಅಂತಲೂ ನನ್ನ ಕಿವಿಮೇಲೆ ಬಿದ್ದಿತ್ತು ಎನ್ನಿ. ಯಾಕೆ ಹೇಳಕ್ಕೆ ಹೊರಟೆ ಅಂದರೆ, ತಿಳಿದೋರು ನೀವು, ನೀವೇ ಹೇಳಿ, ಹೆಣ್ಣು ಮಕ್ಕಳನ್ನ ಮರ್ಯಾದಸ್ಥರು ಹೇಗೆ ಸ್ಕೂಲಿಗೆ ಕಳಿಸೋದು ಅಂಥ ಭಂಢಗೆಟ್ಟವರು ಮೇಷ್ಟ್ರೇ ಆಗಿ ಬರೋಕೆ ಶುರುವಾಗಿ ಬಿಟ್ಟರೆ? ಏನೋ ಹೇಳತಾರಲ್ಲ – ಬೇಲೀನೇ ಎದ್ದು ಹೊಲ ಮೇದರೆ ಅಂತ”
ನಿರುತ್ಸಾಹಿಗಳಾಗಿ ಬಿಟ್ಟಿದ್ದ ಮಂಜಯ್ಯನಿಗೆ ಗೌಡರ ಹೊಗಳಿಕೆ ಕೇಳಿ ಕೊಂಚ ರಕ್ತ ಚಲಿಸಿದಂತೆ ಆಯಿತು. ಉಯ್ಯಾಲೆ ಮೇಲೆ ಕೂತಿದ್ದವರು ಕಾಫಿ ಮಾಡಿತರುವಂತೆ ಭಟ್ಟರಿಗೆ ಹೇಳಿ,
‘ನನ್ನಿಂದ ಏನು ಸಾಧ್ಯವಪ್ಪ; ಯಾಕೊ ಮೈಯಲ್ಲಿ ಈಚೆಗೆ ಸರಿಯೇ ಇಲ್ಲ. ಓದನ್ನ ಮುಗಿಸಿ ಬಂದುಬಿಡು ಅಂತ ಮೊನ್ನೆ ಶಿವಮೊಗ್ಗೆಗೆ ಹೋಗಿ ಇಂಗ್ಲೆಂಡರಲ್ಲಿರೋ ಮಗನಿಗೆ ಫೋನ್ ಮಾಡಿದೆ’ ಎಂದು ಮಂಜಾಗುತ್ತಿದ್ದ ಕಣ್ಣಿನಿಂದ ಗೌಡರನ್ನು ದಿಟ್ಟಿಸಿದರು. ಸರಿಯಾಗಿ ಏನನ್ನಾದರೂ ನೋಡಲು ಕೂಡ ಕಷ್ಟಪಡಬೇಕಾಗಿ ಬಂದಿದೆ ಈಗ.
‘ಅಂಥದೇನೂ ಮಾಡಬೇಕಾಗಿಲ್ಲ. ಕೊಲೆಯಾದ ದಿನ ಗಣಪಯ್ಯ ಊರಲ್ಲೇ ಇರಲಿಲ್ಲ ಅಂತಾರೆ. ಅದು ಪ್ರೂವ್ ಆಗಬೇಕಲ್ಲ ಕೋರ್ಟಲ್ಲಿ? ನೀವು ಹೇಳಿ ಬಿಟ್ಟರೆ ಆಯಿತು’
‘ಅಂದರೆ?’
‘ನೀವೇ ನಮ್ಮ ತೋಟಗಾರರ ಸಂಘದ ಅಧ್ಯಕ್ಷರಲ್ಲವೆ? ಬೆಂಗಳೂರಲ್ಲಿ ಪ್ರತಿ ತಿಂಗಳು ನಮ್ಮ ಬೋರ್ಡಿನ ಸಭೆ ನಡೆಯುವುದಲ್ಲವೆ? ಡಿಸೆಂಬರ್ ತಿಂಗಳಿನ ಹದಿನಾರನೇ ತಾರೀಖು ಹೇಗೂ ನಮ್ಮ ಸಭೆ ನಡೀತು. ಅದಕ್ಕೊಂದು ವಾರದ ಮುಂಚೆ, ಒಂಬತ್ತನೇ ತಾರೀಖು, ಒಂದು ಸಲಹಾ ಸಮಿತಿಯ ಸಭೆ ನಡೀತು, ಅದರಲ್ಲಿ ಗಣಪಯ್ಯ ವಿಶೇಷ ಆಹ್ವಾನಿತರಾಗಿ ಹಾಜರಾಗಿದ್ದರು ಎಂದರೆ ಆಯಿತು. ಅಗತ್ಯವಾದ ಮಿನಿಟುಗಳನ್ನು ಬರೆದು ಪುಸ್ತಕದಲ್ಲಿ ಈಗಲೇ ಸೇರಿಸಿ ಬಿಟ್ಟಿರೋಣ. ಇದನ್ನೆಲ್ಲ ನಿಮಗೆ ನಾವು ಹೇಳಿಕೊಡಬೇಕ ಸಾಹುಕಾರರೆ? ನೀವೇ ಹೇಳಿ.’ ಎಂದು ದೊಡ್ಡೇಗೌಡರು ಬಿಸಿಬಿಸಿಯಾದ ಕಾಫಿ ಕುಡಿಯುತ್ತ ನಕ್ಕರು.
ಇಂಥ ಎಷ್ಟೋ ಸಾಕ್ಷಿಗಳನ್ನು ಆಸ್ತಿಯ ವ್ಯಾಜ್ಯಗಳಲ್ಲಿ ಹೇಳಿದ ಮಂಜಯ್ಯನವರು ಹಿಂದೆಮುಂದೆ ನೋಡದೆ ಆಗಲಿ ಎಂದು ಬಿಟ್ಟರು. ಗಣಪಯ್ಯನ ಪ್ರಸನ್ನಗೊಂಡ ಹಾಳುಮುಖದ ಮೇಲಿನ ಕಪ್ಪು ಮಚ್ಚೆ ಮಂಜಾಗುತ್ತಿದ್ದ ಕಣ್ಣಿಗೂ ಕಂಡಂತಾಗಿ ಸಾಯಲಿ ಇವ ಎಂದುಕೊಂಡರು. ಗೌಡರು ಬರದಿದ್ದರೆ ಅವನನ್ನು ಮಾತಾಡದೆ ಕಳಿಸಿಬಿಡುತ್ತಿದ್ದರು.
೧೮
ಮಂಜಯ್ಯ ಕಟಕಟೆಯಲ್ಲಿ ನಿಂತು ದೇವರ ಮೇಲೆ ಆಣೆಹಾಕಿ ಸತ್ಯಹೇಳುತ್ತೇನೆ ಅಂದರು. ಬಳಲಿದಂತೆ ಕಂಡರೂ ಮಂಜಯ್ಯನ ಹಾವಭಾವಗಳಲ್ಲಿ ಅವರ ಘನತೆ ಮಾಯವಾಗಿರಲಿಲ್ಲ; ಅವರ ವೇಷಭೂಷಣಗಳಲ್ಲೂ ಎಂದಿನ ಶಿಸ್ತು ಕಾಣುತ್ತಿತ್ತು. ಅವರ ಬಿಳಿ ಖಾದಿ ಟೋಪಿಯ ಗೆರೆ ಕೊಂಚ ಓರೆಯಾಗಿ ಅವರ ಹಣೆಯ ಮೇಲಿರಬೇಕ. ಅವರ ಸಿಲ್ಕ್ ಜುಬ್ಬದ ತೋಳುಗಳು ಉದ್ದವಾಗಿದ್ದು ಮಡಚಿರಬೇಕು. ಖಾದಿ ಪಂಚೆಯ ನೆರಿಗೆಗಳು ಸುಕ್ಕಿರಬಾರದು; ಈಗ ಉಟ್ಟಿರುವಂತಿರಬೇಕು. ಯೋಚಿಸಿ ನಿಧಾನವಾಗಿ ಮಾತಾಡಿದಂತಿರಬೇಕು; ಉಚ್ಚಾರಣೆ ಶುದ್ಧವಾಗಿರಬೇಕು. ಮಂಜಯ್ಯನ ಸಾಕ್ಷಿ ಕೇಳಲು ಅವರಿಗೆ ಆಗುವವರು, ಆಗದವರು ನೂರಾರು ಜನ ಸೇರಿದ್ದರು. ಗೇಣಿದಾರರ ಸಂಘದ ಎಲ್ಲ ನೇತಾರರೂ ಅಲ್ಲಿದ್ದರು – ಮಂಜಯ್ಯ ಈ ಮಟ್ಟಕ್ಕೆ ಇಳಿದಾರೆಂದು ಅವರು ತಿಳಿದಿರಲಿಲ್ಲ; ಅವರಿಗೆ ನಿರಾಸೆಯೇ ಆಗಿತ್ತು.
ಲಾಯರು ಮಂಜಯ್ಯನಿಗೆ ಪರಿಚಿತರೇ. ಸರ್ಕಾರದ ವಕೀಲರಾಗುವುದಕ್ಕಿಂತ ಮುಂಚೆ, ಈ ಚನ್ನಗಿರಿಯ ಪರಮೇಶ್ವರಪ್ಪ ಜಿಲ್ಲೆಯ ಪ್ರಸಿದ್ಧ ಚರ್ಚಾಪಟು; ಸೋಷಲಿಸ್ಟ್ ಪಕ್ಷದ ಯುವನೇತಾರ; ಗೇಣೀದಾರ ಸಂಘಕ್ಕೆ ರೂಪ ಕೊಟ್ಟವರಲ್ಲಿ ಮುಖ್ಯವ್ಯಕ್ತಿ; ಲಕ್ನೋದಲ್ಲಿ ಓದಿಬಂದರು, ಎಮ್. ಎನ್. ರಾಯನ್ನು ಅಮೂಲಾಗ್ರ ಓದಿದವರು, ಶ್ರೀಮಂತ ಕುಟುಂಬಕ್ಕೆ ಸೇರಿದವರು, ಬಡವರಪರ ವಾದಿಸುವವರು, ಜಾತಿಯ ಹೊರಗೆ ಮದುವೆಯಾದವರು. ಇತ್ಯಾದಿ, ಇತ್ಯಾದಿ, ಕಾರಣಗಳಿಂದ ಬಹಳ ಯುವಕರು ಪರಮೇಶ್ವರಪ್ಪನವರ ಮಾತುಗಳನ್ನು ಕೇಳಲು ಬಂದದ್ದೆಂದೂ ಊಹಿಸಬಹುದಿತ್ತು. ನೀಟಾದ ಹೊಸ ಕಪ್ಪು ಕೋಟು ಧರಿಸಿ, ಉದ್ದವಾದ ತಲೆಗೂದಲನ್ನು ಹಿಂದಕ್ಕೆ ಬಾಚಿದ ಅಡ್ವೊಕೇಟ್ ಪರಮೇಶ್ವರಪ್ಪ ತಮ್ಮ ಪ್ರಶ್ನೆಗಳನ್ನು ಸಾವಧಾನವಾಗಿ ಲೋಕಾಭಿರಾಮವಾಗಿ ಶುರುಮಾಡಿದರು:
‘ನೀವೇನೂ ಗೊಡ್ಡು ನಂಬಿಕೆಯವರಲ್ಲ ಎಂದು ಪ್ರಸಿದ್ಧರಾಗಿದ್ದೀರಿ. ಗಾಂಧೀಜಿಯ ನಾಯಕತ್ವದಲ್ಲಿ ಜೈಲಿಗೆ ಹೋದ ಈ ಜಿಲ್ಲೆಯ ನಾಯಕರಲ್ಲಿ ನೀವು ಅಗ್ರರು’.
‘ನನ್ನ ಕೈಲಾದ ಸೇವೆ ಮಾಡಿದ್ದೇನೆ. ನನಗಿಂತ ಹೆಚ್ಚು ತ್ಯಾಗ ಮಾಡಿದವರೂ ಇದ್ದಾರೆ.’
‘ಮಡಿ – ಮೈಲಿಗೆಯನ್ನು ನೀವು ನಂಬುವವರಲ್ಲ. ಅಸ್ಪೃಶ್ಯತೆಗೆ ಮೊದಲಿನಿಂದಲೂ ನೀವು ವಿರೋಧಿ’
‘ನಿಜ – ಅಂಥ ಆಚರಣೆ ಅಮಾನವೀಯವಾದ್ದು’
‘ವಿಧವಾ ವಿವಾಹಕ್ಕೆ ನಿಮ್ಮ ಒಪ್ಪಿಗೆ ಇದೆ.’
‘ಇದೆ’
‘ಅಂತರ್ಜಾತೀಯ ವಿವಾಹಕ್ಕೆ?’
‘ಅದಕ್ಕೂ ಇದೆ. ಆದರೆ ಕಾಮುಕತೆ ಮಾತ್ರ ವಿವಾಹಕ್ಕೆ ಕಾರಣವಾಗಬಾರದು’
‘ಉದಾಹರಣೆಗೆ ಒಬ್ಬ ಬ್ರಾಹ್ಮಣ ಕನ್ಯೆ ಬಾಲವಿಧವೆಯಾಗಿದ್ದು ಅಂತ್ಯಜನನ್ನ ಪ್ರೀತಿಸಿದರೆ?’
‘ಪ್ರೀತಿ ನಿಜವಾಗಿದ್ದರೆ ತಪ್ಪಿಲ್ಲ. ಮಹಾತ್ಮರು ಅಂಥ ಮದುವೆಗಳನ್ನು ಸ್ವಾಗತಿಸಿದ್ದರು’
ಲಾಯರು ತಮ್ಮ ಪ್ರಶ್ನೆಗಳ ರೂಪವನ್ನು ಬದಲಾಯಿಸಿದರು.
‘ನೀವು ಗೊಡ್ಡು ವೈದಿಕರಲ್ಲವೆಂದಾಯಿತು. ಗೊಡ್ಡು ನಂಬಿಕೆಯವರಲ್ಲ ಎಂಬುದೂ ಸರ್ವ ವಿದಿತವಾಗಿದೆ. ಅದರೆ ಮನೆಯಲ್ಲಿ ನಿತ್ಯ ಭೂವರಾಹಪೂಜೆ ನಡೆಯುತ್ತ ಬಂದಿದೆ. ನಾನೂರು ವರ್ಷಗಳಿಂದ ಅಂತ ಅದರ ಐತಿಹ್ಯ. ಭೂವರಾಹ ಪ್ರಸಾದವಾದ ಎರಡು ತಪ್ಪಲೆ ಅನ್ನದ ನಿತ್ಯದ ನೈವೇದ್ಯ ನಿಮ್ಮ ಕಾಲದಲ್ಲಿ ಹೇಗೆ ವಿನಿಯೋಗವಾಗುತ್ತಿದೆ ಈ ಘನ ಕೋರ್ಟಿಗೆ ತಿಳಿಸಬೇಕು’.
ಇದೇನು ಈ ಲಾಯರ್‌ ನಮ್ಮ ಕಡೆಯವನಂತೆಯೇ ವಾದಿಸುತ್ತಾನಲ್ಲ ಎಂದು ಗಣಪಯ್ಯ ಹಿರಿಹಿರಿ ಹಿಗ್ಗುತ್ತ ಕೇಳಿಸಿಕೊಂಡ.
ತಾವು ನಡೆಸುವ ಶಾಲೆಯ ಬಡಮಕ್ಕಳಿಗಾಗಿ ನಿತ್ಯ ಈ ಅನ್ನವನ್ನು ಊಟಕ್ಕೆ ಬಳಸುವುದನ್ನು ವಿನಯದಲ್ಲಿ ಮಂಜಯ್ಯ ಕೋರ್ಟಿಗೆ ನಿವೇದಿಸಿದರು.
‘ನೀವು ಸಾಧಾರಣಾವಾದಿಯಾದ ಗೋಖಲೆ ಪಂಥದವರು ಮಾತ್ರವಲ್ಲದೆ ನಮ್ಮ ಪರಂಪರೆಯ ಅತ್ಯುತ್ತಮ ಆಚರಣೆಗಳಲ್ಲಿ ಶ್ರದ್ಧಾವಂತರೂ ಎಂದಾಯಿತು. ನಿಮ್ಮ ತಂದೆ ತಾಯಿಯ ಶ್ರಾದ್ಧಗಳನ್ನು ತಪ್ಪದೇ ಮಾಡುತ್ತ ಬಂದಿದ್ದೀರಿಯಲ್ಲವೆ?’
‘ಬಂದಿದೀನಿ?’
‘ನಿಮ್ಮ ಪೂರ್ವಿಕರು ಕಟ್ಟಿದ ದೇವನಹಳ್ಳಿಯ ಸ್ವಗೃಹದಲ್ಲೇ ಈ ಶ್ರಾದ್ಧಗಳನ್ನು ನೀವು ಮಾಡುವುದು.’
‘ಹೌದು’
‘ಕಾರ್ಯನಿಮಿತ್ತ ಎಲ್ಲಿದ್ದರೂ ಮನೆಗೆಬಂದೇ ನೀವು ಶ್ರಾದ್ಧ ಮಾಡುವುದು.’
‘ಹೌದು’
‘ಬ್ರಾಹ್ಮಣರಿಗೆ ಮಾತ್ರವಲ್ಲದೆ ಊರಿನ ಹರಿಜನ ಕುಟುಂಬಗಳಿಗೂ ಅವತ್ತು ಅನ್ನದಾನವಾಗಬೇಕು.’
‘ಹೌದು’
‘ಹೋದ ವರ್ಷ ಡಿಸೆಂಬರಿನಲ್ಲಿ ನಿಮ್ಮ ತಂದೆಯ ಶ್ರಾದ್ಧವಾದ್ದು. ಯಾವ ತಾರೀಖೊ?’
‘ತಾರೀಖು ಮರೆತಿದೆ’
ಮಂಜಯ್ಯನಿಗೆ ನಿಜವಾಗಿಯೂ ನೆನಪಾಗಲಿಲ್ಲ. ಈಚೆಗೆ ತುಂಬ ಮರೆವು ಅವರಿಗೆ.
‘ಸಹಜವೇ. ಇದೇ ಮೇ ತಿಂಗಳು. ಐದು ತಿಂಗಳಾಯಿತು. ನೆನಪಾಗಲಾರದು. ಅವತ್ತು ತ್ರಯೋದಶಿ ಎಂಬುದಂತೂ ನಿಮಗೆ ನೆನಪಿದೆ. ನಾವು ವಾರ ನಕ್ಷತ್ರ ನೋಡಿ ಪಿತೃಕಾರ್ಯ ಮಾಡುವುದು ತಾನೆ? ಪ್ರತಿವರ್ಷ ತಾರೀಖು ಬೇರೆಯಾಗುತ್ತೆ.’
‘ಹೌದು ತ್ರಯೋದಶಿ ದಿನ ಚಳಿಗಾಲದಲ್ಲಿ ತಂದೆಯ ಶ್ರಾದ್ಧ.’
ಲಾಯರು ಕನ್ನಡಕವೇರಿಸಿ ತಮ್ಮ ಚೀಲದಿಂದ ಒಂದು ಪಂಚಾಂಗ ತೆಗೆದರು.
‘ನೋಡಿ, ಮಂಜಯ್ಯನವರೇ ಈ ತ್ರಯೋದಶಿ, ನಿಮ್ಮ ತಂದೆಯವರು ಪ್ರತಿವರ್ಷ ಬರುವ ದಿನ, ಕಳೆದ ವರ್ಷದಲ್ಲಿ ಡಿಸೆಂಬರಿನ ಒಂಬತ್ತನೇ ತಾರೀಖು ಎಂದು ನೀವು ಬಳಸುವ ಈ ಪಂಚಾಂಗ ಹೇಳುತ್ತದೆ’.
ಪಂಚಾಂಗವನ್ನು ಹುಡುಕುವಂತೆ ಕನ್ನಡಕ ಏರಿಸಿ ನೋಡಿ, ತಾವು ನೋಡಿದ್ದನ್ನು ಮಂಜಯ್ಯನೂ ನೋಡುವಂತೆ ಕಟಕಟೆಯ ಮೇಲಿದ್ದ ಮಂಜಯ್ಯನಿಗೆ ಕೊಟ್ಟರು. ಮಂಜಯ್ಯ ಅದನ್ನು ಕನ್ನಡಕ ಹಾಕಿಕೊಂಡು ಕಣ್ಣಿಗೆ ಹತ್ತಿರ ಹಿಡಿದು ನೋಡಿ ಹೌದೆಂದರು. ಕೂಡಲೇ ಅದರ ಅರ್ಥ ಮಂಜಯ್ಯನಿಗೆ ಹೊಳೆಯದೇ ಹೋಗಿತ್ತು.
ಲಾಯರಿನ ಧ್ವನಿ ಥಟ್ಟನೇ ಬದಲಾಯಿತು. ಕೋರ್ಟಿನಲ್ಲಿ ಗಣಪಯ್ಯ ಹಾಜರು ಪಡಿಸಿದ ತೋಟಗಾರರ ಸಂಘದ ದಾಖಲೆಯನ್ನು ಮಂಜಯ್ಯನ ಕಣ್ಣಿಗೆ ಒರಟಾಗಿ ಒಡ್ಡುತ್ತ,
‘ಇದು ನಿಮ್ಮ ಸಹಿಯೇ?’ ಎಂದರು.
ಮಂಜಯ್ಯನಿಗೆ ಕ್ರಮೇಣ ಲಾಯರು ಬೀಸಿದ ಬಲೆ ಕಾಣತೊಡಗಿತ್ತು. ಆದರೆ ಕಾಲ ಮಿಂಚಿತ್ತು.  ಅವರ ಮಾತು ನಿಂತಿತು. ಪೆದ್ದಾಗಿ ಲಾಯರನ್ನು ನೋಡಿದರು.
‘ಹೇಗೆ ಸಾಧ್ಯ ಮಂಜಯ್ಯನವರೇ? ನೀವೇ ಹಾಕಿದ ಸಹಿ ನೋಡಿ. ಈ ದಾಖಲೆಯ ಪ್ರಕಾರ ನೀವು. ನಾಡಿನ ಸ್ವಾತಂತ್ರ‍್ಯಕ್ಕಾಗಿ ಹೋರಾಡಿದ ನೀವು, ಕೊಲೆಯ ಆರೋಪವನ್ನು ಹೊತ್ತ ಈ ಗಣಪಯ್ಯನ ಜೊತೆ ಬೆಂಗಳೂರಿನಲ್ಲಿ ಒಂದು ಸಭೆ ನಡೆಸಿದ್ದೀರಿ, ಡಿಸೆಂಬರ್ ಒಂಬತ್ತನೇ ತಾರೀಖು. ಅದು ದುರುಗಪ್ಪನವರ ಕಗ್ಗೊಲೆಯಾದ ದಿನವೇ. ಆದರೆ, ವಿಪರ‍್ಯಾಸವೆಂದರೆ, ಗಣಪಯ್ಯ ಎರಡು ಕಟುಕರನ್ನು ಬಿಟ್ಟು, ಅದು ಸಾಲದೆಂಬಂತೆ ತಾನೇ ಗನ್ನಿನಲ್ಲಿ ಗುರಿಯಿಟ್ಟು ಕೊಲೆಮಾಡಿದ್ದು ಡಿಸೆಂಬರ್ ಒಂಬತ್ತನೇ ತಾರೀಖು, ತ್ರಯೋದಶಿ ದಿನ, ನಿಮ್ಮ ಪೂಜ್ಯ ತಂದೆಯವರ ಶ್ರಾದ್ಧಕರ್ಮ ನಿಮ್ಮ ಹಳ್ಳಿಯಲ್ಲೇ ನಡೆದ ದಿನವೇ – ಎಂದು ನಿಮ್ಮ ಹೋರಾಟದ ಫಲವಾಗಿಯೇ ಅಸ್ಥಿತ್ವಕ್ಕೆ ಬಂದ ಘನಸರ್ಕಾರದ ಪೊಲೀಸರು ಹೇಳುವುದು. ಆದರೆ ಕಗ್ಗೊಲೆಯ ಆರೋಪ ಹೊತ್ತ ಈ ಗಣಪಯ್ಯ ಎಂಬ ಮನುಷ್ಯ ಹರಿಜನೋದ್ಧಾರಕರಾದ ನಿಮ್ಮ ಬೆಂಬಲಪಡೆದು ಹೇಳುವುದಾದರೂ ಏನು? – ‘ಅಲ್ಲವೇ ಅಲ್ಲ, ಹರಿಜನ ಯುವಕನ ಕೊಲೆಯಾದ ದಿನ ನಾನು ಯಾರಲ್ಲೇ ಇರಲಿಲ್ಲ, ತೋಟಗಾರರ ಸಂಘದ ಘನ ಅಧ್ಯಕ್ಷರಾದ ಮಂಜಯ್ಯನವರ ಆಮಂತ್ರಣದ ಮೇರೆಗೆ ಬೆಂಗಳೂರಿನಲ್ಲಿದ್ದೆ, ವುಡ್ ಲ್ಯಾಂಡ್ಸ್ ಹೋಟೆಲಿನಲ್ಲಿ – ಪ್ರಾಯಶಃ ಕಾಫಿ ಕುಡಿಯುತ್ತಲೊ ಕೇಸರಿಬಾತ್ ತಿನ್ನುತ್ತಲೋ ಇರಬಹುದು – ಮೀಟಿಂಗಿನಲ್ಲಿ ಭಾಗವಹಿಸುತ್ತಿದ್ದೆ, ನಾನು ಆ ಕಾರಣದಿಂದ ನಿಷ್ಪಾಪಿ, ನಿರಪರಾಧಿ, ಘನಸರ್ಕಾರದ ಪೊಲೀಸರು ಹೇಳುವುದು ಶುದ್ಧ ಸುಳ್ಳು’ –
ಈ ಘನ ಕೋರ್ಟು ಇದರಿಂದ ಏನು ತಿಳಿಯಬೇಕಪ್ಪ ನೀವೇ ಹೇಳಿ. ಭಗವದ್ಗೀತೆಯ ಮೇಲೆ ಆಣೆಯಿಟ್ಟು ಇಲ್ಲಿ ನಿಂತಿದ್ದೀರಿ. ನೀವೇ ಹೇಳಿ. ಈ ಕೊಲೆಗಡುಕ ಒಂದೋ ಬೆಂಗಳೂರಿನಲ್ಲಿ ಇದ್ದದ್ದು ಸುಳ್ಳು, ಅಥವಾ ನೀವು ಆ ದಿನ ನಿಮ್ಮ ತಂದೆಯ ಶ್ರಾದ್ಧವನ್ನು ಮಾಡಿದ್ದೇ ಸುಳ್ಳು. ಎರಡು ಕಡೆಗಳಲ್ಲೂ ಒಂದೇ ದಿನ ನೀವು ಕಾಣಿಸಿಕೊಳ್ಳಬೇಕೆಂದರೆ ನೀವು ಕೃಷ್ಣಪರಮಾತ್ಮರೇ ಇರಬೇಕು’.
ಮಂಜಯ್ಯನಿಗೆ ಕಣ್ಣುಕತ್ತಲೆ ಕಟ್ಟಿಬಂದಂತಾಯಿತು. ಇಡೀ ಮೈ ನಡುಗಿತು.
‘ಕ್ಷಮಿಸಬೇಕು’ ಎಂದು ಕೈ ಮುಗಿದು ಕಟಕಟೆಯಲ್ಲೇ ಕುಸಿದರು.
ಮಂಜಯ್ಯನಿಂದ ಇಂಥ ಸುಳ್ಳನ್ನು ಹೇಳಿಸಿದನಲ್ಲವೆ ಈ ಕಟುಕ ಗಣಪಯ್ಯ? ಎಂದು ಕೋರ್ಟಿನಲ್ಲಿ ಎಲ್ಲರಿಗೂ ಅನ್ನಿಸುವಂತೆ ಅಡ್ವೊಕೇಟ್ ಪರಮೇಶ್ವರಪ್ಪ ತಾನೇ ಮಂಜಯ್ಯನಿಗೆ ಕೈಕೊಟ್ಟು, ಮೆಲ್ಲನೆ ಅವರನ್ನೆತ್ತಿ, ಕಟಕಟೆಯಿಂದ ಅವರನ್ನು ಹೊರತಂದು, ಅವರ ಗಾಂಧಿ ಟೋಪಿಯನ್ನು ಸರಿಯಾಗಿ ಕೂರಿಸಿ. ಗ್ಲಾಸಿನಲ್ಲಿ ನೀರು ತರಿಸಿ, ಕುಡಿಸಿ, ಎಲ್ಲರೂ ಒಂದು ಕ್ಷಣಮೌನವಾಗಿ ದೊಡ್ಡ ಮನುಷ್ಯನೊಬ್ಬನ ಅಧಃಪತನವನ್ನು ಕರುಣೆಯಲ್ಲೂ ಹೇಸಿಗೆಯಲ್ಲೂ ವೀಕ್ಷಿಸುವಂತೆ ಮಾಡಿದರು.
ದಿವ್ಯ : ಭಾಗ ಎರಡು (5)
೧೯
ಕರಿಯನ ಕೊಲೆಯಾದ ಮೇಲೆ ಗೌರಿ ಗುಡ್ಡದ ಮೇಲೆ ಹೋಗಿರಲಿಲ್ಲ. ಅವಳ ಸುಖವೆಲ್ಲ ಈಗ ಅಕ್ಕಯ್ಯನಿಗೆ ಮಗುವಿನ ಪಾಲನೆಯಲ್ಲಿ ನೆರವಾಗುವುದರಲ್ಲಿ. ಅಥವಾ ಬಚ್ಚಲೊಲೆಯ ಎದುರು ಕೂತು ಗಂಗೆಗೆ ಎಲ್ಲವನ್ನೂ ಒಪ್ಪಿಸುವುದರಲ್ಲಿ. ಅಥವಾ ಮಾತು ಕಡಿಮೆಯಾಗಿಬಿಟ್ಟ ಕೇಶವ ಮಾವನ ವಿಸ್ತೃತಗೊಳ್ಳುತ್ತ ಹೋಗುವ ಅಲಂಕಾರಗಳ ದೇವತಾರ್ಚನೆಯ ಸಂಭ್ರಮಗಳನ್ನು ಕೂತು ನೋಡುವುದರಲ್ಲಿ; ರಂಗೋಲೆ ಹಾಕಲು ಅವನಿಗೆ ಅನುವಾಗುವುದರಲ್ಲಿ. ಲಕ್ಷ್ಮೀ ಪ್ರತಿಷ್ಠಾಪನೆಗೆ ಒಂದು ಬಗೆಯ ರಂಗೋಲೆಯಾದರೆ, ವಿಷ್ಣು ಸಹಸ್ರನಾಮಕ್ಕೇ ಬೇರೆ.
ಗೌರಿಯ ಚಾಚಿದ ಕಾಲಿನ ಮೇಲೆ ಮಗುವನ್ನು ಮಲಗಿಸಿ ಅಕ್ಕು ಅದಕ್ಕೆ ನಿತ್ಯ ಎರೆಯುವುದು. ಕಣ್ಣಿಗೆ ನೀರು ಬೀಳದಂತೆ ಮಗುವಿನ ಮಂಡೆಯನ್ನು ಕೈಗಳಿಂದ ಹಿಡಿದು ಕೂರಿಸಿಕೊಂಡು ನೀರೆರೆಯುವುದನ್ನು ಗೌರಿ ಕಲಿತಿದ್ದಾಳೆಂದು ಅಕ್ಕುಗೆ ಸಂತೋಷ. ಅವಳೇ ಹೆತ್ತು ಸಾಕಬೇಕಾಗಿದ್ದ ವಯಸ್ಸಲ್ಲವೆ? ಆದರೆ ತಾನೇ ಎರೆಯುತ್ತೇನೆಂದು ಗೌರಿ ಹೇಳಿದರೆ ಅಕ್ಕು ಬಿಡಳು. ಮಗುವಿಗೆ ಶೀತವಾದೀತು ಎನ್ನುತ್ತಾಳೆ.
ಗೌರಿ ಒಳಲೆಯಿಂದ ಹಾಲು ಕುಡಿಸಿದರೆ ತೆಪ್ಪಗೆ ಕುಡಿದುಬಿಡುವ ಮಗು, ಅಕ್ಕು ಕುಡಿಸುವಾಗ ಮಾತ್ರ ತರಳೆ ಮಾಡುತ್ತದೆ; ಹಾಲನ್ನು ಥು ಎಂದು ಉಗುಳಿಬಿಡುವುದನ್ನೂ ಕಲಿತುಬಿಟ್ಟಿದೆ. ಆಗ ಅಕ್ಕು ಮಗುವನ್ನು ಬೈಯುವ ಸಂಭ್ರಮ ನೋಡಬೇಕು. ‘ನಾನು ಮುದುಕೀಂತ ಸಸಾರ ಅಲ್ಲವ ನಿನಗೆ. ದೊಡ್ಡವನಾಗು. ನಿನ್ನನ ನೋಡಿಕೋತೇನೆ’ ಎಂದು ಮಗುವಿನ ಕೆನ್ನೆ ಚೂಟುತ್ತಾಳೆ.
ಚಂದ್ರವದನ ಎಲ್ಲರ ಬಾಯಲ್ಲಿ ಈಗ ಚಂದುವಾಗಿಬಿಟ್ಟಿದ್ದಾನೆ. ಮಲಗಿಸಿದಾಗ ಮಗು ಕೌಂಚಿಕೊಳ್ಳಕ್ಕೆ ನೋಡ್ತ ಇದೆಯಲ್ಲವೇ ಎನ್ನುವುದೇ ಎಲ್ಲರೂ ಈಗ ಚರ್ಚಿಸುವ ವಿಷಯ.
‘ಹಚಿ ಕಳ್ಳ ಎಂದರೆ ಚಂದು ನಗತ್ತೆ ನೋಡೆ’
‘ಕೇಶವ ಹಾಡಿದರೆ ಕಣ್ಣು ತಿರುಗಿಸಿ ಹೇಗೆ ಆಲಿಸುತ್ತೆ ನೋಡೇ’ – ಇವೇ ಮಾತುಗಳು ಮನೆಯಲ್ಲಿ ಈಗ.
ದೇವರ ಮನೆಯಿಂದ ಆಂಜನೇಯ ವಿಗ್ರಹವಿದ್ದ ಗಂಟೆಯನ್ನು ಒಂದು ದಿನ ಗೌರಿ ತಂದು ಬಾರಿಸಿದಳು. ಆಗ ಚಂದು ಕೈಕಾಲು ಬಡಿದು ಕೇಕೆಹಾಕಿ ದೊಡ್ಡ ಸುದ್ದಿಯಾದ. ಆಮೇಲಿಂದ ಆಂಜನೇಯ ದೇವರಮನೆ ಸೇರುವುದು ಪೂಜೆಯ ಹೊತ್ತಿಗೆ ಮಾತ್ರ. ಆಗಲೂ ಗಂಟೆಬೇಕೆಂದು ಅವನು ಅತ್ತರೆ, ಮೈಲಿಗೆಯಲ್ಲೂ ಚಂದುಗೆ ದೇವರ ಮನೆಯ ಪ್ರವೇಶದ ಅನುಮತಿ ಅಕ್ಕುವಿನಿಂದ ಸಿಕ್ಕಿಬಿಟ್ಟಿದೆ. ಜಾಗಟೆ ಬಾರಿಸಿದಾಗ ಮಾತ್ರ ಚಂದು ಬೆಚ್ಚುತ್ತಾನೆ.
ಕೇಶವನೋ, ಅಗತ್ಯಕ್ಕಿಂತ ಹೆಚ್ಚು ಆಂಜನೇಯ ಗಂಟೆಯನ್ನು ಎಡಗೈಯಿಂದ ಬಾರಿಸುತ್ತ, ಹಿಡಿದ ಕೈಗೆ ಬಿಸಿತಾಕುವ ತನಕ ಆರತಿಯೆತ್ತುತ್ತಾನೆ. ಪೂಜೆ ಮಾಡುವುದು ದೇವರಿಗೋ, ಚಂದುಗೋ ಎಂಬ ಬೇಧಭಾವವೇ ಈಗ ಮಾವನಿಗೆ ಉಳಿದಿಲ್ಲವೆಂದು ಹೇಳಿ ಅಕ್ಕುವನ್ನು ನೋಡಿ ಗೌರಿ ನಗುತ್ತಾಳೆ.
ಗೌರಿ ಖುಷಿಯಲ್ಲಿ ಗಮನಿಸುವಂತೆ ಮಂಗಳಾರತಿಯ ಉರಿಯುವ ದೀಪದ ಕುಡಿಗಳನ್ನು ನೋಡಿ ಚಂದು ಕೈಯೆತ್ತಿ ಕೇಕೆ ಹಾಕುವ ಅಕ್ಕುವಿನ ನಿರೀಕ್ಷೆಯಲ್ಲೇ ಈಗ ದೇವರಿಗೆ ಮಂಗಳಾರತಿಯಾಗೋದು. ಮಗುವಾಗಿದ್ದಾಗ ಗಂಗೆ ಕಿವಿಯಲ್ಲಿದ್ದ ಬಂಗಾರದ ಚೂರನ್ನೇ ಅಕ್ಕು ವೆಂಕಾಚಾರಿಯನ್ನು ಕರೆಸಿ ಚಂದು ಕಿವಿಚುಚ್ಚಿಸಿ ಹಾಕಿದ್ದಾಳೆ. ಅವತ್ತು ಗಂಗೆಗೆ ಇಷ್ಟವಾದ ಪಾಯಸವನ್ನೇ ಅಕ್ಕು ಮಾಡಿದ್ದು. ಈಗವಳ ಕೈ ಧಾರಾಳವೆಂದು ಮಾವನಿಗೆ ಆನಂದ. ಇಡೀ ಒಂದು ಪೊಟ್ಟಣದಷ್ಟು ದ್ರಾಕ್ಷಿಯನ್ನು ಹಾಕಿ ಅವತ್ತು ಮಾಡಿದ ಪಾಯಸದಲ್ಲಿ ಅರ್ಧಕ್ಕೂ ಹೆಚ್ಚು ಪಾಯಸ ಸೇರಿದ್ದು ಕೇಶವ ಮಾವಯ್ಯನ ಹೊಟ್ಟೆಗೆ. ಗಂಗುವನ್ನು ಎಲ್ಲರೂ ಆಗ ನೆನಸಿಕೊಂಡರು.
ಒಂದು ದಿನ ಹೀಗೆ ಗೌರಿ ತನಗೇ ಅಂದುಕೊಳ್ಳುತ್ತ ಬಚ್ಚಲೊಲೆ ಮುಂದೆ ಕೂತಿದ್ದಾಗ ಮಾವಯ್ಯ ಎದುರುಬಂದು ನಿಂತ. ಗೌರಿಯ ಮುಖವನ್ನು ಕುತೂಹಲದಿಂದ ನೋಡುತ್ತ,
‘ಸಾಹುಕಾರರ ಮಗಳು ನಿನ್ನನ್ನ ನೋಡಬೇಕು ಅಂದರು. ಬರಲಾ ಎಂದರು. ಬನ್ನಿ ಎಂದೆ, ಬೇಕಾದರೆ ಕೂಡಲೇ ಗೌರೀನ್ನೇ ಕಳಿಸ್ತೀನಿ ಎಂದೆ. ಮನೇ ಕಾರು ಇರಲಿಲ್ಲ. ಸಾಹುಕಾರ‍್ರು ಮೊನ್ನೆಯಿಂದ ಬೆಂಗಳೂರಲ್ಲಿದ್ದಾರೆ. ನಾಳೆ ಬಂದುಬಿಟ್ಟು ಮನೇಲೇ ಇರ‍್ತಾರಂತೆ. ಇನ್ನು ಮುಂದೆ ಇಲ್ಲೇ ಅವರಿಗೆ ಶುಶ್ರೂಶೆಯಂತೆ. ಇನ್ನೊಂದು ಕಾರು ಗ್ಯಾರೇಜಿಗೆ ಹೋಗಿದೆಯಂತೆ. ಪಾಪ ಅವರಿಗೆ ಇಷ್ಟುದೂರ ನಡೆದು ಅಭ್ಯಾಸವಿಲ್ಲ ಅಂತ ನೀನೇ ಬರ‍್ತೀಯ ಅಂದುಬಿಟ್ಟೆ. ಸರೀ ತಾನೆ?’ ಎಂದ.
ಗೌರಿ ನಕ್ಕಳು. ಸಾಹುಕಾರರ ಮಗಳಾದರೇನು ನಡೆಯಬಾರದೆ ಎಂದು ಅವಳಿಗೆ ಅನ್ನಿಸಿತ್ತು. ಆದರೆ ಇದನ್ನು ಕೇಳಿ ಅಕ್ಕುಗೆ ಸಂತೋಷವಾಗಿತ್ತು. ಯಾರನ್ನೂ ಮಾತಾಡಿಸುವ ಬಲು ಗರ್ವದ ಹುಡುಗಿ ಅವಳು ಎಂದು ಅಕ್ಕು ಅಂದುಕೊಂಡಿದ್ದಳು. ಹಿಂದೊಂದು ದಿನ ಮನೆಗೆ ಬಂದಾಗಲೂ ಅಷ್ಟೆ; ಸಾಹುಕಾರರು ಬಂದು ಉಪ್ಪಿಟ್ಟು ತಿಂದಿದ್ದರು; ಆದರೆ ಅವಳೊಂದು ತೊಟ್ಟು ಕಾಫಿಬಿಟ್ಟು ಇನ್ನೇನೂ ಮುಟ್ಟಿರಲಿಲ್ಲ.
ಕೇಶವ ಕೇಳಿಸಿಕೊಂಡಂತೆ ಮಂಜಯ್ಯ ಆ ಗಣಪಯ್ಯನ ಪರವಾಗಿ ಸಾಕ್ಷಿ ಹೇಳಲಿಕ್ಕೆ ಹೋಗಿ ಅವಮಾನಿತರಾದ ಮೇಲೆ ಹಿಂದಿನ ಮನುಷ್ಯನೇ ಅಲ್ಲ. ಯಾರಿಗೂ ಮುಖ ತೋರಿಸದೆ ಮನೇಲಿ ಮಲಗಿಯೇ ಇರುತ್ತಿದ್ದರು. ಆಮೇಲಿಂದ ಒಂದಷ್ಟು ದಿನ ಚರಕಾನ್ನ ಗ್ಯಾರೇಜಿಂದ ಹುಡುಕಿ ಹೊರಗೆ ತೆಗೆದು, ಅವರೇ ಅದರ ಧೂಳು ಒರೆಸಿ, ನಡಗುವ ಕೈಯಿಂದ ನೂಲು ತೆಗೀತ ಕೂತಿರುತ್ತಿದ್ದರು. ಭಗವದ್ಗೀತೆ ಓದೋಕೆ ಶುರುಮಾಡಿದರು; ಕೇಶವನ ಹತ್ತಿರ ಓದಿಸಿ ಕೇಳ್ತ ಇದ್ದರು. ಪ್ರತಿದಿನ ತಪ್ಪದೆ ಭೂವರಾಹನ ತೀರ್ಥ ತಗಳ್ಳೋಕೆ ಶುರುಮಾಡಿದರು. ಮಗ ಇಂಗ್ಲೆಂಡಿಂದ ಬರೆದ ಕಾಗದವನ್ನೆಲ್ಲ ಒಂದೊಂದಾಗಿ ತೆಗೆದು ಓದೋರು.
‘ನಾಳೇಂದ ಅಪ್ಪ ಮನೇಲೇ ಇರತಾರಲ್ಲ; ಗೌರೀಂದ ಅವರಿಗೆ ಏನಾದರೂ ಸಹಾಯವಾಗಬೇಕೊ ಏನೊ. ನನ್ನ ನಿತ್ಯ ಮಾತಾಡಿಸತಾರೆ. ಅವರು ಕಳಿಸಿದ ದನ ಹಾಲು ಕೊಡತ್ತ, ಏನು, ಎತ್ತ ಎಲ್ಲ ಕೇಳ್ತಾರೆ. ಸಾಹುಕಾರ‍್ರೆ ಅಷ್ಟು ಮಾತಾಡ್ತ ಇರಲಿಲ್ಲ ನನ್ನ ಹತ್ತಿರ.’
ಕೇಶವ ಚಂದುವನ್ನೆತ್ತಿಕೊಂಡು ಮುದ್ದಿಸುತ್ತ ಹೇಳಿದ.
೨೦
ಇರುವ ಎರಡು ಒಳ್ಳೆ ಸೀರೆಗಳಲ್ಲಿ ಒಂದನ್ನು ಉಟ್ಟು, ಮುಖ ತೊಳೆದು ಕುಂಕುಮವಿಟ್ಟು, ಬಿಗಿಯಾದ ಜಡೆಹಾಕಿ, ಅರ್ಧಗಂಟೆ ಗುಡ್ಡದ ಬುಡದ ದಾರಿಯಲ್ಲಿ ನಡೆದು ಗೌರಿ ಸಾಹುಕಾರರ ಮನೆ ತಲುಪಿದಳು. ಅವಳು ಈ ದೊಡ್ಡ ಪಾಗಾರದ ಮನೆಯನ್ನು ದೂರದಿಂದ ನೋಡಿದ್ದಿದೆ. ಚಿಕ್ಕವಳಿದ್ದಾಗ ಒಮ್ಮೆ, ಮಾವನ ಪ್ರಸಂಗ ಕೇಳಲು ಒಂದೆರಡು ಬಾರಿ, ಒಳಗೆ ನೋಡಿದ್ದುಂಟು. ಆದರೆ ಮಸುಕುಮಸುಕಾದ ನೆನಪು. ಸಾಹುಕಾರರ ಮನೆಯಲ್ಲಿ ಹಬ್ಬ ಹರಿದಿನಗಳು ನಡೆದಾಗ ಪೂಜೆಗೆ ಹೋಗುವ ಕೇಶವ ಮನೆಗೇ ಭಕ್ಷ್ಯ ಭೋಜ್ಯಗಳನ್ನು ತಂದುಕೊಡುತ್ತಿದ್ದ. ಗಂಗೆ ಗೌರಿಯರಿಗೆ ಯಾರ ಮನೆಗೂ ಹೋಗಿ ಊಟಕ್ಕೆ ಕಾದು ಕೂರುವುದೆಂದರೆ ನಾಚಿಕೆ. ಅಕ್ಕುಬೇರೆ ಮಡಿಹೆಂಗಸಾದ್ದರಿಂದ ಎಲ್ಲೂ ಅವಳು ಹೋಗುವುದಿಲ್ಲ.
ಗೌರಿ ಉಯ್ಯಾಲೆಯಿದ್ದ ದೊಡ್ಡ ಪಡಸಾಲೆಗೆ ಹೋಗುತ್ತಿದ್ದಂತೆ ವಿಮಲ ಕಾದಿದ್ದವಳು ಅವಳಿಗೆ ಎದುರಾಗಿ ಬಂದು ನಿಂತು
‘ಬಂದಿರಾ. ಒಳಗೆ ಬನ್ನಿ’ ಎಂದು ಸ್ನೇಹದಲ್ಲಿ ಕೈಹಿಡಿದಳು.
ಗೌರಿಯನ್ನು ಬ್ರಾಹ್ಮಣರಲ್ಲಿ ಅವಳಿಗಿಂತ ಹಿರಿಯರಾದವರು ಬಹುವಚನದಲ್ಲಿ ಕರೆದದ್ದಿಲ್ಲ. ವಿಮಲ ಗೌರಿಗಿಂತ ಐದಾರು ವರ್ಷಗಳಾದರೂ ಹಿರಿಯಳಿರಬೇಕು. ಗೌರಿಗೆ ಬಹುವಚನದಿಂದ ನಾಚಿಕೆಯಾಯಿತೆಂದು ವಿಮಲ ಗಮನಿಸಿದಳು. ತನ್ನ ಕೋಣೆಗೆ ಕರೆದುಕೊಂಡು ಹೋಗಿ ‘ಕೂರಿ’ ಎಂದು ಮೆತ್ತೆ ಹಾಕಿದ ಕುರ್ಚಿ ತೋರಿಸಿದಳು. ತಾನು ಮೇಜಿನ ಪಕ್ಕ ಇನ್ನೊಂದು ಕುರ್ಚಿಯಲ್ಲಿ ಕೂತಳು.
ಕಪ್ಪಾದ ಬೀಟೆಮರದ ಸೂರು ನಾಗಂದಿಗೆಗಳಿದ್ದ ಪುಟ್ಟ ಕೋಣೆಯದು. ಕಿಟಕಿಯಿಂದ ಸುಂದರವಾದ ಗುಲಾಬಿ ತೋಟ ಕಾಣುವಂತಿತ್ತು. ಒಂದು ಗೋಡೆಯ ಪಕ್ಕ, ಗಾಜಿನ ಬೀರುವಿನಲ್ಲಿ ಪುಸ್ತಕಗಳು. ಮೇಜಿನ ಮೇಲೆ ಒಬ್ಬ ಲಕ್ಷಣವಾದ ಮುಖದ ಆಧುನಿಕ ಯುವಕನ ಫೋಟೊ – ಅಣ್ಣಂದಿರಬೇಕು. ಕೋಟ್ ಹಾಕಿ ಟೈ ಕಟ್ಟಿಕೊಂಡಿದ್ದಾನೆ. ಇನ್ನೊಂದು ಅಪ್ಪ ಅಮ್ಮನ ಮದುವೆ ಫೋಟೋ ಇರಬೇಕು. ಅಪ್ಪ ಗಾಂಧಿ ಟೋಪಿಯಲ್ಲಿದ್ದಾರೆ; ಅಮ್ಮ ದೊಡ್ಡ ಕುಂಕುಮದ ರೇಷ್ಮೆ ಸೀರೆಯನ್ನು ಕಚ್ಚೆಹಾಕಿ ಉಟ್ಟ ಹೆಂಗಸು, ಬಲು ಚಿಕ್ಕವಳಂತೆ ಕಾಣುತ್ತಾಳೆ. ಮಗಳ ಮುಖವೇ ತಾಯಿಯದು ಎಂದು ಗೌರಿಗೆ ಅನ್ನಿಸಿತು.
ಯಾವ ಮಾತಿನಲ್ಲದೆ ಕೆಲವು ಕ್ಷಣ ಕಳೆದವು. ತನ್ನನ್ನು ಕರೆಸಿದ್ದು ಯಾಕೆ ಎಂದು ಗೌರಿ ಕೇಳಲೇ ಇಲ್ಲ. ಗಾಢವಾದ ಮೌನದಲ್ಲಿ ಮಾತಿನ ಅಗತ್ಯವೆ ಬೀಳದಂತೆ ಗೌರಿ ವ್ಯಕ್ತಪಡಿಸುವ ಸಹಜವಾದ ಭಾವನೆಗಳ ನಯವನ್ನು ವಿಮಲ ತನ್ನ ವಿದ್ಯಾವಂತರಾದ ಯಾವ ಸ್ನೇಹಿತೆಯಲ್ಲೂ ಕಂಡಿರಲಿಲ್ಲ. ಉಪಚಾರದ ಯಾವ ಮಾತನ್ನೂ ತನ್ನಿಂದ ಆಡಿಸಬೇಕೆಂಬ ನಿರೀಕ್ಷೆಯೇ ಅವಳಲ್ಲ ಕಾಣಲಿಲ್ಲ. ಹೊರಗಿನ ಗುಲಾಬಿ ತೋಟ ಅವಳನ್ನು ಎಷ್ಟು ಖುಷಿಪಡಿಸಿದೆ ಎಂಬುದು ತೋಟವನ್ನೂ ಕೋಣೆಯನ್ನೂ ತನ್ನನ್ನೂ ತುಂಬಿಕೊಂಡಿರುವ ಪ್ರಸನ್ನವಾದ ಅವಳ ಕಣ್ಣುಗಳಿಂದ ತಿಳಿಯಬಹುದಿತ್ತು.
ವಿಮಲ ಕೃತಜ್ಞತೆಯಿಂದ ಹಟಾತ್ತನೆ ಹೇಳಿಬಿಟ್ಟಳು:
‘ಗೌರಿ, ನೀವು ಸಾಕುತ್ತಿರೋದು ನನ್ನ ಕೂಸು’
ಗೌರಿ ಮಾತನ್ನು ಸ್ವೀಕರಿಸಿದಂತೆ ತೋರಿದಳು, ಆದರೆ ಏನೂ ಹೇಳಲಿಲ್ಲ. ಏನೂ ಕೇಳಲಿಲ್ಲ. ಆದರೆ ಕೇಳಿಸಿಕೊಳ್ಳಲು ತೆರೆದಿದ್ದವಳಂತೆ ಕಂಡಳು.
‘ನನ್ನ ಅಪ್ಪ ತುಂಬ ಇಳಿದುಹೋಗಿದಾರೆ. ಅವರಿಗದು ತಿಳೀಬಾರದು. ಅಣ್ಣ ಇನ್ನೇನು ಇಂಗ್ಲೆಂಡಿಂದ ಬಂದುಬಿಡ್ತಾನೆ, ಆಮೇಲೆ…’
‘ಆಮೇಲೆ’ ಎಂದು ಅಂದವಳು, ಅಂದಮೇಲೆ ಹಾಗಂದದ್ದು ತಪ್ಪಾಯಿತೇನೋ ಎಂದು ನರಳಿದಳು. ಆತಂಕಪಡುತ್ತ ಗೌರಿಯ ಮುಖ ನೋಡಿದಳು. ತನಗೆ ಪೂರ್ಣ ಒದಗುವಂತೆ, ಗೌರಿ ತನ್ನನ್ನು ಕಣ್ಣಿಟ್ಟು ಹಿಂದಿನಂತೆಯೇ ನೋಡುತ್ತಿದ್ದಳು.
ಬಿಗಿದು ಕಟ್ಟಿದ ಜಡೆಯಲ್ಲಿ, ಸಾದಾಸೀರೆಯಲ್ಲಿ, ಕುರ್ಚಿಗೆ ಒರಗದಂತೆ ಆರಾಮಾಗಿ ಸ್ಥಿರವಾಗಿ ಕೂತ ಗೌರಿ ತಾನು ಇನ್ನೆಲ್ಲೂ ಕಂಡಿರದ ಚೆಲುವೆಯಾಗಿದ್ದಳು. ಸುಂದರವಾದ ಕಣ್ಣುಗಳನ್ನು ಕೊಂಚಮುಚ್ಚಿದಂತೆ ತೋರುವ ಧ್ಯಾನದಲ್ಲಿರುವ ದೇವತೆಯಂತೆ ಅವಳು ವಿಮಲೆಗೆ ಭಾಸವಾದಳು. ಅವಳ ಹುಬ್ಬುಗಳು ಬಿಲ್ಲಿನಂತೆ ಬಾಗಿ ಅವಳ ಕಣ್ಣಿನ ಶೋಭೆಯನ್ನು ಹೆಚ್ಚಿಸಿದ್ದವು. ಕಣ್ಣಿನ ರೆಪ್ಪೆಗಳು ನೀಳವಾಗಿದ್ದು ಕಣ್ಣಿನ ಚಲನೆಗೆ ವಿಶೇಷವಾದ ಮಾದಕತೆಯನ್ನು ತರುವಂತೆ ಇದ್ದವು. ಮಂದಹಾಸದ ತುಟಿಗಳು ಅವಳ ಮುಖದ ಒಟ್ಟು ಕಾಂತಿಯನ್ನೂ ಮಾದಕತೆಯನ್ನೂ ತಂಪುಗೊಳಿಸುವ ಹಿತದ ಚೆಲುವಿನವು. ಈ ತುಟಿಗಳ ಮೇಲಿನ ಅವಳ ನೀಳವಾದ ಮೂಗು ಅನ್ನಪೂರ್ಣೆಯದು. ಈ ಹುಡುಗಿಗೆ ತಾನೆಷ್ಟು ಚೆಲುವೆ ಎಂಬ ಪರಿವೆಯೇ ಇದೆಯೋ ಇಲ್ಲವೋ. ಅವಳು ಇರುವ ತಾಣವೇ ಸಮಸ್ತಲೋಕವೂ ಇರುವ ತಾಣವೆಂಬಂತೆ ಅವಳು ಇದ್ದಾಳೆ. ಅಪ್ಪ ಬಂಗಾರದ ಖಡ್ಗವನ್ನು ಹರಕೆಯಾಗಿ ಒಪ್ಪಿಸಲು ಹೋದಾಗ ತಾನು ಕಂಡ ಆ ಚೆಲುವೆಯಾದ ದೇವಿಯಂತೆ. ಕೊಲ್ಲೂರಿನ ಮೂಕಾಂಬಿಕೆಯಂತೆ.
ಪ್ರಾಯಶಃ ಗೌರಿಯ ಮನೆಯಲ್ಲಿ ಕನ್ನಡಿಯೇ ಇಲ್ಲವೇನೊ ಎಂದು ವಿಮಲ ಊಹಿಸಿದ್ದು ನಿಜವಾಗಿತ್ತು. ಹಣೆಗಿಟ್ಟ ಕುಂಕುಮ ಸೊಟ್ಟವಾಗಿಲ್ಲ ಎಂದು ಹೇಳುವಷ್ಟು ಪುಟ್ಟವಾದ ಒಂದು ಕನ್ನಡಿ ಮಾತ್ರ ಅವಳ ಮನೆಯ ಚಾವಡಿಯ ಮಣ್ಣಿನ ಗೋಡೆಯಲ್ಲಿ ಯಾವ ಕಾಲದಿಂದಲೋ ಮೆತ್ತಿತ್ತು. ತುದಿಗಾಲಲ್ಲಿ ನಿಂತು ಅದರಲ್ಲಿ ಸ್ನಾನವಾದ ಮೇಲೆ ದಿನಕ್ಕೊಮ್ಮೆ ಅವಳು ಕುಂಕುಮವಿಡುವುದನ್ನು ಮಾತ್ರ ನೋಡಿಕೊಳ್ಳುವುದು. ಅಕ್ಕುವಂತೂ ಕನ್ನಡಿಯಲ್ಲಿ ತನ್ನ ಹಣೆ ನೋಡಿಕೊಳ್ಳಲೇ ಬೇಕಿಲ್ಲವಲ್ಲ. ಉದ್ದಕೂದಲಿನ ಕೇಶವ ತಾಳೆಮದ್ದಲೆಯ ಸೊಗಸುಗಾರನಾದರೂ ಅಕ್ಷತೆಯನ್ನಿಟ್ಟುಕೊಳ್ಳಲೂ ಅವನು ಕನ್ನಡಿಯನ್ನು ಆಶ್ರಯಿಸಿದವನಲ್ಲ. ತೋರು ಬೆರಳಲ್ಲಿ ಕಲಸಿದ ಅಕ್ಷತೆಯನ್ನು ಅದ್ದಿಕೊಂಡು ಮೂಗಿನ ನೇರಕ್ಕದನ್ನು ಹಿಡಿದು ಹಣೆಮೇಲದನ್ನು ಮುಟ್ಟಿಸಿಬಿಡುತ್ತಾನೆ. ಅಲ್ಲದೆ ಕನ್ನಡಿ ಬೇಡವೇ ಬೇಡ ಅವರ ಮನೆಯಲ್ಲಿ. ಒಬ್ಬರಿಗೊಬ್ಬರು ಕನ್ನಡಿ. ಅಕ್ಕು ಗೌರಿಯಿಟ್ಟುಕೊಂಡ ಕುಂಕುಮ ತಿದ್ದುತ್ತಾಳೆ. ಗೌರಿ ಕೇಶವನಿಟ್ಟುಕೊಂಡ ಅಕ್ಷತೆ ತಿದ್ದುತ್ತಾಳೆ. ಗೌರಿಯ ಮುಖನೋಡಿ ಅದು ಚೆನ್ನವೆಂದು ಕಂಡರೆ ಭಾಗವತವೇಷದ ಮೆಚ್ಚಿಕೆಯ ಹಾವಭಾವಗಳನ್ನು ಮಾಡಿ ಕೇಶವ ಹಾಡುತ್ತಾನೆ.
ವಿಮಲಗೆ ಅಚ್ಚರಿಯೆನ್ನಿಸಿದ್ದು ಗೌರಿಯ ಸ್ವಾಸ್ಥ್ಯ. ತನ್ನ ಇಡೀ ಮೈಯ ಕಟ್ಟು ಬಳಕುಗಳಲ್ಲಿ ಸಹಜವಾಗಿ ಪಡೆದಿರುವಂತೆ ತೋರುವ ಅವಳ ಅಂಗಾಂಗಗಳ ಸಾಮರಸ್ಯ. ಗಲಿಬಿಲಿಗೊಳ್ಳದೆ ಅವಳು ನಾಚಿದಾಗ, ಅವಳ ಇಡೀ ಮೈಯಲ್ಲಿ ತೋರುವ ಲಾವಣ್ಯ. ಮೈಯ ಅಂದಚೆಂದವನ್ನೇ ಗೀಳುಮಾಡಿಕೊಂಡವರಲ್ಲಿ ಕಾಣದ ಶೋಭೆ ಇದು. ತನಗಾದರೆ ಮೈಯೆಲ್ಲೋ ಮನಸ್ಸೆಲ್ಲೋ; ತಾವು ಸುಂದರಿಯರೆಂದು ಭಾವಿಸುವ ತನ್ನ ಎಷ್ಟೋ ಗೆಳತಿಯರಿಗೆ ಕೂಡ ಅವರ ಮೈಯೆಲ್ಲೋ, ಮನಸ್ಸೆಲ್ಲೋ.
ಎದುರು ಕೂತವಳು ದೇವಿಯಂತೆ ಎನ್ನಿಸಿ ತನ್ನ ಎಲ್ಲ ಕಥೆಯನ್ನೂ ಮುಚ್ಚುಮರೆಯಿಲ್ಲದ ವಿಮಲ ಹೇಳಿಕೊಂಡಳು. ಆಮೇಲೆ ನಿರಾಳವೆನ್ನಿಸಿ ಸುಮ್ಮನೇ ಕೂತಳು. ಗುಲಾಬಿ ತೋಟವನ್ನು ನೋಡುತ್ತ ಕೂತಿದ್ದ ಗೌರಿ ತಾನು ಹೇಳಲಾರದೆ ಬಿಟ್ಟದ್ದನ್ನೂ ಗ್ರಹಿಸಿದಂತೆ ಕಂಡಳು. ವಿಮಲಳ ಕೈಯನ್ನು ಹಿಡಿದು ಎದ್ದಳು; ನಾಚುತ್ತ ಹೇಳಿದಳು;
‘ಮಗುಚಿಕೊಳ್ಳೋಕೆ ನೋಡ್ತಿದಾನೆ ನಿಮ್ಮ ಚಂದು.’
ಅತ್ತು ಅನುಕಂಪ ಪಡೆಯಬಾರದೆಂಬ ಮನಸ್ಸನ್ನು ಬಿಗಿಹಿಡಿದಿದ್ದ ವಿಮಲ ಗೌರಿ ಹೇಳಿದ್ದು ಕೇಳಿ ತಡೆಯಲಾರದೆ ಬಿಕ್ಕಿ ಬಿಕ್ಕಿ ಅತ್ತಳು:
‘ಮಗೂನ್ನ ನಾನು ಯಾವಾಗ ನೋಡೋದೊ? ಹಾಲು ಕುಡಿಯುತ್ತ? ನಾನದಕ್ಕೆ ಸರಿಯಾಗಿ ತುಡು ಕೊಟ್ಟೇ ಇಲ್ಲ.’
‘ನಮ್ಮ ಅಕ್ಕು ಕರು ಹಾಕಿದ ಹೆಣ್ಣು ಹುಲಿಯಂತೆ ಮಗೂನ್ನ ಕಾದುಕೊಂಡು ಇದಾಳೆ. ನೀವೂ ಅದರ ಹತ್ತಿರ ಸದ್ಯ ಬರೋಹಾಗಿಲ್ಲ.’
ಹೆದರಿಸುವಂತೆ ಅಕ್ಕುವಿನ ಅಣಕ ಮಾಡಿ ಗೌರಿ ನಕ್ಕಳು – ವಿಮಲ ಹಗುರಾಗುವಂತೆ.
‘ನಿತ್ಯ ಪ್ಲೀಸ್ ನೀವು ಬಂದು ಹೋಗ್ತೀರ? ಮಗೂ ಬಗ್ಗೆ ಮಾತಾಡಿ ಹೋಗ್ತೀರ?’
ಆಗಲಿ ಎನ್ನುವಂತೆ ಗೌರಿ ತಲೆಯಲ್ಲಾಡಿಸಿ ನಕ್ಕಳು. ಅವಳ ನಗುವಿಗೆ ಕಾರಣ ಅವಳು ಮೊದಲ ಬಾರಿಗೆ ಕೇಳಿಸಿಕೊಂಡ, ಆದರೆ ಅವಳಿಗೆ ಓದುವ ಪುಸ್ತಕಗಳಿಂದ ಗೊತ್ತಿರುವ, ‘ಪ್ಲೀಸ್’ ಶಬ್ದ.
‘ನನ್ನ ಸಹಾಯಕ್ಕೆ ಬರ‍್ತೀನಿ ಅಂತ ಒಂದು ಸಣ್ಣ ಸುಳ್ಳನ್ನ ಮನೇಲಿ ಹೇಳಿಬಿಡಿ. ಅದು ನಿಜಾನೂ ಕೂಡ, ನಿಮ್ಮ ಸಹಾಯ ಬೇಕು ನನಗೆ. ಅಪ್ಪ ಇವತ್ತೊ ನಾಳೆಯೊ ಅನ್ನೊ ಹಾಗಿದಾರೆ. ಇವತ್ತು ನಾನು ನಿಮ್ಮನ್ನ ದೇವಿ ಪೂಜೆ ಮಾಡಿ ಅರಸಿನ ಕುಂಕುಮಕ್ಕೆ ಕರೆದಿದ್ದೆ ಅಂತ ಹೇಳಿಬಿಡಿ. ಬಾಗಿನಾನೂ ತರಿಸಿಟ್ಟಿದೀನಿ. ನೀವೇ ನನ್ನ ದೇವಿ ನನ್ನ ಪಾಲಿಗೆ’ ಎಂದು ಕಪಾಟಿನಿಂದ ಹಣ್ಣು ಕಾಯಿ ಒಂದು ರೇಷ್ಮೆಯ ಸೀರೆ ಕಣ ಇವುಗಳನ್ನು ತಟ್ಟೆಯಲ್ಲಿಟ್ಟು ಕೊಟ್ಟಳು.
ಹೊರಟುನಿಂತ ಗೌರಿಗೆ ‘ಇದನ್ನ ಆಮೇಲೆ ಯಾರ ಹತ್ತಿರವಾದರೂ ಕಳಿಸಿಕೊಡಲ? ಈಗಲೇ ಜೊತೇಲಿ ಯಾರನ್ನಾದರೂ ಕಳಿಸಲಿ ಎಂದಳು.
‘ಬೇಡ ತಗೊಂಡೇ ಹೋಗ್ತೀನಿ. ನನಗೊಬ್ಬಳೇ ಈ ಕಾಡುಗಳಲ್ಲಿ ನಡೆದಾಡೋದು ಇಷ್ಟ. ನೀವು ಒಂದಿನ ಜೊತೆಗೆ ಬಂದರೆ ಕರಕೊಂಡು ಹೋಗಿ ನನಗೆ ಇಲ್ಲಿ ಇಷ್ಟವಾದದ್ದನ್ನೆಲ್ಲ ತೋರಿಸ್ತೀನಿ’
ಬೇಡವೆಂದರೂ ಕೇಳದೆ ಮೊದಲನೇ ಬಾರಿಗೆ ವಿಮಲ ಗೌರಿಯ ಜೊತೆಯಲ್ಲಿ ಅವಳೇ ಬಾಗಿನ ಹೊತ್ತು ಅರ್ಧ ದೂರವಾದರೂ ನಡೆದುಬಂದಳು.
ಗುಟ್ಟಿನ ನಿರ್ವಹಣೆಯಲ್ಲಿ ಗೌರಿ ದೇವಿಯೇ ಆಗಿಬಿಟ್ಟಳು; ಮಾವಯ್ಯನಿಗೂ ಹೇಳಿಲಿಲ್ಲ.
* * *
ಮನೆಗೆ ಹಿಂದಕ್ಕೆ ಬಂದ ಮಂಜಯ್ಯ ಹಾಸಿಗೆಯಲ್ಲೇ ಮಲಗಿರಬೇಕಾಗಿ ಬಂದು, ಅಲ್ಲೇ ಎಲ್ಲವೂ ಆಗಬೇಕಾಗಿ ಪರಾಧೀನರಾಗಿ ಬಿಟ್ಟಿದ್ದರು. ಮನೆಗೆ ಒಬ್ಬ ಡಾಕ್ಟರ್ ತೀರ್ಥಹಳ್ಳಿಯಿಂದ ಬಂದು ಹೋಗುತ್ತಿದ್ದರು. ಮಂಜಯ್ಯನ ಅಭಿಮಾನಿಗಳೆಲ್ಲರೂ, ತಾಲೂಕಿನ ಮಂತ್ರಿಗಳೂ ಸಹ ಬಂದುಹೋದರು. ಮಂಜಯ್ಯನಿಗೆ ಅಡ್ವೊಕೇಟ್ ಪರಮೇಶ್ವರಪ್ಪ ಬಂದು ಹೋದರೆಂದು ಸಂತೋಷವಾಗಿರಬೇಕು. ಎಲ್ಲವನ್ನೂ ಕ್ರಮೇಣ ಗೌರಿಗೆ ಹೇಳುತ್ತ ಬಂದ ವಿಮಲಳ ಅಭಿಪ್ರಾಯ ಇದು. ನೀವು ನಮಗೆ ಬೇಕು, ಬೇಗ ಗುಣವಾಗಿ ಎಂದು ಅವರು ಹೇಳಿ ಹೋದರಂತೆ.
ಮನೆಯಲ್ಲಿ ಅಕ್ಕುಗೆ ಮಗುವನ್ನು ಸಾಕಲು ನೆರವು, ವಿಮಲಳ ಮನೆಗೆ ಹೋಗಿ ಅವಳ ತಾಯ್ತನದ ಗುಪ್ತ ಪೋಷಣೆ – ಹೀಗೆ ಗೌರಿಯ ದಿನಗಳು ಕಳೆದವು.
ಚಂದು ಬೆಳಿಗ್ಗೆ ಹಾಲನ್ನು ಕುಡಿದದ್ದೇ ಕಕ್ಕಿ ಕೊಂಡ (ಕಕ್ಕಿದ ಮಕ್ಕಳು ದಕ್ತಾವೇಂತ ಅಕ್ಕು ಹೇಳೋದು);
ಇವತ್ತು ಬಿಕ್ಕಿದ (ಮಕ್ಕಳಿಗೂ ಪೂರ್ವದ್ದೇನೋ ನೆನಪಾಗಿಬಿಡತ್ತೇಂತ ಅಕ್ಕು ಹೇಳೋದು);
ಇವತ್ತಾ? ಸ್ವಲ್ಪ ಭೇದಿ ಮಾಡಿಕೊಂಡ; ವಾಯುವಾಗಿರಬೇಕು ಅಂತ ಅಕ್ಕು ಏನೋ ತೇದು ನೆಕ್ಕಿಸಿದಳು.
ಬೂದೀ ಹೊಂಡದ ನಾಯೀನ್ನ ನೋಡಿ ಕೈ ತಟ್ಟಿ ಗಟ್ಟಿಯಾಗಿ ನಕ್ಕ; ಆದರೆ ಅದು ಹತ್ತಿರ ಬಂದರೆ ಹೆದರ‍್ತಾನೆ;
ಸದಾ ಎತ್ತಿಕೊಂಡಿರು ಅಂತ ಅಕ್ಕೂನ್ನ ಸತಾಯಿಸ್ತಾನೆ; ಮುದ್ದು ಅತಿಯಾಗಿ ಕೆಟ್ಟು ಹೋಗ್ತಿದಾನೆ ಅಂತ ಮುದ್ದಿಸುತ್ತಲೇ ಅಕ್ಕು ಹೇಳ್ತಾಳೆ:
ಮಾವನ ಹಾಡುಗಳೆಂದರೆ ಬಲು ಇಷ್ಟ ಅವನಿಗೆ; ಅದೂ ಯಕ್ಷಗಾನದ ಹಾಡುಗಳು ಅಂದ್ರೆ;
ಮೈಯೆಲ್ಲ ಬಿಸಿಮಾಡಿದ ತೆಂಗಿನ ಎಣ್ಣೆ ಹಚ್ಚಿಸಿಕೊಂಡು ಎರಸಿಕೊಳ್ಳುವುದೆಂದರೆ ಆಸೆ – ಆದರೆ ಅಕ್ಕೂನೇ ಎರೀಬೇಕು;
ಮೈಮೇಲೆ ಬಟ್ಟೆ ಹಾಕಿಸಿಕೊಳ್ಳುವುದೆಂದರೆ ಅವನಿಗೆ ಆಗೇ ಆಗದು – ರಂಪ ಮಾಡ್ತಾನೆ;
ಮಗುಚಿಕೋತಿದಾನೆ ಈಗ, ಆದರೆ ಮಗುಚಿಕೊಂಡು, ಎತ್ತಿಕೋ ಅಂತ ಅಳಕ್ಕೆ ಶುರುಮಾಡ್ತಾನೆ –
ಇತ್ಯಾದಿ ಇತ್ಯಾದಿಯಾಗಿ ಚಂದುವಿನ ಬಾಲಲೀಲೆಗಳನ್ನು ವಿಮಲಳಿಗೆ ಹೇಳುತ್ತ ಎರಡು ತಾಯಂದಿರ ತಾಯ್ತನವನ್ನು ಗೌರಿ ಪೋಷಿಸಿದಳು. ಇಬ್ಬರೂ ಏಕವಚನದ ಸ್ನೇಹಿತೆಯರಾದ ನಂತರ ಎಲ್ಲೋ ಒಂದು ಸಲ ಮಾತ್ರ ಗೌರಿ ಕೇಳಿದ್ದಳು :
‘ಅವರಿಗೂ ಇದನ್ನೆಲ್ಲ ಹೇಳ್ತಿದಿ ತಾನೆ?’
ಇದರಿಂದ ವಿಮಲಗೆ ಸಂತೋಷವೇ ಆಗಿತ್ತು. ಒಂದೇ ಒಂದು ಸಲವಾದರೂ ಗೌರಿ ತನ್ನ ಮತ್ತು ಮಿಂಗೇಲಿಯ ಸಂಬಂಧದ ಬಗ್ಗೆ ಬಡಿವಾರದ ಸಹಾನುಭೂತಿಯನ್ನು ಪ್ರದರ್ಶಿಸಿದವಳಲ್ಲ.
೨೧
ಕೇಶವನಿಗೆ ಪುಟ್ಟೇಗೌಡನೆಂಬ ಸ್ನೇಹಿತನಿದ್ದಾನೆಯಲ್ಲವೆ?. ಮಾಧ್ಯಮಿಕ ಶಾಲೆಯ ತನಕ ಅವನ ಜೊತೆ ಓದಿದ ಏಕವಚನದ ಗೆಳೆಯ. ಹೀಗೆ ವಾರಿಗೆಯವ ಮಾತ್ರವಲ್ಲದೆ ತಾಳಮದ್ದಲೆಯ ಹುಚ್ಚಿನ ಮನುಷ್ಯ. ಏನೇನೋ ಓದಿಕೊಂಡವ. ಆಸು ಪಾಸಿನಲ್ಲಿ ಸಾಹುಕಾರರ ಮನೆ ಬಿಟ್ಟರೆ ಕನ್ನಡದಲ್ಲಿ ಇರುವ ಒಳ್ಳೆಯ ಪುಸ್ತಕಭಂಡಾರವೆಂದರೆ ಅವನದು. ಗೇಣಿದಾರರ ಸಂಘದಲ್ಲಿ ಅವನು ಕ್ರಿಯಾ ಶೀಲ. ಸತ್ಯಾಗ್ರಹ ಮಾಡಿ ಜೈಲಿಗೂ ಹೋದವ. ಚುನಾವಣೆಯಲ್ಲಿ ಸೋಷಲಿಸ್ಟರಿಗೆ ಇವನ ಬೆಂಬಲ. ತನ್ನ ಪಕ್ಷಕ್ಕೆ ವಿರೋಧಿಯಾದರೂ ಹಿಂದೆ ತಾನಾಡುತ್ತಿದ್ದ ಮಾತುಗಳನ್ನು ನೆನಪು ಮಾಡಿಕೊಡುವ ಉಗ್ರ ವಿಚಾರದ, ಆದರೆ ಸೌಮ್ಯ ಸ್ವಭಾವದ ಪುಟ್ಟೇಗೌಡನ ಮೇಲೆ ಮಂಜಯ್ಯನಿಗೂ ಅಭಿಮಾನ; ಗೇಣೀದಾರರ ಪರ ವಾದಿಸುವ ಪುಟ್ಟೇಗೌಡ ಮಂಜಯ್ಯನಿಗೆ ಕೊಡುಬೇಕಾದ ಗೇಣಿ ಉಳಿಸಿಕೊಂಡವನಲ್ಲ. ‘ಎಲ್ಲ ಗೇಣಿದಾರರೂ ನಿನ್ನ ಹಾಗಿದ್ದರೆ ಸಮಸ್ಯೆಯೇ ಇರುತ್ತಿರಲಿಲ್ಲ’ ಎಂದು ಮಂಜಯ್ಯ ಹೇಳಿದರೆ ಎಲ್ಲ ಜಮೀನುದಾರರೂ ನಿಮ್ಮ ಹಾಗಿದ್ದರೆ ಈ ಸಮಾಜದಲ್ಲಿ ಪ್ರಗತಿಯೇ ಆಗುತ್ತಿರಲಿಲ್ಲ ಎಂದು ಅವನು ನಗುತ್ತಾನೆ. ಘರ್ಷಣೆಗಳು ಸಮಾಜದ ಪರಿವರ್ತನೆಗೆ ಅಗತ್ಯ ಎನ್ನುವುದು ಅವನ ತಲೆಯಲ್ಲಿ ಹೊಕ್ಕುಬಿಟ್ಟಿದೆ. ಜಯಪ್ರಕಾಶ ನಾರಾಯಣರು ಬರೆದ ‘ಸಮಾಜವಾದ ಯಾಕೆ?’ ಎನ್ನುವ ಪುಸ್ತಕ ಓದಿದ ದಿನದಿಂದ.
ಕೇಶವನಿಗೂ ಅವನಿಗೂ ನಡುವೆ ಹುರುಪಿನ ವಾಗ್ವಾದಗಳು ನಡೆದಿವೆ. ಮುಖ್ಯವಾಗಿ ಬ್ರಾಹ್ಮಣ್ಯದ ಬಗ್ಗೆ. ಜಾತಿಯ ಆಚಾರಗಳ ಬಗ್ಗೆ. ಕುವೆಂಪುರವರನ್ನು ಓದಿ ಬೆಳೆದವನು ಪುಟ್ಟೇಗೌಡ. ‘ನಿರಂಕುಶಮತಿಗಳಾಗಿ’ ಎಂದು ಕುವೆಂಪು ಯುವಕರಿಗೆ ಕೊಟ್ಟ ಕರೆ ಅವನಿಗೆ ಬಲು ಪ್ರಿಯವಾದ್ದು. ‘ವಿವೇಕಾನಂದರಂತಹ ಬ್ರಾಹ್ಮಣೇತರರಿಂದ ಹಿಂದೂ ಧರ್ಮ ಉಳಿದಿರೋದು, ನಿಮ್ಮ ಮಠದ ಸ್ವಾಮಿಗಳಿಂದಲ್ಲ’ ಎನ್ನುತ್ತಾನೆ ಪುಟ್ಟೇಗೌಡ. ಅವನು ಬಂದಾಗ ಗೌರಿಯಿಂದ ಕಾಫಿ ಮಾಡಿಸುತ್ತಾನೆ ಕೇಶವ. ‘ಬ್ರಾಹ್ಮಣರು ಬಾಯಿಪಾಠ ಮಾಡಿ ಉಳಿಸದಿದ್ದರೆ ಈ ದೇಶದಲ್ಲಿ ಯಾವ ಪೂರ್ವ ಸ್ಮೃತಿಯೂ ಉಳಿದಿರುತ್ತಿರಲಿಲ್ಲ’ ಎಂದು ಕೇಶವ ಹೇಳಿದರೆ ‘ಆಗ ಈ ದೇಶ ಬದಲಾಗೋದು ಸುಲಭವಾಗಿರುತ್ತಿತ್ತೋ ಏನೊ’ ಎನ್ನುತ್ತಾನೆ ಪುಟೇಗೌಡ.
ನಡುಬೈತಲೆಯ ಗುಂಗುರು ಕೂದಲಿನ ಅವನ ನಗುಮುಖ ಗೌರಿಗೆ ಬಹಳ ಪ್ರಿಯವಾದ್ದು. ಎಲ್ಲದರಲ್ಲೂ ಅವನು ಕೊಂಚ ವಿಶೇಷವೆನ್ನಬೇಕು. ಅವನು ತೊಡುವುದು ಕೇಸರಿ ಬಣ್ಣದ ಉದ್ದನೆಯ ಜುಬ್ಬ, ದೊಗಳೆಯಾದ ಪೈಜಾಮ. ಜುಬ್ಬದ ಬಲಕ್ಕೂ ಜೇಬು, ಎಡಕ್ಕೂ ಜೇಬು. ಎಡದ ಜೇಬಿನಲ್ಲಿ ಒಂದು ಪೆನ್ನಿರಲೇಬೇಕು. ಬಲದಲ್ಲಿ ಒಂದು ಡೈರಿ. ಅವನ ಪ್ರಕಾರ ಅದೇ ಅವನ ಪಂಚಾಂಗ. ಕಿಸೆಯಲ್ಲಿ ಏನಾದರೊಂದು ಪುಸ್ತಕವಿರಬೇಕು. ಚೀಲದಲ್ಲಿ ಒಂದು ಪೆಟ್ಟಿಗೆಯಲ್ಲಿ ಅವನ ವೀಳ್ಯದ ಸಾಮಗ್ರಿಗಳು. ಅದನ್ನು ಬಿಚ್ಚುವಾಗ ಗೌರಿ ಎದುರು ಇದ್ದರೆ ಒಂದು ಲವಂಗವನ್ನೂ ಏಲಕ್ಕಿಯನ್ನೂ ಎತ್ತಿ ಅವಳಿಗೆ ಕೊಡುತ್ತಾನೆ.
ಕೇಶವನ ಹತ್ತಿರ ತುಂಟಾಗಿ ಮಾತಾಡುವುದೆಂದರೆ, ಗೌರಿ ಬಿಟ್ಟರೆ, ಪುಟ್ಟೇಗೌಡ ಮಾತ್ರ. ಕುವೆಂಪುನಿಂದ ಕಸಿಗೊಂಡ ಭಾವುಕ ಪುಟ್ಟೇಗೌಡನಾದರೆ, ಕುಮಾರವ್ಯಾಸನಿಂದ ಕಸಿಯಾದವ ಕೇಶವ. ಆ ನಾರಣಪ್ಪನಿಂದ ನೀನು ಕೆಟ್ಟೇಹೋಗಿ ಬಿಟ್ಟಿ, ಭೋಳೆ ಭಟ್ಟನಾಗಿ ಬಿಟ್ಟಿ ಮಾರಾಯ ಎಂದು ಕಿಚಾಯಿಸುತ್ತಲೇ ‘ಊರ್ವಶಿ ಪ್ರಸಂಗಾನ್ನ ಸ್ವಲ್ಪ ಓದಿಬಿಡೋ ಮಾರಾಯ’ ಎಂದು ಕಾಡುತ್ತಾನೆ. ಇಬ್ಬರೂ ಕುಮಾರವ್ಯಾಸನ ಭಕ್ತರೇ. ‘ಕುಮಾರವ್ಯಾಸ ಇಲ್ದೆ ಇಲ್ಲಿನ ಹಾಳು ಮಳೆಗಾಲ ಕಳೆಯೋದು ಹೇಗೋ ಕೇಶವ?’ ಎಂದೇ ಅವನು ಕುಮಾರವ್ಯಾಸನ್ನ ಹೊಗಳೋದು. ‘ನಿನಗವನು ಹಲಸಿನಕಾಯಿ ಹಪ್ಪಳದ ಹಾಗೆ ಅನ್ನು’ ಎಂದು ಕೇಶವ ದೂರಿದರೆ, ‘ಬಿಡೋ ಬಿಡೋ ಕೃಷ್ಣನ್ನ ಕಂಡದ್ದೇ ಈ ನಿನ್ನ ಕವಿ ಒಳ್ಳೆ ಹೊಟ್ಟೆಬಾಕನ ಥರ ಆಡಲ್ವ? ಅವನಿಗೆ ಕೃಷ್ಣನ ರುಚಿ, ನಮಗೆ ಅವನ ರುಚಿ’ ಎಂದು ಪುಟ್ಟೇಗೌಡ ಹೊಗೆಸೊಪ್ಪು ತಿಕ್ಕುತ್ತಾನೆ.
‘ಅಲ್ಲೋ ಕೇಶವ ಭಟ್ಟ. ನೀನು ತಕಲೀಂದ ನೂಲು ತೆಗೀತ ಕೂತಾಗ ನನಗೇನು ಅನ್ನಿಸತ್ತೆ ಹೇಳಿ ಬಿಡಲ? ಒಂದು ಚೂರೂ ಹತ್ತಿ ಗಂಟಾಗದ ಹಾಗೆ ನುಣುಪಾಗಿ ಹತ್ತೀ ಉಂಡೇಂದ ನೀನು ನೂಲು ಹೇಗೆ ತೆಗೀತೀಯೋ ಹಾಗೇ ನಿನ್ನ ಮನಸ್ಸಿಂದ ಮಾತನ್ನ ತೆಗೀತೀಯಲ್ಲ ಮಾರಾಯ. ಈ ವೈಷ್ಣವ ಭಾಗವತರೇ ಹಾಗೆ ಅಂದುಕೋತೀನಿ ನಾನು. ನಿನಗೆ ಅನ್ನಿಸದೇ ಇದ್ದದ್ದನ್ನೂ ಎಲುಬಿಲ್ಲದ ನಾಲಗೆ ಅಂದು ತೋರಿಸಿ ಬಿಡತ್ತೆ. ಮಾತಿನ ನಿಪುಣರಿಗೆ ದೇವರು ಒಲಿಯೋಲ್ಲೋ ಭಟ್ಟ.’
‘ಉಗ್ಗೋವರಿಗೆ ಹಾಗಾದರೆ ದೇವರು ಒಲಿದು ಬಿಡ್ತಾನೇನೋ, ಏಯ್ ದಡ್ಡ ಶಿಖಾಮಣಿ? ನಿನ್ನ ಉಗ್ರಾತಿ ಉಗ್ರ, ಬ್ರಹ್ಮದ್ವೇಷಿ ಶಿವಭಕ್ತನೇ ಅಂತಾನೆ: ‘ನುಡಿದರೆ ಮುತ್ತಿನ ಹಾರದಂತಿರಬೇಕು’, ‘ಗೌಡನ ವ್ಯಂಗ್ಯವನ್ನು ಗ್ರಹಿಸಿಯೂ, ಅವನ ಮಾತಿನ ತೀಟೆಯ ಗುಟ್ಟು ಗೊತ್ತಿರುವ ಕೇಶವ ಅನ್ನುತ್ತಾನೆ.
‘ನಿನ್ನ ಮಟ್ಟಿಗೆ ಹೇಳೋದಾದರೆ, ಅದರ ಮುಂದಿನ ‘ಲಿಂಗ ಮೆಚ್ಚಿ ಅಹುದು, ಅಹುದು ಎನ್ನುವಂತಿರಬೇಕು’ ಅನ್ನೋ ಮಾತನ್ನ ಕೊಂಚ ಬದಲಾಯಿಸಿಕೋ ಬೇಕಾಗತ್ತೆ’
ಕೇಶವ ಖುಷಿಯಾಗಿ ಪುಟ್ಟೇಗೌಡನ ವಾಕ್ ಚಾತುರ‍್ಯದ ಮುಂದಿನ ಮಾತಿಗೆ ಕಾಯುತ್ತಾನೆ. ಈ ಕುಶಾಲಿನ ಹಿಂದೆ ಕೇಶವ ತನ್ನೊಳಗೇ ಪಡುವ ಅಳುಕು ಇದೆ ಎಂಬುದು, ಅಂತರಂಗದ ಗೆಳೆಯರಲ್ಲವೆ?, ಇಬ್ಬರಿಗೂ ಗೊತ್ತು.
‘ನಮ್ಮ ಈ ಭಾಗವತ ಮಾತಾಡಕ್ಕೆ ಶುರುಮಾಡಿದರೆ, ಪೀರಾಂಬರಧಾರಿಯಾದ ಮಹಾ ಮಾತುಗಾರ ವಿಷ್ಣುಗೇ ರೋಸಿ ಹೋಗಿ ಭಕ್ತನ ಮಾತನ್ನ ನಿಲ್ಲಿಸಕ್ಕೆ ಏನು ಹೇಳ್ತಾನೆ ಗೊತ್ತ ಭಟ್ಟ?’
‘ಆ ಭಗವಂತನ ಮಾತನ್ನ ಕೇಳಿಸಿಕೊಂಡಂಥ ಮಾತಿನ ಜಿಪುಣರೂ, ಉಗ್ಗರ ಶಿಖಾಮಣಿಗಳೂ ಆದ ಗೌಡರೇ ಹೇಳಿ ಈ ಪಾಮರನನ್ನ ಅನುಗ್ರಹಿಸಬೇಕು’, ಕೇಶವ ತಕಲಿಯನ್ನು ಜೋರಾಗಿ ತಿರುಗಿಸಿ ನೆಲದ ಮೇಲೆ ಬಿಟ್ಟು ತನ್ನ ಕಿವಿಯಷ್ಟು ದೂರ ನೂಲನ್ನು ಎಳೆದು ಮೆಚ್ಚುಗೆಗಾಗಿ ಗೌಡನ ಮುಖ ನೋಡುತ್ತಾನೆ. ನೋಡು, ಇದು ಲಡ್ಡಲ್ಲ, ಬ್ರಹ್ಮ ಸಂಕಲ್ಪದ ಹುರಿ ಎಂದು ಗೌಡನಿಗೆ ಗೊತ್ತಾಗಲಿ ಎಂದು.
‘ಲಿಂಗ ಮೆಚ್ಚಿ ಶರಣನಿಗೆ ಮೆತ್ತಗೆ ಅಹುದು ಅಹುದು ಎಂದರೆ, ಭಗವಂತ ರೋಸಿ ನಿನಗೆ ಗಟ್ಟಿಯಾಗಿ ಹಾವ್ ದು, ಹಾವ್ ದು ಅಂತಾನೆ’
ಇಬ್ಬರಿಗೂ ಗೊತ್ತಿರುವ ಕನ್ನಡಾ ಜಿಲ್ಲೆಯ ಸೇರೆಗಾರನೊಬ್ಬ ನೆನಪಾಗಿ ಕೇಶವ ತಕಲಿಯನ್ನು ಕೆಳಗಿಟ್ಟು ನಗುತ್ತಾನೆ. ಕಿವಿಯಿಂದ ಕಿವಿಗೆ ಹರಡಿದ್ದ ನಾಟಕದ ಹಾಡೊಂದನ್ನ ಪುಟ್ಟೇಗೌಡನನ್ನು ಇನ್ನಷ್ಟು ಉತ್ತೇಜಿಸಲು ಹಾಡುತ್ತಾನೆ:
‘ಬ್ರಹ್ಮ ದ್ವೇಸಾ/ಮಾಡಿದೋರ ವಂಸ ನಾಸಾ…’
ಉದ್ದೇಶ ಪೂರ್ವಕವಾದ ‘ಸ’ಕಾರ ಪುಟ್ಟೇಗೌಡನ ಮಾಧ್ಯಮಿಕ ಶಾಲೆಯ ದಿನಗಳನ್ನು ನೆನಪಿಸಿ ಕಿಚಾಯಿಸಲೆಂದು.
ಪುಟ್ಟೇಗೌಡನೂ ಹುಡುಗನಾಗಿ ಬಿಡುತ್ತಾನೆ:
‘ಭಟ್ಟಾ ಭಟ್ಟಾ/ಕೋಳೀ ಸುಟ್ಟಾ/ನೆರಮನೆಗೆಲ್ಲ ನಾತಾ ಕೊಟ್ಟಾ’
ಅಕ್ಕಮ್ಮನಿಗೆ ಕೇಳಿಸದ ಪಿಸುಮಾತಿನಲ್ಲಿ ಮಾತ್ರ ಈ ಚೇಷ್ಟೆಗೆ ಅವಕಾಶ; ಗೌರಿಗೂ ಇದು ಕೇಳಿಸಬಾರದು. ‘ಭಟ್ಟಾ, ಭಟ್ಟಾ’ ಎಂದರೆ ಸಾಕು ಮುಂದಿನದು ಗ್ರಹೀತ. ಕೇಶವ ಹೊಡೆಯಲು ಹೋಗುವಂತೆ ಕೈ ಎತ್ತಬೇಕು, ಅಷ್ಟೆ. ಭಂಡತನದ ಸಲಿಗೆಯಲ್ಲಿ ಕೇಶವನ ಹಿನ್ನೋಟದ ಮಡಿ, ಗೌಡನ ಮುನ್ನೋಟದ ಛಲ – ಎರಡೂ ಮಾಯವಾಗಿಬಿಡುತ್ತವೆ.
ಪುಟ್ಟೇಗೌಡನಿಗೆ ಕೇಶವ ಎಲೆಯಡಿಕೆ ಕೊಟ್ಟು, ತಾನೂ ಹಾಕಿಕೊಂಡು ನಗುತ್ತ ಹೇಳುತ್ತಾನೆ:
‘ಮಾರಾಯ, ವಾದಕ್ಕಾಗಿ ಏನದರೂ ಹೇಳೋವ ನೀನು; ಪ್ರತಿವಾದಿ ಭಯಂಕರ, ನಿನಗೂ ಮಾತಿನ ಚಟಾನೇ. ಪುರಾಣ ಹೇಳೋ ಈ ನನ್ನಂತಹ ದಾಸಯ್ಯನ ಹಾಗೇನೇ ಎಂದು ಬಿಡ್ತಿ, ಗೊತ್ತು. ಹೊಟ್ಟೇ ಹೊರಕೊಳ್ಳೋಕೆ ನನಗೆ ಮಾತು ಬೇಕು; ಆದರೆ ಕಾಲತಳ್ಳೋ ಕುಹಕಕ್ಕೆ ನಿನಗೆ ಮಾತುಬೇಕು. ಅಂದರೆ ಅರ್ಥ, ನಾನೂ ನೀನೂ ವಾದ ಮಾಡಿ ಯಾವ ಪುರುಷಾರ್ಥವನ್ನೂ ಸಾಧಿಸಿದ ಹಾಗಾಗಲ್ಲ. ಕಾಫಿ ಕುಡೀತೀಯ ಹೇಳು. ಈ ಬ್ರಾಹ್ಮಣನಿಗೂ ಆಸೆಯಾಗಿದೆ.’
ಚೀಲದಿಂದ ತಾನು ತಂದ ತೆಂಗಿನಕಾಯಿಗಳನ್ನು ‘ಗೌರಮ್ಮಾ’ ಎಂದು ಗೌರಿಗೆ ಕೊಟ್ಟು ‘ಮನೇದು, ಅಕ್ಕಮ್ಮನಿಗೆ ಕೊಡಿ’ ಎಂದು ಹೇಳಿದವನೇ, ಕೇಶವನ ಕಡೆ ತಿರುಗಿ, ಕಣ್ಣು ಮಿಟುಕಿಸಿ, ‘ಭೋಜನಪ್ರಿಯ ಬ್ರಾಂಬ್ರಿಗೆ ಶೂದ್ರನ ದಕ್ಷಿಣೆ’ ಎಂದು ರೇಗಿಸುತ್ತಾನೆ.
ಮರೆಯಲ್ಲಿದ್ದು ಎಲ್ಲ ಮಾತನ್ನೂ ಕೇಳಿಸಿಕೊಂಡು ಸುಖಪಡುವ ಗೌರಿ, ತಾನು ಓದಿದ ಕಾದಂಬರಿಗಳಲ್ಲಿ ಈ ಪುಟ್ಟೇಗೌಡ ಯಾರ ಹಾಗೆ ಎಂದು ಹುಡುಕುತ್ತಾಳೆ. ಅವಳಿ – ಜವಳಿಗಳಾದ ಈ ಗೆಳೆಯರಲ್ಲಿ ಅವಳ ಪಾಲಿಗೆ ಒಬ್ಬ ಕೇಶವ ಗೌಡನಾದರೆ, ಇನ್ನೊಬ್ಬ ಪುಟ್ಟಣ್ಣ ಭಟ್ಟ. ಹಾಗೆಂದು ಒಂದು ದಿನ ಹೇಳಿ ಅವಳು ಇಬ್ಬರನ್ನೂ ನಗಿಸಿದ್ದಾಳೆ.
ಈ ಪುಟ್ಟೇಗೌಡ ಬಂದದ್ದೇ ಕೇಶವನಿಗೆ ಖುಷಿ – ಆರಾಮಾಗಿ ಬಂದು, ಕಾಫಿ ಕುಡಿದು, ಬೇಳೇಸಾರು ಹುಣಿಸೇ ಗೊಜ್ಜಿನ ಪುಳಿಚಾರು ತಿಂದು, ತನ್ನ ಎಲೆಯನ್ನು ತಾನೇ ಎತ್ತಿ, ಆ ಬಗ್ಗೆ ಕೇಶವನನ್ನು ಹಾಸ್ಯಮಾಡಿ, ಆದರೆ ಅಕ್ಕವ್ವನನ್ನು ಗೌರವದಿಂದ ಮಾತಾಡಿಸಿ, ಗೌರಿಯ ಕಾಫಿಯನ್ನು ಹೊಗಳಿ, ಅವನು ಹೋಗುತ್ತಾನೆ. ಯಾವತ್ತಿನಿಂದಲೋ ಅವನು ಗಾಂಧಿಯನ್ನು ಓದಿ ಶುದ್ಧ ಶಾಕಾಹಾರಿಯಾಗಿ ಬಿಟ್ಟಿದ್ದ. ಅವನು ಪೂಜಿಸುವುದು ಪರಮಹಂಸರನ್ನ.
‘ನಾವು ನಾಮಧಾರಿಗೌಡರು ಕಣೋ, ಒಂದು ಕಾಲದಲ್ಲಿ ನಾವು ಜೈನರಿರಬೇಕು. ಬಾಡು ಅಂದ್ರೆ ಆಸೆಪಟ್ಟು ಜಾತಿ ಕಳಕೊಂಡವರು. ಇವತ್ತಿಗೂ ವಿಶೇಷದ ದಿನ ಪಿತೃಗಳಿಗೆ ಜೈನೆಡೆ ಅಂತ ನಾವು ಇಡುತೀವಿ. ಗೊತ್ತ? ವಾದದಲ್ಲಿ ಜೈನರಿಗೆ ಸಮ ಬ್ರಾಂಬ್ರು ಅಲ್ಲವಂತೆ. ಈಗ ಬಿಡು ಜೈನರೂ ಒಂದೆ, ಬ್ರಾಂಬ್ರೂ ಒಂದೆ. ಬ್ರಾಂಬರ ಮಕ್ಕಳೆಲ್ಲ ಮೊಟ್ಟೆ ತಿನ್ನಕ್ಕೆ ಶುರುಮಾಡಿ ಮೊಟ್ಟೆಬೆಲೆ ಗಗನಕ್ಕೇರಿ ಬಿಟ್ಟಿದೆ.’
ಅವತ್ತೊಂದು ದಿನ ಬಂದ ಪುಟ್ಟೇಗೌಡ ಕುಶಾಲಿನ ಯಾವ ಮಾತಿಗೂ ಹೋಗದೆ ಗಂಭೀರವಾಗಿ ಗೇಣಿದಾರರ ಸಂಘದ ಬಗ್ಗೆ ಮಾತಿಗೆ ಶುರುಮಾಡಿದ. ತನ್ನ ಎಲ್ಲ ವಿಚಾರಗಳನ್ನೂ ಅವನು ಕೇಶವನಿಗೆ ಹೇಳಬೇಕು; ತಕಲಿ ತಿರುಗಿಸುತ್ತ ಕೇಶವ ಕೇಳಿಸಿಕೊಳ್ಳಬೇಕು. ಆದರೆ ಅವತ್ತು ಅವನ ಮಾತಿನ ಹಿಂದೆ ಏನೋ ವಿಶೇಷವಿರುವಂತೆ ಕೇಶವನಿಗೆ ಅನ್ನಿಸಿದ್ದರಿಂದ ತಕಲಿಯನ್ನು ಕೆಳಗಿಟ್ಟು ಗೌರಿಗೆ ಹೇಳಿ ಕಾಫಿ ಮಾಡಿಸಿದ. ಗೌರಿಗೂ ಇವತ್ತೇನೋ ವಿಶೇಷವೆನ್ನಿಸಿ ಅವಳೂ ಒಂದು ಮೂಲೆಯಲ್ಲಿ ಕೂತಳು.
ಅಕ್ಕು ಬಾಗಿಲಲ್ಲಿ ಕಾಣಿಸಿಕೊಂಡು, ‘ಹಾಗೇ ಹೋಗಿಬಿಡೋದಲ್ಲ. ಪುಟ್ಟಣ್ಣ ಇವತ್ತು ಗೊಜ್ಜನ್ನವನ್ನು ತಿಂದೇ ಹೋಗೋದು’ ಎಂದಳು. ಅಕ್ಕಮ್ಮನ ಮಾತೆಂದರೆ ಅವನಿಗೆ ಆಜ್ಞೆಯಿದ್ದಂತೆ. ಕವಳಹಾಕಿ ಗೌಡ ಮಾತಿಗೆ ಕೂತ.
ಮಂಜಯ್ಯನಿಂದ ಸುಳ್ಳು ಸಾಕ್ಷ್ಯ ಹೇಳಿಸಿ, ಅವಮಾನಗೊಳಿಸಿ, ಗಣಪಯ್ಯನಂತಹ ಕಟುಕನಿಗೆ ಪರವಾಗಿ ನಿಂತ ಜಮೀನುದಾರರನ್ನೆಲ್ಲ ಮನಸಾರೆ ಹಳಿದ. ಅವನಿಗೆ ತನ್ನ ಜಾತಿಯ ಜಮೀನುದಾರರೆಂದರೆ ಇನ್ನೂ ಹೆಚ್ಚು ಹೇಸಿಗೆ.
‘ಬ್ರಾಹ್ಮಣರು ತಮ್ಮ ಜಾತಿಯಲ್ಲಿ ಬಡವರು ಮನೇಗೆ ಬಂದರೆ, ಅವರು ವಯಸ್ಸಿನಲ್ಲಿ ಹಿರಿಯರಾಗಿದ್ದರೆ ಎಂಥ ಶ್ರೀಮಂತನೂ ಅವನ ಕಾಲು ಮುಟ್ಟಿ ನಮಸ್ಕಾರ ಮಾಡುತ್ತಾನೆ. ಆದರೆ ನಮ್ಮ ಜನ ಮಾತ್ರ ಜಾತಿಯವನಾದರೂ ಅವನ ಬಡವನಾದರೆ ಅವನಿಗೊಂದು ಕಂಬಳಿ ಎಸೆದು ಹೊರಗೆ ಬಿದ್ದುಕಂಡಿರೋ ಎಂದರೆ ಅವ ಕರುಣೆಯ ಮನುಷ್ಯನೇ ಇರಬೇಕೆಂದು ಅರ್ಥ ನೋಡಿ’
ಅಕ್ಕು ಅಡುಗೆ ಮನೆಯಲ್ಲಿ ಹಾಕುವ ಒಗ್ಗರಣೆಯ ವಾಸನೆಯಿಂದ ಪುಟ್ಟೇಗೌಡ ಇನ್ನಷ್ಟು ಉತ್ತೇಜಿತನಾಗಿದ್ದ. ಗೌರಿ ತೊಡೆಯಮೇಲೆ ಮಗುವನ್ನು ಮಲಗಿಸಿಕೊಂಡು ಆಡಿಸುವುದನ್ನು ನೋಡುತ್ತ ಭಾವುಕನಾಗಿಯೂ ಬಿಟ್ಟಿದ್ದ.
‘ಗೊತ್ತ ಕೇಶವ. ಗೌರಮ್ಮನೂ ಇದನ್ನು ಕೇಳಿಸಿಕೊಬೇಕು. ಆ ಗಣಪಯ್ಯನ ಮಗಳು ದುರುಗಪ್ಪ ಎಂಬ ಅಸ್ಪೃಶ್ಯನನ್ನ ಮದುವೆಯಾಗೋಕೆ ಹೊರಟು ಅಷ್ಟೆಲ್ಲ ಅವಾಂತರವಾದ್ದಲ್ಲವೆ? ಆದರೆ ಬಸಿರಾದ ಹುಡುಗಿಯ ಅಮ್ಮನ ಧೈರ್ಯ ಕೇಳಿದಿಯಾ? ಹಲ್ಕಟ್ ಗಣಪಯ್ಯ ಮಗಳ ಗರ್ಭಾನ್ನ ತೆಗೆಸಬೇಕೂಂತ ಏನೇನೋ ಪ್ರಯತ್ನ ಮಾಡಿದನಂತೆ. ಆದರೆ ಆ ಹುಡುಗಿ ಸಾಧ್ಯವೇ ಇಲ್ಲ ಅಂತ ಕೂತು ಬಿಟ್ಟಳಂತೆ ಹಠಹಿಡಿದು. ಅದೇನೂ ದೊಡ್ಡದಲ್ಲ ಈ ಕಾಲದ ಹುಡುಗಿ ಅಂತ ಅನ್ನಬಹುದು ನೀವು. ಆದರೆ ಆಶ್ಚರ್ಯ ಎಂದರೆ ಅವಳ ತಾಯಿ, ಯಮುನಮ್ಮ ಮಗಳಿಗೆ ಬೆಂಬಲವಾಗಿ ನಿಂತು ಮಗಳ ಬಾಣಂತನ ಮಾಡೇ ಬಿಟ್ಟಳಂತೆ. ಕ್ರಾಂತಿಯೆಂದರೆ ಇದು. ಆ ಅಮ್ಮನ ಕಾಲುಮುಟ್ಟಿ ನಮಸ್ಕಾರ ಮಾಡಿ ಬರಬೇಕು ಅಂತ ನನಗೆ ಅನ್ನಿಸಿದೆ. ಒಂದಿನ ಹೋಗೇ ಹೋಗ್ತೀನಿ. ತೀರ್ಥಹಳ್ಳೀಲೆಲ್ಲ ಇದೇ ಸುದ್ದಿ. ಆ ಪ್ರಾರಬ್ದದ ಗಣಪಯ್ಯಗೆ ಗಲ್ಲಿ ಶಿಕ್ಷೆ ಕೊಟ್ಟಿದಾರಂತೆ. ಜೈಲಲ್ಲಿ ಇದ್ದಾನೆ. ಆ ಅಮ್ಮ ಅವನನ್ನ ಹೋಗಿ ನೋಡಿಯೇ ಇಲ್ಲವಂತೆ. ಮನೇನ ಸ್ವಾಧೀನಕ್ಕೆ ತಗೊಂಡು ಅಮ್ಮನೇ ವೈವಾಟನ್ನೆಲ್ಲ ನೋಡಿಕೋತಿದಾರಂತೆ. ಎಲ್ಲ ಗೇಣಿದಾರರ ಬೆಂಬಲ ಖಂಡಿತ ಅವರಿಗಿರುತ್ತೆ; ಇರೋ ಹಾಗೆ ನಾನು ನೋಡಿಕೋತೀನಿ.
ಇನ್ನೂ ಹೆಚ್ಚಿನ ವಿಷಯ ಒಂದಿದೆ; ಹೇಳ್ತೀನಿ. ಆ ಹುಡುಗಿ, ಸರಸ್ವತಮ್ಮ, ನಿಮ್ಮ ಗೌರಮ್ಮನಿಗಿಂತ ಸ್ವಲ್ಪ ದೊಡ್ಡವರಿರಬೇಕು, ಅಷ್ಟ, ದಾವಣಗೆರೇಂದ ದುರುಗಪ್ಪನ ಅಪ್ಪನ್ನ, ಅಂದರೆ ಮೋಚಿಜಾತಿಯ ತನ್ನ ಮಾವನ್ನ, ಕರೆಸಿಕೊಂಡು ಅವನ ಪಾದದ ಮೇಲೆ ಮಗೂನ್ನ ಇಟ್ಟು ನಮಸ್ಕಾರ ಮಾಡಿದಳಂತೆ. ಆ ಹುಡುಗಿ ಒಬ್ಬಳು ದೇವೀನೇ ಇರಬೇಕು ಅನ್ನಿಸ್ತು ನನಗೆ…’
ಕುಡಿಯೆಲೆಯಮೇಲೆ ಅಕ್ಕಮ್ಮ ಬಡಿಸಿದ ದಿಂಡುಮಾವಿನ ಗೊಜ್ಜನ್ನೂ, ಅವನು ತಂದಿದ್ದ ತೊಂಡೇಕಾಯಿಯಿಂದ ಮಾಡಿದ ಪಲ್ಯವನ್ನೂ, ಅವನಿಗೆ ಇಷ್ಟವೆಂದು ಅವನಿಗಾಗಿ ಮಾಡಿದ ಒಗ್ಗರಣೆಯ ಘಮಘಮದ ತಿಳಿಸಾರನ್ನೂ ಯಥೇಷ್ಟ ತಿಂದು, ಅಕ್ಕಮ್ಮ ಕಂಚಿಕಾಯಿಯಿಂದ ಮಾಡಿದ ಉಪ್ಪಿನ ಕಾಯಿಯನ್ನು ಹೊಗಳಿ, ಇನ್ನೊಮ್ಮೆ ಬರುವಾಗ ಕಂಚಿಕಾಯಿಯನ್ನು ತಂದುಕೊಡುವೆನೆಂದು ಹೇಳಿ, ಊಟವಾದ ಮೇಲೆ ಎಲೆಯನ್ನು ಎತ್ತಿ ಗೊಬ್ಬರದ ಗುಂಡಿಗೆ ಎಸೆದು, ಗೋಮಯ ಹಾಕಿ ತಾನು ಊಟ ಮಾಡಿದ ಜಾಗವನ್ನು ಸ್ವಚ್ಛಗೊಳಿಸಿ, ಪೇಟೆಯಿಂದ ಕೊಂಡು ತಂದ ಗಲಿಗಿಚ್ಚಿಯನ್ನು ಮಗುವಿಗೆ ಕೊಟ್ಟು ಪುಟ್ಟೇಗೌಡ ಹೊರಟ. ಕೇಶವನ ಊಟವಾಗಿರಲಿಲ್ಲ. ಚಿಟ್ಟೆಯ ಮೇಲೆ ಊಟಮಾಡಲು ಗೌಡನನ್ನು ಮಾತ್ರ ಕೂರಿಸಿ, ಅವನು ಹೇಗೆ ಒಳಗೆ ಕೂತು ಊಟಮಾಡಿಯಾನು?
ಪುಟ್ಟೇಗೌಡನ ಆವೇಶದ ಮಾತುಗಳನ್ನು ಕೇಳಿಸಿಕೊಳ್ಳುತ್ತ ಗೌರಿ ಥಟ್ಟನೆ ಒಂದು ನಿರ್ಧಾರಕ್ಕೆ ಬಂದು ಬಿಟ್ಟಿದ್ದಳು.
ಅವನು ಹೋದದ್ದೇ ಸೀರೆ ಸೆರಗನ್ನು ಸೊಂಟಕ್ಕೆ ಕಟ್ಟಿ ಸರಸರನೆ ದೇವನಹಳ್ಳಿಗೆ ನಡೆದಳು.
ದಿವ್ಯ : ಭಾಗ ಎರಡು (6)
೨೨
ಮಿಂಗೇಲಿ ಪಾಗಾರದ ಒಳಗೆ ಒಂದು ಮರದ ನೆರಳಿನ ಕಲ್ಲು ಬೆಂಚಿನಮೇಲೆ ಕೂತು ಸಿಗರೇಟ್ ಸೇದುತ್ತಿದ್ದ. ಅವನ ಕೈಯಲ್ಲಿ ಒಂದು ಇಂಗ್ಲಿಷ್ ಪೇಪರ್ ಇತ್ತು; ಡಾಕ್ಟರನ್ನು ಬೆಳಿಗ್ಗೆ ತೀರ್ಥಹಳ್ಳಿಯಿಂದ ಕರೆದುಕೊಂಡು ಬರುವಾಗ ಅವನು ತಂದದ್ದು. ಸಾಹುಕಾರರನ್ನು ಪರೀಕ್ಷೆ ಮಾಡಿ ರೋಗಿಯ ಸಮಾಧಾನಕ್ಕಾಗಿ  ಒಂದು ಇಂಜೆಕ್ಷನ್ ಕೊಡಲು ಈ ಡಾಕ್ಟರ್ ಬರುತ್ತಿದ್ದರು. ಮಿಂಗೇಲಿ ಈ ಕ್ರಿಶ್ಚಿಯನ್ ಡಾಕ್ಟರನ್ನು ಒಂದೋ ಕೊಂಕಣಿಯಲ್ಲಿ ಅಥವಾ ಇಂಗ್ಲಿಷಿನಲ್ಲಿ ಮಾತಾಡಿಸುವುದು. ಕೊಂಕಣಿಯಲ್ಲಿ ಮಾತಾಡುವಾಗ ಡಾಕ್ಟರ್ ಡಿಸೋಜರು ಅವನನ್ನು ಮಿಂಗೇಲಿಯೆಂದು ಕರೆಯುವುದು; ಇಂಗ್ಲಿಷಿನಲ್ಲಿ ಮಾತ್ರ ಮಿಂಗೇಲಿ ಅವರ ಬಾಯಲ್ಲಿ ಮಿಸ್ಟರ್ ಮೈಕೇಲ್ ಆಗುತ್ತಿದ್ದ. ಆದ್ದರಿಂದ ಮಿಂಗೇಲಿ ಜನರಿದ್ದಾಗ ಏನಾದರೂ ಮಾಡಿ ಇಂಗ್ಲಿಷಿನಲ್ಲೇ ತನ್ನ ಜೊತೆ ಮಾತಾಡಲು ಪ್ರಯತ್ನಿಸುವುದರ ಬಗ್ಗೆ ಅವರಿಗೆ ಸಹಾನುಭೂತಿ ಇತ್ತು. ಈ ಮನೆಯಲ್ಲಿ ಅವನ ಸ್ಥಾನದ ಬಗ್ಗೆ ಎದ್ದಿರುವ ಗುಪ್ತ ಸಮಸ್ಯೆ ಅವರ ಕಿವಿಗೂ ಬಿದ್ದಿರಲೇಬೇಕು.
ಡಾಕ್ಟರ್ ಡಿಸೋಜರು ಹೊರಬರುತ್ತಿದ್ದಂತೆಯೇ ಗೌರಿ ಪಾಗಾರದ ಒಳಗೆ ಬಂದಿದ್ದಳು. ಮಿಂಗೇಲಿ ಡಾಕ್ಟರನ್ನು ನೋಡಿದ್ದೇ ಎದ್ದು ಸಿಗರೇಟನ್ನು ಕಲ್ಲುಬೆಂಚಿಗೆ ನುರಿದ. ಸ್ವಲ್ಪ ಗಟ್ಟಿಯಾಗಿಯೇ, ತನ್ನನ್ನೇ ಗಟ್ಟಿಗೊಳಿಸಿಕೊಳ್ಳುವವನ ಹಾಗೆ ಸ್ವಲ್ಪ ಅಸಹಜವಾಗಿಯೇ, ‘ಸರ್, ಶಲ್ ವಿ ಗೋ’ ಎಂದ. ‘ಐ ಆರ್ ರೆಡಿ ಟು ಗೋ, ಆರ್ ಯು, ಮಿಸ್ಟರ್ ಮೈಕೇಲ್’ ಎಂದರು ಡಿಸೋಜ. ತನ್ನ ಗಟ್ಟಿ ಧ್ವನಿ ಪ್ರೇರೇಪಿಸಿದ ಗಟ್ಟಿಯಲ್ಲಯೇ ಡಿಸೋಜರೂ ಮಾತಾಡಿದರೆಂದು ಮಿಂಗೇಲಿಗೆ ಖುಷಿಯಾದಂತೆ ಗೌರಿಗೆ ಕಂಡು, ಅವಳು ಕೊಂಚ ಖಿನ್ನಳಾದಳು. ಅವಳಿಗೆ ವಿಮಲಳ ಗುಟ್ಟಿನಿಂದ ಹುಟ್ಟಿಕೊಂಡ ವಾತಾವರಣ ಅಸಹ್ಯವೆನ್ನಿಸಿತ್ತು. ದೊರೆಮನೆಯಂತಹ ದೇವನಹಳ್ಳಿಯ ಮನೆಯನ್ನು ಈ ಗುಟ್ಟು ವಿಕಾರಗೊಳಿಸಿತ್ತು.
ವಿಮಲಗೆ ಗೌರಿಜೊತೆ ಏಕವಚನದಲ್ಲಿ ಮಾತಾಡುವುದು ಸಾಧ್ಯವಾದ ಮೇಲೆ ತನ್ನ ಪ್ರಣಯದ ಎಲ್ಲ ಗೋಳುಗಳನ್ನೂ, ಸಂದಿಗ್ಧಗಳನ್ನೂ ಹೇಳಿಕೊಳ್ಳತೊಡಗಿದ್ದಳು.
ಒಂದು ಸಂಜೆ ಗೌರಿಯ ಜೊತೆ ಮಾವಿನ ಹಣ್ಣು ತಿನ್ನುತ್ತ ವಿಮಲ ಹೇಳಿದಳು:
‘ಈಗ ಎಲ್ಲರಿಗೂ ಗೊತ್ತಾಗಿರಬಹುದು, ಆಳುಗಳಿಗೂ ಸಹ’
ಗೌರಿ ನಗಲು ಶುರುಮಾಡಿದಳು. ನಿಸ್ಸಂಕೋಚವಾಗಿ ಬಾಯಿಗೆ ಬಂದದ್ದನ್ನು ಹೇಳಿಯೇ ಬಿಟ್ಟಳು:
‘ಇದೇನೂ ನಿನ್ನ ಪ್ರಣಯದ ಗೋಳಲ್ಲ; ಇದು ಐಶ್ವರ್ಯದ ಗೋಳು’
ವಿಮಲಗೆ ಈ ಮಾತು ಕೇಳಿ ಇಷ್ಟವಾಗಿತ್ತು. ಗೌರಿ ಹೇಳಿದ್ದು ನಿಜವೆಂದೂ ಅನ್ನಿಸಿತ್ತು.
ಗೌರಿ ತನಗೆ ಅನ್ನಿಸಿದ್ದನ್ನೆಲ್ಲ ಈ ಮಾತಿನ ನಂತರ ಹೇಳಿಬಿಟ್ಟಿದ್ದಳು.
‘ಗೊತ್ತಿದ್ದರೂ ಗೊತ್ತಿಲ್ಲದವರಂತೆ ಈ ಮನೆಯಲ್ಲಿ ಎಲ್ಲರೂ ಬದುಕಬೇಕಾಗಿ ಬಂದಿದೆಯಲ್ಲ – ಅದೇ ಅಸಹ್ಯ ಎನ್ನಿಸತ್ತೆ. ಪಾಪ, ನಿನ್ನ ಗಂಡನಿಗೆ (ಮಿಂಗೇಲಿಯೆನ್ನಬೇಕೊ, ಮೈಕೇಲ್ ಎನ್ನಬೇಕೊ ಗೌರಿಗೆ ತಿಳಿಯದು. ಆದ್ದರಿಂದ ವಿಮಲಳ ಪ್ರಪಂಚದಲ್ಲಿ ಗೌರಿ ಮಾತ್ರ ಅವನನ್ನು ‘ಗಂಡ’ ಎಂದು ಕರೆಯೋದು, ವಿಮಲಳ ಹತ್ತಿರ) ತಾನೆಲ್ಲಿ ಕೂರಬಹುದು, ಎಲ್ಲಿ ಕೂರಬಾರದು ಈ ದೊಡ್ಡ ಮನೆಯಲ್ಲಿ ಎಂದು ತಿಳೀತಾ ಇಲ್ಲ. ಪಾಪ, ಆ ಕಲ್ಲು ಬೆಂಚಿನ ಮೇಲೇ ತೋಟಾನ್ನ ನೋಡ್ತ ಸಿಗರೇಟು ಸೇದ್ತ ಸುಮ್ಮನೇ ಕೂತಿರ‍್ತಾರೆ. ಅವರನ್ನ ನೋಡಿದಾಗ ನನಗೆ ಇಂಥ ಮನೇಲಿ ಹುಟ್ಟಿಬೆಳೆಯೋದೆ ಒಂದು ಶಾಪ ಎನ್ನಿಸಿಬಿಡತ್ತೆ.’
ಗೌರಿ ಹೇಳೋದು ವಿಮಲಗೂ ನಿಜವೆನ್ನಿಸಿತ್ತು. ಪಡಸಾಲೆಯಲ್ಲಿ ಅವನು ಕೂರಲಾರ. ಹೊರಗಿಂದ ಬಂದವರೋ, ಮನೆಯವರೋ ಮಾತ್ರ ಕೂರಬಹುದಾದ ಮೆತ್ತೆ ಹಾಕಿದ ಖುರ್ಚಿಗಳು ಅವು. ಸ್ಥಿರವಾದ ತಾರತಮ್ಯಗಳನ್ನು ಕಣ್ಣಿಗೆ ರಾಚುವಂತೆ ಘೋಷಿಸುವ ಮನೆ ತಮ್ಮದು. ಈಗಿರುವಂತೆ ಅವನು ಪಡಸಾಲೆಯಲ್ಲಿ ಕೂತರೆ, ಅದನ್ನು ಮನೆಯ ಆಫೀಸಿನ ಜನ ಕಂಡರೆ ರಾದ್ಧಾಂತವಾಗಿಬಿಡುವುದು ಖಂಡಿತ.
ಯಾಕೆಂದರೆ, ಮಿಂಗೇಲಿಯೊಬ್ಬ ಜೂನಿಯರ್ ಡ್ರೈವರ್, ಅವನಿಗೆ ಮೇಲಿನವನೊಬ್ಬನಿದ್ದಾನೆ. ಅವನು ತಂದೆಯ ಡ್ರೈವರ್, ಯೂನಿಫಾರಂ ಹಾಕುತ್ತಾನೆ; ಮಿಂಗೇಲಿಗೆ ಅವನೂ, ಪಾರುಪತ್ಯದಾರನೂ ಬಳಸುವುದು ಏಕವಚನ. ತಾನು ಅವನನ್ನು ಮದುವೆಯಾದೆನೆಂದರೆ ಅದು ಬಹುವಚನವಾಗಬೇಕಾಗುತ್ತದೆ. ಇದು ಎಲ್ಲರಿಗೂ ಕಷ್ಟದ ಸಂಗತಿ. ತಾರತಮ್ಯಗಳನ್ನು ಪಾಲಿಸದೆ ಇಲ್ಲಿ ದಿನಗಳನ್ನು ಕಳೆಯುವಂತಿಲ್ಲ.
ಮಿಂಗೇಲಿ ಈ ಕಷ್ಟಗಳನ್ನು ನಿರ್ವಹಿಸಲು ಇಂಗ್ಲಿಷಿನಲ್ಲಿ ಮಾತಾಡುತ್ತಾನೆ; ಸದಾ ಪ್ಯಾಂಟನ್ನೇ ತೊಟ್ಟು ಸಿಗರೇಟು ಸೇದುತ್ತಾನೆ; ಉಳಿದ ಪರಿಚಾರಕರಿಗೆ ಹೊಟ್ಟೆಗಿಚ್ಚಾಗುವಂತೆ ಶಿಸ್ತಾಗಿ ಕಾಣಿಸಿಕೊಳ್ಳುತ್ತಾನೆ. ಮಿತಭಾಷಿಯಾಗಿ ಎಲ್ಲರ ಜೊತೆ ವ್ಯವಹರಿಸುತ್ತಾನೆ. ತನ್ನನ್ನು ಎಲ್ಲಿ ಮನೆಯ ಆಳುಗಳೂ ಏಕವಚನದಲ್ಲಿ ಕರೆದರೊ ಎಂಬ ಭಯದಿಂದ ಎಲ್ಲರನ್ನೂ ಅವನು ಬಹುವಚನದಲ್ಲೇ ಮಾತಾಡಿಸಿ ನಾಟಕೀಯ ವರ್ತನೆಯ ಹಾಸ್ಯಾಸ್ಪದನಾದ ಪಾತ್ರಧಾರಿಯೆಂಬಂತೆ ಕಾಣತೊಡಗಿದ್ದಾನೆ. ಈ ಮನೆಯ ಪ್ರತಿ ಸ್ಥಳವೂ, – ಹೊರಗಿನ ಚಾವಡಿ, ಒಳಗಿನ ಪಡಸಾಲೆ, ಇನ್ನೂ ಒಳಗಿನ ನಡುಮನೆ, ಅಡುಗೆ ಮನೆ ಊಟದ ಮನೆ ಬಚ್ಚಲ ಮನೆ – ಎಲ್ಲವೂ, ಅವರವರ ಅಂತಸ್ತನ್ನು ಮುಗುಮ್ಮಾಗಿ ನಿರ್ಣಯಿಸುವುದರಿಂದ ಮಿಂಗೇಲಿ ನಿತ್ಯ ಊಟ ಮಾಡುವುದು, ಅದೂ ವಿಮಲಳ ತೀರ್ಮಾನದಿಂದಾಗಿ, ಹೊಸದಾಗಿ ಸಿಮೆಂಟಿನಲ್ಲಿ, ಬೆಂಗಳೂರಿನ ಆಧುನಿಕ ಮಿತ್ರರಿಗೆಂದು, ಕಟ್ಟಿಸಿದ ‘ಡೈನಿಂಗ್ ಹಾಲಿ’ನಲ್ಲಿ. ಇಲ್ಲಿ ಆಮ್ಲೆಟ್, ಮೊಟ್ಟೆಸಾರುಗಳನ್ನು ಮಾಡಬಲ್ಲ ‘ಕುಕ್’ ಕೂಡ ಇದ್ದಾನೆ.
ಈ ಮನೆಯಲ್ಲಿ ತಾನು ಮಿಂಗೇಲಿ ಜೊತೆ ಕೂಡಿದ್ದೇ ಇಲ್ಲವೆಂದು ವಿಮಲ ಹೇಳಿ ಗೌರಿಯನ್ನು ನಾಚಿಸಿದ್ದಳು. ಕತ್ತಲಲ್ಲಿ ಕಾಡುದಾರಿಯಲ್ಲಿ ಡ್ರೈವ್ ಮಾಡುವಾಗ ಕಾರಿನಲ್ಲಿ; ಅಥವಾ ಸಿನಿಮಾ ನೋಡಿ ಬಂದು ಶಿವಮೊಗ್ಗದ ತಮ್ಮ ಬಂಗಲೆಯಲ್ಲಿ ಎಲ್ಲ ಶುರುವಾದ್ದು. ಪಾಪ – ಎಲ್ಲರೂ ಮಿಂಗೇಲಿಯೇ ತನ್ನನ್ನು ಕೆಡಿಸಿದ್ದೆಂದು ಹೇಳುತ್ತಾರೆ; ಆದರೆ ಮೇಲು ಬಿದ್ದವಳು ತಾನೇ.
೨೩
ಇವೆಲ್ಲವಕ್ಕೂ ಇವತ್ತು ಗೌರಿ ಪರಿಹಾರತಂದಿದ್ದಳು. ತನ್ನನ್ನು ನೋಡಿದ್ದೇ ಮಗುವಿನ ವಿಷಯ ಕೇಳಲೆಂದು ಒಳಗಿನ ಕೋಣೆಗೆ ಕರೆದುಕೊಂಡು ಹೋದ ವಿಮಲಳಿಗಿಂತ ಕೊಂಚ ದೂರದಲ್ಲಿ ಕುರ್ಚಿ ಎಳೆದು ಕೂತಳು:
‘ಚಂದು ಬಗ್ಗೆ ಮಾತಾಡಕ್ಕೆ ನಾನು ಬಂದಿಲ್ಲ. ನಾವು ಮಾಡತಾ ಇರೊ ಗುಟ್ಟು ಅಸಹ್ಯವಾಗಿ ಬಿಟ್ಟಿದೆ ನನಗೆ’
ಅದನ್ನೊಂದು ಭಾವನೆ ಮಾತ್ರ ಎಂದು ತಿಳಿಯಲು ವಿಮಲ ಯತ್ನಿಸಿದ್ದಳು. ಆದರೆ ಗೌರಿ ಹೇಳಿದಳು:
‘ನಿನಗಾಗದಿದ್ದರೆ ನಾನೇ ನಿನ್ನ ಅಪ್ಪನ ಹತ್ತಿರ ಮಾತಾಡ್ತೇನೆ. ಈಗ್ಲೇ ಹೋಗಿ ಮಾತಾಡ್ತೇನೆ. ಹೇಗೂ ನಾನೆ ಅವರಿಗೆ ಮಾತ್ರೆ ಕೊಟ್ಟು ನೀರು ಕುಡಿಸಬೇಕಲ್ಲ, ಇಲ್ಲಿ ನಾನು ಇದ್ದಾಗ’
ಈ ಕೆಲವು ದಿನಗಳಿಂದ ಗೌರಿ ಮಂಜಯ್ಯನಿಗೆ ತುಂಬ ಹತ್ತಿರದವಳಾಗಿದ್ದಳು. ಅವಳನ್ನು ಪಕ್ಕದಲ್ಲಿ ಕೂರಿಸಿಕೊಂಡು ಸುಮ್ಮನೇ ಅವಳನ್ನು ನೋಡುತ್ತ ಅವರು ನಿದ್ದೆ ಹೋಗುವರು. ಅವಳು ಬಾಯಿಗಿಟ್ಟು ರವೆಗಂಜಿಯನ್ನು ತಿನ್ನಿಸಿದಾಗ ಅವರಿಗೆ ತಿನ್ನಬೇಕೆನ್ನಿಸುವುದು. ಅವಳ ‘ಕೈ ಗುಣ’ದಿಂದಾಗಿ ಔಷಧಿ ಪರಿಣಾಮಕಾರಿಯಾಗಿ ಕೆಲಸ ಮಾಡುತ್ತದೆಂದು ಹೇಳುವರು. ದಿಂಬಿಗೊರಗಿಸಿ ಅವರನ್ನು ಕೂರಿಸಿದಾಗ ಸುಮ್ಮನೇ ಅವಳ ಕೈಹಿಡಿದು ಕೂರುವರು. ಅಥವಾ ಅವಳಿಂದ ಏನನ್ನಾದರೂ ಓದಿಸಿ ಕೇಳುವರು.
ಮಂಕಾಗಿ ಕೂತುಬಿಟ್ಟಿದ್ದ ವಿಮಲಳಿಗೆ ಮೃದುವಾಗಿ, ಆದರೆ ಸ್ಪಷ್ಟವಾಗಿ ಗೌರಿ ಹೇಳಿದಳು :
‘ನಿನ್ನ ಅಪ್ಪ ಹೆಚ್ಚು ದಿನ ಉಳಿಯುವುದಿಲ್ಲ ಅನ್ನಿಸತ್ತೆ ನನಗೆ. ಸಾಯೋ ಮುಂಚೆ ಅವರಿಗೆ ನೀನು ಮೊಮ್ಮಗನನ್ನ ತೋರಿಸಬೇಕು. ಸಾಯತಿರೋ ಅವರಿಗೆ ಇದರಿಂದ ಒಳ್ಳೇದೆ ಆಗತ್ತೆ. ಅವರು ಶಾಂತವಾಗಿ ಸಾಯಬಹುದು ಆಗ’
‘ಇನ್ನೊಂದು ವಾರದಲ್ಲಿ ಅಣ್ಣಬರ‍್ತಾನಲ್ಲ – ಆಮೇಲೆ ಅವನನ್ನು ಕೇಳಿ ಹಾಗೇ ಮಾಡೋಣ.’
ಈಗ ಮಾತ್ರ ಎಂದೂ ಸಿಟ್ಟಾಗದ ಗೌರಿ ವಿಮಲನ ಮೇಲೆ ಸಿಟ್ಟಾದಳು:
‘ಏನೋ ಹೇಳತಾರಲ್ಲ. ಕೋಗಿಲೆ ಮೊಟ್ಟೇನ್ನ ಗುಟ್ಟಾಗಿ ಕಾಗೆ ಗೂಡಲ್ಲಿ ಇಟ್ಟು ಮರಿ ಮಾಡ್ಸಿಕೊಳ್ಳತ್ತೆ ಅಂತ. ಪಾಪ – ನಿನ್ನ ಐಶ್ವರ್ಯದ ಸೊಕ್ಕು ನಮ್ಮ ಅಕ್ಕುವನ್ನ ಅವಳು ಬಡವೀ ಅಂತ ಹೀಗೆ ಉಪಯೋಗಿಸಿಕೊಳ್ಳೋದು ಸರಿಯ ಹೇಳು. ತಾನೇ ಹೆತ್ತವಳ ಥರ ನಮ್ಮ ಅಕ್ಕು ನಿನ್ನ ಮಗೂನ್ನ ಹಚ್ಚಿಕೊಂಡಿದ್ದಾಳೆ. ನಿನಗೆ ಅನುಕೂಲವಾದಾಗ, ಉಪಾಯವಾಗಿ ಆ ಮಗೂನ್ನ ನೀನು ಕರಕೊಂಡು ಹೋಗಿ ಸಾಕಬೇಕೂಂತ ಇದೀಯಲ್ಲ – ಅದು ಸರೀನೇ ಅಲ್ಲ, ಹೇಸಿಗೆ ಕೆಲಸ ಅದು. ಕೊಳಕು. ನಿನ್ನ ಅಸಹ್ಯವಾದ ವರ್ತನೇನ್ನ ಹೀಗೆ ಅಂತ ತಿಳಿಯೋದಕ್ಕೆ ಇಷ್ಟು ದಿನ ನನಗೆ ಬೇಕಾಯ್ತಲ್ಲ ಅಂತ ನನ್ನ ಬಗ್ಗೆ ನನಗೇ ಹೇಸಿಗೆಯಾಗಿ ಬಿಟ್ಟಿದೆ…
‘ಈಗ ಎದ್ದೇಳು. ನಡಿ. ಮೊದಲು ಅಕ್ಕುಗೆ ಹೋಗಿ ಹೇಳೋಣ. ಮಿಂಗೇಲೀನ ಒಳ್ಳೆ ಗೂಬೆ ಥರ ಆ ಕಲ್ಲಿನ ಬೆಂಚಿನಮೇಲೆ ಕೂರಿಸಿ ಸಾಕಬೇಡ. ಅವನನ್ನೂ ಕರಕೊಂಡು ಬಾ. ಅಕ್ಕೂನ್ನ ನೋಡಿದ ಮೇಲೆ ಅಪ್ಪನಿಗೆ ಹೋಗಿ ಮಗೂನ್ನ ತೋರಿಸಿ ಎಲ್ಲ ಹೇಳಿಕೊ. ನಾನೂ ಇರ‍್ತೀನಿ ಬೇಕಾದ್ರೆ ನಿನ್ನ ಜೊತೆ’
ವಿಮಲ ಅಳುವುದನ್ನು ಕಂಡು ಗೌರಿ ಸೌಮ್ಯವಾದಳು.
‘ಮಗು ಅಕ್ಕೂನ್ನ ತುಂಬ ಹಚ್ಚಿಕೊಂಡು ಬಿಟ್ಟಿದೆ. ನಿನ್ನನ್ನ ತಾಯಿ ಅಂತ ತಿಳಿದು ಕೊಳ್ಳೋಕೆ ಅದಕ್ಕೆ ಸ್ವಲ್ಪ ದಿನ ಬೇಕು. ಅಲ್ಲಿ ತನಕ ಮಗು ನಮ್ಮನೇಲೇ ಇರಲಿ. ಅಕ್ಕೂನ್ನ ಕೇಳಿಕೊಂಡರೆ ಒಪ್ಪಿಕೋತ್ತಾಳೆ ಅಂತ ನನಗೆ ಗೊತ್ತಿದೆ. ನೀನೇ ಬಂದು ಹೋಗಿ ಅದಕ್ಕೆ ನಿನ್ನ ಅಭ್ಯಾಸವಾಗಲಿ. ಆದರೆ ಈಗಲೇ ಎದ್ದು ಬಾ. ಮಗೂನ್ನ ಎಲ್ಲರ ಎದುರಿಗೆ ಒಪ್ಪಿಕೊಂಡು ನಿಜವಾದ ತಾಯಿಯಾಗು. ಸಾಯೋ ಮುಂಚೆ ನಿನ್ನ ಅಪ್ಪನಿಗೆ ತಾನು ಅಜ್ಜ ಆಗಿರೋದು ಗೊತ್ತಾಗಲಿ.’
ವಿಮಲ ಕಣ್ಣೊರಿಸಿಕೊಂಡು ಎದ್ದು ನಿಂತಳು.
೨೪
ಪೂಜೆ ಮುಗಿಸಿ, ಸಾಹುಕಾರ‍್ರಿಗೆ ಭೂವರಾಹ ಪ್ರಸಾದ ಕೊಟ್ಟು ಹೊರಟುನಿಂತಿದ್ದ ಕೇಶವನ ಕಿವಿಯಲ್ಲಿ ನಡೆದದ್ದನ್ನೆಲ್ಲ ಸೂಕ್ಷ್ಮವಾಗಿ ಹೇಳಿ ತಮ್ಮ ದೈನೆ ಮನೆಗೆ ಕಳುಹಿಸಿದಳು. ವಿಮಲ ಮಿಂಗೇಲಿಗೆ ತಯಾರಾಗುವಂತೆ ಹೇಳಿ, ತಾನೂ ತಯಾರಾಗಲು ಒಂದರ್ಧ ಗಂಟೆ ಬೇಕಾಯಿತು. ಅಕ್ಕುವನ್ನು ನೋಡಲು ಯೋಗ್ಯವಾದ ಸೀರೆಯಾವುದು, ಕುಂಕುಮವಿಟ್ಟು ಹೋಗಬೇಕೊ, ಇಡದೆಯೋ? ಕೈಯಬಳೆ ಹಾಕಿಕೋ ಬೇಕೊ, ಬಾರದೊ?
‘ಥೂ ಹುಚ್ಚಿ, ನೀನು ಇರೋ ಹಾಗೇ ಬಾ. ನಮ್ಮ ಅಕ್ಕೂನ್ನ ಏನೂಂತ ತಿಳಕೊಂಡೀಯ?’ ಎಂದು ಗೌರಿ ಗದರಿಸಿ ಹೊರಡಿಸಿದಳು. ವಿಮಲ ಇರುವುದರಲ್ಲೆಲ್ಲ ಸಾಧಾ ಆಗಿ ಕಾಣುವ ಏಳು ಮಳದ ಸೀರೆಯೊಂದನ್ನು ಶ್ರಮ ಪಟ್ಟು ಹುಡುಕಿ, ಬಾಳೆ ಗಂಟು ಹಾಕಿ ಅದನ್ನು ಉಟ್ಟದ್ದು ನೋಡಿ ಗೌರಿ ನಕ್ಕಳು.
‘ಜೀಪು ತರಲ?’ ಎಂದು ಮಿಂಗೇಲಿ ಕೇಳಿದ. ಜೀಪಿನಲ್ಲಿ ಅಕ್ಕುವನ್ನು ನೋಡಲು ಹೋಗುವುದು ಸರಿಯಲ್ಲ ಎಂದು ವಿಮಲಗೆ ಅನ್ನಿಸಿ ಬೇಡ ಎಂದಳು. ಮಗುವನ್ನು ತಾನೇ ಕೈಯಲ್ಲಿ ಎತ್ತಿಕೊಂಡು ತರಲು ನಡೆದುಹೋಗುವುದೇ ಸರಿಯೆಂದು, ಗೌರಿಯ ಸಿಟ್ಟಿನ ಮಾತುಗಳಲ್ಲಿ ತೊಳೆಸಿಕೊಂಡ ಅವಳ ಮನಸ್ಸಿಗೆ ಅನ್ನಿಸಿತ್ತು. ಇದೇನೂ ಗೊತ್ತಿರದ ಮಿಂಗೇಲಿ ಬಿಳುಚಿಕೊಂಡು ಇಬ್ಬರನ್ನೂ ಹಿಂಬಾಲಿಸಿದ.
ಅಕ್ಕು ಚಾವಡಿ ಮೇಲೆ ನಿಂತು ಕಾಯುತ್ತಿದ್ದಳು. ವಿಮಲ ಸೀದ ಹೋಗಿ ಅಕ್ಕುವಿನ ಕಾಲು ಮುಟ್ಟಿ ನಮಸ್ಕರಿಸಿ ಅಳುತ್ತ ಸೆರಗಿನಿಂದ ಕಣ್ಣುಮುಚ್ಚಿಕೊಂಡಳು. ಮಿಂಗೇಲಿ ಅಂಗಳದಲ್ಲಿ ತನ್ನ ಶೂಗಳನ್ನು ಬಿಚ್ಚಿ ತಾನೇನು ಮಾಡಬೇಕು ತೋಚದೆ ತುಳಸಿಟ್ಟೆಯ ಬಳಿ ನಿಂತಿದ್ದ. ವಿಮಲ ಅವನಿಗೆ ಕಣ್ಸನ್ನೆ ಮಾಡಿ ಚಾವಡಿಯ ಮೇಲೆ ಬಂದು ಅಕ್ಕುಗೆ ನಮಸ್ಕಾರ ಮಾಡುವಂತೆ ಸೂಚಿಸಿದಳು. ಬ್ರಾಹ್ಮಣ ವಿಧವೆಯರ ಮಡಿಯ ಬಗ್ಗೆ ತಿಳಿದಿದ್ದ ಮಿಂಗೇಲಿ ದೂರವೇ ನಿಂತು ತಲೆಬಾಗಿದ. ಅಲ್ಲೇ ಗೋಡೆಗೊರಗಿ ನಿಂತ. ಬಿಗಿಯಾದ ಪ್ಯಾಂಟುಗಳಲ್ಲಿ ಸದಾ ಇರುತ್ತಿದ್ದ ಅವನು ಕುರ್ಚಿಯ ಮೇಲೆ ಮಾತ್ರ ಅನಾಯಾಸವೆಂಬಂತೆ ಕೂರಬಲ್ಲ. ಈ ಮನೆಯಲ್ಲಿ ಕುಕ್ಕುರು ಕಾಲಲ್ಲಿ ಕೂರುವುದು ಸರಿಯೆಂದು ಕಾಣದಿರಬಹುದು ಎಂದು ಯೋಚಿಸುತ್ತಿರುವಾಗಲೇ ಕೇಶವ ಒಂದು ಚಾಪೆಯನ್ನು ಹಾಸಿ ‘ಬನ್ನಿ. ಕೂತುಕೊಳ್ಳಿ’ ಎಂದು ಉಪಚರಿಸುವಂತೆ ಹೇಳಿದ. ಮಿಂಗೇಲಿ ಮಂಡಿಯನ್ನೆತ್ತಿ ಕೂತ.
ಅಕ್ಕು ವಿಮಲಗೆ ಹೇಳಿದಳು:
‘ಚಂದೂನ್ನ ಸ್ನಾನ ಮಾಡಿಸಿ ದೇವರ ಮನೇಲಿ ಮಲಗಿಸಿದೀನಿ. ಕಾಲು ತೊಳೆದು ದೇವರ ಮನೆಗೆ ಹೋಗಿ ನಿಮ್ಮ ಮಗುವನ್ನು ಎತ್ತಿಕೊಳ್ಳಿ’.
ತಬ್ಬಿಬ್ಬಾಗಿ ನಿಂತೇ ಇದ್ದ ವಿಮಲಗೆ ಬಚ್ಚಲುಮನೆ ತೋರಿಸಿದಳು. ವಿಮಲ ಕಾಲು ತೊಳೆದು ಬಂದದ್ದೇ ಅವಳನ್ನು ದೇವರ ಮನೆವರೆಗೆ ಕರೆದುಕೊಂಡು ಹೋಗಿ ತಾನು ದೂರ ನಿಂತಳು.
ದೇವರ ಮನೆಯಲ್ಲಿ ಸ್ನಾನ ಮಾಡಿದ ಮಗು ಹಾಲುನಿದ್ದೆಯಲ್ಲಿದೆ. ನಿದ್ದೆಯಲ್ಲಿ ತನಗೆ ತಾನೇ ನಗುತ್ತಿದೆ. ಮಗುವಿನ ಚಾಪೆಯ ಬಳಿ ಒಂದು ತಟ್ಟೆಯಿದೆ. ತಟ್ಟೆಯಲ್ಲಿ ಬೆಳ್ಳಿಯ ಒಳಲೆಯಿದೆ. ಮಗುವಿನ ಸೀತಕ್ಕೆ ಕೆಮ್ಮಿಗೆ ಭೇದಿಗೆ ವಾಯುವಿಗೆ ಉಷ್ಣಕ್ಕೆ ಅಗತ್ಯವಾದ ಗೋರೋಚನ, ಆ ಕಾಯಿ, ಈ ಕಾಯಿ, ಕಸ್ತೂರಿ ಮಾತ್ರ – ಎಲ್ಲ ಇವೆ. ಮಗುವಿನ ರಕ್ಷೆಗಾಗಿ ಬೆಳ್ಳಿಯಲ್ಲಿ ಕಟ್ಟಿದ ಹುಲಿಯುಗುರು ಇದೆ. ಈ ತಟ್ಟೆಯಲ್ಲೇ ತನಗೊಂದು ಬಾಗಿನವಾಗಿ ಕಣವೂ, ಎಲೆಯಡಿಕೆಯೂ, ಒಂದು ತೆಂಗಿನ ಕಾಯಿಯೂ ಇವೆ. ಅಕ್ಕುವಿನಿಂದ ಸಕೇಶಿಯಾದ ತನಗೆ ಮುತ್ತೈದೆತನವೂ ಪ್ರಾಪ್ತವಾದ್ದರ ಕುರುಹಾಗಿ ಈ ಬಾಗಿನವಿದೆ ಎಂಬುದ ವಿಮಲಗೆ ತಿಳಿಯಿತು. ಅವಳ ಕಣ್ಣು ಒದ್ದೆಯಾಯಿತು. ಬಾಗಿನವನ್ನು ಕಣ್ಣಿಗೊತ್ತಿಕೊಂಡು ದೇವರಿಗೆ ನಮಸ್ಕಾರ ಮಾಡಿದಳು.
ವಿಮಲ ಮಗುವನ್ನು ಸುಮ್ಮನೆ ನೋಡುತ್ತ ಎಷ್ಟು ಹೊತ್ತು ಕಳೆದಳೋ. ಅಕ್ಕು ಸುಮ್ಮನೆ ಚಾವಡಿಯಲ್ಲಿ ಕೂತು ಬಿಟ್ಟಿದ್ದಳು. ಕೇಶವ ಏನೂ ತೋಚದಾಗ ಮಾಡುವಂತೆ ತಕಲಿಯಲ್ಲಿ ನೂಲು ತೆಗೆಯುತ್ತ ಕೂತಿದ್ದ. ವಿಮಲ ಹೊರಬಂದು ಸುಮ್ಮನೇ ನಿಂತಳು. ನಿದ್ದೆಯಲ್ಲಿರುವ ಮಗುವನ್ನು ಅವಳು ಎಬ್ಬಿಸಿರಲಿಲ್ಲ. ಗೌರಿಯನ್ನೇ ಬೇಡುವಂತೆ ನೋಡಿದಳು. ಅವಳಿಗೆ ಅಕ್ಕು ಹತ್ತಿರ ಹೇಗೆ ಮಾತಾಡುವುದು ತಿಳಿಯದು. ಗೌರಿಯೇ ಮುಂದಾದಳು:
‘ಅಕ್ಕು. ಮಂಜಯ್ಯನೋರು ಈಗಲೋ ಆಗಲೋ ಎನ್ನುವ ಹಾಗಿದಾರೆ. ಮೊಮ್ಮಗನ್ನ ಅಜ್ಜ ಸಾಯೋಕೆ ಮುಂಚೆ ನೋಡಬೇಕು. ಅದಕ್ಕೇ ವಿಮಲ ಬಂದಿದಾಳೆ. ಮಗೂನ್ನ ಅವಳು ಈಗ ಕರಕೊಂಡು ಹೋಗಿ ಮಂಜಯ್ಯನ ಆಶೀರ್ವಾದ ಪಡೆದು ಇಲ್ಲಿಗೇ ಮಗೂನ್ನ ತಂದು ಬಿಡು ಅಂತ ನಾನೇ ಅವಳಿಗೆ ಹೇಳಿದೆ. ನಿತ್ಯ ಬಂದು ಅಷ್ಟು ಹೊತ್ತು ಇದ್ದು ಹೋಗು, ಮಗೂಗೆ ನಿನ್ನ ಅಭ್ಯಾಸವಾಗಲಿ ಎಂದೆ. ಸರಿಯ ಅಕ್ಕು?’
ಅಕ್ಕು ತನ್ನ ಕಣ್ಣಿನಲ್ಲಿ ಉಕ್ಕುತ್ತಿದ್ದ ನೀರನ್ನು ತೋರಗೊಡದೆ ಆಗಲಿ ಎಂಬಂತೆ ತಲೆ ಹಾಕಿದಳು. ಗೌರಿ ಕೇಶವನನ್ನು ನೋಡಿ ಹೇಳಿದಳು:
‘ಮಂಜಯ್ಯನ ಹತ್ತಿರ ಮಗೂನ್ನ ಕರಕೊಂಡು ಹೋಗುವಾಗ ನಾನೂ ಜೊತೇಲಿ ಇರ‍್ತೀನಿ ಎಂದಿದೇನೆ. ಮಗು ಎಚ್ಚರವಾದದ್ದೇ ಹೊಸ ಮುಖ ನೋಡಿ ಅತ್ತೀತು ಅಲ್ಲವೆ?’
ಏನೂ ಮಾತಾಡದೆ ಸುಮ್ಮನಿದ್ದ ಅಕ್ಕು ಥಟ್ಟನೇ ಹೇಳಿದಳು:
‘ಹೌದು ನೀನು ಹೋಗಬೇಕು. ಮೂರುಜನ ಹೋಗಬಾರು ಅಂತಾರೆ. ನೀನಿದ್ದರೆ ನಾಕಾಗತ್ತಲ್ಲ. ಅಲ್ಲದೆ ಮಗೂಗೆ ಇನ್ನೊಂದು ಗಂಟೇಲೆ ಹಾಲು ಕುಡಿಸಬೇಕು. ನಾನೋ ನೀನೋ ಕುಡಿಸಬೇಕು; ಇಲ್ದೇ ಇದ್ದರೆ ಕುಡಿಯಲ್ಲ ಚಂದು. ಕೆಟ್ಟು ಕೂತಿದೆ’
ಕೊನೆಯ ಮಾತಾಡಿ ಅಕ್ಕು ನಕ್ಕದ್ದು ನೋಡಿ ಅವಳು ದೇವತೆಯೇ ಎಂದು ಅಲ್ಲಿ ಕೂತವರಿಗೆಲ್ಲ ಅನ್ನಿಸಿತು.
೨೫
ಕೇಶವ ಬಲು ಉಪಾಯದಿಂದ ಅಕ್ಕಯ್ಯನಿಗೆ ಮಗು ಸಾಹುಕಾರರ ಮೊಮ್ಮಗುವೆಂದು ಹೇಳಲು ಹೋಗಿದ್ದಾಗ ಅಕ್ಕು ಅವನ ಮಾತನ್ನು ಅರ್ಧಕ್ಕೇ ನಿಲ್ಲಿಸಿದ್ದಳು.
‘ನನಗೆ ಗೊತ್ತು’ ಎಂದು ತಲೆಯ ಮೇಲೆ ಸೆರಗೆಳೆದು ಅಡುಗೆ ಮನೆಗೆ ಏನೋ ಕೆಲಸ ನೆನಪಿಸಿಕೊಂಡವಳಂತೆ ಹೋಗಿದ್ದಳು. ಆತಂಕಗೊಂಡಾಗ, ಥಟ್ಟನೇ ಸಿಟ್ಟು ಬಂದಾಗ ಹೀಗವಳು ತಲೆಯ ಮೇಲೆ ಸೆರಗೆಳೆದು ಕೊಳ್ಳುವುದು. ಸೆರಗು ತಲೆಯ ಮೇಲೆ ಇದ್ದರೂ ಸಹ ಒಂದು ಸಾರಿ ಅದನ್ನು ಬಲವಾಗಿ ಜಗ್ಗುವಂತೆ ಎಳೆದುಕೊಂಡು ಬಿಡುವುದು ಅವಳ ಅಭ್ಯಾಸ. ಕೇಶವ ಅವಳ ಹಿಂದೆಯೇ ಹೋಗಿ,
‘ನನಗೆ ಗೌರಿ ಇವತ್ತು ಹೇಳೋತನಕ ಗೊತ್ತೇ ಇರಲಿಲ್ಲ. ನಿನಗೆ ಹೇಗೆ ಗೊತ್ತಾಯ್ತು?’ ಎಂದು ತವಕಿಸುತ್ತ ಕೇಳಿದ್ದ.
‘ಮಗೂನ್ನ ನೋಡಿದಾಗಿನಿಂದ ಅನುಮಾನ ಆಗದೇ ಇರತ್ತೇನೋ? ಆ ದುಡ್ಡು, ಆ ತೊಟ್ಟಿಲು, ಆ ಹಾಲಿನ ಡಬ್ಬಿಗಳು, ಆ ಮಗು ಮುಖದ ಮೇಲಿನ ಕಳೆ….. ಗೌರೀನ್ನ ಅಲ್ಲಿಗೆ ನಿತ್ಯ ಕರೆಸಿಕೊಳ್ಳೋಕೆ ಶುರು ಮಾಡಿದ ಮೇಲಿಂದ ಇದ್ದೇ ಇರಬಹುದು ಎಂದುಕೊಂಡೆ. ನಮ್ಮದಲ್ಲದೆ ಇರೋದಕ್ಕೆ ನಾವು ಅತಿ ಆಸೆ ಮಾಡಬಾರದು ಅಂತ ಮೊದಲೇ ಅಂದುಕೊಂಡಿದ್ದೆ.’
ನಿರ್ಭಾವದಲ್ಲಿ ಅಕ್ಕು ಮಾತಾಡೋದು ನೋಡಿ ಕೇಶವನಿಗೆ ಕೊಂಚ ಭಯವೇ ಆಯಿತು. ಅಕ್ಕು ತೀರಾ ಹಚ್ಚಿಕೊಂಡು ಅವಳಿಗೆ ಏನಾದರೂ ಆದರೆ?
‘ಹೀಗೆ ನಿನಗೆ ಮುಂಚಿನಿಂದ ಅನ್ನಿಸಿದ್ದರೆ ನೀನು ಯಾಕೆ ನಮಗೆ ಯಾರಿಗೂ ಹೇಳ್ಳಿಲ್ಲ? ಗೌರೀನ್ನ ನೀನು ಎಲ್ಲ ಕೇಳ್ತೀಯ. ಇದನ್ನ ಯಾಕೆ ಕೇಳಲಿಲ್ಲ.?’
‘ಹೇಗೆ ಕೇಳೋದೊ ಅಷ್ಟು ಮುದ್ದಾಗಿ ಆಡಿಕೊಂಡಿರೋ ಮಗೂನ್ನ ಮನೇಲಿ ಇಟ್ಟುಕೊಂಡು? ಅದರ ಎದುರಿಗೇನೇ? ಅದೊಂದು ಪರದೇಸಿ ಅನ್ನೋ ಥರ?’
ಕೇಶವ ಅಕ್ಕುವಿನ ಕಾಲು ಮುಟ್ಟಿ ನಮಸ್ಕರಿಸಿದ್ದ.
‘ಥೂ ಇದೇನು ನಿನ್ನ ಬಡಿವಾರ’ ಎಂದು ಅಕ್ಕು ಗದರಿಸಿದ್ದಳು.
* * *
ಅಷ್ಟು ದೂರ ಮಿಂಗೇಲಿ, ಇನ್ನಷ್ಟು ದೂರ ಗೌರಿ ನಿದ್ದೆ ಮಾಡುವ ಮಗುವನ್ನೆತ್ತಿ ಕೊಂಡು ನಡೆದರು. ಅದು ಎದ್ದಿದ್ದೇ ಹೊಸ ಮುಖಗಳನ್ನು ನೋಡಿ ಗಟ್ಟಿಯಾಗಿ ಅಳಲು ಶುರುಮಾಡಿತು. ಆದ್ದರಿಂದ ಉಳಿದ ದೂರವನ್ನು ಗೌರಿಯೇ ಎತ್ತಿಕೊಂಡು ನಡೆಯಬೇಕಾಯಿತು, ದೇವನಹಳ್ಳಿ ಮನೆಯ ಪಾಗಾರದ ತನಕ.
ಮನೆಯೊಳಗೆ ತಾಯಿಯೇ ಎತ್ತಿಕೊಂಡು ಹೋಗಬೇಕು ತಾನೆ? ಗೌರಿ ಚಂದುವನ್ನು ವಿಮಲಳ ಕೈಗೆ ಕೊಟ್ಟಳು. ಮಗು ಜೋರಾಗಿಯೇ ಅಳಲು ಶುರುಮಾಡಿತು. ಎಷ್ಟು ಸಂತೈಸಿದರೂ ಅದು ಅಳು ನಿಲ್ಲಿಸಲಿಲ್ಲ.
ಆ ದೊಡ್ಡ ಮನೆಯಲ್ಲಿ ಒಂದು ಮಗು ಅತ್ತಿದ್ದನ್ನು ಕೇಳಿದವರೇ ಇಲ್ಲ. ಆಳು ಕಾಳುಗಳು, ಅಡುಗೆಯವರು, ಪಾರುಪತ್ಯೆದಾರರು, ಮುಸುರೆ ತಿಕ್ಕುವ ಹೆಂಗಸರು – ಎಲ್ಲರೂ ಓಡಿಬಂದು ನೋಡಿದರು.
ತಲೆ ಎತ್ತಿಕೊಂಡಿದ್ದರೂ ಯಾರನ್ನೂ ನೋಡದಂತೆ ಕಣ್ಣಾಡಿಸುತ್ತ ನಿಂತ ಮಿಂಗೇಲಿ, ಅಮ್ಮನವರು, ಮತ್ತು ಗೌರಮ್ಮನವರು. ಅಮ್ಮನವರ ತೆಕ್ಕೆಯಲ್ಲಿ ಮುದ್ದಾದ ಒಂದು ಮಗು. ಎಲ್ಲರಿಗೂ ಗೊತ್ತಿರುವ ಮಗು; ಆದರೆ ಅಲ್ಲಿನ ಹಲವರು ಇನ್ನೂ ನೋಡದೆ ಕುತೂಹಲದಲ್ಲಿ ಕಲ್ಪಿಸಿಕೊಂಡಿದ್ದ ಮಗು. ಅವರು ಕಲ್ಪಿಸಿಕೊಂಡದ್ದಕ್ಕಿಂತಲೂ ಹೆಚ್ಚು ಮುದ್ದಾಗಿ ಕಾಣುವ ಮೈ ಕೈ ತುಂಬಿಕೊಂಡ ಮಗು.
ಅಳುತ್ತಲೇ ಇದ್ದ ಮಗುವನ್ನು ಪಡಸಾಲೆಗೆ ತಂದದ್ದಾಯಿತು. ಮತ್ತೆ ನಡುಮನೆಗೆ, ಮಿಮಗೇಲಿ ಪಡಸಾಲೆಯಲ್ಲೇ ನಿಂತು ಬಿಟ್ಟನೆಂದು ಗಮನಿಸಿ ಗೌರಿ ಹಿಂದಕ್ಕೆ ಬಂದು ಅವನನ್ನು ‘ಒಳಗೆ ಬನ್ನಿ’ ಎಂದು ಗದರಿಸುವಂತೆ ಕರೆದಳು. ಹೀಗೆ ಕರೆಯುವುದನ್ನು ನಿರೀಕ್ಷಿಸಿ ನಿಂತಿದ್ದವನಂತೆ ಕಂಡ ಮಿಂಗೇಲಿ ವಿಧೇಯನಾಗಿ ಗೌರಿಯನ್ನು ಹಿಂಬಾಲಿಸಿದ.
ನಡುಮನೆಯಿಂದ ಒಳಮನೆಗೆ, ಒಳಮನೆಯಿಂದ ಬಲಕ್ಕೆ ತಿರುಗಿ, ಒಂದಷ್ಟು ದೂರ ಒಲಗಿನ ಹೂದೋಟವನ್ನು ಸುತ್ತಿ, ಮಂಜಯ್ಯ ಮಲಗಿದ್ದ ಕೋಣೆಗೆ ಪ್ರವೇಶಿಸುವ ಮುಂಚೆ ಮತ್ತೆ ಮಿಂಗೇಲಿ ನಿಂತು ಬಿಟ್ಟ. ಗೌರಿ ಗದರಿಸುವಂತೆ ನಸುನಕ್ಕು ನೋಡಿ ಅವನಿಗೆ ಸನ್ನೆ ಮಾಡಿದ್ದಾಯಿತು. ಆಳುವ ಮಗು, ಗೌರಿ, ತಾಯಿ, ಮಿಂಗೇಲಿ ವಿಶಾಲವಾದ ಮಂಜಯ್ಯನ ರೂಮಿಗೆ ಹೋಗಿ ಮಂಚದ ಬುಡದಲ್ಲಿ ನಿಂತರು.
ಮಂಜಯ್ಯನವರು ಕಣ್ಣು ಮುಚ್ಚಿ ಮಲಗಿದ್ದರು. ಮಗು ಅಳುವ ಸದ್ದು ಕೇಳಿ ಕಣ್ಣು ಬಿಟ್ಟರು. ಏನೂ ತಿಳಿಯದಂತೆ ತನ್ನ ಎದುರಿನ ದೃಶ್ಯವನ್ನು ದಿಟ್ಟಿಸಿ ನೋಡಿದರು. ಗೌರಿ ಅವರ ತಲೆಯ ಹಿಂದೆ ಇನ್ನೆರಡು ಮೆದುವಾದ ದಿಂಬುಗಳನ್ನಿಟ್ಟು, ಅವನು ಒರಗಿ ಕೂರಲು ಅವರ ಬೆನ್ನಿಗೆ ಕೈಯಿಟ್ಟು ಸಹಾಯ ಮಾಡಿದಳು. ಅವರಿಗೆ ಗಂಜಿ ಕುಡಿಸುವಾಗ ಅವರನ್ನು ಎಬ್ಬಿಸಿ ಕೂರಿಸುವುದನ್ನು ಅವಳು ಕಲಿತಿದ್ದಳು.
ಮಂಜಯ್ಯನಿಗೆ ಅರ್ಥವಾಗಲಿಲ್ಲ. ಈಚೆಗೆ ಅವರು ಎಲ್ಲದರಲ್ಲೂ ಕೊಂಚ ನಿಧಾನ. ಬೇಗ ಮರೆತುಬಿಡುತ್ತಾರೆ.
‘ಇದು ನಿಮ್ಮ ಮೊಮ್ಮಗ. ಇವರು ಈ ಮಗುವಿನ ಅಪ್ಪ’ ಎಂದು ಮಗುವನ್ನೂ ಮಿಂಗೇಲಿಯನ್ನೂ ವಿಮಲ ಅವರಿಗೆ ತೋರಿಸಿದಳು.
‘ಏನು ನನಗೆ ಹೇಳಲೇ ಇಲ್ಲವಲ್ಲ’ ಮಂಜಯ್ಯ ಅಂದರು. ಸದಾಚಾರಕ್ಕಾಗಿ ಅನ್ನುವಂತೆ, ಮುಖದಲ್ಲಿ ನಗು ತೋರಲು ಪ್ರಯತ್ನಿಸುತ್ತ.
ಗೌರಿಗೆ ಅರ್ಥವಾಯಿತು. ಮಂಜಯ್ಯ ಅದು ಮಿಂಗೇಲಿಯ ಮಗುವೆಂದೂ ರಜದಲ್ಲಿ ಊರಿಗೆ ಹೋದಾಗ ಅವನು ಮದುವೆಯಾಗಿ ಪಡೆದದ್ದೆಂದೂ ತಿಳಿದಂತಿತ್ತು.
ವಿಮಲಳನ್ನೂ ಮಿಂಗೇಲಿಯನ್ನೂ ಹೊರಗೆ ಹೋಗುವಂತೆ ಹೇಳಿದಳು. ಅವರು ಹೊರಗೆ ಹೋದ ಮೇಲೆ ಮಂಜಯ್ಯನಿಗೆ ನಿಂಬೆ ಹಣ್ಣಿರರಸ ಕುಡಿಸುತ್ತ ಎಲ್ಲವನ್ನೂ ವಿವರವಾಗಿ ಬಿಡಿಸಿ ಹೇಳಿದಳು. ಆಶ್ಚರ್ಯವೆಂದರೆ ಬಲು ಮೆತ್ತಗಾಗಿಬಿಟ್ಟಿದ್ದ ಮಂಜಯ್ಯ, ಗೌರಿಯ ಅಕ್ಕಯ್ಯ ಮಗುವನ್ನು ಸಾಕಿಕೊಂಡಿದ್ದ ರೀತಿಯನ್ನು ಕೇಳಿಸಿಕೊಂಡು ಕಣ್ಣಿನಿಂದ ನೀರು ಸುರಿಸುತ್ತ,
‘ಮಹಾತ್ಮರಿಗೆ ನಿಮ್ಮ ಅಕ್ಕಯ್ಯ ತುಂಬ ಇಷ್ಟವಾಗ್ತ ಇದ್ದರು’ ಎಂದರು.
ಮಂಜಯ್ಯ ಬಳಲಿ ಮಾತಾಡಿದ್ದರು. ಹೀಗೆ ಬಿಕ್ಕಿ ಹೇಳುವಾಗ ಅವರು ಗೌರಿಯ ಕೈಯನ್ನು ಹಿಡಿದುಕೊಂಡಿದ್ದರು.
ಅತ್ತು ಅತ್ತು ಸುಸ್ತಾಗಿ ನಿದ್ದೆ ಹೋದ ಮಗುವನ್ನೆತ್ತಿಕೊಂಡು ಒಳಬರುವಂತೆ, ಕೋಣೆಯ ಹೊರಗೆ ತಪ್ಪಿತಸ್ಥರಂತೆ ಕೂತಿದ್ದ ಅದರ ತಂದೆ ತಾಯಿಯರನ್ನು ಗೌರಿ ಸನ್ನೆ ಮಾಡಿ ಕರೆದಳು.
ವಿಮಲ ಮಗುವನ್ನು ಅಪ್ಪನ ಪಕ್ಕ ಮಲಗಿಸಿದಳು. ಮಂಜಯ್ಯ ಮಗುವನ್ನು ನೋಡಿದರು. ನಿದ್ದೆ ಹೋದ ಮಗುವನ್ನು ಮೃದುವಾಗಿ ಮುಟ್ಟಿ ಸವರಿದರು. ಅದರ ತಲೆಯ ಮೇಲೆ ಕೈಯಿಟ್ಟರು. ಕಾಲು ಮುಟ್ಟಿ ನಮಸ್ಕರಿಸಿದ ಮಿಂಗೇಲಿಯನ್ನೂ ಮಗಳನ್ನೂ ಆಶೀರ್ವದಿಸುವಂತೆ ಕಣ್ಣುಮುಚ್ಚಿ, ಏನೂ ಹೇಳದೆ ಕೈಯೆತ್ತಿದರು.
ಹೀಗೆ ಆಶೀರ್ವದಿಸಿದವರು ತನ್ನ ಎಂದಿನ ಅಪ್ಪನಲ್ಲ; ಎಷ್ಟೊಂದು ದರ್ಪ ಮತ್ತು ಪ್ರತಿಷ್ಠೆಯ ತಂದೆ ಈಗ ಇಷ್ಟು ಮೆದುವಾಗಿಬಿಡಬೇಕಾಗಿ ಬಂತೆಂದು ವಿಮಲಳಿಗೆ ಅಳುಬಂತು.
* * *
ದಿವ್ಯ : ಭಾಗ ಮೂರು (1)

೧
ಚಂದುವನ್ನು ರಮಿಸಲು ಈಗ ಹೆಚ್ಚಾಗಿ ಕೇಶವ ತಕಲಿಯನ್ನು ಬುಗುರಿಯಂತೆ ತಿರುಗಿಸಿ ಅದರಲ್ಲಿ ಜನಿವಾರದ ನೂಲನ್ನು ಎಳೆದು ತೋರಿಸುವುದು; ತನ್ನಷ್ಟಕ್ಕೆ ತಾನೇ ನುಡಿದುಕೊಳ್ಳುವುದು:
ಕೃಷ್ಣಶಾಸ್ತ್ರಿಗಳು ನುಡಿದಂತೆ ಅಕ್ಕುಗೆ ತಾಯ್ತನ ಪ್ರಾಪ್ತವಾದ್ದನ್ನು ತಾನು ನೋಡಿಯಾಯಿತು. ಅವರ ಇನ್ನೊಂದು ಭವಿಷ್ಯದ ಪ್ರಕಾರ ದೇವಿಯಾದ ಗೌರಿ ಒಬ್ಬ ಗಂಧರ್ವರೂಪದ ನರನ ಕೈಹಿಡಿದರೂ ಹಿಡಿದಾಳು.
ನರರೂಪ ಧರಿಸಬೇಕಾಗಿ ಬಂದ ಪಾಡಿನಿಂದ ಹಲವು ದೇವಿಯರು ನರಸಂಸರ್ಗದ ಮುಖೇನವೇ ತಮ್ಮ ಎಲ್ಲ ಇಷ್ಟಾರ್ಥಗಳನ್ನು ಈಡೇರಿಸಿಕೊಂಡು ಮರ್ತ್ಯಸ್ಥಿತಿಯಿಂದ ಪಾರಾಗಬೇಕಾಗಿ ಬರುವ ಕಥೆಗಳೆಲ್ಲವೂ ಗೊತ್ತಿರುವ ಕೇಶವ ಪುರಾಣದ ಗಂಗೆಯನ್ನೂ, ಜಲದಿವ್ಯದಲ್ಲಿ ಪಾರಾದ ಅಷ್ಟವಸುಗಳನ್ನೂ, ಭಗೀರಥನಿಗೆ ಒಲಿದು ಕೈಲಾಸದಿಂದ ಶಿವನ ಜಟೆಯಿಂದಿಳಿದು ಬಂದ, ತಾನು ಮಿಂದು ಬರಬೇಕೆಂದಿರುವ ಕಾಶಿಯ ಗಂಗೆಯನ್ನೂ, ಮನೆಯಲ್ಲಿದ್ದು ಯಾವುದೋ ದಿವ್ಯ ಮೃಗದ ಬೆನ್ನು ಹತ್ತಿ ಹೊರಟೇ ಹೋದ ಗಂಗೆಯನ್ನೂ, ಉಟ್ಟಸೀರೆ ತೊಟ್ಟ ಕುಪ್ಪಸದಲ್ಲೇ, ಈ ದಯಿನೆಗುಡ್ಡವೆಂಬ ಪುಣ್ಯ ಕ್ಷೇತ್ರದಲ್ಲೇ ದೇವಿಯಾಗಿ ಬಿಟ್ಟ ಗೌರಿಯನ್ನೂ ಕೂಡಿಸಿ ಆಡಿಸಿ ಪುರಾಣಗೊಳಿಸಿಕೊಳ್ಳುತ್ತ ಒಬ್ಬನೇ ಕೂತಾಗ ತನ್ನಷ್ಟಕ್ಕೆ ಮುಗುಳ್ನಗುತ್ತ ಇರುತ್ತಾನೆ. ಈಗ ಗೌರಿ ತನ್ನ ಹಡೆ ಹರಟೆಗೆ ಹೆಚ್ಚಾಗಿ ಸಿಗಳು; ಸಾಹುಕಾರರ ಮಗಳು ವಿಮಲ ಚಂದುವನ್ನು ಒಗ್ಗಿಸಿಕೊಳ್ಳಲು ಹೆಚ್ಚಾಗಿ ಅಕ್ಕು ಜೊತೆ ಇಲ್ಲೇ ಇರುವುದರಿಂದ, ಗೌರಿ ಸಾಹುಕಾರರ ಶುಶ್ರೂಷೆಗೆಂದು ದೇವನ ಹಳ್ಳಿಯಲ್ಲೇ ಹೆಚ್ಚು ಕಾಲ ಕಳೆಯುತ್ತಾಳೆ.
ನಮ್ಮ ಗೌರಿ ಕೈ ಹಿಡಿಯುವ ಗಂಧರ್ವ ಇಲ್ಲೆಲ್ಲಿ ಇದ್ದಾನು? ನಮ್ಮ ಕಾಲದ ಗಂಧರ್ವರಿರುವುದೆಲ್ಲ ಈಗ ಪಟ್ಟಣಗಳಲ್ಲಿ. ವಿಮಾನಗಳಲ್ಲಿ ಖಂಡಾಂತರ ಹಾರಾಡುತ್ತಲೋ, ಸ್ನಾಯುಗಳ ಶಕ್ತಿಯ ಬದಲಾಗಿ, ಸ್ವಿಚ್ಚುಗಳ ಬಲದ ಮೇಲೆ ತಮ್ಮೆಲ್ಲ ಆಸೆಗಳನ್ನು ಫಲಿಸಿಕೊಳ್ಳುತ್ತಲೋ, ಮಹಾಭಾರತದ ಸಂಜಯನಂತೆ ತಾನು ಕೂತಲ್ಲೇ ಇಡೀ ಜಗತ್ತನ್ನು ನೋಡುತ್ತಲೋ, ಆಗ್ನೇಯಾಸ್ತ್ರ, ಬ್ರಹ್ಮಾಸ್ತ್ರಗಳನ್ನೂ ನಾಚಿಸುವ ಅಸ್ತ್ರಗಳಿಂದ ವೈರಿಗಳನ್ನು ಸುಡುತ್ತಲೋ ಇರುವ ಅಂಥ ಗಂಧರ್ವ ಇಲ್ಲೆಲ್ಲಿ ಬಂದಾನ? ಬಂದರೂ ಇಂಥ ಒಂದು ವಿದ್ಯುತ್ ವಿಹೀನವಾದ ಭೂಪ್ರದೇಶದಲ್ಲಿ ಅವನೆಲ್ಲಿ ಇದ್ದಾನು? ಇರದೇ ಹೋದಲ್ಲಿ ಗೌರಿಯಂತಹ ದೇವಿಯರನ್ನು ಸೃಷ್ಟಿಸಬಲ್ಲ, ಭೂವರಾಹನಾದ ಶ್ರೀವಿಷ್ಣು ನೆಲಸಿರುವ, ಈ ಮಲೆನಾಡಿನ ದಯಿನೆ ಗುಡ್ಡವನ್ನು ತೊರೆದು ಈ ನಮ್ಮ ದೇವಿ ಗಂಧರ್ವನ ಕುದುರೆ ಏರಿ ಎಲ್ಲಿಗಾದರೂ ಹೋಗಿಬಿರುವುದು ಸಾಧ್ಯವೆ? ಸಾಧುವೆ?
ಹೀಗೆ ಕೇಶವ ಹಡೆ ಹಡೆಯಾಗಿ ಮಾತಾಡುವ ಭಾಗವತನಂತೆ ತನಗೇ ಆಡಿಕೊಳ್ಳುತ್ತ, ತಕಲಿ ಸುತ್ತುತ್ತ ಕೂರಲು ಕಾರಣವಿತ್ತು. ಗೌರಿಯ ದೇವೀ ಶೋಭೆಯೇ ಒಂದು ದೊಡ್ಡ ಸಮಸ್ಯೆಯಾಗಿ ಬೆಳೆದು ಬಿಡುವುದೆ? ಆ ಮಹಾರಾಯಿತಿ, ಕರಿಯನ ತಾಯಿ, ತಾನೇ ಒಂದು ದೇವಿಯಾಗಿ ಆಗೀಗ ಕಾಣಿಸಿ ಕೊಳ್ಳುವುದಿರಲಿ, ಮೈಮೇಲೆ ಬಂದಾಗಲೆಲ್ಲ ‘ನನಗಿಂತ ದೊಡ್ಡ ದೇವಿ ಇಲ್ಲೇ ಇದಾಳೆ. ಗೌರಮ್ಮನಿಂದ ಮುಟ್ಟಿಸಿಕೊಳ್ಳಿ ನಿಮ್ಮ ಕಷ್ಟಪರಿಹಾರವಾಗಿಬಿಡುತ್ತದೆ’ ಎಂದು ಬಿಡುತ್ತಾಳಂತೆ. ಎಲ್ಲರೂ ಇಗ ಇಲ್ಲಿ ಬರುವವರೇ. ತಮ್ಮ ಮಕ್ಕಳನ್ನು ಗೌರಿಯಿಂದ ಮುಟ್ಟಿಸಿಕೊಂಡು ಹೋಗುವವರೇ. ಗೌರಿದಿದು ಹಿಂಸೆ, ರೇಗುತ್ತಾಳೆ; ಆದರೆ ಕಾಟ ತಡೆಯಲಾರದೆ ಮುಟ್ಟಿಯೂ ಬಿಡುತ್ತಾಳೆ. ಅವಳು ಮುಟ್ಟಾಗಿದ್ದರೂ ‘ಪರವಾಯಿಲ್ಲ, ಅಮ್ಮ ಮುಟ್ಟಿಬಿಡಿ, ಆಮೇಲೆ ಸ್ನಾನ ಮಾಡಿದರಾಯಿತು’ ಎನ್ನುತ್ತಾರೆ. ಮಕ್ಕಳನ್ನಿರಲಿ, ಅವರು ಪೇಟೆಗೆ ಹೋಗಿ ತಂದ ಔಷಧಿಯ ಬಾಟಲಿಯನ್ನೂ ಗೌರಿಯಿಂದ ಮುಟ್ಟಿಸುತ್ತಾರೆ. ಗೌರಿ ಅಡಗಿ ಕೂರುವಂತಾಗಿ ಬಿಟ್ಟಿದೆ. ಯಾರಾದರೂ ಗಂಧರ್ವ ಬಂದು ಅವಳನ್ನು ಹಾರಿಸಿಕೊಂಡಾದರೂ ಹೋಗಲಿ ಎಂದು ಅಕ್ಕು ಕಾಯುವಂತಾಗಿಬಿಟ್ಟಿದೆ. ದೇವತೆಯಾಗಿ ಬಿಡುವ ಪಾಡಿನಷ್ಟು ಕಷ್ಟದ ಪಾಡು ಮತ್ತೊಂದಿಲ್ಲವೇನೊ!
ಈಗ ಹೆಚ್ಚು ಕಾಲ ಮನೆಯಲ್ಲೇ ಇರುವ ವಿಮಲಳೂ ಕೇಶವನ ಮಾತಿಗೆ ತನ್ನ ಮಾತೂ ಕೂಡಿಸಿ ಇನ್ನಷ್ಟು ಬಣ್ಣ ಕಟ್ಟಿ ಗೌರಿಯನ್ನು ಅಕ್ಕುಗೆ ದೇವಿಯೆಂದು ನಂಬಿಸಲು ಹೊರಟಂತಿದೆ. ಹಾಸಿಗೆ ಹಿಡಿದು ಬಿಟ್ಟ ಮಂಜಯ್ಯನನ್ನು ನೋಡಲು ಬಂದವರೆಲ್ಲ ಉಪಚಾರಕ್ಕಾಗಿ ಏನಾದರೂ ಸಮಾಧಾನದ ಮಾತನ್ನು ಆಡಬೇಕಲ್ಲವೆ? ‘ಇವತ್ತು ನೋಡೋಕೆ ನೀವು ಎಷ್ಟೋ ವಸಿ; ಮುಖ ಗೆಲುವಾಗಿರುವಂತೆ ಕಾಣುತ್ತೆ’ ಎಂದರೆ ಮಂಜಯ್ಯ ಮುಖ ತಿರುಗಿಸಿ ಸುಮ್ಮನಿದ್ದು ಬಿಡುತ್ತಾರೆ. ಇನ್ನು ಮುಂದೆ ಯಾವ ಸುಳ್ಳುಗಳನ್ನೂ ಕೇಳಿಸಿಕೊಳ್ಳದಂತೆ ಇದ್ದು ಹೋಗಿಬಿಡಬೇಕೆಂದು ಅವರಿಗೆ ಆಸೆಯಾಗಿರುವುದು ಗೌರಿಗೆ ಮಾತ್ರ ತಿಳಿದಂತಿದೆ. ಸೌಮ್ಯವಾಗಿಯೇ ಅವಳು ಆಡುವ ಒಂದು ಮಾತು, ಪರಿಣಾಮದಲ್ಲಿ ತುಂಡೆರಡು ಎನ್ನುವಂತೆ ಇರುತ್ತದೆ ಅಲ್ಲವೆ?
ಮಂಜಯ್ಯನಿಗೆ ಮಲಗಿದಲ್ಲೇ ಈಗ ಎಲ್ಲ ಆಗಬೇಕು. ಮಲಮೂತ್ರ ವಿಸರ್ಜನೆಗೂ ಎದ್ದು ಹೋಗಲಾರರು. ಅವರ ಆಳುಗಳಲ್ಲಿ ಬಲವಾದವನೊಬ್ಬ ಅವರನ್ನು ಎತ್ತಿ ಕೂರಿಸಿ ಆಸ್ಪತ್ರೆಯಲ್ಲಿ ಮಲಮೂತ್ರ ವಿಸರ್ಜನೆ ಮಡಿಸುವಂತೆ ಮಾಡಿಸುತ್ತಾನೆ. ಒಮ್ಮೆ ತಡೆದುಕೊಳ್ಳಲಾರದೆ ಹಾಸಿಗೆಯಲ್ಲೇ ಅವರ ಮಲವಿಸರ್ಜನೆಯಾಗಿ ಮಂಜಯ್ಯ ಹೇಳಲಾರದೆ ಹೇಸಿಕೊಂಡಿದ್ದರು. ಗೌರಿ ಅವರನ್ನು ನಾರುವುದನ್ನು ಗಮನಿಸಿ, ಮೂಗುಮುಚ್ಚಿಕೊಂಡು ‘ಥೂ’ ಎಂದು ಒಂದು ಮಗುವನ್ನು ಗದರಿಸುವಂತೆ ಅವರನ್ನು ಗದರಿಸಿ, ಅವರನ್ನು ಮುಗ್ಗುಲಾಗಿಸಿ ಹಾಸಿಗೆಯನ್ನೂ ಅವರನ್ನೂ ಶುಚಿಮಾಡಿದ್ದಳು. ಅವರ ಬೆತ್ತಲೆ  ಮೈಮೇಲೆ ಪೌಡರ್ ಹಾಕಿ ಅವರನ್ನು ಗೇಲಿಮಾಡಿದ್ದಳು. ‘ನಿಮಗಿಂತ ಚಂದುನೇ ವಾಸಿ’ ಎಂದದ್ದು ಅಷ್ಟೇ ಅಲ್ಲ; ಮಂಜಯ್ಯ ಘನತೆಯನ್ನು ಮೂತಿ ಮಾಡಿ ಅಣಕಿಸಿದ್ದಳು. ಅವರು ಹುಡುಗನಿದ್ದಾಗ ಯಾರೋ ಜೊತೆಗಾರ ಅವರನ್ನು ಹೀಗೆ ಅಣಕಿಸಿದ್ದಿರಬಹುದು. ಗೌರಿಗೂ ಮಂಜಯ್ಯನಿಗೂ ನಡುವೆ ಬೆಳೆದ ಸಲುಗೆಯನ್ನು ಗಮನಿಸಿದ್ದ ಆಳು ಶೀನಪ್ಪ ‘ಸಾಹುಕಾರ್ರ ಹತ್ತಿರ ಹೀಗೆ ಯಾರಾದ್ರೂ ಈ ಪ್ರಪಂಚದಲ್ಲಿ ಮಾತಾಡಿದ್ದು ಕಂಡವ್ರು ಇದಾರ?’ ಎಂದು ದೇವನಹಳ್ಳಿಯಲ್ಲೇ ಸುದ್ದಿ ಮಾಡಿದ್ದ.
೨
ಈಚೆಗೆ ಗೌರಿ ಮೌನವಾಗಿ ಅವರಿಗೆ ಕೊನೆಗಾಲ ಸಮೀಪಿಸುತ್ತಿದೆಯೆಂದು ಸೂಚಿಸುವ ಸನ್ನೆಗಳು, ಸಹಜವೆಂಬಂತೆ ಅವಳು ದಾಕ್ಷಿಣ್ಯ ಮಾಡದೆ ಆಡಿಬಿಡುವ ಮಾತುಗಳು ಅವರ ಜೀವಕ್ಕೆ ಹಿತವೆನ್ನಿಸುತ್ತವೆ ಎಂಬುದನ್ನು ಅಪ್ಪನ ಸಲಿಗೆಯಿಲ್ಲದ ವಿಮಲ ಗಮನಿಸಿದ್ದಳು. ಒಂದು ದಿನ ಅಪ್ಪನ ಪಕ್ಕ ಕೂತು ಅವರಿಗೆ ಗಟ್ಟಿಯಾಗಿ ಓದುತ್ತಿದ್ದ ಗೌರಿ ಪುಸ್ತಕ ಮಡಚಿಟ್ಟು, ಅವರ ಕಡೆ ನೋಡಿ, ಸುಮ್ಮನೆ ಹೇಳಿಬಿಟ್ಟಳು:
‘ನಿಮ್ಮ ಮಗ ಮುಂದಿನ ವಾರ ಬರ‍್ತಾರಂತೆ. ನಿಮಗೆ ಮಂಗಳೂರಲ್ಲಿ ಒಂದು ಸಂಸಾರ ಇದೆಯಲ್ಲವ? ಅವರನ್ನ ಕರೆಸಿಕೊಳ್ಳಿ’
ಮಂಜಯ್ಯ ಕೃತಜ್ಞತೆಯಿಂದ ಅವಳ ಕೈ ಹಿಡಿದು ಅವಳನ್ನೇ ಅಚ್ಚರಿಯಲ್ಲಿ ನೋಡುತ್ತ ಹೇಳಿದರು:
‘ಕರೆಸು’
ಅಪ್ಪನ ಇನ್ನೊಂದು ಪಕ್ಕದಲ್ಲಿ ಕೂತು ತನ್ನ ಮಾತು ಕೇಳಿಸಿಕೊಂಡು ಬೆರಗಾದ ವಿಮಲಗೆ ಗೌರಿ ಹೇಳಿದಳು:
‘ನಿನ್ನ ಗಂಡನನ್ನು ಮಂಗಳೂರಿಗೆ ಕಳಿಸಿ ಅಪ್ಪನ ಸಂಸಾರಾನ್ನ ಕರೆಸಿಕೊ.’
ವಿಮಲ ಕೂಡಲೆ ಮಿಂಗೇಲಿಯನ್ನು ನೋಡಲು ಎದ್ದು ಹೋದಳು.
ಎಲ್ಲರಿಗೂ ತಿಳಿದಂತೆ ಅವನು ಮಗುವಿನ ಅಪ್ಪ; ಆದರೆ ಕಾನೂನಿನ ಪ್ರಕಾರವಾಗಲೀ ಶಾಸ್ತ್ರೋಕ್ತವಾಗಿಯಾಗಲೀ ಇನ್ನೂ ಗಂಡನಲ್ಲ. ಹೀಗಾಗಿ ಮಿಂಗೇಲಿ ಹಲವು ಅಂತರಗಳ ದೇವನಹಳ್ಳಿ ಮನೆಯಲ್ಲಿ ಇನ್ನೂ ತನ್ನ ಸ್ಥಳ ಯಾವುದೆಂದು ತಿಳಿಯದೆ ಈಗ ಹೆಚ್ಚಾಗಿ ವಿಮಲಳ ರೂಮಿನಲ್ಲೇ ಇರುತ್ತಿದ್ದ. ಅವನ್ನಲ್ಲಿ ಆಗಿರುವ ಒಂದೇ ಬದಲಾವಣೆಯೆಂದರೆ ಅವನು ತನ್ನ ಮೀಸೆಯನ್ನು ಬೋಳಿಸಿಕೊಂಡದ್ದು ಮತ್ತು ಈಗ ಅವನು ಮನೆಯಲ್ಲಿ ಪಂಚೆಯನ್ನು ಉಟ್ಟುಕೊಂಡು ಓಡಾಡುತ್ತಿದ್ದುದು. ಮನೆಯ ಒಬ್ಬ ಸಂಬಂಧಿಯಂತೆ ಪಂಚೆಯುಟ್ಟೇ ಹೋಗಿ ಇಂಜಕ್ಷನ್ ಕೊಡುವ ಡಾಕ್ಟರನ್ನು ಕಾರಿನಲ್ಲಿ ಕರೆತರುತ್ತಿದ್ದ. ಇಂಗ್ಲಿಷಿನಲ್ಲಿ ಮಾತಾಡಲೇ ಬೇಕಾದ ಅನಿವಾರ್ಯವಿಲ್ಲದವನಂತೆ ಹೊರಗಿನವರ ಜೊತೆ ವ್ಯವಹರಿಸುತ್ತಿದ್ದ.
ವಿಮಲನ ಆದೇಶವಾದ್ದೇ ಮಿಂಗೇಲಿ ಲಗುಬಗೆಯಿಂದ ಕಾರು ತೆಗೆದುಕೊಂಡು ಮಂಗಳೂರಿಗೆ ಹೋಗಿ ಸಾಹುಕಾರರ ಇನ್ನೊಂದು ಸಂಸಾರವನ್ನು ಕರೆದುಕೊಂಡು ಬಂದ.
ದೇವನಹಳ್ಳಿಯ ಮನೆಯಲ್ಲಿ ಎಂದೂ ಕಾಲಿರಿಸದ ಮೀನಾಕ್ಷಿ ಮತ್ತು ಮಗಳು ವಿನೋದಿನಿ ಪಡಸಾಲೆ ಹತ್ತಿ ನಿಂತರು. ಆಳೊಬ್ಬ ಅವರ ಟ್ರಂಕನ್ನು ಒಳಗೆ ತಂದ. ಮೀನಾಕ್ಷಿ ಮಂಗಳೂರಿನಿಂದ ತಂದಿದ್ದ ಕಿತ್ತಲೆಹಣ್ಣನ್ನು ತಾನೇ ಚೀಲದಲ್ಲಿ ಹಿಡಿದು ನಿಂತಿದ್ದಳು. ವಿಮಲ ತಾನು ಎಂದೂ ಫೋಟೋಗಳಲ್ಲಿ ಕೂಡ ನೋಡದ, ಆದರೆ ಯಾರೆಂದು ಗೊತ್ತಿರುವ ಇಬ್ಬರನ್ನೂ ಮಿಕಮಿಕ ನೋಡುತ್ತ ನಿಂತಳು.
ಒಬ್ಬಳು ಚಿಕ್ಕ ತಾಯಿಯಾಗಬೇಕು; ಇನ್ನೊಬ್ಬಳು ತಂಗಿಯಾಗಬೇಕು.
ಸಾಹುಕಾರರ ಮಂಗಳೂರಿನ ಹೆಂಚಿನ ಕಾರ್ಖಾನೆಯ ಮ್ಯಾನೇಜರೆಂದು ತನ್ನದೇ ಆದ ಸ್ಥಾನವನ್ನು ಆಸ್ತಿಯ ವಹಿವಾಟಿನಲ್ಲಿ ಪಡೆದಿದ್ದ, ಗತ್ತಿನ ಹೆಂಗಸಿನಂತೆಯೂ ನೋಡುವುದಕ್ಕೆ ಕಾಣುತ್ತಿದ್ದ, ಮೀನಾಕ್ಷಿ ಕೂಡ ಕೈಯಲ್ಲಿ ಹಣ್ಣಿನ ಚೀಲ ಹಿಡಿದು ತಬ್ಬಿಬ್ಬಾಗಿ ಇನ್ನೂ ಕೆಲವು ನಿಮಿಷ ಹಾಗೇ ನಿಂತಿದ್ದಳು – ಫೋಟೋಗಳಲ್ಲಿ ಮಾತ್ರ ತನಗೆ ಗೊತ್ತಿದ್ದ ತನ್ನ ಇನ್ನೊಬ್ಬ ‘ಮಗಳ’ನ್ನು ಹೇಗೆ ಕರೆಯಬೇಕು, ಹೇಗೆ ಮಾತಾಡಿಸಬೇಕು ತಿಳಿಯದವಳಂತೆ.
ವಿನೋದಿನಿ ಪಡಸಾಲೆಯಲ್ಲಿ ನೇತುಹಾಕಿದ್ದ ನಾಯಕರ ಚಿತ್ರಗಳನ್ನು ಸುಮ್ಮನೇ ನೋಡುತ್ತಿದ್ದಳು – ತಾನು ಈ ಮನೆಯವಳು ಅಲ್ಲ ಎಂದು ತಿಳಿದಿದ್ದವಳಂತೆ.
ಹೊಸಿಲಬಳಿ ನಿಂತ ಗೌರಿಯೇ ತನಗೆ ಏನನ್ನಾದರೂ ಸೂಚಿಸಬಹುದೆಂದು ವಿಮಲ ಕಾದವಳಂತೆ ಕಣ್ಣನ್ನು ಎತ್ತುತ್ತ, ತಗ್ಗಿಸುತ್ತ ಎದುರು ನಿಂತ ಪರಿಚಯವಿಲ್ಲದವರನ್ನು, ಆದರೆ ರಕ್ತ ಸಂಬಂಧಿಗಳಾದ ಕುಟುಂಬದವನ್ನು ನೋಡುತ್ತ ನಿಂತಳು.
ಚಿಕ್ಕಮ್ಮ ಎಂದು ಕರೆಸಿಕೊಳ್ಳಬೇಕಾದ ಮೀನಾಕ್ಷಿಯದು ಚೆಲುವಾದ ಮುಖ; ಕೊಂಚ ತೋರವಾದ ಮೈಕಟ್ಟು. ತುರುಬು ಹಾಕಿ ಮಲ್ಲಿಗೆ ಮುಡಿದಿದ್ದಾಳೆ. ಸುಗಂಧ ಪೂಸಿಕೊಂಡು ಅವಳ ಮೈ ದೂರದಿಂದಲೇ ಘಮ ಘಮ ಎನ್ನುತ್ತಿದೆ. ತನ್ನ ಅಮ್ಮನಿಂದ ಪಡೆಯದೇ ಇದ್ದದ್ದನ್ನು ಅಪ್ಪ ಇವಳಿಂದ ಪಡೆದಿರಬೇಕು. ಮನೆಯಲ್ಲಿ ಅಪ್ಪನದೊಂದು ಪ್ರಪಂಚವಾದರೆ, ಹೊರಗೆ ಇನ್ನೊಂದೇ ಅವರ ಪ್ರಪಂಚ ಇದ್ದಿರಬೇಕು.
ಆದರೆ ವಿನೋದಿನ ಮಾತ್ರ ತಾಯಿಯಂತೆ ಇರಲಿಲ್ಲ. ಒಂದು ಸಾದಾ ಬಿಳಿಸೀರೆಯುಟ್ಟು ಗೌರಿಯಂತೆಯೇ ನಡುವೆ ಬೈತಲೆ ತೆಗೆದು ಬಿಗಿಯಾಗಿ ಕಟ್ಟಿದ ಜಡೆಯಲ್ಲಿ ಈ ಎಲ್ಲದರಿಂದ ತಾನು ಸ್ವತಂತ್ರಳು ಎಂದು ತಿಳಿದಿರುವವಳಂತೆ ಕಾಣುತ್ತಾಳೆ. ಅವಳ ಕತ್ತಿನಲ್ಲಿ ಸರವೂ ಇಲ್ಲ. ಕೈಯಲ್ಲಿ ಗಾಜಿನ ಬಳೆಗಳು ಮಾತ್ರ. ಅವಳ ಕಣ್ಣುಗಳು ಅಪ್ಪನವೇ, ಗಂಭೀರವಾಗಿ ತನ್ನೆದುರು ಇರುವವರನ್ನು ದಿಟ್ಟಿಸುವ ಕ್ರಮದಲ್ಲಿ.
ಗೌರಿ ಮಾಡಿದ ಸನ್ನೆ ವಿಮಲಗೆ ಅರ್ಥವಾಗಿರಬೇಕು. ಮೀನಾಕ್ಷಿಯ ಕಾಲನ್ನು ಮುಟ್ಟಿ ನಮಸ್ಕಾರಮಾಡಿ ಮಲೆನಾಡಿನ ಹುಡುಗಿಯಂತೆ ‘ಬಂದಿರಾ’ ಎಂದಳು. ಮೀನಾಕ್ಷಿ ಕಣ್ಣೊರೆಸಿಕೊಂಡು, ಮುಜುಗರದಲ್ಲಿ ತಡವರಿಸಿ ‘ನಿಮ್ಮ’ ಎಂದು, ಆಮೇಲೆ ‘ಅಪ್ಪ ಹೇಗಿದಾರೆ’ ಎಂದಳು. ‘ಎಲ್ಲರ ಗುರುತೂ ಹಿಡೀತಾರೆ. ನಿಮ್ಮನ್ನ ಕರೆಸಕ್ಕೆ ಅವರೇ ಹೇಳಿದ್ದು’ ಎಂದು ವಿಮಲ ಹೇಳಿ, ‘ಬಚ್ಚಲಿಗೆ ಹೋಗಿ ಕಾಲು ತೊಳೆದುಕೊಳ್ಳಿ’ ಎಂದು ಒಳಗೆ ಕರೆದಳು. ವಿನೋದಿನಿಯನ್ನು ಪ್ರೀತಿಯಿಂದ ನೋಡಿ, ಅವಳ ಕೈ ಹಿಡಿದು ‘ವಿನೋದಿನಿ ಅಲ್ಲವ?’ ಎಂದಳು.
ಕೈ ಕಾಲು ತೊಳೆದಾದ ಮೇಲೆ ಮೀನಾಕ್ಷಿಯನ್ನು ಮಂಜಯ್ಯ ಮಲಗಿದ್ದ ರೂಮಿಗೆ ಗೌರಿ ಕರೆದೊಯ್ದಳು. ಕೊಂಚ ನಾರುತ್ತಿದ್ದ ಮಂಜಯ್ಯನ ಸನಿಯದಲ್ಲಿ ಅವರು ಬೊಂಬಾಯಿಯಿಂದ ತಂದುಕೊಟ್ಟ ವಿದೇಶೀ ಸುಗಂಧ ಪೂಸಿಕೊಂಡು ಬಂದಿದ್ದ ಮೀನಾಕ್ಷಿ ನಿಂತಳು. ಏನು ಹೇಳಬೇಕು, ಹೇಳಬಾರದು, ಮಲಗಿದವರನ್ನು ಮುಟ್ಟಬಹುದೊ, ಬಾರದೊ – ತಿಳಿಯದೆ ಮೀನಾಕ್ಷಿ ಪೆಚ್ಚಾಗಿ ನೋಡಿದಳು.
ಅವಳು ನೋಡದ ವೈಭವದ ಮನೆಯಲ್ಲಿ ತನಗೆ ಒಲಿದಾತ ಇರುವ ಪಾಡು ನೋಡಿ ಅವಳಿಗೆ ದುಃಖವಾಯಿತು. ತನ್ನ ಜೊತೆ ಮಲಗಿ ಸುಖಪಟ್ಟ ಮನುಷ್ಯನೊಬ್ಬ ತನ್ನನ್ನು ನೋಡದೆ ಸಾಯಬಹುದಿತ್ತು. ಸ್ಥಿತಿವಂತರ ಪೊಳ್ಳು ಮಾನವಂತಿಕೆಯಿಂದ ಹುಟ್ಟುವ ಪುಕ್ಕಲು ಹೊಲಸೆನ್ನಿಸಿತು. ಒಣಗಿದ ಮುಖದಲ್ಲಿ ಅವರ ಗುಳಿಬಿದ್ದ ಕಣ್ಣುಗಳನ್ನು ಕಂಡು, ತಮ್ಮ ರಹಸ್ಯ ಸಂಬಂಧದ ಮೋಜು – ಮೇಜುವಾನಿಗಳು ನೆನಪಾಗಿ ಹೇಸೆನ್ನಿಸಿತು.
ಅವರಿಗಿಂತ ಸುಮಾರು ಇಪ್ಪತ್ತು ವರ್ಷವಾದರೂ ಕಿರಿಯಳಾದ ಮೀನಾಕ್ಷಿ, ಇಟ್ಟುಕೊಂಡವವನ್ನು  ಒಲಿಸಲೆಂದೇ ಇರುವುದಕ್ಕಿಂತ ಕಿರಿಯಳೆಂಬಂತೆ ಅಲಂಕೃತಳಾಗಿರುತ್ತಿದ್ದ ವಯ್ಯಾರದ ಮೀನಾಕ್ಷಿ – ಈಗ ನಾರುತ್ತಿರುವ ದೇಹದ ಸುತ್ತ ಹರಡುತ್ತಿರುವ ವಿದೇಶೀ ಸುಗಂಧ ಅವರಿಗೆ ಹೇಸಿರಬೇಕು. ‘ಬಂದಿಯಾ’ ಎಂದೂ ಉಪಚಾರಕ್ಕೂ ಕೇಳದೆ ಮುಖ ತಿರುಗಿಸಿಕೊಂಡರು. ಗೌರಿ ಸುಲಭವಾಗಿ, ಏನೂ ಹಿಂದೆಗೆಯದಂತೆ, ಸರಳವಾಗಿ ಮೀನಾಕ್ಷಿಗೆ ಹೇಳಿಬಿಟ್ಟಳು:
‘ಅವರ ಮೂಗಿಗೆ ಈಗ ವಾಸನೆ ಏನೂ ಸಹಿಸಲ್ಲ. ಮೈ ತೊಳೆದುಕೊಂಡು ಸಾದಾ ಸೀರೆಯುಟ್ಟುಕೊಂಡು ಬನ್ನಿ ಅಮ್ಮ.’
೩
ವಿನೋದಿನಿ ಹೆಚ್ಚು ಮಾತಾಡಳು. ತಂದೆಯ ಬಳಿಯಂತೂ ಅವಳಿಗೆ ಸಲಿಗೆಯಿಂದ ನಡೆದುಕೊಂಡು ಗೊತ್ತೇ ಇಲ್ಲ; ವಿಮಲಳಿಗೂ ತಂದೆಯ ಸಲಿಗೆಯಿಲ್ಲದಿದ್ದರೂ ಅವರ ಮಗಳೆಂದುಕೊಂಡೇ ಅವಳು ಬೆಳೆದದ್ದು ಅಲ್ಲವೆ? ತಾಯಿಗೂ ದೂರದಲ್ಲಿದ್ದು ವಿನೋದಿನಿ ಧಾರವಾಡದಲ್ಲಿ ಓದಿ ಬೆಳೆದದ್ದು. ಯಾರ ಮಗಳೆಂಬುದು ಅವಳನ್ನು ಬಾಧಿಸದ ಹಾಗೆ ಮಂಜಯ್ಯ ಅವಳನ್ನು ಓದಿಸಿ ಬೆಳೆಸಿದ್ದರು. ಅವಳ ಸಾದಾ ಸೀದಾ ನಡೆ ನುಡಿಗಳು ತಾಯಿಗೆ ಮುಂಚಿನಿಂದಲೂ ಸಮಸ್ಯೆಯೇ.
ಬಾಲ್ಯದಲ್ಲಿ ಅವಳಿಗೆ ಇಷ್ಟವಾಗಿದ್ದರೂ ಈಗ ಬೆಳೆದಮೇಲೆ ಅವಳು ಮೀನು ತಿನ್ನಳು. ಒಳ್ಳೆಯ ಸೀರೆ ಉಡಳು. ಮುಖಕ್ಕೆ ಸ್ನೋ ಹಚ್ಚಳು. ಕಾಫಿ ಕುಡಿಯಳು. ಸದಾ ಓದುತ್ತ ಕಾಲ ಕಳೆಯುವಳು. ಬಿ.ಎ ಪರೀಕ್ಷೆ ಮುಗಿದ ಮೇಲೆ ಪ್ರೈಮರಿ ಶಿಕ್ಷಕಿಯಾಗಿ ಕೆಲಸ ಮಾಡುವ ಇಚ್ಛೆಯಿಂದ ಅದರ ಟ್ರೈನಿಂಗ್ ಪಡೆದಿದ್ದಳು. ತನಗೆ ಮದುವೆ ಬೇಕಿಲ್ಲವೆಂದೂ ರಾಮಕೃಷ್ಣ ಮಠದ ಸನ್ಯಾಸಿಯಾಗುವ ಇಚ್ಛೆಯಿದೆಯೆಂದೂ ತಾಯಿ ಮೀನಾಕ್ಷಿಗೆ ಹೇಳಿ ಅವಳನ್ನು ಗಾಬರಿಗೊಳಿಸಿದ್ದಳು.
ವಿನೋದಿನಿಗೆ ತನ್ನ ಹೆಸರನ್ನು ಹೇಳಿಕೊಳ್ಳುವುದೇ ಮುಜುಗರದ ವಿಷಯವಾಗಿತ್ತು. ತಾಯಿ ಕೊಟ್ಟ ಹೊಸಕಾಲದ ಹೆಸರು ಅದು – ಕುಲ ಜಾತಿಗಳಿಗೆ ಹೊರತಾದ್ದು. ಹೆಸರನ್ನು ಕೇಳಿದ ಮೇಲೆ ಎಲ್ಲರೂ ಸಾಮಾನ್ಯವಾಗಿ ಪರಮ ಕುತೂಹಲಿಗಳಾಗಿ ಬಿಡುತ್ತಾರೆ. ಇವಳು ಯಾರು, ಯಾವ ಊರವಳು, ಯಾವ ಜಾತಿಯವಳು ಎಂಬುದನ್ನು ಹೇಗಾದರೂ ತಿಳಿಯಬೇಕೆಂದು. ಈ ಹಳ್ಳಿಯಲ್ಲಂತೂ ಆಳುಕಾಳುಗಳು ಈ ವಿನೋದಿನಿ ಎಲ್ಲಿಂದಲೋ ಬಂದವಳೆಂಬಂತೆ, ಯಾರೋ ದೂರದವಳೆಂಬಂತೆ ಹೆಸರನ್ನು ಮರೆತೋ, ಕರೆಯಲು ಬಾರದೆಯೋ ವಿಚಿತ್ರವಾಗಿ ವರ್ತಿಸುತ್ತಾರೆ. ಗೌರಿ ಜೊತೆ ಅವಳ ಮನೆಗೆ ಹೋದಾಗ ಅಕ್ಕು ಎರೆಡರಡುಬಾರಿ ಅವಳ ಹೆಸರು ಕೇಳಿ ತನಗೆ ಗೊತ್ತಿರುವ ಪುರಾಣಗಳಲ್ಲೆಲ್ಲ ಅಂಥ ಒಂದು ಹೆಸರಿಗಾಗಿ ಹುಡುಕುತ್ತಿರುವವಳಂತೆ ಕಂಡಿದ್ದಳು. ವಿನೋದಿನಿಗೆ ಇದರಿಂದ ತುಂಬ ನಾಚಿಕೆಯಾಗಿತ್ತು. ಕೇಶವ ಮಾತ್ರ ಅಕ್ಕುವನ್ನು ಹಾಸ್ಯಮಾಡಿ ಹೇಳಿದ್ದ.
‘ಬಂಗಾಳಿಗಳು ಬರೆಯೋ ಕಥೆಗಳಲ್ಲಿ ಹುಡುಗಿಯೊಬ್ಬಳನ್ನು ವಿನೋದಿನಿ ಅಂತ ಕರೆದರೆ ಅಕ್ಷಮ್ಯ ಕೇಳಿಸಿಕೊಳ್ಳಿ – ಅವಳು ಎಷ್ಟು ರೂಪವತಿ ಎಂಬೋದನ್ನ ವರ್ಣಿಸಬೇಕಾಗಿಯೇ ಇಲ್ಲ. ನುಗೋಕ್ಕೆ ಬಾರದೇ ಇರೋವರನ್ನ ನಮ್ಮ ಕಡೆ ವಿನೋದ ಅಂತ ಕರೀತಾರಲ್ಲ; ಹಾಗಲ್ಲ, ಇವರು ವಿನೋದಿನಿ ಎಂದರೆ ವಿನೋದಿನಿಯೇ’
ಕೇಶವನ ಮಾತು ಕೇಳಿ ಇನ್ನಷ್ಟು ಗಲಿಬಿಲಿಯಾಗಿತ್ತು ವಿನೋದಿನಿಗೆ. ಆದರೆ ನಕ್ಕಿದ್ದಳು.
ವಿನೋದಿನಿಗೆ ಗೌರಿ ತುಂಬ ಇಷ್ಟವಾಗಿ ಬಿಟ್ಟಿದ್ದಳು. ಒಮ್ಮೆ ನೋಡಿದರೆ ಗೌರಿ ಒಬ್ಬ ಪುರಾಣದ ಕನ್ಯೆಯಂತೆ ಕಾಣುವಳು, ಕಿರೀಟ ಮಾತ್ರ ಇಲ್ಲದ ಕನ್ಯೆಯಂತೆ; ಇನ್ನೊಮ್ಮೆ ಕಣ್ವಾಶ್ರಮದ ಋಷಿ ಕನ್ಯೆಯಂತೆ ಕಾಣುವಳು; ಮಗದೊಮ್ಮೆ ಕಾಡಿನಲ್ಲಿ ವಾಸಮಾಡಬೇಕಾಗಿ ಬಂದ ಐತಿಹ್ಯಗಳ ರಾಜಕುಮಾರಿಯಂತೆ ಕಾಣುವಳು. ಒಮ್ಮೆಯಾದರೂ ಗೌರಿ ಎಲ್ಲರಂತೆ ‘ನೀನು ಏನು ಓದಿದೀಯ? ಎಷ್ಟರವರೆಗೆ? ಏನು ಕೆಲಸ ಮಾಡಬೇಕೂಂತ ಇದೀಯ?’ಇಂಥ ಯಾವ ಪ್ರಶ್ನೆಯನ್ನೂ ಕೇಳಿದ್ದಿಲ್ಲ. ಆದರೆ ಮಾತ್ರ ಬಹುಕಾಲದ ಗೆಳೆತನವಿದ್ದವಳಂತೆ ದಿವ್ಯವಾಗಿ ತನ್ನನ್ನು ಕಂಡದ್ದೇ ನಸುನಗುವಳು.
ಹೆಚ್ಚೆಂದರೆ, ‘ನನಗೇನೋ ಕೆಲಸವಿದೆ; ನಿನ್ನ ಅಪ್ಪನ್ನ ಕೊಂಚ ಪುಸಲಾಯಿಸಿ ಗಂಜಿ ಕುಡಿಸ್ತೀಯ’ ಎನ್ನುವಳು. ವಿನೋದಿನಿ ಎಂದೂ ಅಪ್ಪನನ್ನು ಅಪ್ಪ ಎಂದು ಕರೆದವಳಲ್ಲ; ಮಗುವಾಗಿದ್ದಾಗ ಅವರ ತೊಡೆಯ ಮೇಲೂ ಪ್ರಾಯಶಃ ಕೂತವಳಲ್ಲ. ಅಪರೂಪಕ್ಕೆ ಅವಳು ರಜೆಯಲ್ಲಿ ಮನೆಗೆ ಬಂದಾಗ, ಅಷ್ಟೇ ಅಪರೂಪಕ್ಕೆ ಮಂಜಯ್ಯ ಮನೆಗೆ ಬಂದಿದ್ದರೆ ಅವರಿಗೆ ಅವಳು ಕಾಫಿಯನ್ನು ಒಳಗಿನಿಂದ ಅಮ್ಮನ ಇಚ್ಛೆಯ ಮೇರೆಗೆ ತಂದುಕೊಡುವುದುಂಟು. ಅಪ್ಪ ಮನೆಯಲ್ಲಿ ಇದ್ದುದು ಅವಳಿಗೆ ನೆನಪಿಲ್ಲ. ಮಂಗಳೂರಿನ ತಮ್ಮ ಬಂಗಲೆಯಲ್ಲಿ ಇಳಿದಿರುತ್ತಾರೆ. ಅಮ್ಮನೇ ಕಾರಲ್ಲಿ ಫ್ಯಾಕ್ಟರಿ ಕೆಲಸದ ನೆವದಲ್ಲಿ ಅವರ ಬಳಿ ಹೋಗಿದ್ದು ಬರುತ್ತಾಳೆ. ಆಗ ಅಮ್ಮ ಮಾಡಿಕೊಳ್ಳುವ ಶೃಂಗಾರ ಕಂಡು ವಿನೋದಿನಿಗೆ ಹೇಸಿಗೆಯಾಗುತ್ತದೆ.
ತನಗೆ ಯಾವತ್ತೂ ಏನನ್ನೂ ಕಡಿಮೆ ಮಾಡದ, ಎಲ್ಲರಿಗೆ ಗೊತ್ತಿದ್ದೂ ಯಾರೂ ಹಾಗೆಂದು ಗುರುತಿಸದ, ಈ ಅಪ್ಪನನ್ನು ಗೌರಿ ಮಾತ್ರ ತನ್ನ ಎದುರು ‘ನಿಮ್ಮ’ಅಪ್ಪನೆಂದು ಸರಳವಾಗಿಸಹಜವಾಗಿ ಹೇಳುವುದು. ಕಾಫಿಯನ್ನು ಕೊಟ್ಟು ಕಳುಹಿಸುವಾಗಲೂ ತಾಯಿ ಕೂಡ ಹೇಳುತ್ತಿದ್ದುದು,‘ಸಾಹುಕಾರ್ರಿಗೆ ಕೊಟ್ಟು ಬಾ’ ಎಂದು.
ದೇವನಹಳ್ಳಿಯ ಮನೆ ತನೆಗೆ ತೆರೆಯತೊಡಗಿದ ಅವಕಾಶದಲ್ಲಿ ವಿನೋದಿನಿ ಒಂದು ಬೆಳಗ್ಗೆ ಕೇಶವನ ಭೂವರಾಹ ಅರ್ಚನೆಯನ್ನು ಗೌರಿ ಜೊತೆಯೇ ಕೈಮುಗಿದು ನಿಂತು ನೋಡಿದಳು. ದೇವರಿಗೆ ಎತ್ತಿದ ಆರತಿಯನ್ನು ಕೇಶವ ಎದುರುಹಿಡಿದು ನಿಂತ. ಏನೋ ಹಿತವೆನ್ನಿಸಿ ಆರತಿಯ ದೀಪದ ಕುಡಿಗಳ ಮೇಲೆ ತನ್ನ ಅಂಗೈಗಳನ್ನು ಹಿಡಿದು ಕಣ್ಣಿಗೆ ಒತ್ತಿಕೊಂಡಳು. ತನ್ನನ್ನು ಮುಟ್ಟಿನಿಂತಿದ್ದ ಗೌರಿ ಮೃದುವಾಗಿ ತಿವಿದು, ‘ನಿನ್ನ ಅಪ್ಪನಿಗೆ ಇವತ್ತು ನೀನೇ ಗಂಜಿ ತಿನ್ನಿಸಬೇಕು. ಎಷ್ಟು ತಿನ್ನಿಸ್ತೀಯ ನೋಡ್ತಿನಿ. ನನಗಿಂತ ಹೆಚ್ಚು ತಿನ್ನಿಸಿದರೆ ನೀನು ಗೆದ್ದಂತೆ’ ಎಂದು ಯಾವತ್ತೂ ಮಾಡದಂತೆ ಚೇಷ್ಟೆ ಮಾಡಿದಳು.
ಮಂಜಯ್ಯ ಅರ್ಧನಿದ್ದೆ ಅರ್ಧ ಎಚ್ಚರದಲ್ಲಿ ಇದ್ದರು. ವಿನೋದಿನಿ ಅವರ ಪಕ್ಕ ನಿಂತು ಎಂದೂ ಹಾಗವರನ್ನು ಕರೆಯದವಳು ‘ಅಪ್ಪ, ಸ್ವಲ್ಪ ಗಂಜೀನ್ನ ಈಗ ನೀವು ಕುಡೀಲೇ ಬೇಕು’ಎಂದಳು. ಗೌರಿಯನ್ನು ನೆನಪು ಮಾಡುವ ಈ ಮಗಳು ತನ್ನನ್ನು ಮೊದಲ ಬಾರಿಗೆ ಅಪ್ಪನೆಂದು ಕರೆದದ್ದು ನಿಧಾನವಾಗಿ ಮಂಜಯ್ಯನ ಮನಸ್ಸಿಗೆ ಇಳಿದಿರಬೇಕು. ಅವರ ಕಣ್ಣುಗಳಲ್ಲಿ ನೀರು ತೇಲಾಡುವುದನ್ನು ಕಂಡು ವಿನೋದಿನಿ, ಅವರನ್ನು ಎಬ್ಬಸಿ, ದಿಂಬಿನ ಮೇಲೆ ಒರಗಿಸಿ ಚಮಚದಲ್ಲಿ ಗಂಜಿಯನ್ನು ಕುಡಿಸಲು ಶುರುಮಾಡಿದಳು. ನಾಲ್ಕು ಚಮಚಕ್ಕೇ ಅವರು ಬೇಡವೆಂದರೂ, ಗೌರಿಯನ್ನು ಅವರಿಗೆ ನೆನಪುಮಾಡುವಂತೆ, ಅವಳಂತೆಯೇ ಕುಶಾಲಿನಲ್ಲಿ ಅವರನ್ನು ಗದರಿಸಿ ಹತ್ತು ಚಮಚ ಕುಡಿಸಿದಳು.
ಮೀನಾಕ್ಷಿಯೂ ತುರುಬಿಲ್ಲದೆ, ಹೂವಿಲ್ಲದೆ, ಅತ್ತರಿಲ್ಲದೆ ಅವರ ಬಳಿ ಈಗ ಸುಳಿದಾಡುವಳು. ರಸ್ತೆ ಮಗ್ಗುಲಿನ ಸಣ್ಣದೊಂದು ಹೋಟೆಲ್ ನಡೆಸುತ್ತಿದ್ದ ವೃದ್ಧಾಪ್ಯದಲ್ಲಿ ನರಳಿ ಸತ್ತ ತನ್ನ ತಂದೆ, ಮನೆಯ ಬಡತನ ಅವಳಿಗೆ ನೆನಪಾಗುವುದು. ಪಕ್ಕದ ಮನೆಯ ತೆಂಗಿನ ಮರದಿಂದ ಬಿದ್ದ ಕಾಯೊಂದನ್ನು ತಾನು ಗುಟ್ಟಾಗಿ ಎತ್ತಿಕೊಂಡು ತಂದದ್ದು, ಅದು ಗೊತ್ತಾಗಿ ಪಕ್ಕದ ಮನೆಯವರು ಎಬ್ಬಿಸಿದ ರಂಪ, ತಾಯಿಗಾದ ಅವಮಾನ ನೆನಪಾಗುವುದು.
ತನ್ನನ್ನು ಮಾತ್ರ ಮಂಜಯ್ಯ ಕರೆಸಿಕೊಂಡಿದ್ದಾರೆ, ಉಳಿದ ಅವರ ಪ್ರೇಯಸಿಯರನ್ನು ಅವರು ನೆನಪು ಮಾಡಿಕೊಂಡಿಲ್ಲ ಎಂಬುದು ಅವಳಿಗೆ ಏನೋ ಸಮಾಧಾನ ತಂದಂತೆ ಇತ್ತು. ಹೆಣ್ಣೆಂದರೆ ಬಾಯಿಬಿಡುತ್ತಿದ್ದ ಖಯಾಲಿಯ ಮನುಷ್ಯ ಮೈಯಲ್ಲಿ ನಾರುತ್ತ, ತನಗೇ ಹೇಸಿಕೊಳ್ಳುತ್ತ ಮಲಗಿರುವುದನ್ನು ಕಂಡು ಮೀನಾಕ್ಷಿಗೆ ದುಃಖವಾಗುವುದು. ಅವರು ಸತ್ತ ಮೇಲೆ ವಿನೋದಿನಿಯೂ ತಾನೂ ಅಂತೂ ಬೀದಿ ಪಾಲಾಗುವುದಿಲ್ಲ. ದೇವನಹಳ್ಳಿ ಮನೆಯ ಧಾರಾಳದಿಂದಲೂ ವಿಮಲಳ ಸೌಜನ್ಯದಿಂದಲೂ ಅವಳಿಗೆ ಇದು ಖಾತ್ರಿಯಾಗಿದೆ. ಅಪ್ಪನಂತೆಯೇ, ಒಳ್ಳೆಯ ಸ್ವಭಾವದ ಮಗಳು, ಅವಳೂ ನೊಂದವಳು ಅಲ್ಲವೆ? ಮಗ ಹೇಗೆ ಅವಳಿಗೆ ಗೊತ್ತಿಲ್ಲ.
ಮಿಂಗೇಲಿಯಂತೂ ಅವಳನ್ನು ತುಳುವಿನಲ್ಲೇ ಮಾತಾಡಿಸಿ ಪ್ರಿಯನಾಗಿದ್ದಾನೆ. ಇನ್ನು ಯಾರಿಗೂ ಈ ಮನೆಯಲ್ಲಿ ತುಳುಬಾರದು – ಕನ್ನಡಾ ಜಿಲ್ಲೆಯಿಂದ ಕೆಲಸಕ್ಕೆ ಬಂದ ಆಳುಕಾಳುಗಳನ್ನು ಬಿಟ್ಟರೆ. ಮೀಂಗೇಲಿಯ ಜೊತೆಗಿನ ಅವಳ ಆಪ್ತತೆ, ತುಳು ತಂದ ಆಪ್ತತೆ, ಇಬ್ಬರನ್ನೂ ಈ ಮನೆಯ ವಾಸ್ತುವಿನಲ್ಲೇ ಇದ್ದ ಮೇಲುಕೀಳುಗಳ ಅಂತರಗಳಿಂದ ಬಿಡುಗಡೆ ಮಾಡಿದೆ. ಜರಿಯಂಚಿನ ಪಂಚೆಯಲ್ಲೂ ಕಾಣಿಸಿಕೊಳ್ಳುತ್ತಿದ್ದ ಮಿಂಗೇಲಿಗೆ ಈಗ ಹೊಸಬರ ಎದಿರು ಇಂಗ್ಲಿಷ್ ಮಾತಾಡಬೇಕಾದ ಅಗತ್ಯ ಬೀಳುತ್ತಿಲ್ಲ.
ಗೌರಿ ಒಂದು ಬೆಳಗ್ಗೆ ಹಜಾರದ ಬಲಭಾಗದಲ್ಲಿದ್ದ ಭೂವರಾಹ ದೇವಾಲಯದಲ್ಲಿ ರಂಗೋಲೆ ಇಡುತ್ತ ಕೂತಿದ್ದಳು. ದೇವನಹಳ್ಳಿಯ ಧಾರ್ಮಿಕಲೋಕದ ಮಡಿಮೈಲಿಗೆಗಳ ನಡಾವಳಿಗಳೇನೆಂದು ತಿಳಿಯದ ವಿನೋದಿನಿ ಅವಳ ಪಕ್ಕ ನಿಂತು, ‘ಸ್ನಾನವಾಗಿದೆ, ನಾನೂ ರಂಗೋಲೆಯಿಡಬಹುದೆ, ನಿಮ್ಮ ಜೊತೆ ಸೇರಿ’ ಎಂದಳು. ಗೌರಿ ಗೆಲುವಾಗಿ ಅವಳ ಕಡೆನೋಡಿ ‘ಓಹೋ, ಇಡಿ’ ಎಂದಳು. ಮತ್ತೆ ಅವಳ ಒದ್ದೆ ಕೂದಲನ್ನು ನೋಡಿ, ‘ಮೊದಲು ತಲೆ ಬಾಚಿಕೊಳ್ಳಿ. ನಾನು ಬಾಚುತೀನಿ, ಆಗಬಹುದ?’ ಎಂದಳು. ವಿನೋದಿನಿಗೆ ತುಂಬ ಖುಷಿಯಾಗಿಬಿಟ್ಟಿತು. ಹೊರಗೆ ಬಂದು ಬಿಸಿಲಿನಲ್ಲಿ ಕೂತಳು. ಸಿಕ್ಕುಬಿಡಿಸುವ ಹಣಿಗೆಯನ್ನು ತಂದು ಗೌರಿ ಅವಳ ಬೆನ್ನಿಗೆ ಊತು ತುಂಬ ಜೋಪಾನವಾಗಿ ವಿನೋದಿನಿಗೆ ಹಿತವಾಗುವಂತೆ ನಿಧಾನವಾಗಿ ಕೂದಲನ್ನು ಚೂರು ಚೂರೇ ಹಣಿಗೆಯಿಂದ ಬಿಡಿಸುತ್ತ ‘ನಿಮ್ಮ ಕೂದಲು ತುಂಬ ಚೆನ್ನಾಗಿದೆ. ನಾನು ಒಂದು ದಿನ ನಮ್ಮಲ್ಲಿ ಸಿಗೋ ಮತ್ತಿ ಸೊಪ್ಪಿನಿಂದ ಕೂದಲನ್ನು ತೊಯ್ಯಿಸಿ ಸೀಗೆ ಹಚ್ಚಿ ಎರೀತೇನೆ’ ಎಂದಳು. ಕೂದಲು ಒಣಗಲಿ ಎಂದು ನೀರು ಜಡೆಹಾಕಿ ಅವಳನ್ನು ರಂಗೋಲೆ ಹಾಕಲು ಕರೆದುಕೊಂಡು ಹೋದಳು.
ವಿನೋದಿನಿ ಸಂಸ್ಕೃತ ಕಲಿತವಳು. ಪದ್ಮಸನದಲ್ಲಿ ರೇಷ್ಮೆ ಮಡಿಯುಟ್ಟುಕೂತಿರುವ, ಸದಾ ನಗುತ್ತಿರುವ ಸ್ನೇಹಮಯ ಕಣ್ಣುಗಳ, ಉದ್ದ ಕೂದಲನ್ನು ಶಿಖೆಯಾಗಿ ಕಟ್ಟಿ ಅದರಲ್ಲಿ ತುಳಸಿ ಮುಡಿದಿರುವ, ಉಪನಿಷತ್ತಿನ ಋಷಿಗಳನ್ನು ನೆನಪಿಗೆ ತರುವ ತೆಜಸ್ಸಿನ ಕೇಶವನ ಸ್ಪಷ್ಟವಾದ ಉಚ್ಚಾರದ ಮಂತ್ರಗಳನ್ನು ಕೇಳಿಸಿಕೊಳ್ಳುವುದು ಅವಳಿಗೆ ಇಷ್ಟ. ಇದನ್ನು ಊಹಿಸದ ಕೇಶವ ಇನ್ನಷ್ಟು ಗಟ್ಟಿಯಾಗಿ, ಸ್ಪಷ್ಟವಾಗಿ ಮಂತ್ರ ಪಠಿಸುತ್ತಾನೆ. ಅದರ ಅರ್ಥಗಳನ್ನೂ ಒಂದೆರಡು ಬಾರಿ ವಿನೋದಿನಿಗೆ ವಿವರಿಸಿದ್ದಾನೆ. ತನ್ನ ಮಾತುಗಳನ್ನು ಕೇಳಿಸಿಕೊಳ್ಳುವ ಅವಳ ತತ್ಪರತೆಯಿಂದ ಖುಷಿಯಾಗಿ ಕೇಶವ ‘ಏ ಗೌರಿ, ನನಗೆ ಹೊಸ ಕಿವಿಗಳು ಸಿಕ್ಕಿವೆ’ ಎಂದರೆ ಗೌರಿ, ‘ಕಿವಿ ಮಾತ್ರ. ಭಾಗವತರೇ ಗೊತ್ತಿರಲಿ, ಅವಳು ರಾಮಕೃಷ್ಣಾಶ್ರಮದ ಸನ್ಯಾಸ ತಗೋವವಳು. ಮುಂದೆ ನೀನು ಅವಳಿಗೆ ನಮಸ್ಕಾರ ಮಾಡಬೇಕಾಗುತ್ತೆ’ ಎಂದು ಗುಟ್ಟಾಗಿ ಹಾಸ್ಯ ಮಾಡುವಳು.
ದಿವ್ಯ : ಭಾಗ ಮೂರು (2)
೪
ಘನಶ್ಯಾಮ ಲಂಡನ್ನಿನಿಂದ ಬೊಂಬಾಯಿಗೆ ವಿಮಾನದಲ್ಲಿ ಬಂದು, ಬೊಂಬಾಯಿಯಿಂದ ಅವತ್ತೇ ಸಿಕ್ಕಿದ ಇನ್ನೊಂದು ವಿಮಾನದಲ್ಲಿ ಬೆಂಗಳೂರು ತಲುಪಿ, ಬೆಂಗಳೂರಿನಲ್ಲಿ ಮಂಜಯ್ಯನಿಗೆ ಬೇಕಾದವರಾದ ಜಿಲ್ಲೆಯ ಮಂತ್ರಿಗಳು ಒತ್ತಾಯಿಸಿ ಕಳುಹಿಸಿದ ಕಾರಿನಲ್ಲಿ ದೇವನಹಳ್ಳಿಗೆ ಬಂದು, ಯಾರೊಡನೆಯೂ ಹೆಚ್ಚು ಮಾತಾಡದೆ, ಸೀದಾ ಹೋಗಿ ಅಪ್ಪನ ಮಂಚದ ಪಕ್ಕ ನಿಂತು, ‘ಅಪ್ಪ, ಬಂದಿದೀನಿ. ಹೇಗೆ ಅನ್ನಿಸ್ತ ಇದೆ ಈಗ’ ಎಂದ.
ಮಂಜಯ್ಯ ಕಣ್ಣು ತೆರೆದರು. ಗೌರಿ ಅವರನ್ನು ಎಬ್ಬಿಸಿ ದಿಂಬಿಗೊರಗಿ ಕೂರಿಸಿ ಮಗನ ಜೊತೆ ಮಾತಾಡಲು ಬಿಟ್ಟು ಹೊರಗೆ ಹೋದಳು. ಮಗನನ್ನು ನೋಡಿದ್ದೇ ಮಂಜಯ್ಯನ ಮುಖ ಅರಳಿದ್ದು ನೋಡಿ, ‘ನಿನ್ನ ಅಣ್ಣನನ್ನು ನೋಡಿದರೆ ಯಾರಾದರೂ ಅರಳಿಬಿಡುತ್ತಾರೆ’ ಎಂದು ವಿಮಲಗೆ ಹೇಳಿ ಗೌರಿ ಅವಳನ್ನು ಸಂತೋಷಪಡಿಸಿದ್ದಳು.
ಮಂಜಯ್ಯನಿಗೆ ಅವರ ಇಪ್ಪತ್ತನೆಯ ವಯಸ್ಸಿನಲ್ಲಿ ಹುಟ್ಟಿದ ಮೊದಲ ಸಂತಾನವಾದ ಈಮುದ್ದಿನ ಮಗ ಘನಶ್ಯಾಮನಿಗೆ ಈಗ ಮುವ್ವತ್ತು ವರ್ಷ. ಅವನು ದೇವನಹಳ್ಳಿಯಲ್ಲಿ ಹೆಚ್ಚು ಕಾಲ ಕಳೆದವನೇ ಅಲ್ಲ. ಮೈಸೂರಿನ ರಾಮಕೃಷ್ಣಾಶ್ರಮದಲ್ಲಿ ತಣ್ಣೀರು ಸ್ನಾನದ ಬಾಲ್ಯವನ್ನು ಶಿಸ್ತಿನಲ್ಲಿ ಕಳೆದಮೇಲೆ, ಮಹರಾಜ ಕಾಲೇಜಿನಲ್ಲಿ ಬಿ.ಎ., ಬನಾರಾಸ್ ವಿಶ್ವವಿದ್ಯಾಲಯದಲ್ಲಿ ಎಂ.ಎ. – ಕೇಂಬ್ರಿಜ್‌ನಲ್ಲಿ ಡಾಕ್ಟರೇಟ್ ಮಾಡಿದ ಅವನಿಗೂ ವಿಮಲಳಿಗೂ ಮೂರು ವರ್ಷಗಳ ಅಂತರವಾದರೂ ಇತ್ತು. ವಿಮಲ ಹುಟ್ಟಿ ಹತ್ತು ವರ್ಷಗಳಲ್ಲೇ ತಾಯಿಯನ್ನು ಕಳಕೊಂಡಳು. ಹೀಗಾಗಿ ಮಕ್ಕಳು ದೇವನಹಳ್ಳಿಯಲ್ಲಿ ಬೆಳೆದದ್ದು ಕಡಿಮೆ.
ಅಪ್ಪನಿಗೆ ಮಗನೆಂದರೆ ರಾಜಕುಮಾರನೇ ಇದ್ದಂತೆ. ಯಾಕೆಂದರೆ ತನ್ನ ರಾಜತ್ವದ ಬಯಕೆಯನ್ನು ಈಡೇರಿಸಬಲ್ಲ ಧಿರೋದಾತ್ತನಾಗಿ ಘನಶ್ಯಾಮ ಬೆಳೆದಿದ್ದ. ಸುಖಿ, ಆದರೆ ಕಷ್ಟಪಟ್ಟು ಕೆಲಸ ಮಾಡಬಲ್ಲವ. ಉದಾರಿ, ಆದರೆ ಜಾಣ. ನಿಲುವಿನಲ್ಲಿ ಕಾಣಲು ಬಲು ಸುಂದರ; ಆದರೆ ವೇಷಭೂಷಣಗಳಲ್ಲಿ ಸರಳ. ಯೂರೋಪಿನ ಜ್ಞಾನದಲ್ಲಿ ಪರಮಾಸಕ್ತ, ಆದರೆ ದೇಶಪ್ರೇಮಿ.
ಒಟ್ಟಿನಲ್ಲಿ ಅರವತ್ತರದ ದಶಕದ, ಅಂದರೆ ತನ್ನ ಆ ಕಾಲದ ಕೇಂಬ್ರಿಜ್ ದಿನಗಳ, ಕ್ರಾಂತಿಕಾರಿ ನಿಲುವಿನ ಆದರ್ಶವಾದಿ. ವಿಯಟ್ನಾಮಿನಲ್ಲಿ ಅಮೇರಿಕಾ ನೀತಿಗೆ ವಿರೋಧ, ಜಾತಿಪದ್ಧತಿಗೆ ವಿರೋಧ, ಕಪ್ಪು ಜನರ ಹೋರಾಟಕ್ಕೆ ಬೆಂಬಲ, ಬರ್ಟಾಂಡ್ ರಸೆಲ್ಲಿನ ವಿಚಾರವಾದ್ಯಕ್ಕೆ ನಿಷ್ಠೆ… ಇತ್ಯಾದಿ ಇತ್ಯಾದಿಯಾಗಿ ಕಾಲಕ್ಕೆ ತಕ್ಕ ನಿಲುವಿನವನಾಗಿ ಅವನ ವಾರಿಗೆಯವರಿಗೆ ಪ್ರಿಯನಾದವ.
ಮಂಜಯ್ಯನಿಗೆ ತುಂಬ ಇಷ್ಟವಾದದ್ದೆಂದರೆ ಚಿಕ್ಕಂದಿನಿಂದ ಅವನು ರಾಜಕೀಯದಲ್ಲಿ ಆಸಕ್ತನೆಂಬುದು. ಡಿಬೇಟುಗಳಲ್ಲಿ ಯಾವಾಗಲೂ ಅವನಿಗೆ ಮೊದಲ ಬಹುಮಾನ. ಪ್ರಬಂಧ ರಚನೆಯಲ್ಲೂ ಹೆಸರು ಮಾಡಿದಾತ. ಮೈಸೂರಿನಲ್ಲಿ ಓದುವಾಗ ಕೆಲವು ದಿನ ಕಮ್ಮ್ಯುನಿಸ್ಟರಿಗೂ, ಇನ್ನು ಕೆಲವು ದಿನ ರಾಯಿಸ್ಟರಿಗೂ, ಕೆಲವು ಕಾಲ ಜಯಪ್ರಕಾಶರಿಗೂ ಒಲಿದಿದ್ದು, ಕ್ರಮೇಣ ನೆಹರೂ ನಾಯಕತ್ವದಲ್ಲಿ ಬಲವಾದ ನಂಬಿಕೆಯಿಟ್ಟವನು. ಬನಾರಸ್ಸಿನಲ್ಲಿದ್ದಾಗ ಸಮಾಜವಾದೀ ಒಲವಿನ ಯುವ ಕಾಂಗ್ರೆಸ್ ಗುಂಪಿನಲ್ಲಿ ಮುಖ್ಯನಾದವನು. ತಂದೆಯ ಜಮೀನುದಾರಿ ಒಲವಿನ ಚಟುವಟಿಕೆಗಳನ್ನು ವಿರೋಧಿಸಿದವನು.
ಕೇಂಬ್ರಿಜ್‌ನಲ್ಲಿದ್ದಾಗ ಹಾಗೊಂದು ಪ್ರಬಂಧವನ್ನೂ ಬರೆದು ಅವನು ಪ್ರಕಟಿಸಿದ್ದ. ಇದರಿಂದ ಮಂಜಯ್ಯನಿಗೆ ಹೆಮ್ಮೆಯೇ ಆಗಿತ್ತು. ಮೋತಿಲಾಲರಿಗೆ ವಿರೋಧವಾದ ನಿಲುವಿನ ನೆಹರೂ ಮಾರ್ಗದಲ್ಲೇ ತನ್ನ ಮಗನೂ ನಡೆಯುತ್ತಿದ್ದಾನೆಂದು ಬೀಗುತ್ತಲೇ ತನ್ನ ರಾಜಕೀಯ ಸ್ನೇಹಿತರಿಗೆಲ್ಲ ಅವನು ಬರೆದದ್ದನ್ನು ತೋರಿಸಿದ್ದರು. ತಾನೇನು ಆಗದಿದ್ದರೂ ಮಗನಾದರೂ ಅಧಿಕಾರ ಹಿಡಿದಾನೆಂದು ಕನಸು ಕಟ್ಟಿದ್ದರು. ತನ್ನ ಮಗನಂಥವರಿಗೂ ಅಡ್ಡಿಯಾಗಬಹುದಾದ ಬ್ರಾಹ್ಮಣ ವಿರೋಧಿಯಾದ ಸದ್ಯದ ಜಾತೀಯವಾದೀ ರಾಜಕೀಯವೆಂದರೆ ಮಂಜಯ್ಯನಿಗೆ ಕೋಪ. ಜನಜೀವನದ ಸಮಸ್ಯೆಗಳಲ್ಲಿ ಭಾಗಿಯಾಗಗೊಡದ ಗೊಡ್ಡು ಬ್ರಾಹ್ಮಣ್ಯವೆಂದರೂ ಕೋಪ. ಆದರೂ ಅವರು ಬ್ರಾಹ್ಮಣ ಮಹಾಸಭೆಯ ಅಧ್ಯಕ್ಷತೆ ವಹಿಸಿದ್ದಾರೆಂದು ಕೇಳಿ ಘನಶ್ಯಾಮ ಸಿಟ್ಟಾಗಿ ಅವರಿಗೆ ಬರೆದಿದ್ದ. ಅವನು ಸಿಟ್ಟಾಗುವುದೂ, ತಾನು ಬ್ರಾಹ್ಮಣ ಮಹಾಸಭೆಯ ಅಧ್ಯಕ್ಷನಾಗುವುದೂ – ಎರಡೂ ರಾಜಕೀಯದಲ್ಲಿ ಅನುಕೂಲಕಾರಿ ಯಾದೀತೆಂಬ ವ್ಯವಹಾರಜ್ಞರು ಅವರು.
ಮಗ ಬಂದ ಮೇಲೆ ಅವನು ಎದುರು ನಿಂತಿರಬೇಕು. ಗೌರಿ ತನಗೆ ಗಂಜಿ ತಿನ್ನಿಸಬೇಕು, ಕೈಗುಣದ ಖ್ಯಾತಿಯ ಅವಳೇ ಬಾಯಿಗೆ ಔಷಧಿ ಸುರಿಯಬೇಕು. ವಿನೋದಿನಿ, ಮೀನಾಕ್ಷಿ, ವಿಮಲ – ಒಟ್ಟಾಗಿ ತನ್ನ ಪಕ್ಕದಲ್ಲಿ ನಿಂತಿರಬೇಕ. ಈಗ ದೇವನಹಳ್ಳಿಯಲ್ಲೇ ಅರ್ಧ ದಿನವಾದರೂ ಇರತೊಡಗಿದ್ದ, ರಾತ್ರೆ ಮಾತ್ರ ಅಕ್ಕು ಜೊತೆಗಿರುವ ಚಂದುವಂತೂ ಮಂಜಯ್ಯನಿಗೆ ಕೈಯಾಡಿಸುವ ಹತ್ತಿರದಲ್ಲಿ ಇರಬೇಕು. ಅವನು ಅಳುವುದನ್ನು ನಗುವುದನ್ನು ಕೇಳಿಸಿಕೊಳ್ಳಬೇಕು. ‘ಅಜ್ಜನೂ ಹೇಗೆ ಗಂಜಿ ತಿನ್ನತ್ತೆ ನೋಡು’ ಎಂದು ಗೌರಿ ಮಗುವನ್ನು ರಮಿಸುವುದನ್ನು ಕೇಳಿಸಿಕೊಳ್ಳಬೇಕು. ಆದರೆ ಮಿಂಗೇಲಿ ಅವರ ನಡುವೆ ನಿಂತಿರುವುದನ್ನು ಅವರೂ ಇಚ್ಛಿಸುವುದಿಲ್ಲ, ಮಿಂಗೇಲಿಯೂ ಬಯಸುವುದಿಲ್ಲ.
ಇದನ್ನು ವಿಮಲ ತಿಳಿದು ಮನಸ್ಸಿನಲ್ಲೇ ನರಳುತ್ತಿದ್ದಳು ಎಂಬುದನ್ನು ಊಹಿಸಿ ಘನಶ್ಯಾಮ ಮಿಂಗೇಲಿಯನ್ನು ಕರೆಯುವನು. ಅಳಿಯನಂತೆ ಕಾಣಲು ಅವನು ಪಾಪ ವಿಮಲ ಎತ್ತಿಕೊಟ್ಟ ಒಂದು ಖಾದಿಧ್ರೋತ್ರವನ್ನೂ ಹೊದ್ದು ಕೈ ಮುಗಿದು ನಿಂತಿದ್ದು, ಕೇಶವ ತಂದುಕೊಡುವ ಭೂವರಾಹ ಪ್ರಸಾದವನ್ನೂ ಎಲ್ಲರಂತೆ ಭಕ್ತಿಯಿಂದ ಸ್ವೀಕರಿಸಿ, ಮತ್ತೇನೊ ಕೆಲಸ ನೆನಪಿಸಿಕೊಂಡವನಂತೆ ಜಾರಿಕೊಳ್ಳುವನು. ಘನಶ್ಯಾಮ ಮಾತ್ರ ಪ್ರಸಾದವನ್ನು ಕೊಡಹೋದಾಗ ವಿನಯದಿಂದ ಯಾಕೆ ಬೇಡವೆನ್ನುತ್ತಾನೆ ಎಂಬುದು ಮಿಂಗೇಲಿಗೆ ಆಶ್ಚರ್ಯ. ಅದೊಂದು ಹೊಸಬಗೆಯ ಮಡಿಯಿರಬಹುದೆ? – ಅವನಿಗೆ ತಿಳಿಯದು.
ಅಪ್ಪ ಸಾಯುತ್ತಿದ್ದಾಗಲೂ ಅವನು ಅದೇನೋ ಸ್ವಪ್ರತಿಷ್ಠೆ ಮಾಡುತ್ತಿದ್ದಾನೆ ಎಂದು ಗೌರಿಗೂ ಘನಶ್ಯಾಮನ ವರ್ತನೆಯಿಂದ ಮುಜುಗರವಾಗುವುದು. ಆಳುಕಾಳೆಂದಾಗಲೀ, ಜಾತಿಯಲ್ಲಿ ಮೇಲುಕೀಳೆಂದಾಗಲೀ ಭೇದಮಾಡದಂತೆ ಅವನು ನಡೆದುಕೊಳ್ಳುವ ರೀತಿಯಲ್ಲಿ ಸಜ್ಜನನೂ ನಿಗರ್ವಿಯೂ ಎನ್ನಿಸಿದ್ದ, ನೋಡಲು ಮನೋಹರನೆಂದೂ ಕಾಣುವ ಘನಶ್ಯಾಮನ ಈ ವರ್ತನೆಯ ಅರ್ಥವೇನೆಂದು ಅವಳು ಕೇಶವನನ್ನು ಕೇಳಿದಳು. ಕಾರಂತರನ್ನೂ, ಶಂಬಾ ಜೋಷಿಯವರನ್ನೂ ಓದಿಕೊಂಡಿದ್ದ ಕೇಶವ ಹೇಳಿದ್ದ:
‘ಚಿಕ್ಕ ಸಾಹುಕಾರ‍್ರು ವಿಚಾರವಾದೀಂತ ಕಾಣತ್ತೆ. ದೊಡ್ಡ ಸಾಹುಕಾರ‍್ರೂ ನಮ್ಮ ಹಾಗೆ, ಅಂದರೆ ಬಡವರ ಹಾಗೆ, ದೇವರು ದಿಂಡರು ಅಂತ ನಂಬಿಕೊಂಡು ಕೂತವರಲ್ಲ – ಕಾಲಕ್ಕೆ ಸಲ್ಲುವಂತೆ ಅವರು ಮಾತಾಡ್ತ ಇದ್ದರು. ಮಾತಿಗೆ ಮಾತು ಬೆಳೀತಾ ಹೋಗಿ ಏನು ಬೇಕಾದ್ರು ಅವರ ಬಾಯಿಂದ ಬಂದುಬಿಡ್ತ ಇತ್ತು. ಆದರೆ ದೇವರು ತನ್ನ ಕೈ ಬಿಡಲ್ಲಾಂತ ಸಾಹುಕಾರ‍್ರು ತಿಳಿದವರಂತೆ ನನಗೆ ತೋರ‍್ತಿದ್ದರು. ಪೂಜೆಪುನಸ್ಕಾರಗಳು ಯಥಾವತ್ತಾಗಿ ನಡೆಯೋ ಹಾಗೆ ನೋಡಿಕೋತಿದ್ರು. ಖಾಹಿಲೆ ಅದ್ದೇ ಬದಲಾಗಿ ಬಿಟ್ಟರು; ಕಂಡಕಂಡ ದೇವರಿಗೆ ಹರಕೆ ಹೇಳಿಕೊಳ್ಳೋಕೆ ಶುರು ಮಾಡಿದ್ರು. ಆದರೆ ಚಿಕ್ಕ ಸಾಹುಕಾರ‍್ರಿಗೆ ದೇವರ ಹಂಗಿಲ್ಲ. ಪುರುಷ ಪ್ರಯತ್ನದಿಂದಲೇ ಈ ಜಗತ್ತು ನಡಕೊಂಡು ಹೋಗೋದೂಂತ ತಿಳಿದರೋ ಫರಂಗಿ ಜನರ ಹಾಗೆ ಅವರು. ನೋಡೋಕೂ ಅವರು ಕೆಂಪಗೆ ಹೇಗೆ ಹೋಳೀತಾರೆ ನೋಡಿದಿಯ?’
ಸದ್ಯ ಹತ್ತಿರವಾದವರನ್ನು ಹೆಸರು ಹಿಡಿದು ಕರೆಯದೆ ತನ್ನೊಳಗೆ ಏನನ್ನೋ ಹೇಳಿಕೊಂಡವನಂತೆ ಕೇಶವ ಮಾತಾಡಿದ್ದ. ದೂರುವವನಂತೆ ಕಾಣುವುದು ಅವನಿಗೆ ಬೇಕಿರಲಿಲ್ಲ. ಆದರೆ ಅವನು ಗಲಿಬಿಲಿಗೊಂಡದ್ದು ಗೌರಿಗೆ ಕಾಣುವಂತಿತ್ತು.
೫
ಘನಶ್ಯಾಮನ ವರ್ತನೆಯಿಂದ ಕೇಶವ ಮಾತ್ರವಲ್ಲದೆ ಎಲ್ಲರೂ ಗಲಿಬಿಲಿಗೊಳ್ಳಬೇಕಾಗಿಯೇ ಬಂದದ್ದು ಮಂಜಯ್ಯನ ಸಾವಿನ ನಂತರ.
ಮಗ ಬಂದಮೇಲೆ ಹದಿನೈದು ದಿನ. ಆಗೊಂದು ಈಗೊಂದು ಮಾತಾಡುತ್ತ, ಕಷ್ಟದಲ್ಲಿ ಉಸಿರಾಡುತ್ತ ಅವರು ಬದುಕಿದ್ದರು. ಆಮೇಲೆ ಮಾತು ನಿಂತುಹೋಯಿತು. ಆಮೇಲೆ ಎರಡು ಹಗಲು ಎರಡು ರಾತ್ರೆಗಳ ಕಾಲ ಪಕ್ಕದಲ್ಲಿ ಗೌರಿಯೋ ವಿಮಲಳೋ ವಿನೋದಿನಿಯೋ ಘನಶ್ಯಾಮನೋ – ಅಂತೂ ಯಾರಾದರೊಬ್ಬರು ಕೂತಿರುತ್ತಿದ್ದರು. ಯಾವ ಘಳಿಗೆ ಯಲ್ಲಾದರೂ ಅವರು ಸಾಯಬಹುದೆಂದು ದೇವರ ಗುಡಿಯಲ್ಲಿದ್ದ ಗಂಗಾಜಲವನ್ನು ಗೌರಿ ತಂದು ಅವರ ತಲೆದೆಸೆಯಲ್ಲಿಟ್ಟಳು. ಆಗ ಮಧ್ಯರಾತ್ರೆ. ಇದನ್ನು ಗಮನಿಸಿದ ಘನಶ್ಯಾಮ ಗಂಗಾಜಲವಿದ್ದ ಗಿಂಡಿಯನ್ನು ಹಿಡಿದು ತಿರುಗಿಸಿ ನೋಡಿ ನಸುನಕ್ಕು ‘ಈ ಗಂಗೇನ್ನ ಕುಡಿದರೆ ಬದುಕಿರೋವರೂ ಸಾಯ್ತಾರೆ’ ಎಂದ. ತಂದೆ ನೋಯದಂತೆ ಸಾಯಬೇಕೆಂಬ ಕಳಕಳೆಯ ಘನಶ್ಯಾಮನಿಗೆ ಕೊನೆಗಳಿಗೆಯಲ್ಲಿ ಹೀಗೊಂದು ಹೀಯಾಳಿಸುವ ಮಾತನ್ನು ಯಾಕೆ ಹೇಳಬೇಕಾಗಿ ಬಂತೆಂದು ತಿಳಿಯದೆ ಕನಿಕರದಿಂದ ಅವನನ್ನೆ ನೋಡಿ ಗೌರಿ ಸುಮ್ಮನಾದಳು.
ದಶಮಿ ಇನ್ನೇನು ಕಳೆದು ಏಕಾದಶಿ ಶುರುವಾಗಬೇಕು, ಆಗ ಗೊರಗೊರೆ ಎನ್ನುತ್ತ ಮಂಜಯ್ಯ ಬಾಯಿ ಕಳೆದರು. ಗೌರಿ ಅವರ ಬಾಯಿಗೆ ಸ್ವಲ್ಪ ಗಂಗಾಜಲ ಸುರಿದು, ಗಿಂಡಿಯನ್ನು ಘನಶ್ಯಾಮನ ಕೈಯಲ್ಲಿಟ್ಟು ಉಳಿದ ಮನೆಯವರನ್ನೆಲ್ಲ ಕರೆಯಲು ಹೋದಳು. ನಿದ್ದೆಯಲ್ಲಿದ್ದ ಎಲ್ಲರೂ ಎದ್ದುಬಂದರು. ಘನಶ್ಯಾಮ ಎಡಗೈಯಲ್ಲಿ ಗಿಂಡಿಯನ್ನು ಹಿಡಿದು ಬಲಗೈಯಿಂದ ಅಪ್ಪನ ಹಣೆ ಸವರುತ್ತಿದ್ದ. ಇನ್ನೂ ಗೊರಗುಟ್ಟುತ್ತಿದ್ದ ಅವರ ಬಾಯಿಗೆ ಎಲ್ಲರೂ ಗಂಗಾಜಲ ಸುರಿದರು. ಘನಶ್ಯಾಮ ತಂದೆಯ ಕಣ್ಣುಗಳನ್ನು ಮುಚ್ಚಿದ. ಮೀನಾಕ್ಷಿ ಮೂಲೆಯಲ್ಲಿ ನಿಂತು ಗಟ್ಟಿಯಾಗಿ ಅತ್ತಳು. ಮಿಂಗೇಲಿ ಅವಳನ್ನು ಸಮಾಧಾನ ಪಡಿಸುತ್ತ ನಿಂತ.
ಅವರ ಹೆಣಕ್ಕೆ ಸ್ಮಶಾನದಲ್ಲಿ ಮಗನೇ ಬೆಂಕಿಯಿಕ್ಕಿದ. ಅಪರಕರ್ಮಗಳಿಗೆ ಸಿದ್ಧನಾಗಿ ಬಂದಿದ್ದ ಕೇಶವನಿಗೆ ಅಗ್ನಿಸ್ಪರ್ಶಕ್ಕೆ ಮುನ್ನವೇ, ನಮ್ರತೆಯಿಂದ ಕೈ ಮುಗಿದು, ಅದೇನೂ ಬೇಡವೆಂದು ಬಿಟ್ಟ. ಅಪ್ಪ ಸತ್ತ ಹನ್ನೆರಡನೇ ದಿನ ಮಾತ್ರ, ವೈಕುಂಠ ಸಮಾರಾಧನೆಗೆ ಎನ್ನದೆ, ‘ಸಹ ಪಂಕ್ತಿ ಭೋಜನಕ್ಕೆ’ ಎಂದು ಎಲ್ಲರನ್ನೂ ಊಟಕ್ಕೆ ಕರೆದ. ಎಲ್ಲ ಗೇಣೀದಾರರನ್ನೂ, ಆಳುಕಾಳುಗಳನ್ನೂ ಕರೆದು ‘ಸಹಪಂಕ್ತಿ ಭೋಜನಕ್ಕೆ’ ಅಂಗಳದಲ್ಲೂ, ವಿಶಾಲವಾದ ಪಡಸಾಲೆಯಲ್ಲೂ ಎಲೆ ಹಾಕಿಸಿದ್ದ.
ಎಲ್ಲರೂ ಅಂಗಳದಲ್ಲೇ ಕೂತರು. ಆದರೆ ನಡುನಡುವೆ ಒಂದಿಷ್ಟು ಎಲೆಗಳನ್ನು ಬಿಟ್ಟು, ತಮ್ಮ ತಮ್ಮ ಜಾತಿಯ ಗೌರವಕ್ಕೆ ಅನುಗುಣವಾಗಿ ಬೇರೆ ಬೇರೆಯಾಗಿ ಕೂತರು. ಸಹಪಂಕ್ತಿ ಭೋಜನವೆಂದು ಕೇಳಿಸಿಕೊಂಡ ವೈದಿಕರಾಗಲೀ, ಬ್ರಾಹ್ಮಣ ಜಮೀನುದಾರರಾಗಲೀ ಊಟಕ್ಕೇ ಬಂದಿರಲಿಲ್ಲ. ಆದ್ದರಿಂದ ಪಡಸಾಲೆಯಲ್ಲಿ ಹಾಕಿದ ಎಲೆಗಳು ಹಾಗೇ ಉಳಿದವು.
ಸಾಹುಕಾರರ ಸಾವಿನ ವರ್ತಮಾನ ಗೊತ್ತಾಗಿ ಬಂದಿದ್ದ ಕೃಷ್ಣಶಾಸ್ತ್ರಿಗಳೂ ಸಿಕ್ಕಿದ ಮೇಲೆ ಹಿಡಿದು ಕೂತದ್ದು ನೋಡಿ ಕೇಶವ ಆಶ್ಚರ್ಯಪಟ್ಟು ಅವರನ್ನು ಅಗ್ರ ಸ್ಥಾನದಲ್ಲಿ ಕೂರಿಸಲು ಓಡಾಡಿದ. ಇದನ್ನು ಕಂಡ ಶಾಸ್ತ್ರಿಗಳು ನಕ್ಕು ಬೇಡವೆಂದರು. ಆದರೆ ಅವರ ಅಕ್ಕಪಕ್ಕ ಕೂತವರೇ ಅವರ ವೇಷವನ್ನೂ ಹಣೆಯನ್ನೂ ನೋಡಿ ತಾವೇ ದೂರಹೋಗಿ ಕೂತರು.
ಊಟವಾದ ಮೇಲೆ ಅಂಗಳದ ಒಂದು ತುದಿಯಲ್ಲಿ ಕೈಯಲ್ಲೊಂದು ಮೈಕನ್ನು ಹಿಡಿದು ಘನಶ್ಯಾಮ ನಿಂತಿದ್ದನ್ನು ಕಂಡು ಬಂದವರೆಲ್ಲಾ ಆಶ್ಚರ್ಯಪಡುವಂತಾಯಿತು. ಸ್ವಾತಂತ್ರ‍್ಯ ದಿನಾಚರಣೆಯ ದಿನ ಮಾತ್ರ ಸಾಹುಕಾರರು ಅಂಗಳದಲ್ಲಿ ಮೈಕ್ ಹಾಕುತ್ತಿದ್ದರು. ಮೈಕ್ ಇಲ್ಲದೆಯೂ ಮಾತಾಡಿದರೆ ಕೇಳಬಹುದಾದಷ್ಟು ದೊಡ್ಡ ಅಂಗಳ ಅದು. ಅಲ್ಲಿ ಊಟಕ್ಕೆ ಸೇರಿದ್ದವರು ಹೆಚ್ಚೆಂದರೆ ಮುನ್ನೂರು ಜನ. ಆಳುಕಾಳುಗಳು, ಅಂತ್ಯಜರು ಎಲ್ಲರ ಜೊತೆ ಊಟಕ್ಕೆ ಕೂರಬಹುದಾಗಿದ್ದರೂ ಕೂರದೆ, ಸಾಹುಕಾರರ ದರ್ಬಾರಿನ ಪಡಸಾಲೆಯಲ್ಲಿ ಯಾರೂ ಕೂರಲೊಲ್ಲದೆ, ಎರಡನೇ ಪಂಕ್ತಿಗೆ ಕಾದಿದ್ದರು.
ನೆರೆದಿದ್ದ ಎಲ್ಲರನ್ನೂ ಎಲೆ ತೆಗೆದು ಸ್ವಚ್ಛಗೊಳಿಸುವ ತನಕ ಕಾದಿರಬೇಕೆಂದು ಘನಶ್ಯಾಮ ಮೈಕಿನಲ್ಲಿ ಕೇಳಿಕೊಂಡ. ಅವನು ಊಟಕ್ಕೆ ಮೊದಲೇ ಮೈಕಿನವರನ್ನು ಕರೆಸಿಕೊಂಡಿದ್ದನೆಂಬುದು ಯಾರಿಗೂ, ಅವನ ತಂಗಿ ವಿಮಲಗೂ ಗೊತ್ತಿರಲಿಲ್ಲ.
ಎಲೆ ಎತ್ತಿ ಸಾರಿಸಿಯಾದ ಮೇಲೆ ಜಮಖಾನವನ್ನು ಆಳುಗಳು ತಂದು ಹಾಕಿದರು. ಎಲ್ಲರೂ ಕೂತು ಮಾತಿಗೆ ಕಾದರು. ಘನಶ್ಯಾಮ ತಂದೆಯಂತೆಯೇ ಒಂದು ಖಾದಿ ಪಂಚೆಯನ್ನುಟ್ಟು ಬಿಳಿ ಜುಬ್ಬವನ್ನು ಹಾಕಿಕೊಂಡು ನಿಂತು ಮಾತಾಡಲು ಶುರುಮಾಡಿದ. ಅವನು ಮಾತಾಡುತ್ತಿದ್ದಂತೆ ಎಲೆಯಡಿಕೆಯ ಹರಿವಾಣಗಳು ಒಬ್ಬರಿಂದೊಬ್ಬರಿಗೆ ಸದ್ದಿಲ್ಲದೆ ಓಡಾಡಿದವು. ಅವನ ಸ್ಪಷ್ಟವಾದ ಉಚ್ಛಾರಣೆಯ ಕನ್ನಡದ ಮಾತುಗಳು ಕೆಲವರಲ್ಲಿ ಅನುಮಾನವನ್ನು ಹುಟ್ಟಿಸಿದರೆ, ಹಲವರಲ್ಲಿ ಅಚ್ಚರಿಗೂ ಮೆಚ್ಚಿಗೆಗೂ ಕಾರಣವಾದವು. ಊಟಕ್ಕೆ ಬಂದವರಲ್ಲಿ ಕೆಲವು ಜನ ಶಿವಮೊಗ್ಗದಿಂದಲೂ ಬೆಂಗಳೂರಿನಿಂದಲೂ ಬಂದ ಪೇಪರಿನವರೆಂದು ಗೊತ್ತಾದ್ದು ಪೇಪರುಗಳಲ್ಲಿ ಸುದ್ದಿಯನ್ನು ಮಾರನೇ ದಿನವೇ ಪತ್ರಿಕೆ ಲಭ್ಯವಿರುವ ಕೆಲವು ಹಳ್ಳಿಯ ಜಮೀನುದಾರರು ಓದಿದಾಗ. ‘ಎಲಾ, ಈ ಘನಶ್ಯಾಮ ತಂದೆ ತೀರಿಕೊಂಡ ಹನ್ನೆರಡು ದಿನಗಳ ಒಳಗೆ ಏನೇನು ತಯಾರಿ ಮಾಡಿಕೊಂಡಿದ್ದನಲ್ಲ!’ ಎಂದು ಎಲ್ಲರೂ ಆಶ್ಚರ್ಯ ಪಟ್ಟವರೇ.
* * *
ಸಾರಾಂಶದಲ್ಲಿ ಅವನು ಹೇಳಿದ್ದು (ಮತ್ತು ಬರೆದು ಪತ್ರಿಕೆಗಳಿಗೆ ಹಂಚಿದ್ದು) ಇಷ್ಟು.
‘ನನ್ನ ತಂದೆಗೆ ನಾನು ನಿಜವಾದ ಶ್ರಾದ್ಧ ಮಾಡುತ್ತಿದ್ದೇನೆಂದು ತಿಳಿದಿದ್ದೇನೆ. ನನಗೆ ಸಂಪ್ರದಾಯಗಳಲ್ಲಿ ನಂಬಿಕೆಯಿಲ್ಲ. ಅವು ನಮ್ಮ ದೇಶವನ್ನು ಹಿಂದುಳಿಯುವಂತೆ ಮಾಡಿವೆ ಮಾತ್ರವಲ್ಲದೆ ಜನರ ಸುಲಿಗೆಗೂ ಈ ಮೂಢ ಸಂಪ್ರದಾಯಗಳು ಕಾರಣವಾಗಿವೆ. ಆದ್ದರಿಂದ ಮೊದಲಾಗಿ ನಾನೇ ಈ ಸಂಪ್ರದಾಯಗಳಿಂದ ಮುಕ್ತನಾಗಿ ನನ್ನ ತಂದೆಗೆ ನಿಜವಾದ ಶ್ರಾದ್ಧ ಮಾಡುವುದೆಂದರೆ, ಸ್ವಾತಂತ್ರ‍್ಯ ಬಂದ ಮೇಲೆ ದಿಕ್ಕು ತಪ್ಪಿದ ನನ್ನ ತಂದೆಯವರ ತಪ್ಪುಗಳನ್ನೆಲ್ಲ ಕೈಲಾದ ಮಟ್ಟಿಗೆ ತಿದ್ದಿಕೊಂಡು ಹೊಸಜೀವನ ನಡೆಸುವುದು ಎಂದು ನನ್ನ ಅಭಿಪ್ರಾಯ.
ಮೊದಲನೆಯದಾಗಿ, ಇಲ್ಲಿರುವ ಹತ್ತು ಎಕರೆ ತೋಟವನ್ನು ಮಾತ್ರ ನನ್ನ ತಂಗಿಯರಿಗೆ ಬಿಟ್ಟುಕೊಡುತ್ತಿದ್ದೇನೆ. ವಿಮಲ ನನ್ನ ಒಡಹುಟ್ಟಿದ ತಂಗಿ; ಇನ್ನೊಬ್ಬಳು ವಿನೋದಿಸಿ ನನ್ನ ತಂದೆಯ ಎರಡನೇ ಸಂಬಂಧದಿಂದ ಹುಟ್ಟಿದವಳು. ನನ್ನ ಮೊದಲು ಒಡಹುಟ್ಟಿದ ತಂಗಿಗೆ ಐದು ಎಕರೆಯಾದ ಉಳಿದ ಐದು ಎಕರೆ, ನನ್ನ ಎರಡನೇ ತಂಗಿಗೆ.
ನನ್ನ ಚಿಕ್ಕಮ್ಮ ಮಂಗಳೂರಿನ ನಮ್ಮ ಹೆಂಚಿನ ಕಾರ್ಖಾನೆಯ ಉಸ್ತುವಾರಿ ನೋಡಿಕೊಳ್ಳುತ್ತಿದ್ದರು. ಅವರಿಗೆ ಈ ಕಾರ್ಖಾನೆಯನ್ನೇ ಬಿಟ್ಟುಕೊಡುತ್ತಿದ್ದೇನೆ.
ನನ್ನ ಒಡಹುಟ್ಟಿದವಳು ಶ್ರೀ ಮೈಕೇಲರನ್ನು ಮದುವೆಯಾಗಿ ತಾಯಿಯಾಗಿದ್ದಾಳೆ. ಶ್ರೀ ಮೈಕೇಲರು ಇನ್ನು ಮುಂದೆ ಶಿವಮೊಗ್ಗದಲ್ಲಿರುವ ನಮ್ಮ ಪೆಟ್ರೋಲ್ ಬಂಕಿನ ಮಾಲೀಕರಾಗಿರುತ್ತಾರೆ.
ಇಷ್ಟು ನಮ್ಮ ಸಂಸಾರಕ್ಕೆ ನಾನು ಮಾಡಬೇಕಾದ ಕರ್ತವ್ಯದ ವಿಷಯವಾಯಿತು. ಮುಂದಿನ ಮಾತು ನಮ್ಮ ಗೇಣೀದಾರರಿಗೆ ಸಂಬಂಧಿಸಿದ್ದು.
ಬಹಳ ಮುಖ್ಯವಾದ್ದು: ನನ್ನ ತಂದೆಯವರು ಎಂದೂ ಗೇಣಿ ವಸೂಲಿಯ ವಿಷಯದಲ್ಲಿ ಕ್ರೂರವಾಗಿ ನಡೆದುಕೊಂಡಿಲ್ಲವಾದರೂ ಕೊನೆಕೊನೆಯಲ್ಲಿ ತನ್ನ ವರ್ಗದ ಹಿತವನ್ನು ಬಿಟ್ಟುಕೊಡಲಾರದೆ ಜಮೀನುದಾರರ ಪರವಾಗಿ ವಕೀಲಿ ಮಾಡಿದರು ಎಂಬುದು. ಗಾಂಧೀಜಿಯವರನ್ನು ಹತ್ತಿರದಿಂದ ಕಂಡಿದ್ದ ಸ್ವಾತಂತ್ರ‍್ಯ ಯೋಧರೊಬ್ಬರು ತಾನು ಹಿಂದೆ ಮಾಡಿದ್ದ ತ್ಯಾಗವನ್ನು ಮರೆತು ಹೀಗೆ ತನ್ನ ವರ್ಗ ಹಿತರಕ್ಷಣೆಗೆ ಮುಂದಾದ್ದು ವರ್ಗ ಸಮಾಜದ ದೃಷ್ಟಿಯಲ್ಲಿ ಸಹಜವೆನ್ನಿಸಿದರೂ ಅವರ ಮಗನಾಗಿ ನನಗೆ ತಪ್ಪೆನ್ನಿಸಿದೆ. ಕೊನೆಯಲ್ಲಿ ನನ್ನ ಪ್ರೀತಿಯ ತಂದೆಯವರು ಕೊಲೆಗಡುಕ ಜಮೀನುದಾರನೊಬ್ಬನ ಪರವಾಗಿ ಸುಳ್ಳು ಸಾಕ್ಷಿ ಹೇಳಬೇಕಾಗಿ ಬಂದು ಅವಮಾನಿತರಾಗಿ ನರಳಿ ನರಳಿ ಸತ್ತರೆಂಬುದು ನನಗೆ ತುಂಬ ದುಃಖ ತಂದಿರುವ ಸಂಗತಿ. ಅದಕ್ಕೆ ಪ್ರಾಯಶ್ಚಿತ್ತವಾಗಿ ನಿಮ್ಮೆಲ್ಲರ ಎದಿರು ಹರಿಜನ ಯುವಕನೊಬ್ಬನನ್ನು ಪ್ರೀತಿಸುವ ಧೈರ್ಯ ತೋರಿದ ಯುವತಿಯ ಕ್ಷಮೆಯನ್ನು ನನ್ನ ತಂದೆಯ ಪರವಾಗಿ ನಾನು ಕೇಳುತ್ತಿದ್ದೇನೆ.
ಇಷ್ಟೇ ಸಾಲದೆಂದು ನಾನು ಇನ್ನೊಂದು ನಿರ್ಧಾರಕ್ಕೆ ಬಂದಿದ್ದೇನೆ. ಜಮೀನುದಾರನಾಗಿ ನಾನು ನನ್ನ ಗೇಣೀದಾರರನ್ನು ಮುಕ್ತರನ್ನಾಗಿ ಮಾಡಲಾರೆ. ದಾಖಲೆಯಲ್ಲಿ ಗೇಣೀದಾರನಾದವನೊಬ್ಬ ತನ್ನ ಗೇಣಿಯ ಜಮೀನನ್ನು ಇನ್ನೊಬ್ಬರಿಗೆ ಗೇಣಿಗೆ ಕೊಟ್ಟಿರುತ್ತಾನೆ. ಆದ್ದರಿಂದ ಭೂ ಹಂಚಿಕೆ ಕಾನೂನಿನ ಅಡಿಯಲ್ಲೇ ಜಾರಿಯಾಗತಕ್ಕದ್ದು. ನಿಜವಾಗಿ ಉಳುವಾತ ಜಮೀನಿನ ಒಡೆಯನಾಗತಕ್ಕದ್ದು. ಅಲ್ಲಿಯವರೆಗೆ ಸುಮಾರು ಐನೂರು ಎಕರೆಯಷ್ಟು ವಿಶಾಲವಾದ ನಮ್ಮ ಹೆಸರಿನಲ್ಲಿರುವ ಭೂಮಿಯಿಂದ ಬರುವ ಗೇಣಿ ಈ ವರ್ಷದಿಂದಲೇ ನಾನು ಮಾಡಬೇಕೆಂದಿರುವ ಒಂದು ಟ್ರಸ್ಟಿನ ಅಕೌಂಟಿಗೆ ಸಂದಾಯವಾಗುತ್ತದೆ. ನನ್ನ ತಂಗಿಯರಿಗೆಂದು ನಾನು ಕೊಡುವ ತೋಟವನ್ನು ಬಿಟ್ಟು ಉಳಿದ ಯಾವ ವ್ಯವಸಾಯದ ಭೂಮಿಯನ್ನೂ ನಾನು ನನಗಾಗಿ ಇಟ್ಟುಕೊಳ್ಳುತ್ತಿಲ್ಲ.
ಟ್ರಸ್ಟಿನ ಈ ಹಣದಿಂದ ಊರಲ್ಲಿ ಒಂದು ಆಸ್ಪತ್ರೆಯನ್ನು ಸ್ಥಾಪಿಸಲಿದ್ದೇನೆ; ನನ್ನ ತಂದೆ ನಡೆಸುತ್ತಿದ್ದ ಪ್ರೈಮರಿ ಶಾಲೆಯನ್ನು ಹೈಸ್ಕೂಲಾಗಿಯೂ, ಮುಂದೆ ಕಾಲೇಜಾಗಿಯೂ ಬೆಳೆಸುವ ಉದ್ದೇಶವಿದೆ.
ಪರಂಪರಾನುಗತವಾಗಿ ಈ ಮನೆಯಲ್ಲಿ ನಡೆಯುತ್ತ ಬಂದಿರುವ ಪೂಜೆಪುನಸ್ಕಾರಗಳನ್ನು ಈಗಿಂದೀಗಲೇ ನಿಲ್ಲಿಸುತ್ತಿದ್ದೇನೆ. ಈ ಮನೆಯ ಒಳಭಾಗದ ಕೆಲವು ಕೋಣೆಗಳನ್ನು ಮಾತ್ರ ನಮ್ಮ ಸಂಸಾರದ ಉಪಯೋಗಕ್ಕೆ ಇಟ್ಟುಕೊಂಡು ಭೂವರಾಹ ದೇವಾಲಯವನ್ನೂ ಈ ಮನೆಯ ವಿಶಾಲವಾದ ಮುಂಭಾಗದ ಕಟ್ಟಡಗಳನ್ನೂ ಸಾಂಸ್ಕೃತಿಕ ಕಾರಣಗಳಿಗೆ ಬಳಸಬೇಕೆಂದಿದ್ದೇನೆ.
ನನ್ನ ತಂದೆಯವರು ಬೇಕಾದಷ್ಟು ಸಂಪಾದಿಸಿದ್ದಾರೆ. ಇನ್ನೆಷ್ಟೋ ಅವರು ಮಾಡಿದ ಆಸ್ತಿಯಿದೆ. ಇವೆಲ್ಲವೂ ಪಟ್ಟಣಗಳಲ್ಲಿ ಇವೆ. ನನ್ನ ಜೀವನಕ್ಕೆ ಇದು ಯಥೇಷ್ಟ ಎನ್ನುವಷ್ಟು ಹೆಚ್ಚಾಗಿಯೇ ಇದೆ. ಆದ್ದರಿಂದ ನಾನು ಮಾಡುತ್ತಿರುವುದು ಒಂದು ತ್ಯಾಗ ಎಂಬ ಅಹಂಕಾರ ನನಗಿಲ್ಲ. ಕೆರೆಯ ನೀರನು ಕರೆಗೆ ಚೆಲ್ಲಿ ಎನ್ನುವಂತೆ ನಮ್ಮ ಸಮಾಜದಿಂದ ನಮಗೆ ಬಂದದ್ದನ್ನು ಈ ತಂದೆಯ ಶ್ರಾದ್ಧದಲ್ಲಿ ಸಮಾಜಕ್ಕೆ ಹಿಂದಿರುಗಿಸುತ್ತಿದ್ದೇನೆ.
ಸಮಾಜ ಕ್ರಾಂತಿಯನ್ನು ಅಹಿಂಸಾತ್ಮಕವಾಗಿಯೂ ಶಾಸನಬದ್ಧವಾಗಿಯೂ ಮಾಡಬೇಕೆಂಬ ರಾಜಕಾರಣದಲ್ಲಿ ತೊಡಗುವ ಉದ್ದೇಶ ನನಗಿದೆ. ಅದಕ್ಕೆ ಜನಸಮುದಾಯದ ಬೆಂಬಲ ಬೇಕು. ಇಲ್ಲಿ ನೆರೆದಿರುವ ನನ್ನ ತಂದೆಯ ಹಿತೈಷಿಗಳಾಗಿದ್ದ ನಿಮ್ಮೆಲ್ಲರ ಬೆಂಬಲವನ್ನು ಮೊದಲು ಪ್ರಾರ್ಥಿಸಿ ಪಡೆದು, ಮುಂದುವರಿಯಬೇಕೆಂಬ ಕಾರಣದಿಂದ ಈ ದಿನ ನಿಮ್ಮ ಮುಂದೆ ನಿಂತಿದ್ದೇನೆ.’
ಶ್ರಾದ್ಧದ ದಿನ ಆಡಿದ ಮಾತಿಗೆ ಕೈತಟ್ಟಬೇಕೊ, ಬಾರದೊ ಎಂದು ತಿಳಿಯದೆ ಕೆಲವರು ತಟ್ಟಿದರು ಎಂದು ಸುಮ್ಮನಿದ್ದ ಇನ್ನು ಕೆಲವರು ತಟ್ಟಿದರು.
* * *
೬
ಎಲ್ಲರೂ ಹೋದಮೇಲೆ ಮನೆಯವರನ್ನು ತನ್ನ ರೂಮಿಗೆ ಕರೆದುಕೊಂಡು ಹೋದ. ಕೇಶವನ್ನೂ ಗೌರಿಯನ್ನೂ ಬರುವಂತೆ ಕರೆದ.
ಮಂಜಯ್ಯ ತನ್ನ ಖಾಸಗಿ ಆಫೀಸಾಗಿ ಬಳಸುತ್ತಿದ್ದ ವಿಶಾಲವಾದ, ಕೊರೆದ ಬೀಟೆಮರಗಳ ಕಂಬಗಳ ಮೇಲೆ ನಾಗಂದಿಗೆಯನ್ನು ಸುತ್ತಲೂ ಎತ್ತಿಹಿಡಿದ ಕೋಣೆಯದು. ಘನಶ್ಯಾಮ ಈ ಕೋಣೆಯಲ್ಲಿ ಹಲವು ಬದಲಾವಣೆಗಳನ್ನು ಮಾಡಿದ್ದ. ಕೆದರಿದ ಗಡ್ಡ ಮೀಸೆಗಳ ತೋರವಾದ ಸಿಂಹದ ಮುಖದ ಯೂರೋಪಿಯನ್ ಒಬ್ಬನ ಚಿತ್ರ ಯಾರದೆಂದು ಕೇಶವಗಾಗಲೀ, ಗೌರಿಗಾಗಲೀ ಗೊತ್ತಾಗದೆ ಹೋಯಿತು. ಅದೊಂದೇ ಚಿತ್ರ ಕಣ್ಣಿಗೆದ್ದು ಕಾಣುವಂತೆ ಅಲ್ಲಿ ಇದ್ದದ್ದು. ಆದರೆ ಕಾಲೇಜಿನಲ್ಲಿ ರಾಜ್ಯಶಾಸ್ತ್ರ ಕಲಿತವರಾದ ವಿಮಲ ಮತ್ತು ವಿನೋದಿನಿಯರಿಗೆ ಹೊಸ ವಿಚಾರದ ಅಣ್ಣನ ಸ್ಫೂರ್ತಿಯ ಸೆಲೆ ತಿಳಿದಂತಾಯಿತು. ಮತ್ತು ಕಪಾಟುಗಳಲ್ಲಿ ಘನಶ್ಯಾಮ ಇಂಗ್ಲೆಂಡಿನಿಂದ ತಂದಿದ್ದ ಆ ಮಹಾನುಭಾವನ ಎಲ್ಲ ದಪ್ಪ ದಪ್ಪ ಪುಸ್ತಕಗಳೂ ಇದ್ದವು. ಅಲ್ಲಿದ್ದ ಕನ್ನಡ ಪುಸ್ತಕಗಳೆಂದರೆ ಕಾರಂತರವು, ಕುವೆಂಪುರವು, ಮತ್ತು ಶ್ರೀರಂಗರವು ಎಂಬುದನ್ನು ಕೇಶವ ಗಮನಿಸಿ ಗೌರಿಗೆ ಬೆರಳುಮಾಡಿ ತೋರಿಸಿದ.
ಅಪ್ಪನ ಕಾಲದಲ್ಲಿ ಕೋಣೆಯ ನಡುವೆ ಇದ್ದ ಸೋಫಾಗಳನ್ನು ಒಂದು ಮೂಲೆಯಲ್ಲಿ ಜೋಡಿಸಿಡಲಾಗಿತ್ತು. ಕೋಣೆಯ ಮಧ್ಯದಲ್ಲೀಗ ಇರುವುದು ಒಂದು ವಿಶಾಲವಾದ ಮೇಜು ಮತ್ತು ಅದರ ಸುತ್ತ ಕುರ್ಚಿಗಳು. ಕೇಶವ, ಗೌರಿ, ಮತ್ತು ವಿನೋದಿನಿ ಈ ಕುರ್ಚಿಗಳಲ್ಲಿ ಕೊರದೆ, ಚಾಪೆಹಾಕಿ ಒರಗುವ ದಿಂಬುಗಳನ್ನಿಟ್ಟ ಒಂದು ಮೂಲೆಯಲ್ಲಿ ಹೋಗಿ ಕೂತದ್ದನ್ನು ಕಂಡ ಮಿಂಗೇಲಿ, ಕೂರಲೆಂದು ಅವನು ಎಳೆದಿದ್ದ ಕುರ್ಚಿಯನ್ನು ಬಿಟ್ಟು, ತಾನೂ ನೆಲದಮೇಲೆ ಹೋಗಿ ಕೂತ. ಮೊದಲೇ ಕುರ್ಚಿ ಎಳೆದು ಕೂತಿದ್ದ ವಿಮಲಳೂ ಎದ್ದುಬಂದು ನೆಲದ ಮೇಲೆ ಕೂತಳು. ಬಹಳಕಾಲ ಇಂಗ್ಲೆಂಡಿನಲ್ಲಿದ್ದು ಬಂದ ಘನಶ್ಯಾಮ ಕಾಲನ್ನು ಮಡಿಚಿಕೂರಲು ಕಷ್ಟಪಡುತ್ತ ನಕ್ಕು ಹೇಳಿದ.
‘ಊರು ಬಿಟ್ಟು ಹೋಗಿ ಎಷ್ಟು ಕೆಟ್ಟುಹೋಗಿದೀನಿ ನೋಡಿ’
ಎಲ್ಲರೂ ಕೂತಾದಮೇಲೆ ನಿಧಾನವಾಗಿ ಘನಶ್ಯಾಮ ಮಾತು ಶುರುಮಾಡಿದ:
‘ನಿಮಗೆಲ್ಲ ಮೊದಲೇ ಹೇಳದೆ ನಾನು ಕೆಲವು ನಿರ್ಧಾರಗಳಿಗೆ ಬಂದುಬಿಟ್ಟೆ. ಕ್ಷಮಿಸಬೇಕು ನೀವು.’
ಯಾರೂ ಮಾತಾಡಲಿಲ್ಲ.
‘ನೀವು ನಿಮ್ಮ ಅಭಿಪ್ರಾಯಗಳನ್ನು ನಿರ್ದಾಕ್ಷಿಣ್ಯವಾಗಿ ಹೇಳಬಹುದು’
ಮತ್ತೆ ಎಲ್ಲ ಸುಮ್ಮನೇ ಕೂತಿದ್ದರು. ವಿನೋದಿನಿ ಮಾತ್ರ ಏನೋ ಹೇಳಲು ಹೋಗಿ ಹಿಂದೆಗೆಯುತ್ತಿರುವಂತೆ ಕಂಡಳು. ಘನಶ್ಯಾಮ ಹೇಳಿದ:
‘ವಿನೋದಿನಿ, ಪ್ಲೀಸ್, ಹೇಳು. ಈ ಮನೇಲಿ ನನ್ನಷ್ಟೇ ನಿನಗೂ ಅಧಿಕಾರವಿದೆ’
‘ಹಾಗಾದರೆ ಅಣ್ಣನಾದ ನಿನಗೆ ಬೇಡವಾದ ತೋಟ ನನಗೂ ಬೇಡ. ನೀನು ನಡೆಸೋ ಸ್ಕೂಲಲ್ಲಿ ನನಗೊಂದು ಕೆಲಸ ಕೊಡು. ಹತ್ತು ಎಕರೇನೂ ಅಕ್ಕನಿಗೆ ಇರಲಿ. ಅವಳಿಗೊಂದು ಮಗುವಿದೆಯಲ್ಲ, ಆದ್ದರಿಂದ ಅವಳಿಗೆ ಅದು ಸೇರಲಿ.’
ಅಣ್ಣನ ಜೊತೆ ವಿನೋದಿನಿ ಏಕವಚನದ ಸಲಿಗೆಯನ್ನು ಪಡೆದುಬಿಟ್ಟಿದ್ದಳು.
ವಿಮಲ ಹೇಳಿದಳು:
‘ಈಗ ಅದರ ಮಾತು ಬೇಡ. ನಾನೂ ನೀನೂ ಸೇರಿ ನಿರ್ಧಾರ ಮಾಡೋಣ’
ವಿನೋದಿನಿ ಮುಂದಿನ ಮಾತಿಗೆ ಧೈರ್ಯಮಾಡಿದಳು. ಈ ಮನೆಯ ಒಬ್ಬ ನೌಕರನೆಂದೇ ತಿಳಿದಿದ್ದ ಕೇಶವನಿಗೆ ತಾನು ಹೇಳಲಾರದ್ದನ್ನು ವಿನೋದಿನಿ ಹೇಳುತ್ತಿದ್ದಾಳೆಂದು ಪರಮಾಶ್ಚರ್ಯವಾಯಿತು.
‘ಅಣ್ಣ ಈ ಮನೇ ಭೂವರಾಹ ಪೂಜೆ ನಿಲ್ಲಿಸೋದನ್ನ ನಾನು ಒಪ್ಪಲ್ಲ. ಸುಮಾರು ಐನೂರು ವರ್ಷದ ಒಂದು ಸಂಪ್ರದಾಯವನ್ನ ಮುರಿಯೋ ಹಕ್ಕು ಮಕ್ಕಳಿಗೆ ಇದೆ ಅಂತ ನನಗೆ ಅನ್ನಿಸಲ್ಲ. ಇನ್ನೂ ಒಂದು ಮಾತಿದೆ ನಾನು ಹೇಳೋದು. ನಿತ್ಯ ಈ ಪೂಜೆಯ ಪ್ರಸಾದ ಅಂತ ಎರಡು ತಪ್ಪಲೆ ಅನ್ನ ಶಾಲೆಯ ಮಕ್ಕಳಿಗೆ ಸಿಗುತ್ತಾ ಇದೆ’
ಘನಶ್ಯಾಮ ನಡುವೆ ಬಾಯಿ ಹಾಕಿದ:
‘ವಿನೋದಿನಿ, ಕ್ಷಮಿಸು. ಮಕ್ಕಳಿಗೆ ಮಧ್ಯಾಹ್ನದ ಊಟಾನ್ನ ಖಂಡಿತ ತಪ್ಪಿಸಲ್ಲ. ಅದು ದೇವರ ಅನ್ನದ ಋಣ ಅಂತ ಯಾರಿಗೂ ಅನ್ನಿಸಬಾರದು. ಊರಿನ ಸಾಹುಕಾರರ ಋಣಾಂತಲೂ ಆ ಶಾಲೆಯ ಎಲ್ಲ ವಹಿವಾಟುಗಳೂ ನಡೆಯೋದು. ನೀನು ಅಲ್ಲಿ ಪಾಠಮಾಡ್ತೀಯ ಎನ್ನೋದಾದರೆ ನಿನ್ನನ್ನೇ ಸ್ಕೂಲಿನ ಸೆಕ್ರಟರಿ ಮಾಡಿಬಿಡೋಣ.’
ವಿನೋದಿನಿ ತನ್ನ ಮುಂದಿನ ಮಾತಿನ ಆತುರದಲ್ಲಿದ್ದಳು:
‘ಎಲ್ಲಕ್ಕಿಂತ ಮುಖ್ಯವಾದ ವಿಚಾರವೊಂದಿದೆ. ನಾನು ನಿತ್ಯ ಪೂಜೇನ ನೋಡ್ತ ಇದ್ದೀನಿ. ಅದರ ಅರ್ಥ ಗಾಢವಾಗಿದೆ ಅಂತ ನನಗೆ ಅನ್ನಿಸತ್ತೆ. ಕೇಶವ ಪಂಡಿತರಿಗೆ ನನಗಿಂತ ಹೆಚ್ಚು ತಿಳಿದಿದೆ. ಸಾಹುಕಾರ‍್ರ ಮಾತಿಗೆ ಎದುರಾಡಬಾರದು ಅಂತ ಸುಮ್ಮನಿದಾರೆ ಅಷ್ಟೆ’.
ವಿನೋದಿನಿಗೇ ತಾನು ಉಪಯೋಗಿಸಿದ ‘ಸಾಹುಕಾರ‍್ರು’ ಶಬ್ದ ನಗು ತರಿಸಿತು. ಯಾಕೆಂದರೆ ಅಷ್ಟೊಂದು ಕುಶಾಲಿನ ಕೇಶವ, ತಾನೊಬ್ಬಳೇ ಅವನ ಹತ್ತಿರ ಮಾತಾಡುವಾಗಲೂ, ಘನಶ್ಯಾಮವನ್ನು ಕರೆಯೋದು ‘ಚಿಕ್ಕ ಸಾಹುಕಾರ‍್ರು’ ಎಂದೇ.
ಘನಶ್ಯಾಮ ಕೇಶವನ ಮುಖ ನೋಡಿದ. ಕೇಶವ ದಾಕ್ಷಿಣ್ಯಪಡುತ್ತ ಹೇಳಿದ:
‘ನಿಮ್ಮ ತಂಗಿ ತುಂಬ ಓದಿಕೊಂಡಿದಾರೆ. ನಾನು ಹೆಚ್ಚಾಗಿ ಹೇಳೋದೇನೂ ಇಲ್ಲ. ಅದೊಂದು ತುಂಬ ಅರ್ಥ ಇರುವ ಪೂಜೆ. ನಮಗೆ ಅನ್ನ ಕೊಡುವ ಈ ಭೂಮಾತೇನ್ನ ಭಗವಾನ್ ವಿಷ್ಣು ಹಂದಿಯರೂಪದಲ್ಲಿ ಬಂದು ಸರ್ವಾಧಿಕಾರದ ದರ್ಪದ ರಾಕ್ಷಸನಿಂದ ಪಾರುಮಾಡಿ ಎತ್ತಿಕೊಂಡಿರೋದರ ನಿತ್ಯೋಪಾಸನೆ ಈ ನಿಮ್ಮ ಮನೆತನದ ವರಾಹಸ್ವಾಮಿಯ ಪೂಜೆಯಲ್ಲಿದೆ. ತಿಳಿದವರಾದ ನಿಮಗೆ ಹೇಳುವ ಅಗತ್ಯವಿಲ್ಲ. ಅಮೇರಿಕಾದವರ ಆಟಂಬಾಂಬಿನ ರಾಜಕೀಯವನ್ನೂ, ಇಡೀ ಜಗತ್ತನ್ನು ಚಾಪೆಯಂತೆ ಸುತ್ತಿ ತಮ್ಮ ಕಂಕುಳಲ್ಲಿ ಇಟ್ಟುಕೊಳ್ಳಬಹುದೆಂಬ ಅವರ ಹಿರಣ್ಯಾಕ್ಷ ದರ್ಪವನ್ನೂ ನೆಹರೂಕೂಡ ವಿರೋಧಿಸ್ತಾರೆ ಅಂತ ಸಾಹುಕಾರ‍್ರು ಹೇಳಿದ್ದು ಕೇಳೀದ್ದೀನಿ. ಈ ಹಿರಣ್ಯಾಕ್ಷ ಪ್ರವೃತ್ತಿ ಮಾನವ ಸ್ವಭಾವದಲ್ಲಿ ಯಾವತ್ತೂ ಇರೋದೇ. ಅದರ ಸತತ ಸಂಹಾರದ ನಿತ್ಯ ಸಂಕಲ್ಪವೇ ಪೂಜೇಂತ ಅಂದುಕೊಂಡಿದೀನಿ. ಈ ಕಾಲದಲ್ಲಂತೂ ಹಿರಣ್ಯಾಕ್ಷ ಎಲ್ಲೆಲ್ಲೂ ಇದಾನೆ ಅಲ್ವ?’
ಕೇಶವನ ಕೊನೆಯ ಮಾತು ಕೇಳಿಸಿಕೊಳ್ಳುತ್ತ ಧೀರವೂ ದರ್ಪಿಷ್ಠವೂ ಎನ್ನಿಸಿದ ಗೋಡೆಯಮೇಲಿನ ಚಿತ್ರದ ಮೋರೆಯನ್ನು ನೋಡಿ ಗೌರಿ ತನ್ನಲ್ಲೇ ನಸುನಕ್ಕಳು. ಗಡ್ಡ ಮೀಸೆಯವ ಇನ್ನೊಬ್ಬ ಹಿರಣ್ಯಾಕ್ಷನಂತೆ ಅವಳಿಗೆ ಕಂಡಿದ್ದ.
ಘನಶ್ಯಾಮ ಈ ಮಾತುಗಳಿಂದ ಉತ್ತೇಜಿತನಾದ:
‘ಒಪ್ಪಿದೆ. ಬೆಂಗಳೂರಿನಲ್ಲಿರೋ ಡಾಕ್ಟರ್ ರಾಮರಾಯರು ನಮ್ಮ ದೇವತಾವಿಗ್ರಹಗಳ ಬಗ್ಗೆ ತುಂಬ ಚೆನ್ನಾಗಿ ಬರೀತಾರೆ. ನಾನದನ್ನ ಮೆಚ್ಚಿಕೊಂಡಿದೀನಿ. ಆದರೆ ನೀವದರ ಪೂಜೇನ ನಿತ್ಯ ಮಾಡಬೇಕು ಅನ್ನೋದು ಬೇರೆ ವಿಷಯ.’
ಕೇಶವ ಸುಮ್ಮನಾದ್ದನ್ನು ನೋಡಿ ಘನಶ್ಯಾಮನಿಗೆ ನೋವಾಯಿತು. ಪೂಜೆ ಬೇಡವೆಂದರೆ ತನ್ನನ್ನು ಕೆಲಸದಿಂದ ‘ಸಾಹುಕಾರ’ನಾದ ಈ ಘನಶ್ಯಾಮ ವಜಾಮಾಡಿದಂತೆ ಎಂದು ಕೇಶವ ತಿಳಿದಿರಬಹುದು.
‘ಪ್ಲೀಸ್, ತಪ್ಪು ತಿಳಿಯಬೇಡಿ. ಪೂಜೆಗೆ ಅರ್ಥವಿಲ್ಲ ಅಂದರೆ ನಿಮ್ಮ ಸೇವೆಯನ್ನ ನಿರ್ಲಕ್ಷಿಸಿದಂತೆ ಅಂತ ನೀವು ತಿಳಿಯಬಾರದು’.
‘ಛೆ. ನಾನು ಹಾಗೆ ತಿಳಿದಿಲ್ಲ. ಸಾಹುಕಾರ‍್ರಿಗೆ ಇಷ್ಟವಾದ್ದನ್ನ ಮಾಡಿಕೊಂಡಿರೋದು ನನ್ನಂಥವರ ಕೆಲಸ. ಪೂಜೆ ತಪ್ಪಿದರೆ ಹಳ್ಳಿ ಜನಕ್ಕೆ ನಿಮಿತ್ಯ ಹೇಳಿಕೊಂಡು ಬದುಕಬಹುದು. ಅಲ್ಲಿ ಇಲ್ಲಿ ಹೋಗಿ ಪ್ರವಚನಮಾಡಿ ಬದುಕಬಹುದು. ನಿಮಗೆ ಸತ್ಯಾಂತ ತಿಳಿದ ಹಾಗೆ ನೀವು ಸಾಹುಕಾರ‍್ರು ಬದುಕಬೇಕು’.
ಯಾವ ಕಹಿಯಿಲ್ಲದಂತೆ, ಆದರೆ ನಿಷ್ಠುರವಾಗಿಯೇ, ಆಡಿದ ಕೇಶವನ ಈ ಮಾತುಗಳಿಂದ ಘನಶ್ಯಾಮ ತಬ್ಬಿಬ್ಬಾದ.
‘ಕ್ಷಮಿಸಿ, ನಾನು ಹೇಳಕ್ಕೆ ಹೊರಟಿದ್ದೇ ಬೇರೆ. ಪೂಜೆಗಳಲ್ಲ ನಿಮ್ಮನ್ನ ನಾವು ಇಟ್ಟುಕೋಬೇಕಾದ್ದು. ನಿಮ್ಮ ಅಪಾರವಾದ ಸಂಸ್ಕೃತ ಜ್ಞಾನವನ್ನು ನಾವು ಈಗ ಬಳಸಿಕೊಳ್ತ ಇಲ್ಲ. ನನ್ನ ಮನಸ್ಸಿನಲ್ಲಿರೋದನ್ನ ಹೇಳಬಿಡ್ತೀನಿ ಕೇಳಿ. ನನ್ನ ಉದ್ದೇಶ ಇಲ್ಲೊಂದು ತಾಳಮದ್ದಲೆ ಕಲೆಯ ಅಕಾಡಮಿ ಮಾಡಬೇಕು; ಸಂಸ್ಕೃತ ಭಾಷೆಯನ್ನ ಕಲಿಸಬೇಕು; ರಿಲಿಜನ್ನಿಗೆ ಸಂಬಂಧಿಸಿದಂತೆ ರಿಸರ್ಚ್‌ ನಡೀಬೇಕು. ನೀವೇ ಇದನ್ನೆಲ್ಲ ಮಾಡಬೇಕು. ನಿಮ್ಮ ಉಪಕಾರವನ್ನ ನಾನು ಎಂದೂ ಮರೆಯಲ್ಲ.’
ಘನಶ್ಯಾಮನಿಗೆ ತನ್ನಮಾತಿನಲ್ಲಿ ಹೇಗೋ ನುಸುಳಿದ ಇಂಗ್ಲಿಷ್ ಶಬ್ದಗಳಿಂದ ನಾಚಿಕೆಯಿತು. ತಡವರಿಸಿ ಹೇಳಿದ:
‘ನನಗೆ ಇದೊಂದು ದೊಡ್ಡ ಆಶ್ಚರ್ಯ. ಮಡಿವಂತರಾದ ನಿಮ್ಮ ಅಕ್ಕ ನನ್ನ ತಂಗಿಯ ಮಗುವನ್ನ, ಅದರಲ್ಲೂ ಅಂತರ್ಜಾತೀಯವೂ ಅಲ್ಲ, ಅಂತರ್ಮತೀಯ ಸಂಬಂಧದಿಂದ ಹುಟ್ಟಿದ ಮಗುವನ್ನ, ತನ್ನದೂಂತಲೇ ತಿಳಿದು ಸಾಕ್ತಾ ಇದಾರಲ್ಲ – ಅದು ಅದ್ಭುತವಾದ್ದು. ಇದನ್ನು ಕೇಳಿದ ಯಾರಾದರೂ ಒಬ್ಬ ಮಡಿ ಹೆಂಗಸಿಗಿದು ಸಾಧ್ಯ ಅಂದುಕೊಂಡಾರ?’
ಇಷ್ಟು ಹೊತ್ತೂ ಸುಮ್ಮನೇ ಕೂತಿದ್ದ ಗೌರಿ ಯಾವ ಉದ್ವೇಗವನ್ನೂ ತೋರದೇ, ಆದರೆ ಹಂಗಿಸುವಂತೆ, ಅಲ್ಲಿ ಕೂತ ಎಲ್ಲರೂ ಬೆಚ್ಚುವಂತೆ ಹೇಳಿದಳು:
‘ನೀವು ಹೇಳ್ತಿರೋದು ಕೇಳಿದ್ರೆ ಅಂಥ ಒಂದು ಮಗುವನ್ನ ನಿಮ್ಮಂಥ ವಿಚಾರವಾದಿಗಳು ನೋಡಿಕೊಂಡಿದ್ರೆ ಅದೇನೂ ವಿಶೇಷವಾಗ್ತ ಇರಲಿಲ್ಲ; ಆಗ ಅದು ತುಂಬಾನೇ ಸಹಜವಾಗಿ ಇತ್ತು. ಯಾಕೇಂದ್ರ ಇಂಗ್ಲಿಷ್ ಕಲಿತ ನೀವು ತುಂಬಾನೇ ಸಾಚ; ಎಲ್ಲರಿಗಿಂತ  ಮುಂದಿರೋರು. ಆದರೆ ನಮ್ಮ ಅಕ್ಕ ಹಾಗೆ ತಲೆಬೋಳಿಸಿಕೊಂಡ ಮಡಿಹೆಂಗಸೊಬ್ಬಳು ಏನೂ ತಿಳಿಯದ ಮೂಢಳೇ ಇರಬೇಕು ಅಲ್ಲವೆ? ಅಂಥವಳು ಕ್ರೂರಿಯಾಗಿರೋದೇ ಸಹಜ; ಆದರೆ ಹಾಗಾಗದೆ ಅವಳು ಮನುಷ್ಯಳಂತೆ ವರ್ತಿಸಿದಾಳಲ್ಲ ಅದು ಬಹಳ ಅಪರೂಪಾಂತ ನಮ್ಮನ್ನ ಇಲ್ಲಿ ಕೂರಿಸಿಕೊಂಡು ಬೆನ್ನು ತಟ್ಟಿ ಹೊಗಳೋದೇ ನನಗೆ ದರ್ಪದ ಮಾತು ಅನ್ನಿಸತ್ತೆ. ನಿಮ್ಮ ಬಿಳಿಜನ ಇಲ್ಲಿ‌ಬರೋ ಮುಂಚೆ ನಾವೆಲ್ಲ ಕಾಡುಮನುಷ್ಯರಾಗಿದ್ದೆವು ಅಂತ ನೀವು ತಿಳಿದಿರೋಹಾಗಿದೆ.’
ಕೆಂಡದಹಾಗೆ ಸುಡುವ ಈ ಮಾತುಗಳನ್ನು ಕೇಳಿಸಿಕೊಂಡ ಈ ಕ್ಷಣದಿಂದಲೇ, ಘನಶ್ಯಾಮನಿಗೆ ತಂದೆಯ ಶುಶ್ರೂಷೆಯಲ್ಲಿದ್ದಾಗ ಗೌರಿಯನ್ನು ಕಂಡೊಡನೆ ಹುಟ್ಟಿದ್ದ ಅವಳಮೇಲಿನ ಆಸೆ ಇನ್ನಷ್ಟು ಗಾಢವಾದ್ದು. ಅವಳಷ್ಟು ಗೂಢಳೂ ದಿಟ್ಟಳೂ ಗಂಭೀರಳೂ ಆದ ಚೆಲುವೆಯನ್ನು ಅವನು ಕಂಡಿರಲಿಲ್ಲ. ಅವನು ವಿದ್ಯಾರ್ಥಿಯಾಗಿದ್ದಾಗ ಹಲವು ಚೆಲುವೆಯರು ಅವನ ಗೆಳತಿಯರಾಗಿದ್ದರು; ಆದರೆ ಯಾರೂ ಗೌರಿಯಂತೆ ಅವನನ್ನು ಬೆರಗುಗೊಳಿಸಿರಲಿಲ್ಲ. ಲಜ್ಜೆಯದೆಂದು ತೋರುವ ಅವಳ ಮುಖದ ಭಾವ ಈಗ ಸಿಟ್ಟಿನಲ್ಲಿ ಕೆಂಪಾಗಿತ್ತು.
ಆದರೆ ತನ್ನ ಮುಜುಗರ ತೋರದೆ ಘನಶ್ಯಾಮ ವಾದಿಸಿದ:
‘ನಾನು ಹಾಗೆ ಅಂದುಕೊಂಡಿಲ್ಲ. ಪ್ಲೀಸ್, ಕ್ಷಮಿಸಿ. ವಾದಕ್ಕೆ ಹೇಳ್ತೀನಿ ಅಂತ ತಿಳೀಬೇಡಿ. ನಮ್ಮ ಸಾಂಪ್ರದಾಯಿಕ ಸಮಾಜ ಕ್ರೂರವಲ್ಲದೆ ಮತ್ತೇನು? ಈ ಹಳ್ಳೀಲೇ ಒಬ್ಬ ಹರಿಜನ ಯುವಕನ ಕೊಲೆ ಯಾಕಾಯ್ತು? ಆ ಕೊಳಕು ಮನುಷ್ಯ ಗಣಪಯ್ಯನ ಪರವಾಗಿ ನನ್ನ ಅಪ್ಪಯಾಕೆ ಸುಳ್ಳು ಸಾಕ್ಷ್ಯ ಹೇಳಬೇಕಾಗಿ ಬಂತು?’
ವಿನೋದಿನಿ ಖುಷಿಯಲ್ಲೂ ಉಮೇದಿನಲ್ಲೂ ಗೌರಿಯ ಪರವಾಗಿ ವಾದಿಸಿದಳು:
‘ಹೌದಪ್ಪ. ವಿಚಾರವಾದಿಗಳೂ, ವಿಜ್ಞಾನಿಗಳೂ ತುಂಬಿ ತುಳುಕುತಾ ಇರುವ ದೇಶದ ಇಂಗ್ಲಿಷ್ ಜನರು ಈ ನಮ್ಮ ದೇಶಾನ್ನ ಹರಿದು ಹರಿದು ತಿನ್ನಬಹುದು; ಯೆಹೂದ್ಯರನ್ನ ಅಣ್ಣನ ಪ್ರೀತಿಯ ಇನ್ನೊಂದು ದೇಶ ಜೀವಂತ ಸುಟ್ಟುಹಾಕಬಹುದು; ಆಟಂಬಾಂಬನ್ನು ಹಾಕಿ ಮಕ್ಕಳುಮರೀಂತ ನೋಡದೆ ಜಪಾನಿನಲ್ಲಿ ಊರಿಗೆ ಊರನ್ನೇ ಸುಟ್ಟುಹಾಕಬಹುದು; ಅಮೇರಿಕಾದ, ಆಸ್ಟ್ರೇಲಿಯಾದ ಮೂಲನಿವಾಸಿಗಳ ದೇವರನ್ನ, ಭಾಷೆಯನ್ನ, ಇಡೀ ಜೀವನ ಕ್ರಮವನ್ನ ನಾಶಮಾಡಿ ಅವರಿಗೆ ಸೇರಿದ ಭೂಭಾಗವನ್ನೆಲ್ಲ ಆಕ್ರಮಿಸಿಕೊಳ್ಳಬಹುದು. ಆದರೆ ಇಂಥ ದೇಶಗಳ ಕೆಲವು ಬಾಯಿಬಡುಕರು ಹೇಳಿದ್ದೆಲ್ಲ ನಮ್ಮ ಅಣ್ಣನಿಗೆ ನಿಜ. ಆದರೆ ಕಾಡಿನಲ್ಲಿ ಬದುಕಿಕೊಂಡಿದ್ದ ಋಷಿಗಳು ಮಾಡಿದ ವಿಚಾರಗಳೆಲ್ಲ ಅವನಿಗೆ ಅಪ್ರಸ್ತುತ. ಅಲ್ಲಿ ಕಾಣೋದೆಲ್ಲ ಚೆಂದ, ವಿನಾಯಿತಿಗೆ ಅಲ್ಲೊಂದು ಇಲ್ಲೊಂದು ಅವರಿಂದ ತಪ್ಪಾಗಿರಬಹುದು. ಇಲ್ಲಿ ಇರೋದೆಲ್ಲ ಕೊಳಕೇ, ಆದರೆ ವಿನಾಯಿತಿಗೆ ಅಲ್ಲೊಂದು ಇಲ್ಲೊಂದು ಒಳ್ಳೇದು ಆಗಿರಬಹುದು ಅಂತ ನೀನು ಹೇಳೋದು ಅಲ್ಲವ?’
ಘನಶ್ಯಾಮನಿಗೆ ವಿನೋದಿನಿಯ ವೈಚಾರಿಕತೆಯ ರಭಸ ದಂಗು ಬಡಿಸಿತು. ಅವಳು ತಿಳಿದಂತೆ ತಾನು ಯೋಚಿಸುತ್ತಿರುವುದಲ್ಲ ಎಂದು ಅವನು ವಾದಿಸಬಹುದಾಗಿತ್ತು; ಆದರೆ ಅವನ ಎದುರು ದುತ್ತೆಂದು ಎದ್ದ ಪ್ರಶ್ನೇಯೇ ಬೇರೆ. ತನ್ನ ಅಪ್ಪನಿಗೂ ತಾಯಿಗೂ ಇದ್ದ  ಅವಮಾನಕಾರಕರವಾದ ಸಂಬಂಧದಿಂದ ಇವಳು ನಮ್ಮ ಇಡೀ ಸಂಸ್ಕೃತಿಗೆ ವಿರೋಧಿಯಾಗಿರಬೇಕಿತ್ತು. ಅದರ ಬದಲಾಗಿ ಯಾವ ಸತ್ಯ ಇವಳಿಂದ ಇಂಥ ಮಾತುಗಳನ್ನಾಡಿಸುತ್ತಿದೆ?
ಎಲ್ಲರನ್ನೂ ಸುಮ್ಮನೇ ಕೂತು ಬಿಡುವಂತೆ ತಾನು ಹುರುಪಿನಲ್ಲಿ ಮಾತಾಡಿಬಿಟ್ಟೆನೆಂದು ವಿನೋದಿನಿ ನಾಚಿದಳು. ಆದರೆ ಮುಂದುವರಿದಳು, ಸ್ವಲ್ಪ ಮೆತ್ತಗೆ:
‘ಇಲ್ಲಿರೋದೆಲ್ಲ ಸರಿ ಅಂತ ನಾನು ಹೇಳ್ತ ಇಲ್ಲ. ಕ್ರೌರ್ಯ ಸಣ್ಣತನ ಅಸೂಯೆ ದುರಾಸೆ ಎಲ್ಲಿ ಇಲ್ಲ? ವಿಚಾರ ವಿಚಾರ ಅಂತ ಅಣ್ಣ ಹೇಳ್ತಾನೆ ಅಲ್ಲವ? ಅಣ್ಣನ ಕಡೆಯ ಬಿಳಿಜನ ನಮ್ಮ ದೇಶಕ್ಕೆ ಬರೋಕೆ ಮುಂಚೆ ಈ ದೇಶದಲ್ಲಿ ತನ್ನ ಅಪ್ಪ ಯಾರು ಅಂತ ಗೊತ್ತಿಲ್ಲದೇ ಇರೋ ಸತ್ಯಕಾಮ ಜಾಬಾಲಿ ಇದ್ದ; ದೇವರು ಇದಾನೊ ಇಲ್ಲವೊ ಅನ್ನೋದೆ ಅಪ್ರಸ್ತುತ ಅಂತ ತಿಳಿದಿರೋ ಬುದ್ಧ ಇದ್ದ. ಬ್ರಾಹ್ಮಣ ಕನ್ಯೆಗೂ ಹರಿಜನರಿಗೂ ಮದುವೆ ಮಾಡಿಸಿದ ಬಸವ ಇದ್ದ, ಈ ಕಡೆಯವಳೇ ಅನ್ನಬಹುದಾದ ಅಕ್ಕ ಇದ್ದಳು. ಯಾಕೆ ಅಷ್ಟು ದೂರ? ಈ ಊರಲ್ಲೇ ಅಕ್ಕಮ್ಮನೇ ಇದಾರೆ. ಅಣ್ಣ ಹೇಳ್ತಿರೋದೇನೂ ಹೊಸ ವಿಚಾರ, ನಮಗದು ಬೇಡ ಅಂತ ನಾನು ನಿರಾಕರಿಸೋದು ಅಲ್ಲ’.
ಘನಶ್ಯಾಮ ತಂಗಿಯ ಮಾತನ್ನು ಮೆಚ್ಚಿಕೊಂಡೇ ಹೇಳಿದ:
‘ನೀನು ಹೇಳ್ತಿರೋ ಮಾತನ್ನ ನೂರಕ್ಕೆ ನೂರು ಒಪ್ತೀನಿ ಅಂತ ನಾನು ಅಂದು ಬಿಟ್ರೆ ನೀನೇನು ಆಗ ವಾದ ಮಾಡ್ತೀಯ?’
ವಿಮಲ ತನ್ನ ತಂಗಿಯ ಮಾತನ್ನು ತುಂಬ ಇಷ್ಟಪಟ್ಟು, ಅಣ್ಣನ ಮಾತುಗಳನ್ನೂ ಅಷ್ಟೇ ಇಷ್ಟಪಟ್ಟು ಕೇಳಿಸಿಕೊಂಡಳು. ಗೌರಿ ಮಾತ್ರ ಗಂಭೀರವಾಗಿ ಬಿಟ್ಟಿದ್ದಳು.
ಘನಶ್ಯಾಮ ಎದ್ದು ನಿಂತ. ಎಲ್ಲರೂ ಎದ್ದು ನಿಂತರು. ಕೇಶವನ ಹತ್ತಿರ ನಿಂತು ಘನಶ್ಯಾಮ ಮೃದುವಾಗಿ ಹೇಳಿದ:
‘ನಿಮಗೆ ಇಷ್ಟವಿದ್ದರೆ ಭೂವರಾಹ ವಿಗ್ರಹವನ್ನು ನಿಮಗೆ ಕೊಡ್ತೇನೆ. ತಗೊಂಡು ಹೋಗಿ. ಇವತ್ತಿನಿಂದಲೇ ಇಲ್ಲಿ ನೀವು ಟ್ರಸ್ಟಿನ ಸೆಕ್ರಟರಿಯಾಗಿ, ಸಂಸ್ಕೃತ ಅಧ್ಯಾಪಕರಾಗಿ ಕೆಲಸ ಶುರು ಮಾಡಬೇಕೂಂತ ಕೇಳೀಕೋತೇನೆ. ಪ್ಲೀಸ್’
‘ಪ್ಲೀಸಾಗಿದೇನೆ, ಸಾಹುಕಾರರ ಇಷ್ಟಾನುಸಾರ ಮಾಡ್ತೇನೆ’ ಅಂತ ಹೇಳಬೇಕೆಂದು ಗಂಟಲಿಗೆ ಬಂದ ಮಾತನ್ನು ಕೇಶವ ತಡೆದುಕೊಂಡ. ವಿನೋದದ ತನ್ನ ಮಾತುಗಾರಿಕೆಗೆ ಇದು ಸಮಯವಲ್ಲೆಂದು ಗೌರಿಯ ಮುಖಭಾವದಿಂದ ಗ್ರಹಿಸಿ ಸುಮ್ಮನಾದ.
ದಿವ್ಯ : ಭಾಗ ಮೂರು (3)

ಗುಡ್ಡ ಸುತ್ತಿ ಬರುತ್ತೇನೆ ಎಂದು ಗೌರಿ ಇನ್ನೊಂದು ಕಾಲು ದಾರಿಯಲ್ಲಿ ನಡೆದು ಬಿಟ್ಟಳು.
ಕರಿಯ ಕೊಟ್ಟ ಹುಲಿಯುಗರನ್ನು ಧರಿಸಿ ನಾಗರಬನ ಅಲೆಯಬೇಕು, ಅವನು ಬೆರಗಿನಲ್ಲಿ ತನಗೆ ತೋರುತ್ತಿದ್ದುದನ್ನೆಲ್ಲ ಮತ್ತೆನೋಡಬೇಕು, ಅವನು ಕೊಳಲೂದುತ್ತ ಅಲ್ಲಿ ಕೂತು, ತಾನು ಅಷ್ಟು ದೂರ ಅವನು ಹಾಸಿದ ಹುಲ್ಲಿನ ಮೇಲೆ ಸುಮ್ಮನೇ ಮೋಡದಾಟ ನೋಡುತ್ತ ಕೂರುತ್ತಿದ್ದ ಜಾಗದಲ್ಲಿ ಸುಮ್ಮನೇ ಕೂತೆದ್ದು ಬರಬೇಕೆಂದು ಕೆಲವು ಸಾರಿ ಅನ್ನಿಸಿದ್ದರೂ ಆಗಿರಲಿಲ್ಲ. ಕರಿಯನ ಸಾವಿನ ನಂತರ ಅವಳು ಗುಡ್ಡಹತ್ತಿ ಒಬ್ಬಳೇ ಕೂತದ್ದೇ ಇಲ್ಲ.
ಹುಷಾರು ತಪ್ಪಿದ ಮಕ್ಕಳನ್ನೋ, ಹುಟ್ಟಿದ ಕೂಸುಗಳನ್ನೋ ಅವಳಿಂದ ಮುಟ್ಟಿಸಿಕೊಳ್ಳಲು ಹಳ್ಳಿಯ ಜನ ಓಡಿಬರುತ್ತಾರೆ.
ಗೌರಿಗೆ ಇದರಿಂದ ಆಗುವ ಕಸಿವಿಸಿಯನ್ನು ಕೇಶವ ಗಮನಿಸಿದ್ದಾನೆ. ಅಕ್ಕು ಈ ಬೆಳವಣಿಗೆಯಿಂದ ಭೀತಳೇ ಆಗಿದ್ದಾಳೆ ಎನ್ನಬಹುದು. ಇವತ್ತೇನೋ ಘನಶ್ಯಾಮನ ಜೊತೆ ವಾದಿಸಿದ ನಂತರ ಅವಳು ಚಿಂತಾಕ್ರಾಂತಳಾದಂತೆ ಕೇಶವನಿಗೆ ಭಾಸವಾಗಿದೆ; ಪ್ರಾಯಶಃ ಅವಳಿಗೆ ಒಬ್ಬಳೇ ಇರಬೇಕೆನ್ನಿಸಿದೆ.
ಕೇಶವನೊಬ್ಬನೇ ಮನೆಗೆ ಬರುವಾಗ ಸಂಜೆಯಾಗಿತ್ತು. ಕೃಷ್ಣಶಾಸ್ತ್ರಿಗಳು ಚಾವಡಿಯಲ್ಲಿ ಮಣೆಯಮೇಲೆ ಕೂತು ಅಕ್ಕು ಜೊತೆ ಏನೋ ಗಂಭೀರವಾಗಿ ಮಾತಾಡುತ್ತ ಕೂತಂತೆ ಇತ್ತು.
ಕೇಶವ ಬಂದದ್ದೇ ಅವರ ಕಾಲು ಮುಟ್ಟಿ ನಮಸ್ಕರಿಸಿದ.
‘ಅಕ್ಕುಗೆ ಹೇಳಿದಿರ? ಚಿಕ್ಕಸಾಹುಕಾರರ ಅಪ್ಪಣೆಯಾಗಿದೆ, ಇನ್ನು ಮುಂದೆ ಭೂವರಾಹನಿಗೆ ಪೂಜೆ ಇಲ್ಲ, ಅವನಿಗಿನ್ನು ಉಪವಾಸ ಅಂತ? ಅವರ ಭಾಷಣ ಕೇಳಿ ನೀವು ಹೊರಟು ಬಂದ ಮೇಲೆ ಆದದ್ದನ್ನ ಹೇಳಿ ಬಿಡ್ತೀನಿ. ಭೂವರಾಹನಿಗೆ ಇನ್ನು ಮುಂದೆ ಸಾಹುಕಾರ‍್ರು ಉಪವಾಸದ ಶಿಕ್ಷೆ ವಿಧಿಸಿದಾರೆಂದು ಮಾತ್ರಕ್ಕೆ ಈ ಕೇಶವನೆಂಬ ವೈದಿಕ ಬ್ರಾಹ್ಮಣನಿಗೂ ಉಪವಾಸದ ಶಿಕ್ಷೆ ವಿಧಿಸಿದಾರೆ ಅಂತ ಅರ್ಥವಲ್ಲ. ಇನ್ನು ಮುಂದೆ ಈ ಕೇಶವ ಭಟ್ಟ ಮಿಸ್ಟರ್ ಕೇಶವ ಭಟ್ಟ, ಸಾಹುಕಾರ್ ಟ್ರಸ್ಟಿನ ಸೆಕ್ರೆಟರಿ. ಕಾಗದ ಗೀಗದ ಬರಕೊಂಡು ಓಡಾಡೋ ಕೆಲಸದವನು. ಪಾರುಪತ್ಯೆದಾರರಂತೆಯೇ.’
ವಿನೋದದಲ್ಲಿ ಮಾತಾಡುವಂತೆ ಕಂಡರೂ ಕೇಶವ ವಿಷಾದಲ್ಲಿ ಅಂತರ್ಮುಖಿ ಆಗಿದ್ದನ್ನು ಅಕ್ಕು ಗಮನಿಸಿದಳು. ಕೇಶವ ಥಟ್ಟನೆ ಅಕ್ಕು ಕಡೆ ತಿರುಗಿ ಹೇಳಿ:
‘ಅಕ್ಕು ಸಾಹುಕಾರ‍್ರು ಹೇಳಿದ್ರು. ಬೇಕಾದರೆ ಭುವರಾಹ ವಿಗ್ರಹಾನ್ನ ನನಗೆ ಕೊಟ್ಟುಬಿಡ್ತಾರಂತೆ’
‘ಅದನ್ನ ಇಲ್ಲಿ ತಂದು ಏನು ಮಾಡ್ತೀಯ?’
ಅಕ್ಕು ಹೌಹಾರಿದವಳಂತೆ ಕೇಳಿದ್ದಳು.
‘ಯಾಕೆ? ನಿತ್ಯ ಮಾಡತ ಇದ್ದ ಹಾಗೆ ಸ್ವಾಮಿಯ ಪೂಜೇನ್ನ ಮನೆಲೇ ಮಾಡ್ತೀನಿ’
‘ಪ್ರಸಾದಕ್ಕೆ ಎರಡು ತಪ್ಪಲೆ ಅನ್ನಾನ್ನ ಎಲ್ಲಿಂದ ತಂದು ಬೇಯಿಸ್ತಿ?’
‘ಬ್ರಾಹ್ಮಣನಿಗೆ ಉಪನಯನದಲ್ಲಿ ಬೋಧಿಸಿದ ಮಂತ್ರ ಇದೆಯಲ್ಲ, ಭವತಿ ಭಿಕ್ಷಾಂದೇಹಿ. ಬೇಡಿ ಅಕ್ಕಿ ತರ್ತ್ತೀನಿ, ವರಾಹ ಸ್ವಾಮಿಗೆ ಅರ್ಪಿಸ್ತೀನಿ.’
ಸುಮ್ಮನಿದ್ದ ಕೃಷ್ಣಶಾಸ್ತ್ರಿಗಳು ನಗುತ್ತ ಕೇಳಿದರು:
‘ಕೇಶವ ಭಟ್ಟರೆ, ನೀವು ಹೇಳೋದೇನೊ ಸರಿ. ವರಾಹ ಸ್ವಾಮಿಯ ನೈವೇದ್ಯವನ್ನ ಯಾರಿಗೆ ಬಡಿಸ್ತೀರಿ? ಅಷ್ಟು ಜನ ಬ್ರಾಹ್ಮಣರು ಇಲ್ಲಿ ಎಲ್ಲಿದ್ದಾರೆ? ಶಾಲೆಯ ಮಕ್ಕಳಿಗೆ ಅದನ್ನು ಕೊಡೋಕೆ ನಿಮ್ಮ ಸಾಹುಕಾರ‍್ರು ಖಂಡಿತ ಒಪ್ಪಲ್ಲ ಅಲ್ಲವ?’
‘ಊರಿನ ಆಳುಕಾಳುಗಳನ್ನು ಕರೆದು ಅನ್ನ ಬಡಿಸ್ತೀನಿ’.
ಕೃಷ್ಣಶಾಸ್ತ್ರಿಗಳು ಗಟ್ಟಿಯಾಗಿ ನಕ್ಕರು. ಅವರ ನಿಲ್ಲದ ನಗುವನ್ನುಕಂಡು ಕೇಶವ ತಬ್ಬಿಬ್ಬಾಗಿ ಕೇಳಿದ:
‘ಯಾಕೆ ನಗ್ತೀರ?’
‘ಭಟ್ಟರೇ, ನಿಮಗಿದು ಗೊತ್ತಿದೇಂತೆ ತಿಳಿದಿದ್ದೆ. ಕಾಯಕ ಜೀವಿಗಳಾದ ಶೂದ್ರರು ದುಡಿದೇ ತಿನ್ನಬೇಕೆಂಬ ನಿಯಮದವರು. ಸ್ವತಃ ದುಡಿಮೆ ಮಾಡದೇ ಅವರು ಭಿಕ್ಷೆಯಮೇಲೆ ಬದುಕೋಕೆ ಶುರು ಮಾಡಿದ್ರೆ ಅವರ ಆತ್ಮಾಭಿಮಾನವೇ ಕುಂಠಿತವಾಗಿ ಬಿಡತ್ತೆ. ಬ್ರಾಹ್ಮಣರು ಮಾತ್ರ ಭಿಕ್ಷಾನ್ನಕ್ಕೆ ಅರ್ಹರು ಅಂತ ನಮ್ಮ ಸಮಾಜ ಯಾಕೆ ತಿಳಿದುಕೊಂಡು ಬಂದಿತ್ತು ಹೇಳ್ತೀನಿ ಕೇಳಿ. ಒಳ್ಳೆಯ ಕಾಲವೊಂದಿತ್ತು. ಆಗ ಬ್ರಾಹ್ಮಣರು ಇಡೀ ಲೋಕಕ್ಕೆ ಉಪಯುಕ್ತವೆನ್ನಿಸಿದ ವೇದಾಧ್ಯಯನದಲ್ಲಿ ಅಹರ್ನಿಶಿ ನಿರತರಾದವರಾಗಿದ್ದರು. ಈ ವೇದೋಪನಿಷತ್ತುಗಳನ್ನು ಎಷ್ಟೆಲ್ಲ ಪರಕೀಯರ ಆಕ್ರಮಣದ ಕಾಲದಲ್ಲೂ ಬಾಯಲ್ಲಿ ಕಲಿತು ನೆನಪಿನಲ್ಲಿ ಉಳಿಸಿಕೊಂಡು ಬಂದವರು ಯಾರು ಹೇಳಿ? ಬ್ರಾಹ್ಮಣ ಈ ಅಪೌರುಷೇಯ ಮಂತ್ರಗಳನ್ನು ಒಂದಕ್ಷರ ಕೆಡದ ಹಾಗೆ ನೆನಪಿನಲ್ಲಿ ಉಳಿಸಿಕೊಳ್ಳೊ ಕೆಲಸವನ್ನ ಪರಂಪರಾನುಗತವಾಗಿ ಮಾಡ್ತಾನೆ ಅಂತ, ಅದೊಂದು ಉಪಯುಕ್ತವಾದ ಕೆಲಸ ಅಂತ ಸಮಸ್ತರೂ ತಿಳಿದ್ದರಿಂದ, ಬ್ರಾಹ್ಮಣನಿಗೆ ಭಿಕ್ಷೆಯನ್ನು ಸ್ವೀಕರಿಸುವ ಅಧಿಕಾರ ಪ್ರಾಪ್ತವಾದದ್ದು. ಈಗ ಕಾಲ ಬದಲಾಗಿದೆ. ವೇದೋಪನಿಷತ್ತುಗಳು ಪುಸ್ತಕಗಳಲ್ಲಿ ಎಲ್ಲರಿಗೂ ಸಿಗುತ್ತವೆ. ಆದರೂ ಬ್ರಾಹ್ಮಣ ಮಾತ್ರ ಮೈ ಬಗ್ಗಿಸಿ ದುಡೀದೆ, ವೇದಗಳನ್ನೂ ಕಲಿಯದೆ ಭಿಕ್ಷೆಗೆ ಕೈಯೊಡ್ಡಿ ನಗೆಪಾಟಲಿಗೆ ಒಳಗಾಗಿ ಬಿಟ್ಟಿದಾನೆ. ಇದು ಇತಿಹಾಸದ ಸತ್ಯ. ಬ್ರಾಹ್ಮಣ ಜಾತಿಯಿಂದಾಗಿಯೇ ಶ್ರೇಷ್ಠ ಅನ್ನೋ ಕಾಲ ಮುಗೀತು ಅಂತ ತಿಳಿದುಕೊಳ್ಳಿ. ಹಿಂದೆಯೂ ಅವನು ಮಾತ್ರ ಶ್ರೇಷ್ಟ ಅಂದುಕೊಂಡರೂ ಅದು ನಿಜವಾಗಿರಲಿಲ್ಲ. ಎಷ್ಟೋ ಪೂರ್ವಕಾಲದ ಋಷಿಗಳು ಬ್ರಾಹ್ಮಣರೇ ಅಲ್ಲ. ಅದು ಬಿಡಿ. ಭೂವರಾಹ ಹಸಿದಿರ್ತಾನೆ ಅಂತ ನಿಮ್ಮ ಕನಿಕರ ಅವನಿಗೆ ಬೇಕಾಗಿಲ್ಲ. ಎಲ್ಲರನ್ನೂ ಪೊರೆಯೋವನು ಅವನೋ, ಅವನನ್ನು ಪೊರೆಯುವವರು ನಾವೋ?’
ಕೃಷ್ಣ ಶಾಸ್ತ್ರಿಗಳು ಭಾವವಶರಾಗಿ ಮಾತಾಡಿದ್ದರು. ಅಕ್ಕು ಗೌರವದಿಂದ ಅವರ ಮಾತನ್ನು ಕೇಳಿಸಿಕೊಂಡಿದ್ದಳು ಎಂಬುದನ್ನು ಗಮನಿಸಿ ಕೇಶವನಿಗೆ ಖುಷಿಯಾಯಿತು.
೮
ಕೃಷ್ಣಶಾಸ್ತ್ರಿಗಳು ಪದ್ಮಾಸನದಲ್ಲಿ ಮಣೆಯಮೇಲೆ ಕೂತವರು ಮಾತನ್ನು ಮುಂದುವರಿಸಿದರು:
‘ಘನಶ್ಯಾಮ ತಾನೊಬ್ಬ ವಿಚಾರವಾದಿ, ಲೋಕಹಿತಕ್ಕಾಗಿ ತಾನಿದನ್ನು ಮಾಡ್ತಾ ಇದೇನೆ ಅಂತ ತಿಳಿದಿದಾರೆ. ಅವರೊಳಗೊಂದು, ನನಗಂತೂ ಪೂರ್ವಜನ್ಮ ಪುಣ್ಯವಶಾತ್ ಪ್ರಾಪ್ತವಾದ್ದೆಂದೇ ಕಾಣುವ, ದೃಢತೆ ಇರುವಂತೆ ತೋರುತ್ತದೆ. ಇಂಥ ಒಂದು ಶಕ್ತಿಯನ್ನು ಅವರ ಸಾಹುಕಾರಿನ ತಂದಿದೆ ಎನ್ನೋದರಲ್ಲಿ ನಿಜವಿದೆ. ಆದರೆ ಅಷ್ಟು ಮಾತ್ರವಲ್ಲ. ಆ ಶಕ್ತಿಯ ಹಿಂದೆ ನಮ್ಮ ಕಾಲದ ಚರಿತ್ರೆಯ ಪ್ರೇರಣೆಯೂ ಇದೆ. ಪ್ರಕೃತಿಯನ್ನು ಗೆದ್ದು ಮನುಷ್ಯನ ಇಚ್ಛೆಗೆ ಅದನ್ನು ಅಧೀನಗೊಳಿಸಬೇಕೆಂಬ ಮನುಷ್ಯನ ಆಸೆ, ಅಂದರೆ ದುರಾಸೆ, ಕೆಲವು ಸಾರಿತೀಟೆ – ಈ ನಮ್ಮ ಕಾಲದ ಚರಿತ್ರೆಯ ಮೂಲ ಪ್ರೇರಣೆಯಾಗಿದೆ. ಭಗವಂತ ತನ್ನ ಲೀಲೆಯಲ್ಲಿ ಮನುಷ್ಯನ ಭಯಂಕರವಾದ, ಸರ್ವಜೀವಿಗಳಿಗೂ ಆಪತ್ಕಾರಿಯಾದ, ಈ ತೀಟೆಗೂ ಅವಕಾಶ ಮಾಡಿಕೊಡುತ್ತಾನೆ, ಪುರಾಣಗಳಲ್ಲಿ ದಾನವರಿಗೆ ಅವಕಾಶಮಾಡಿಕೊಟ್ಟಂತೆಯೇ. ಇದು ಕೆಲವು ಕಾಲ, ಮಾತ್ರ, ಆದರೆ ಎಷ್ಟು ಕಾಲ ಹೇಳುವಂತಿಲ್ಲ…
ಒಂದು ಬಗೆಯ ರಾವು ಅದು. ಸರ್ವೇಂದ್ರೀಯಗಳ ರಾವು. ಅದು ನೋಡಬೇಕು, ಇದು ನೋಡಬೇಕು ಅನ್ನೋ ಕಣ್ಣಿನ ರಾವು; ಅದು ತಿನ್ನಬೇಕು ಎನ್ನೋ ನಾಲಗೆಯ ರಾವು; ಎಲ್ಲ ಸುಖಗಳನ್ನೂ ಅನುಭವಿಸಬಿಡಬೇಕೆಂಬ ಕಾಮೇಂದ್ರಿಯಗಳ ರಾವು; ಶ್ರವಣ ಸುಖದ ರಾವು, ಘ್ರಾಣಸುಖದ ರಾವು – ಮನುಷ್ಯ ಸರ್ವಭಕ್ಷಕನಾಗಿ ಈ ಭೂದೇವಿಯನ್ನೆ ಹರಿದು ಹರಿದು ತಿನ್ನಲು ಶುರುಮಾಡುತ್ತಾನೆ…
ಪಾಪ, ನಿಮ್ಮ ಚಿಕ್ಕ ಸಾಹುಕಾರಂತಹ ರಾಜಸಿಕ ಗುಣದ ಆದರ್ಶವಾದಿಗಳು ಬಡತನದ ನಿರ್ಮೂಲನ, ಶೋಷಣೆರಹಿತ ಸಮಾಜದ ನಿರ್ಮಾಣ, ಇತ್ಯಾದಿ ಇತ್ಯಾದಿಯಲ್ಲಿ ನಿಜವಾದ ನಂಬಿದವರಾಗಿದ್ದೇ, ಆ ಕಾರಣಕ್ಕಾಗಿಯೇ ಪ್ರಕೃತಿಯನ್ನು ಗೆಲ್ಲಬೇಕೆಂದು ಹೊರಟು, ಪಾಪ, ತಮಗೆ ಗೊತ್ತಿಲ್ಲದಂತೆಯೇ ಒಂದು ದೊಡ್ಡ ಆಸೆಬುರುಕ ಸಮಾಜದ ನಿರ್ಮಾನಕ್ಕೆ ಕಾರಣರಾಗಿಬಿಡುತ್ತಾರೆ. ಚರಿತ್ರೆಯಲ್ಲಿ ಗೂಢವಾಗಿ ಕೆಲಸ ಮಾಡುವ ಶಕ್ತಿಗಳು ಉದಾತ್ತವಾದ ಮುಖವನ್ನೊಡ್ಡಿಯೇ ನಮ್ಮನ್ನು ಒಲಿಸಿಕೊಂಡು ದಾಸ್ಯಕ್ಕೆ ಒಳಪಡಿಸುತ್ತಾವೆ. ನಿಮ್ಮ ಚಿಕ್ಕ ಸಾಹುಕಾರರಂಥ ಹಲವರು, ನಿಜವಾದ ಭಾವುಕ ಪೆದ್ದರು, ಈ ದೇಶದಲ್ಲಿ ಇದ್ದಾರೆ. ಅವರೆಲ್ಲರೂ ಮರಿ ನೆಹರೂಗಳೆ.ಕೋಟಿನಲ್ಲಿ ಗುಲಾಬಿ ಹೂವನ್ನು ಸಿಕ್ಕಿಸಿಕೊಂಡು ನಸುನಗುವ ನೆಹರೂ ನಮ್ಮ ಕಾಲದ ಚರಿತ್ರೆಯಲ್ಲಿ ದುಮುಗುಡುತ್ತಿರುವ ತೀಟೆ ತೆವಲುಗಳ ಆಕರ್ಷಕವಾದ ಪ್ರತೀಕವೇ ಸರಿ…
ವೇದವ್ಯಾಸರು ಹೇಳೋ ಹಾಗೆ ಮೃತ್ಯು ಸದಾ ನನ್ನ ಜುಟ್ಟನ್ನ ಹಿಡಿದಿರುತ್ತೆ ಅನ್ನೋ ಪ್ರಜ್ಞೆಯಿಂದ ಮಾತ್ರ ಹೊಮ್ಮುವ ವೈರಾಗ್ಯದಲ್ಲಿ ಈ ತೆವಲಿನ ನಿರರ್ಥಕತೆ ಹೊಳೆದೀತು; ಹೊಳೀದೇನೇ ಇರಬಹುದೂಂತಲೂ ಅನ್ನಿ. ಧರ್ಮರಾಯ ಯಕ್ಷನಿಗೆ ಹೇಳಲ್ವ? ಪ್ರತಿದಿನವೂ ಜೀವಿಗಳು ಯಮಾಲಯವನ್ನು ಹೊಗುವುದನ್ನು ನೋಡಿಯೂ ನಾವು ಮಾತ್ರ ಸ್ಥಾವರ ಅಂತ ತಿಳಿದುಕೊಂಡು ಇರತೀವಲ್ಲವೆ, ಇದಕ್ಕಿಂತ ಹೆಚ್ಚು ಆಶ್ಚರ್ಯವಾದ್ದು ಏನಿದೆ ಈ ಪ್ರಪಂಚದಲ್ಲಿ –
ನಮ್ಮ  ನೆಹರೂನ್ನೆ ನೋಡಿ ಪರಮ ತ್ಯಾಗದ ಮಹಾತ್ಮರು ಇಂಥವನನ್ನೇ ತಮ್ಮ ಉತ್ತರಾಧಿಕಾರಿ ಎಂದುಕೊಂಡರು. ವಿಪರ್ಯಾಸ ಅಲ್ಲವ ಇದು? ಅಥವಾ ಚರಿತ್ರೆಯ ಉನ್ಮುಖವಾದ ಶಕ್ತಿ ಇಂಥವರಲ್ಲಿ ಮಾತ್ರ ವ್ಯಕ್ತವಾಗಿ ತನ್ನ ಅತಿರೇಕದಲ್ಲೇ ವಿಸರ್ಜನೆ ಗೊಳ್ಳುವುದೋ? ನನಗೆ ಇದೊಂದು ಬೆರಗಿನ ವಿಷಯವೇ ಸರಿ. ಇಡೀ ಈ ಪ್ರಾಂತ್ಯದಲ್ಲಿ ಘನಶ್ಯಾಮರಂಥ ತೇಜಸ್ವಿಯೊಬ್ಬ ನಿಮಗೆ ಕಾಣುತ್ತಾನೊ? ಅಂಥವರ ಮುಖೇನವೇ ಚರಿತ್ರೆ ಕೆಲಸ ಮಾಡಿ, ತನ್ನನ್ನೇ ತಾನು ವಿಸರ್ಜನೆಗೊಳಿಸಿಕೊಳ್ಳುವುದೋ ಏನೋ? ಚರಿತ್ರೆ ಮಾಡೊದೆಲ್ಲ ಒಳ್ಳೇದು ಅಂತ ತಿಳೀಬೇಕಾಗಿಲ್ಲ, ಅಥವಾ ಆಗೋದೆಲ್ಲ ಅನಿವಾರ್ಯಾಂತಲೂ ಅಲ್ಲ. ಹೀಗೆ ಭಾವಿಸುವ ನಮ್ಮಂಥ ಕೆಲವು ಹುಚ್ಚರು ಪ್ರವಾಹಕ್ಕೆ ಎದುರಾಗಿ ಈಜಬೇಕಾಗುತ್ತೆ. ನಾನು ಅಂಥದೇ ಒಂದು ಉದ್ದೇಶದಿಂದ ಈಗ ಓಡಾಡ್ತ ಇದೀನಿ. ಅದೂ ಈ ಚರಿತ್ರೆಯಲ್ಲೇ ಅಂರ್ಗತವಾದ ಉದ್ದೇಶವೆಂದು ತಿಳಿದಿದ್ದೇನೆ.
ಇರಲಿ, ನನ್ನ ಹೊಟ್ಟೆ ತಾಳಹಾಕ್ತ ಇದೆ. ಎಲ್ಲವನ್ನೂ ಊಟವಾದಮೇಲೆ ಹೇಳ್ತೀನಿ. ಈಗ ಸಂಧ್ಯಾವಂದನೆಗೆ ಹೊತ್ತಾಗಿ ಬಿಡ್ತು ಅಲ್ಲವ ಸಾವಿತ್ರಿ?’
ಅಕ್ಕು ಎದ್ದು ಸಂಧ್ಯಾವಂದನೆಗೂ ಊಟಕ್ಕೂ ಸಿದ್ಧಮಾಡಲು ಓಡಾಡಿದಳು. ಸಾಹುಕಾರರ ಮನೆಯವರಿಗೆ ಸಂಧ್ಯಾವಂದನೆಯಂತಹ ತಾಪತ್ರಯಗಳೇ ಇಲ್ಲ. ಮಗುವನ್ನು ಕರೆದುಕೊಂಡು ಜೀಪಲ್ಲಿ ಬರುತ್ತೇವೆಂದು ಹೇಳಿಕಳುಹಿಸಿದ್ದರು. ಕೇಶವ ಹೇಳಿದ್ದ: ‘ಅಕ್ಕು, ಚಿಕ್ಕ ಸಾಹುಕಾರರೂ ಬರ್ತಾರಂತೆ. ನಿನಗವರು ಥ್ಯಾಂಕ್ಸನ್ನು ಖುದ್ದಾಗಿ ಹೇಳಬೇಕಂತೆ’
ಅಕ್ಕು ಗದರಿಸಿದ್ದಳು, ‘ಅಂದರೆ ಏನೋ? ಏನೇನೋ ಹೇಳಿ ನನ್ನ ಹೆದರಿಸಬೇಡ’, ಕೇಶವ ನಕ್ಕಿದ್ದ.
ಸೂರ್ಯ ಮುಳುಗುತ್ತಿದ್ದಂತೆ ಬಂದು, ಚಾವಡಿಯ ಹೊರಗೇ ನಿಂಝತು ‘ಅಕ್ಕು ನಾನು ಹೊರಗೆ’ ಎಂದಳು. ಗುಡ್ಡದಲ್ಲಿ ಅವಳು ಕೂತಿದ್ದಾಗ ಮುಟ್ಟಾಗಿದ್ದಳು. ಮನೆಗೆಲಸವನ್ನೆಲ್ಲ ಹಾಗಾದರೆ ತಾನೇ ಮಾಡಬೇಕಾಗಿಬಂತೆಂದು ಅಕ್ಕು ಲಗುಬಗೆಯಿಂದ ಓಡಾಡಿದಳು. ಚಿಕ್ಕ ಸಾಹುಕಾರ‍್ರು ಬರ‍್ತಾರೆ, ಗೌರಿ ಮುಟ್ಟಾಗಿದ್ದರಿಂದ ಕಾಫಿಯನ್ನೇ ತಾನೇ ಮಾಡಬೇಕು. ಶಾಸ್ತ್ರಿಗಳಿಗೆ ಮಡಿಯಲ್ಲಿ ಊಟ ಸಿದ್ದಮಾಡಬೇಕು. ಚಂದು ಬಂದವನೇ ಎತ್ತಿಕೋ ಅಂತಾನೆ. ಎತ್ತಿಕೊಂಡರೆ ಮತ್ತೆ ಸ್ನಾನ ಮಾಡಿಯೇ ಅಡುಗೆ ಮಾಡಬೇಕು.
ಇದನ್ನೆಲ್ಲ ಗಮನಿಸಿದ ಶಾಸ್ತ್ರಿಗಳು ಸಂಧ್ಯಾವಂದನೆಗೆ ಕೂತವರು ತನ್ನಷ್ಟಕ್ಕೇ ನಕ್ಕರು. ಕೇಶವ ಸಂಧ್ಯಾವಂದನೆ ಮಾಡುತ್ತ ‘ಅಕ್ಕು ಇವತ್ತು ಕಾಫಿನ ನಾನೇ ಮಾಡ್ತೇನೆ’ ಎಂದ. ಅಡುಗೆ ಮನೆಯ ಕಿಟಕಿಯ ಹೊರಗೆ ನಿಂತು ಯಾವುದನ್ನ ಎಷ್ಟು ಹಾಕಿ ಬೆರೆಸಬೇಕು ಇತ್ಯಾದಿಗಳನ್ನು ಗೌರಿಯೇ ಹೇಳಿಕೊಡುವಳೆಂಬ ಭರವಸೆ ಕೇಶವನಿಗೆ.
೯
ದೇವನಹಳ್ಳಿಯಿಂದ ಜೀಪು ಬಂತು. ನಿದ್ದೆ ಮಾಡಲು ಮಗ್ಗುಲಿನಲ್ಲಿ ಅಕ್ಕುವೇ ಇನ್ನೂ ಬೇಕೆಂದು ಚಂದು ಅಳುತ್ತದೆ; ಹಾಗೆಯೇ, ಬೇರೆ ಯಾರಿಂದಲೂ ಅದು ಎರೆಸಿಕೊಳುವುದಿಲ್ಲ. ಗೌರಿ ಕಾಲು ಚಾಚಿ ಅವನನ್ನು ಬೋರಲು ಮಲಗಿಸಿಕೊಳ್ಳಬೇಕು, ಅಕ್ಕು ಬಿಸಿಬಿಸಿ ನೀರನ್ನು ತಾಮ್ರದ ಚಂಬಿನಿಂದ ತೆಗೆದು ಮೇಲಿನಿಂದ ಉಷ್ ಉಷ್ ಎನ್ನುತ್ತ ಸುರಿಯಬೇಕು. ಎರೆಸಿಕೊಳ್ಳುವುದೆಂದರೆ ಬಲು ಖುಷಿ ಚಂದುಗೆ.
ಮಗುವನ್ನು ಎತ್ತಿಕೊಂಡು ವಿಮಲ ಮತ್ತು ವಿಮಲಳ ಜೊತೆ ಘನಶ್ಯಾಮ, ವಿನೋದಿನಿ ಬಂದು ಜೀಪಿನಿಂದ ಇಳಿದರು. ಸಿಗರೇಟು ಸೇದಲೆಂದು ಮಿಂಗೇಲಿ ಜೀಪಿನಲ್ಲೇ ಉಳಿದ. ತಾನು ಹೀಗೆ ಬಂದುಬಿಟ್ಟದ್ದು ಮನೆಯವರಿಗೆ ಹಗುರವಾಗಲಿ ಎಂದು ಘನಶ್ಯಾಮ,
‘ನನ್ನ ಅಳಿಯ ಅಷ್ಟೊಂದು ಹಚ್ಚಿಕೊಂಡಿರುವ ಅಕ್ಕಮ್ಮ ನನ್ನ ನೋಡಿಹೋಗೋಣ ಅಂತ ಬಂದೆ. ಗೌರಿ ಮಾಡುವ ಕಾಫಿಯನ್ನ ನಮ್ಮ ವಿಮಲ ಹೊಗಳ್ತ ಇದ್ದಳು. ಅದನ್ನ ಕುಡಿದು ಹೋಗೋಣಾಂತಲೂ ಬಂದೆ.’ ನಗುತ್ತ ಚಿಟ್ಟೆಯ ಮೇಲೆ ನಿಂತ.
ಅಲ್ಲಿ ಅವನಿಗೆ ಕೂರಲು ಕುರ್ಚಿಯಿಲ್ಲೆಂದು ಕೇಶವ ಒಳಗಿನಿಂದ ಸ್ವಲ್ಪ ಎತ್ತರದ ಮಣೆಯನ್ನೇ ತಂದ. ದೇವರ ಪೂಜೆಗೆ ಕೂರುವಾಗ ಅವನು ಉಪಯೋಗಿಸುವ ಮಣೆಯಿದು.
ಘನಶ್ಯಾಮ ಮಣೆಯ ಮೇಲೆ ಕೂರದೆ ‘ನಾನೇನು ಅಷ್ಟು ಕೆಟ್ಟಿಲ್ಲ’ ಎಂದು ನಕ್ಕು ಚಾಪೆಯಮೇಲೆ ಕೃಷ್ಣಶಾಸ್ತ್ರಿಗಳ ಪಕ್ಕ ಕೂತ.
‘ನನ್ನದೇ ಕಾಫಿ ಇವತ್ತು. ಗೌರಿ ಹೊರಗೆ. ಸಾಹುಕಾರ‍್ರು ಕ್ಷಮಿಸಬೇಕು, ನಾನು ಮಾಡಿದ್ದನ್ನ ಇವತ್ತು ಹೇಗಾದರೂ ಕುಡಿದು ಮತ್ತೊಂದು ದಿನ ಗೌರಿಯ ಕಾಫಿ ಕುಡಿಯಲು ದಯಮಾಡಿಸಬೇಕು’ ಎಂದು ಕೇಶವ ಒಳಗೆ ಹೋಗುವುದನ್ನು ಘನಶ್ಯಾಮ ತಡೆದು,
‘ತಮಾಷೆಗೆ ಹೇಳಿದೆ. ಇನ್ನೊಂದು ದಿನ ಹೇಗೂ ಬರ್ತೀನಿ ಅಲ್ಲವ? ಇದು ಕಾಫಿ ಕುಡಿಯುವ ಹೊತ್ತೂ ಅಲ್ಲ’ ಎಂದ.
ಅಕ್ಕುಗೆ ಘನಶ್ಯಾಮನ ಸೌಜನ್ಯದಿಂದ ಧೈರ್ಯವಾಗಿರಬೇಕು. ದೂರ ನಿಂತು ಮಗುವನ್ನೆತ್ತಿಕೊಂಡವಳು ಹೇಳಿದಳು:
‘ಅಪ್ಪನ ಕರ್ಮವನ್ನ ನೀವು ಮಾಡಲಿಲ್ಲ ಅಂತ ಕೇಳಿದೆ. ಆದರೆ ನಿಮ್ಮ ಅಪ್ಪನಿಗೆ ಹತ್ತಿರದ ಸಂಬಂಧಿಗಳು, ದೂರದ ಸಂಬಂಧಿಗಳು ಇರಲೇ ಬೇಕು. ದೂರದವರಿಗೆ ಮೂರು ದಿನದ ಸೂತಕವಾದರೆ, ಹತ್ತಿರದವರಿಗೆ ಪೂರ್ಣಾವಧಿ ಸೂತಕ – ನಮ್ಮ ವಾಡಿಕೆಯಲ್ಲಂತೂ ಹೀಗೆ. ನಿಮ್ಮ ಅಪ್ಪನೇನೂ ಆತ್ಮಶ್ರಾದ್ಧಮಾಡಿಕೊಂಡು ಸನ್ಯಾಸ ತಗೊಂಡವರಲ್ಲ. ಇಲ್ಲಿ ದೊಡ್ಡವರು ಇದಾರೆ, ನಾನು ಹೇಳಬಾರ‍್ದು. ಈ ಮಗು ನಮ್ಮನೇದು ಅನ್ನಿಸೋದರಿಂದ ನಾನು ಬಾಯಿ ಹಾಕ್ತ ಇದೀನಿ. ನಿಮ್ಮ ಅಪ್ಪನಿಗೆ ಶ್ರಾದ್ಧದ ಎಲ್ಲ ಅಪರಕರ್ಮಗಳನ್ನೂ ಮಾಡದೇ ಹೋದರೆ ಅವರಿಗೆ ಸತ್ತ ಮೇಲೆ ಏನಾಗತ್ತೆ ಏನಾಗಲ್ಲ ನಾನು ಹೇಳಕ್ಕೆ ಹೋಗಲ್ಲ. ಈ ಕಾಲದಲ್ಲಿ ಗರುಡಪುರಾಣ ಯಾರಿಗೆ ಬೇಕಾಗಿದೆ? ಇಂಗ್ಲಿಷ್ ಕಲಿತವರಿಗೆ ಹೇಳೋ ಧೈರ್ಯವೂ ನನಗಿಲ್ಲ…
ಥೂ ನನ್ನ. ಏನೋ ಹೇಳಲಿಕ್ಕೆ ಹೋಗಿ ಏನೇನೋ ಹೇಳ್ತ ಇದೀನಿ. ನನ್ನ ತಮ್ಮಯ್ಯನ ರೋಗ ನನಗೂ ಹತ್ತಿದಹಾಗೆ ಕಾಣತ್ತೆ. ಅದೇ ನಿಮ್ಮ ತಂದೆಗೆ ಸತ್ತಮೇಲೆ ಆಗಬೇಕಾದ ಕರ್ಮಗಳು ಆಗದೇ ಇದ್ದರೆ ಅವರ ಸಂಬಂಧಿಕರ ಸೂತಕ ಮುಗಿಯೋದೇ ಇಲ್ಲ ಅಂತ ನಮ್ಮ ನಂಬಿಕೆ. ನೀವು ನಂಬದೇ ಇರಬಹುದು. ಆದರೆ ಅವರು ತಮ್ಮ ಮನೆಯಲ್ಲಿ ಒಂದು ಪುಣ್ಯ ಕಾರ್ಯ ಮಾಡೋ ಹಾಗಿಲ್ಲ. ಮದುವೆ ಮುಂಜ ಏನೂ ಮಾಡೋ ಹಾಗಿಲ್ಲ.’
ಘನಶ್ಯಾಮ ಯಾವ ಸಂಕೋಚವೂ ಇಲ್ಲದೆ, ಬೇಸರವನ್ನೂ ಪಡದೆ ಹೇಳಿದೆ:
‘ನನ್ನ ಪಕ್ಕದಲ್ಲೊಬ್ಬ ದೊಡ್ಡ ಪಂಡಿತರಿದಾರೆ; ನಿಮ್ಮ ತಮ್ಮಯ್ಯನೂ ದೊಡ್ಡ ಪಂಡಿತರೇ. ಈ ನಮ್ಮ ಸಂಬಂಧಿಗಳು ಹದಿನೈದು ವರ್ಷಗಳ ಕಾಲ ನನ್ನ ಅಪ್ಪನ ವಿರುದ್ಧ ಕೋರ್ಟ್ ಅಲೆದಿದಾರೆ. ಜಮೀನಿನ ಸಂಬಂಧದ ವ್ಯಾಜ್ಯಗಳು ಇವು. ಈ ಜಮೀನುಗಳ ಮೇಲಿನ ನನ್ನ ಹಕ್ಕನ್ನು ಈಗ ನಾನು ಊರಿನಹಿತಕ್ಕಾಗಿ ಒಂದುಟ್ರಸ್ಟ್ ಮಾಡಿ ವರ್ಗಾಯಿಸಿದ್ದೇನೆ. ಅದೇ ನಾನು ನನ್ನ ಅಪ್ಪನ ಸದ್ಗತಿಗಾಗಿ ಮಾಡುವ ಶ್ರಾದ್ಧ. ಇದಕ್ಕಿಂತ ಮಿಗಿಲಾದ ಬೇರೆ ಶುದ್ಧಿಬೇಕಾದರೆ ಅವರು ಮಾಡಿಕೊಳ್ಳಲಿ, ನನ್ನನ್ನ ಜಾತೀಂದ ಹೊರಗೆ ಹಾಕಿ ನಮ್ಮ ಅಪ್ಪನ ಶ್ರಾದ್ಧ ಅವರೇ ಮಾಡಲಿ.’
ಅಕ್ಕು ಏನು ಹೇಳಲೂ ತೋರದೆ ಸುಮ್ಮನಾದಳು. ಶಾಸ್ತ್ರಿಗಳು ಹೇಳಿದರು:
‘ಸಾಹುಕಾರರು ಹೇಳೋದರಲ್ಲಿ ಒಂದು ತರ್ಕವಿದೆ;  ಆದರೆ ತಾರ್ಕಿಕವಾಗಿ ನಾವು ಯೋಚನೆ ಮಾಡಿಯೇ ನಮ್ಮೆಲ್ಲ ಕೆಲಸವನ್ನೂ ಮಾಡಲ್ಲ ಎನ್ನೋದು ಬೇರೆ ಮಾತು. ನಮ್ಮ ಪ್ರಪಂಚವೇ ಬೇರೆ; ಇವರದೇ ಬೇರೆ. ಮಾತಾಡಿ ಒಪ್ಪಿಸೋ ವಿಷಯವಲ್ಲ ಅದು. ಸಾಹುಕಾರರು ಪ್ರಾಮಾಣಿಕವಾಗಿ ತಮ್ಮ ಅಂತಃಸಾಕ್ಷಿಗೆ ಸರಿಯಾಗಿ ನಡೆದುಕೊಂಡಿದ್ದಾರೆ ಎಂದು ಮಾತ್ರ ನಾನು ಹೇಳಬಲ್ಲೆ. ಹೀಗೆ ತಾನು ನಡೆದುಕೊಂಡದ್ದರಿಂದ ಉಳಿದವರಿಗಿಂತ ತಾನು ಮೇಲಾಗಿಬಿಟ್ಟೆ ಎಂದು ಅವರು ಬೀಗದಿದ್ದರೆ ಸರಿ’.
ವಿನೋದಿನಿ ಶಾಸ್ತ್ರಿಗಳ ಮಾತಿನಿಂದ ಸಂತೋಷ ಪಟ್ಟಳೆಂಬುದು ಎದ್ದು ಕಾಣುವಂತಿತ್ತು. ಕಡೆಯಮಾತು ಘನಶ್ಯಾಮನನ್ನು ಕಿಂಚಿತ್ತಾದರೂ ಬಾಧಿಸಿದಂತೆ ತೋರಲಿಲ್ಲೆಂದು ವ್ಯಥೆ ಪಡುವವಳಂತೆ ಅವನನ್ನು ನೋಡಿದಳು. ತಾನು ಹೇಳಬೇಕೆಂಬುದನ್ನು ಹೇಳಲು ಅವನನ್ನು ಒಬ್ಬನೇ ಇರುವಾಗ ಕಾಣಲು ಕಾದಳು.
‘ಶಾಸ್ತ್ರಿಗಳು ಅನುಮಾನಿಸಬೇಕಾಗಿಲ್ಲ. ನನ್ನ ತಂದೆಯವರು ಕೊನೆಕೊನೆಯಲ್ಲಿ ಜನಸೇವೆಯ ಮಾರ್ಗದಿಂದ ದೂರವಾಗಿಬಿಟ್ಟರು. ಅವರು ಮಾತ್ರವಲ್ಲ ಒಂದು ಇಡೀ ಜನಾಂಗ ಸ್ವಾತಂತ್ರ್ಯ ಹೋರಾಟದ ದಾರಿಯಿಂದ ವಿಮುಖವಾಯಿತು. ನಾವೂ ಜನರಿಗಿಂತ ಮೇಲಿನವರು ಅಂತ ತಿಳಿಕೂಡದು; ತಿಳಿದರೆ ನಮ್ಮನ್ನ ಜನ ತಿರಸ್ಕರಿಸುತ್ತಾರೆ.’ ಘನಶ್ಯಾಮ ಮೆಚ್ಚಬೇಕಾದ ಮಾತನ್ನು ಮೆಚ್ಚಿಕೆ ಹುಟ್ಟಿಸುವಂತೆ ಆಡಿದ್ದ.
ಘನಶ್ಯಾಮ ಸಜ್ಜನಿಕೆ ಅವನಿಗೆ ರಾಜಕೀಯದಲ್ಲಿ ತುಂಬ ಯಶಸ್ಸನ್ನು ತರಬಹುದೆಂದು ಶಾಸ್ತ್ರಿಗಳು ಊಹಿಸಿದರು. ಪ್ರಾರಂಭದಲ್ಲಿ ಕಲಿಯುವಾಗ ಲೆಕ್ಕಾಚಾರದ ಎಚ್ಚರಿಕೆಯ ಸಜ್ಜನಿಕೆಯಾದ್ದು ಕ್ರಮೇಣ ಅಭ್ಯಾಸಗತವಾಗಿ ಸಹಜವೆನ್ನಿಸುವಂತೆ ಮೈಗೆ ಅಂಟಿಕೊಂಡು ಬಿಡುತ್ತದೆ. ಮೊದಲು ಹೆಚ್ಚು ನಿಜವಿರುತ್ತದೆ; ಕೊಂಚ ದೇಶಾವರಿಯೂ ಇರುತ್ತದೆ. ಅಮೇಲಾಮೇಲೆ ಎಷ್ಟು ದೇಶಾವರಿ ಎಷ್ಟು ನಿಜ ತನಗೇ ತೋರದಂತೆ ಎಲ್ಲ ಮಾತೂ ಯಶಸ್ಸಿನ ಮಾತಾಗಿಬಿಡುತ್ತದೆ. ಪ್ರಜಾತಂತ್ರದ ಈ ಕಾಲದ ಓಟಿನ ರಾಜಕೀಯದಲ್ಲಂತೂ ಅದೊಂದು ದೊಡ್ಡ ಅಸ್ತ್ರವಾಗಿ ಬಿಡುತ್ತದೆ. ಆದರೆ ಈ ಸಜ್ಜನಿಕೆಯನ್ನು ಭಗವಂತ ಮೆಚ್ಚಲಾರ; ಆಪ್ತವಾದ ದೊಡ್ಡ ಅಸ್ತ್ರವಾಗಿ ಬಿಡುತ್ತದೆ. ಆದರೆ ಈ ಸಜ್ಜನಿಕೆಯನ್ನು ಭಗವಂತ ಮೆಚ್ಚಲಾರ; ಆಪ್ತವಾದ ಸತ್ಯ ಅದರಲ್ಲಿ ಇರುವುದಿಲ್ಲ. ಆಪ್ತವಾದ ಸಖ್ಯವೂ ಇವನಿಗೆ ಸಾಧ್ಯವಾಗದೇನೊ.
ಇಂಥ ಮನುಷ್ಯರಿಗೆ ಒಳಗೆ ಏನು ಅನ್ನಿಸುತ್ತದೆ ಎಂಬುದೇ ಗೊತ್ತಾಗದಂತೆ ಅವರು ‘ಸಲೀಸು’ ಮನುಷ್ಯರಾಗಿ ಬಿಡುತ್ತಾರೆ. ಗೌರವಾನ್ವಿತ ಮಹಾಜನರಾಗಿ ಬಿಡುತ್ತಾರೆ.
ಅಪ್ಪನ ಮಗನೇ ಇವನು. ಈಗಿವನು ಮಾಡುತ್ತಿರುವ ಗೇಣಿಯ ತ್ಯಾಗವೂ ಮುಂದೆ ಇವನಿಗೆ ದೊಡ್ಡ ಆಸ್ತಿಯಾಗಿಬಿಡುತ್ತದೆ. ಕಳೆದುಕೊಂಡದ್ದಕ್ಕಿಂತ ಹೆಚ್ಚನ್ನು ಗಳಿಸುತ್ತಾನೆ; ಹಣವಾಗಿ ಹೋದ್ದು ಅಧಿಕಾರವಾಗಿ ಹಿಂದಕ್ಕೆ ಬರುತ್ತದೆ.
ಆದರೂ ಜನಸಮೂಹದ ಮೇಲೆ ಇವನು ಸ್ಥಾಪಿಸಿಕೊಳ್ಳುವ ಅಧಿಕಾರದಿಂದ ಲೋಕಕ್ಕೆ ಒಳ್ಳೆಯದಾಗಲಿ, ಎಲ್ಲರಲ್ಲೂ ಭಯಹುಟ್ಟಿಸುಂತಹ ಅಸ್ತ್ರವಾಗದಿರಲಿ –
ಎಂದು ಶಾಸ್ತ್ರಿಗಳು ತಮ್ಮೊಳಗೇ ಕಣ್ಣು ಮುಚ್ಚಿ ಪ್ರಾರ್ಥಿಸಿಕೊಂಡರು.
ಅದೂ ಇದೂ ಮಾತಾಡಿ ಘನಶ್ಯಾಮ ಹೊರಡಲು ಎದ್ದು ನಿಲ್ಲುತ್ತಿದ್ದಂತೆ ಕೇಶವ ಕಾಫಿಮಾಡಿ ತಂದಿದ್ದ. ಗೌರಿಗಾಗಿ ಕೂತಲ್ಲಿಂದಲೇ ಕಣ್ಣಿನಲ್ಲಿ ಹುಡುಕುತ್ತ ಘನಶ್ಯಾಮ ಕಾಫಿಕುಡಿದ. ಗೌರಿ  ಎಲ್ಲೂ ಕಾಣಿಸದೆ ಅವನು ಹತಾಶನಾದ್ದನ್ನು ವಿಮಲ ಗಮನಿಸಿದಳು. ಅಣ್ಣನಿಗೆ ಗೌರಿಯಮೇಲೆ ಹುಟ್ಟಿದ ಆಸೆಯಿಂದ ಅವಳಿಗೆ ಸಂತೋಷವಾಗಿತ್ತು.
ಎಲ್ಲ ಹೋದ ಮೇಲೆ ಮಗುವನ್ನು ಕೇಶವನ ಕೈಯಲ್ಲಿಟ್ಟು ಅಕ್ಕು ಸ್ನಾನ ಮಾಡಲು ಹೋದಳು. ಮಡಿಯಲ್ಲಿ ಶಾಸ್ತ್ರಿಗಳಿಗೆ ರಾತ್ರೆಯ ಫಲಾಹಾರವಾಗಬೇಕಲ್ಲವೆ?
೧೦
ಜೀಪಿನಲ್ಲಿ ಹೋಗುವಾಗ ಘನಶ್ಯಾಮ ಸಿಟ್ಟಿನಲ್ಲಿ ಮಾತಾಡಿದ:
‘ಮುಟ್ಟಾದಾಗ ಹೆಂಗಸರು ಹೊರಗೆ ಕೂರಬೇಕು ಎನ್ನೋದು ಎಂಥ ಅಬ್ಸರ್ಡ್ ಕಸ್ಟಮ್ ಅಲ್ಲವ? ಗೌರಿಯಂತಹ ಎಕ್ಸ್‌ಟ್ರಾರ್ಡಿನರಿ ಹುಡುಗಿ ಹೇಗಿದನ್ನ ಸಹಿಸಿಕೊಂಡು ಇದಾಳೊ?’
ವಿಮಲಾನೂ ಸಿಟ್ಟಾಗಿ ಹೇಳಿದಳು:
‘ಅಣ್ಣ, ಈ ಗೌರಿ ಯಾರು ಅಂತ ಗೊತ್ತಿಲ್ಲದೆ ನೀನು ಮಾತಾಡ್ತ ಇದೀಯ. ನಾನೂ ಮುಂಚೆ ಹಾಗೇ ಅಂದುಕೊಂಡಿದ್ದೆ.’
‘ಅಂದರೆ’
‘ಅವಳು ಮಿಸ್ಟೀರಿಯಸ್. ಅವಳನ್ನ ಮೊದಲು ಕಂಡದ್ದೇ ಅವಳಲ್ಲಿ ಏನೋ ನಿಗೂಢವಾದ್ದು ನೆಲಸಿದೆ ಅನ್ನಿಸತ್ತೆ. ನಿನಗೂ ಅನ್ನಿಸಿರಬೇಕು. ಆದರೆ ನೀನು ಇಂಗ್ಲೀಷಲ್ಲಿ ಓದಿರೋ ವಿಚಾರವಾದದ ಪುಸ್ತಕಗಳು ನಿನಗೆ ಅವಳಲ್ಲಿರುವ ತೇಜಸ್ಸಿನ ಗುಟ್ಟು ಏನು ಅನ್ನೋದನ್ನ ತಿಳಿಯೋಕೆ ಬಿಡ್ತ ಇಲ್ಲ.’
ಘನಶ್ಯಾಮನಿಗೆ ರೇಗಿತು:
‘ಇಂಥ ಮಿಸ್ಟಿಕಲ್ ನಾನ್ಸೆನ್ಸನ್ನ ನಾನು ರಾಮಕೃಷ್ಣಾಶ್ರಮದಲ್ಲಿ ಹೈಸ್ಕೂಲ್ ಓದುತ್ತ ಇದ್ದಾಗ ನಂಬಿಕೊಂಡು ಇದ್ದೆ. ಆಮೇಲಿಂದ ಐ ಬಿಗ್ಯಾನ್ ಟು ಗ್ರೋ ಅಪ್. ನನ್ನ ವಂಡರ್ ಫುಲ್ ಸಿಸ್ಟರ್ ತಲೇನ ಈಗೇನು ಹೊಕ್ಕಿದೆ ಗೊತ್ತಾಗ್ತ ಇಲ್ಲ.’
ವಿಮಲ ಗಂಭೀರವಾಗಿ ಅಣ್ಣನ ಜೊತೆ ಮಾತಾಡಲು ನೋಡಿದಳು:
‘ಗೌರಿಯನ್ನ ಅಪ್ಪ ನೋಡಿದ್ದೇ, ಹೇಗೆ, ಏಕ್ – ದಂ ಅಂತಾರಲ್ಲ ಹಾಗೆ, ಬದಲಾಗಿ ಬಿಟ್ಟರು ಗೊತ್ತ?’
‘ಐ ನೋ ದಟ್. ಶಿ ಈಸ್ ವೆರಿ ಲವ್ಲಿ, ವೆರಿ ಸ್ವೀಟ್ – ಅವಳೇನಾದರೂ ಎಜುಕೇಟೆಡ್ ಆಗಿದ್ದರೆ…’
‘ನಿನ್ನ ಹತ್ತಿರ ಮಾತಾಡಿ ಪ್ರಯೋಜನಾ ಇಲ್ಲ. ಯಾವ ಕಿವಿ ಮಾತೂ ನಿನ್ನಂಥ ಸ್ವಪ್ರತಿಷ್ಠೆಯವರಿಗೆ ಕೇಳಿಸೋದು ಇಲ್ಲ. ಯಾವಾಗಲೂ ನಿನ್ನ ಮಾತುಗಳೆ ನಿನಗೆ ಕೇಳಿಸ್ತ ಇರತ್ತೆ.’
ಹೀಗೆ ವಾದ ಎದುರಾದಾಗುವುದನ್ನು ಘನಶ್ಯಾಮ ಇಷ್ಟಪಡುತ್ತಾನೆ. ಇದನ್ನು ತನ್ನ ಹೆಚ್ಚುಗಾರಿಕೆಯೆಂದು ಜನ ತಿಳಿಯುತ್ತಾರೆಂಬುದೂ ಅವನಿಗೆ ಗೊತ್ತಿದೆ.
‘ಆಲ್ ರೈಟ್, ವಿಮಲ ಹೇಳು. ನಿನ್ನ ಬಾಯಿ ಮುಚ್ಚಿಸೋಕೆ ನಾನು ಮಾತಾಡ್ತಿಲ್ಲ. ಗೌರಿ ನನಗೂ ತುಂಬ ಇಷ್ಟವಾಗಿ ಬಿಟ್ಟಿದ್ದಾಳೆ; ಎನಿಗ್ಮಾನೂ ಆಗಿದಾಳೆ’.
‘ನಿನಗೆ ಮಾತ್ರವಲ್ಲ. ಮಡಿ ಅಕ್ಕಯ್ಯನಿಗೂ ಅವಳು ಎನಿಗ್ಮಾನೆ. ನಮಗೆಲ್ಲ ಅವಳೊಂದು ದೇವಿಯಂತೆ ಕಾಣಿಸಿದರೆ ಅವಳ ಅಕ್ಕುಗೆ ಅವಳಲ್ಲೊಂದು ದೆವ್ವ ಹೊಕ್ಕು ಕೂತಿದೆ ಅನ್ನಿಸತ್ತೆ.’
‘ಅವಳ ಅಕ್ಕುಗೆ ಅನ್ನಿಸಿದ್ದೇ ನಿಯರರ್ ಟ್ರೂತ್ ಇರಬಹುದು. ಅದಕ್ಕೊಂದು ಸೈಕಾಲಾಜಿಕಲ್ ಎಕ್‌ಪ್ಲನೇಶನ್ ಇದೆ. ನಮಗೆ ಯಾರಿಗಾದರೂ ಹಾಗಾಗಬಹುದು. ಒಬ್ಬ ವ್ಯಕ್ತಿಯೇ ಇಬ್ಬರ ಹಾಗೆ ವರ್ತಿಸಲಿಕ್ಕೆ ಶುರುಮಾಡಿಬಿಡೋದುಂಟು. ಮನಸ್ಸಿಗೆ ದೊಡ್ಡ ಆಘಾತ ಆದಾಗ ಹಾಗಾಗತ್ತೆ.’
‘ಮೀರಾಗೆ? ಅಕ್ಕಮಹಾದೇವಿಗೆ? ಪರಮಹಂಸರಿಗೆ? ರಮಣರಿಗೆ? ಈ ಎಲ್ಲರೂ ಅಬ್ನಾರ್ಮಲ್ ಹಾಗಾದರೆ. ನಿತ್ಯ ಬೆಳಲಿಗ್ಗೆ ಪೇಪರ್‌ನಲ್ಲಿ ನನ್ನ ಬಗ್ಗೆ ಏನು ಬರೆದಿದಾರೆ ಅಂತ ಕಾದಿರೋ ನಿನ್ನಂಥ ಸ್ವಪ್ರತಿಷ್ಠೆಯವರು ಮಾತ್ರ ನಾರ್ಮಲ್ ಅಲ್ಲವ?’
ವಿಮಲ ನಿಜವಾಗಿಯೂ ಸಿಟ್ಟಾಗಿದ್ದಳು ಅನ್ನೋದನ್ನ ಘನಶ್ಯಾಮ ಊಹಿಸಿದ:
‘ನಿನ್ನ ಮನಸ್ಸಿನಲ್ಲಿ ಇರೋದನ್ನ ಹೇಳು. ಗೌರಿಯಷ್ಟು ನನ್ನ ಮೇಲೆ ಯಾರೂ, ನನಗೆ ಗೊತ್ತಿರೋ ಯಾವ ಹುಡುಗಿಯೂ, ಈ ವರೆಗೆ ಪರಿಣಾಮ ಮಾಡಿಲ್ಲ. ಅದು ಬರೀ ಸೆಕ್ಷುಯಲ್ ಆಕರ್ಷಣೆ ಅಂತ ನಾನೂ ತಿಳಿದುಕೊಂಡಿಲ್ಲ.’
‘ಅವಳೊಬ್ಬ ಮನುಷ್ಯಳೂ ಹೌದು ದೇವಿಯೂ ಹೌದು. ಭೂವರಾಹನ ಪೂಜೇನ ನೂರಾರು ವರ್ಷಗಳಿಂದ ಮಾಡಿಕೊಂಡು ಬಂದಿರೋ, ಕಾಲೆಡವಿದಲ್ಲಿ ದೇವದೇವಿಯರು ಇದಾರೆ ಎಂದು ಭಾವಿಸೋ ಕಾಡು ಬೆಳೆದ ಇಂಥ ಕ್ಷೇತ್ರಗಳಲ್ಲಿ ಮಾತ್ರ ಅಂಥ ವಿಚಿತ್ರವಾದ ಶಕ್ತಿಯೊಂದು ಹುಟ್ಟಿಬರೋದು ಸಾಧ್ಯ. ನೀನು ಬದಲಾಯಿಸಲಿಕ್ಕೆ ಹೊರಟಿರೋ ಈ ಕ್ಷೇತ್ರವೇ ಅವಳಿಗೆ ಜನ್ಮ ಕೊಟ್ಟಿದೆ.’
ಇವಳು ತನಗೆ ಚಿಕ್ಕಂದಿನಿಂದ ಗೊತ್ತಿರೋ ವಿಮಲ ಅಲ್ಲ ಅನ್ನುವ ಹಾಗೆ ಮಾತಾಡಿದ್ದಳು.
‘ಕ್ಷಮಿಸು. ನೀನು ಹೇಳ್ತಿರೋದು ಬುಲ್ ಶಿಟ್. ಇಂಥ ಕ್ಷೇತ್ರಗಳಲ್ಲಿ ಹುಟ್ಟಿದ ಮಕ್ಕಳೇ ವಿನಾಕಾರಣ ಸಾಯೋದು; ದೇವ ಸನ್ನಿಧಿಯಲ್ಲೇ ಹೊಲೆಯರ ಯುಕವರ ಕೊಲೆಯಾಗೋದು; ಭೂವರಾಹನ ನೈವೇದ್ಯಕ್ಕಾಗಿ ಕೊಡಬೇಕಾದ ಗೇಣಿ ಕೊಡಲ್ಲಾಂತ ಬಡವರ ಮನೆಗಳ ಜಪ್ತಿಯಾಗೋದು. ದೇವಿಯಿಂದ ಮುಟ್ಟಿಸಿಕೊಂಡು ಆಮೇಲೆ ಮಲೇರಿಯಾದಿಂದ ಜನ ನರಳಿ ಸಾಯೋದು’.
ವಿಮಲ ಸುಮ್ಮನಿದ್ದು ಕ್ಷಣ ತಡೆದು ಹೇಳಿದಳು:
‘ನಿನಗಿರೋ ಈ ಸಿಟ್ಟು ಗೌರಿಗೂ ಇದೆ. ಗೊತ್ತ ನಿನಗೆ? ಆದರೆ ನಿನ್ನ ಸ್ವಪ್ರತಿಷ್ಠೆಯಿಲ್ಲ ಅವಳಿಗೆ. ಗೌರಿಯೇ ಯಾಕೆ, ಅಷ್ಟೊಂದು ಮಡಿ ಮೈಲಿಗೆಯ ಅಕ್ಕುವೂ ನೀನು ತಿಳಿದಹಾಗೆ ನೀನು ಮಾಡೋಕೆ ಹೊರಟಿರೋ ಉದ್ಧಾರಕ್ಕೆ ಕಾದು ಕೂತಿಲ್ಲ. ನನಗೆ ಅವರು ತಾಯಿ ಇದ್ದ ಹಾಗೆ. ಗೌರಿಗಂತೂ ನೀನು ಮಾಡಹೊರಟಿರುವ ಯಾವ ಕ್ರಾಂತೀದೂ ಅಗತ್ಯವಿಲ್ಲ. ನಾನೂ ನೀನೂ ಬದಲಾಗಿರೋದು ಮಾರ್ಕ್ಸ್‌ನ್ನೋ ರಸೆಲ್ಲನ್ನೋ ಓದಿ; ಈ ಕಾಲದಲ್ಲಿ ಸಲ್ಲೋಕೆ ಅಂತ; ಅದರಿಂದ ಲಾಭ ಆಗುತ್ತೆ ಅಂತ. ಅಥವಾ ನಮ್ಮ ನಮ್ಮ ಸುಖಕ್ಕೇ ಅಂಥ ವಿಚಾರಗಳು ಗೆಲ್ಲೋದು ಅಗತ್ಯ ಅಂತ. ಆದರೆ ಗೌರಿಗೆ ಇಂಥ ಯಾವ ವಿಚಾರಗಳ ಸೊಕ್ಕು ಇಲ್ಲ. ಅವಳಿಗೆ ಜಾತಿ ಸೊಕ್ಕು ಇಲ್ಲ; ಐಶ್ವರ್ಯದ ಸೊಕ್ಕು ಇಲ್ಲ; ತಾನು ಹೆಣ್ಣು ಅನ್ನೋ ಅಳಕು ಕೂಡ ಇಲ್ಲ; ಮುಟ್ಟಾದಾಗ ಹೊರಗೆ ಕೂತು ತನ್ನಷ್ಟಕ್ಕೆ ಸುಖವಾಗಿ ತನ್ನ ಲೋಕದಲ್ಲಿ ಇದ್ದುಬಿಡ್ತಾಳೆ. ನಿನಗಾಗಲೀ ನನಗಾಗಲೀ ಅವಳೇನೂಂತ ತಿಳಿಯೋದು ಸಾಧ್ಯವಿಲ್ಲ. ಈ ಕಾಲದ ಮಾತುಗಳ ಅಬ್ಬರ ನಮ್ಮನ್ನ ಅಷ್ಟು ಕೆಡಿಸಿ ಬಿಟ್ಟಿದೆ.
ಅಷ್ಟೆಲ್ಲ ದೂರ ಹೋಗಿ ಯಾಕೆ ಮಾತಾಡಲಿ? ನನ್ನ ಮದುವೆ ತಪ್ಪು ಅಂತ ಅವಳಿಗೆ ಅನ್ನಿಸಲೇ ಇಲ್ಲ. ಯಾಕೆ ನಮ್ಮ ಅಪ್ಪನೂ ಈ ಮದುವೇನನ್ನ ಒಪ್ಪಿಕೊಂಡಿದ್ದರೆ ಅದಕ್ಕೆ ಕಾರಣ ಈ ದೇವಿಯ ಸಾನ್ನಿಧ್ಯದಲ್ಲಿ ಮಗೂನ್ನ ಅವರಿಗೆ ನಾವು ಒಪ್ಪಿಸಿದ್ದು ಅಂತಾನೇ ನಾಂತೂ ತಿಳಿದಿರೋದು. ಮಿಂಗೇಲಿಯಂತೂ ಗೌರೀನ್ನ ಸಾಕ್ಷಾತ್ ಮೇರಿಯಮ್ಮ ಅಂತಲೇ ಭಾವಿಸಿದಾನೆ.’
ಘನಶ್ಯಾಮನ ಕೊಂಚ ಗಲಿಬಿಲಿಗೊಂಡ ಮುಖವನ್ನು ವಿನೋದಿನಿ ನೋಡಿದಳು. ತನಗೆ ಇದ್ದಕ್ಕಿದ್ದಂತೆ ಪ್ರಿಯವಾಗಿಬಿಟ್ಟವನು ಈ ಅಣ್ಣಯ್ಯ. ಹುಟ್ಟಿದಂದಿನಿಂದ ತಾನು ನೋಡದವನು. ಗೌರಿಯಿಂದಾಗಿ ತಾನೂ ಅಮ್ಮನೂ ರಾಜಾರೋಷವಾಗಿ ಈಮನೆಯವರಾಗುವದು ಸಾಧ್ಯವಾಯಿತು. ಈಗ ಘನಶ್ಯಾಮ ತನ್ನನ್ನು ಒಡಹುಟ್ಟಿದ ಅಣ್ಣನಂತೆಯೇ ನೋಡಿಕೊಳ್ಳುತ್ತಿದ್ದಾನೆ. ಸಾಂಪ್ರದಾಯಿಕ ಚೌಕಟ್ಟಿನಲ್ಲಿ ಅಸಾಧ್ಯವಾದ್ದನ್ನು ಕಾಲಾತೀತಳೆನ್ನಿಸುವ ಗೌರಿಯೂ, ಹೊಸಕಾಲದ ಈ ಅಣ್ಣನೂ ಒಟ್ಟಾಗಿ ಸಾಧಿಸಿ ತೋರಿದ್ದಾರೆ. ಅವಳಿಗೆ ಈ ವಾದದಲ್ಲಿ ತಾನು ಹೇಗೆ ಭಾಗವಹಿಸಬಹುದು ತಿಳಿಯಲಿಲ್ಲ.
ಈ ತನ್ನ ಅಣ್ಣ ಘನಶ್ಯಾಮ ಒಟ್ಟಿನಲ್ಲಿ ಬಲು ಆಕರ್ಷಕನಾದ  ಗಂಡಸು. ಆದರೆ ತಾನು ಆಕರ್ಷಕನಾದ ಗಂಡು ಅಂತ ತಾನೇ ತಿಳಿದಹಾಗೆ ನಡಕೋತಾನೆ. ಪೂರಾ ಅಂದರೆ ಪೂರಾ ಬಹಿರಂಗಿ. ಕಲಿತ ಮಾತಿಗೆ ನಿಲುಕಿದ್ದಷ್ಟನ್ನು ಆಕರ್ಷಕವಾಗಿ ಎಷ್ಟು ಆಡಿತೋರುತ್ತಾನೊ ಅಷ್ಟೇ ಈತನೇ? ತಿರುಳೇ ಇಲ್ಲದ ಮನುಷ್ಯನೆ? ಆದರೂ ಎಷ್ಟು ಉದಾರಿ! ಅಪ್ಪ ಸತ್ತು ಇನ್ನೂ ಹನ್ನೆರಡು ದಿನಗಳಾಗಿಲ್ಲ. ಆಗಲೇ ಅವನು ಟ್ರಸ್ಟುಗಿಸ್ಟು ಮಾಡಿ ಮುಗಿಸಿದ್ದು ಅಷ್ಟೇ ಅಲ್ಲ; ಬೊಂಬಾಯಿಯ ಇಲ್ಲಸ್ಟ್ರೇಟಡ್ ವೀಕ್ಲಿಗೆ ಒಂದು ಸಂದರ್ಶನವನ್ನೂ ಕೊಡುವೆನೆಂದಿದ್ದಾನೆ. ಅದು ಪ್ರಕಟವಾಗುವುದಕ್ಕೆ ಎಷ್ಟು ಅವನು ಕಾದಿದ್ದಾನೆ ಎನ್ನುವುದು ಅವಳಿಗೆ ಗೊತ್ತು. ಊರಿಗೆ ಹೇಳುವ ಮುನ್ನ ದೇಶಕ್ಕೆ ತನ್ನನಿರ್ಧಾರ ತಿಳಿಸಿಬಿಟ್ಟಿರುವಾತ ಇವನೇ, ಇಷ್ಟು ಮಾತ್ರವೇ ನನ್ನ ಪ್ರೀತಿಯ ಅಣ್ಣನೇ ಎಂಬುದನ್ನು ನಂಬುವುದು ಅವಳಿಗೆ ಕಷ್ಟ.
ಘನಶ್ಯಾಮ ಕೊಂಚ ಸುಮ್ಮನಿದ್ದು ವಿಮಲಳನ್ನು ಕೇಳಿದ:
‘ಗೌರಿಗೆ ಏನಾದರೂ ಟ್ರಾನ್ಸಫಾರ್ಮಿಂಗ್ ಅನ್ನಬಹುದಾದ ಸ್ಪರಿಚುಯಲ್ ಅನುಭವ ಆಗಿರಬಹುದ?’
‘ಆಗಿದೆ ಅನ್ನಿಸತ್ತೆ. ನಾನು ಒಂದು ದಿನ ಅವಳನ್ನ ಕೇಳಿದೆ. ನಾನುಕುತೂಹಲಕ್ಕೆ ಕೇಳಿದೆ ಅಂತ ಅವಳಿಗೆ ಅನ್ನಿಸಿರಬಹುದು. ಯಾವ ಪ್ರಚಾರಾನೂ ಅವಳಿಗೆ ಬೇಕಾಗಿಲ್ಲ. ಏನೂ ಹೇಳಲಿಲ್ಲ. ‘ಹಸಿದು ಬಂದಿದೀನಿ, ಮರಾಯ್ತಿ ತಿನ್ನಕ್ಕೆ ಏನಾದರೂ ಕೊಡಬಹುದು ಅಂತ ಬಂದ್ರೆ ಏನೇನೋ ಕೇಳ್ತಾಳೆ. ತಾನು ಓದಿಕೊಂಡಿರೋ ಪುಸ್ತಕಗಳಲ್ಲಿ ಯಾರ ಹಾಗೆ ಯಾರಾರು ಇದಾರೆ ಅಂತ ಹೋಲಿಸಿನೋಡೋದೇ ಈ ರಾಜಕುಂಆರಿಯ ಕೆಲಸವಾಗಿಬಿಟ್ಟೆದೆ.’ ಅಂದಳು. ಹಾಸ್ಯಕ್ಕೆ ನನ್ನನ್ನ ಅವಳು ರಾಜಕುಮಾರಿ ಅನ್ನೋದು. ಅವತ್ತು ನೀನು ಮಾತಾಡಿಯಾದ ಮೇಲೆ ಅವಳು ನಮ್ಮ ರಾಜಕುಮಾರರು ಎಷ್ಟು ಚೆನ್ನಾಗಿ ಮಾತಾಡಿದರು ಅಲ್ಲವ ಎಂದು ಬಿಟ್ಟಳು. ಇನ್ನೊಂದು ಸಾರಿ ನಾನೇನೋ ದುಃಖದಲ್ಲಿದ್ದಾಗ ಕೇಳಿದೆ. ಆಗವಳು ನಾಚಿಕೊಂಡಳು. ಕಿವಿ – ಮಾತು ಅನ್ನೋಹಾಗೆ, ಅದರಲ್ಲೇನೂ ಹೆಚ್ಚುಗಾರಿಕೆಯೇ ಇಲ್ಲ ಎನ್ನೋ ಹಾಗೆ, ಅವಳ ತಂಗಿ ಗಂಗಾ ಸತ್ತ ಮೇಲೆ ತನಗೇನೋ ಆಗಿಬಿಡ್ತು ಅಂದಳು. ತಾನು ಪರಮ ಸುಖದಲ್ಲಿದ್ದೇನೆ ಅಂತಲೇ ಅವಳು ತಿಳಿದಿರೋ ಹಾಗೆ ನನಗೆ ಅನ್ನಿಸತ್ತೆ. ತನಗೆ ಆದದ್ದು ಗುಪ್ತವಾಗಿರಬೇಕೆಂದು ಅವಳು ಬಯಸ್ತಾಳೆ. ನಮ್ಮ ಹಾಗೆ ಮಾತಾಡಿಕೊಂಡು ತೋರಿಸಿಕೊಳ್ಳಲ್ಲ. ಲಜ್ಜಾರೂಪಿಯಾದ ದೇವಿ ಅವಳು. ಈಗ ಹಳ್ಳೀಲಿ ಎಲ್ಲರೂ ಅವಳ ಶಕ್ತಿಯನ್ನ ಊಹಿಸಿಬಿಟ್ಟು ಅವಳಿಂದ ಮುಟ್ಟಿಸಿಕೋಬೇಕು ಅಂತ ಬರೋದು ಅವಳಿಗೆ ಇಷ್ಟಾನೇ ಇಲ್ಲ.’
‘ಇಡೀ ದೇಶಕ್ಕೆ ಅಂಥವಳೊಬ್ಬಳು ಬೇಕು ಅಂತ ನಾನು ಅನ್ನೋದು’ ಎಂದು ಘನಶ್ಯಾಮ ಹೇಳಿದ. ಏನಾದರೂ ಹೇಳಬೇಕೆಂದು ಹೇಳಿದ ಈ ಮಾತು ಕೇಳಿ ವಿಮಲಗೆ ಅನ್ನಿಸಿತು: ನನಗೆ ಗೌರಿ ಬೇಕು, ನಾನವಳನ್ನ ಪ್ರೀತಿಸ್ತೀನಿ ಅಂತ ಅಣ್ಣ ಹೇಳಿದ್ರೆ ಅದರಲ್ಲಿ ನಿಜ ಇರ್ತಿತ್ತು. ಸಾರ್ವಜನಿಕವಾದ ಮಾತು ಬಿಟ್ಟು ಇನ್ನೇನೂ ಹೇಳಲಾರದ ಮಾತಿನ ಡಬ್ಬ ಆಗಿಬಿಡ್ತಿದಾನಲ್ಲ ಈ ಅಣ್ಣ ಅಂತ ಬೇಸರವಾಯ್ತು. ವಿಮಲಳ ಒಳಗಿನ ಭಾವನೆಗಳನ್ನು ಊಹಿಸಿದವನಂತೆ ಘನಶ್ಯಾಮ ಹೇಳಿದ:
‘ನೀವಿಬ್ಬರೂ ನಾನು ಯಾಕೆ ಪ್ರಚಾರ ಬಯಸ್ತೀನಿ ಅಂತ ಬೇಸರ ಪಟ್ಟುಕೊಂಡಿರೋದು ನನಗೆ ಗೊತ್ತು. ಹೇಗಿದನ್ನ ನಾನು ನಿಮಗೆ ವಿವರಿಸಲಿ ಗೊತ್ತಾಗ್ತ ಇಲ್ಲ ನನಗೆ. ಮನೆ ಒಳಗೇ ಬೆಳೆದುಬಿಟ್ಟು ನಿಮಗೆ ರಾಜಕೀಯದ ಮಹತ್ವ ತಿಳೀತ ಇಲ್ಲ. ಈ ದೇಶ ಬದಲಾಗಬೇಕು ಅಂದ್ರೆ ಅದಕ್ಕಾಗಿ ರಾಜಕೀಯ ಮಾಡಬೇಕು. ರಾಜಕಾರಣ ಅಂದ್ರೆ ಜನರ ಜೀವನದ ದಿಕ್ಕನ್ನು ಬದಲಾಯಿಸೋದು. ಅಂದ್ರೆ ಅವರು ಯೋಚಿಸುವ ಕ್ರಮವನ್ನು ಬದಲಾಯಿಸೋದು. ಅಂದ್ರೆ ಅವರನ್ನ ಒಲಿಸಿಕೊಳ್ಳೋದು. ಇದಕ್ಕೆ ಪ್ರಚಾರಬೇಕು. ನನಗಾಗಿ ನಾನಿದನ್ನ ಬಯಸಬಾರದು. ಒಂದು ಘನ ಉದ್ದೇಶಕ್ಕಾಗಿ ಮಾಡಬೇಕು. ನನಗೆ ಅಂಥ ಒಂದು ಉದ್ದೇಶ ಇದೆ. ಬನಾರಸ್ಸಿನಲ್ಲಿ ಓದುತ್ತ ಇದ್ದ ದಿನಗಳಿಂದ ಇದು ಬಲವಾಗಿದೆ.’
ದಿವ್ಯ : ಭಾಗ ಮೂರು (4)
೧೧
ವಿನೋದಿನಿಯ ತಾಯಿ ಮಂಗಳೂರಿಗೆ ಹೊರಟುಹೋಗಿದ್ದಳು, ಮಗಳನ್ನು ದೇವನಹಳ್ಳಿಯಲ್ಲೇ ಬಿಟ್ಟು. ಮಗಳು ಈ ಮನೆಯವಳೇ ಆಗಿ ಎಲ್ಲರಿಗೂ ಒಗ್ಗಿ ಕೊಂಡಿರುತ್ತಾಳೆಂದು, ಆಸ್ತಿಯಲ್ಲಿ ಪಾಲು ಪಡೆಯುತ್ತಾಳೆಂದು ಖಾತ್ರಿಯಾಗಿ ಅವಳ ಜೀವಕ್ಕೆ ಹಿತವೆನ್ನಿಸಿತ್ತು. ಮನೆಗೆ ಒಡೆಯನಾದ ಘನಶ್ಯಾಮ ಅವಳನ್ನು ಚಿಕ್ಕಮ್ಮನೆಂದೇ ಕರೆಯುವುದು. ವಿನೋದಿನಿಯನ್ನು, ವಿಮಲಳಂತೆಯೇ ತನ್ನ ಇನ್ನೊಬ್ಬ ತಂಗಿಯೆಂದೇ ತಿಳಿಯುವುದು. ತನ್ನ ಪಾಲಿಗೆ ಬಂದ ಹೆಂಚಿನ ಕಾರ್ಖಾನೆಯನ್ನು ಚೆನ್ನಾಗಿ ನಡೆಸಿ, ಘನಶ್ಯಾಮನನ್ನು ಮೆಚ್ಚಿಸಬೇಕೆಂದು ಒಡೆತನದ ಹುರುಪಿನಲ್ಲಿ ಅವಳು ಹೋಗಿದ್ದಳು. ಮಿಂಗೇಲಿ ಸಾಹುಕಾರರ ಕಾರಿನಲ್ಲೇ ಅವಳನ್ನು ಕರೆದುಕೊಂಡು ಹೋಗಿ ಬಿಟ್ಟಿದ್ದ. ತುಳುವಿನಲ್ಲಿ ಮಿಂಗೇಲಿಯೂ ಅವಳೂ ಘನಶ್ಯಾಮನ ಗುಣಗಾನವನ್ನು ದಾರಿಯುದ್ದಕ್ಕೂ ಮಾಡಿದ್ದೇ ಮಾಡಿದ್ದು.
ವಿನೋದಿನಿಗೆ ವಿಮಲನ ಪಕ್ಕದ ರೂಮು. ಅದರಲ್ಲಿ ಅವಳು ತನ್ನ ಪುಸ್ತಕಗಳನ್ನೆಲ್ಲ ಜೋಡಿಸಿಕೊಂಡು ಒಂದು ಮೂಲೆಯಲ್ಲಿ ಪರಮಹಂಸರ ಮತ್ತು ಶಾರದಾ ದೇವಿಯರ ಚಿತ್ರಗಳನ್ನಿಟ್ಟು ಒಂದು ನಂದಾದೀಪವನ್ನು ಹತ್ತಿಸಿ ಉರಿಸುತ್ತಿದ್ದಳು. ಮುಂದಿನ ವಾರದಿಂದ ಕೇಶವ ಪ್ರಾರಂಭಿಸುವ ಸಂಸ್ಕೃತ ಪಾಠಶಾಲೆಯ ಮೊದಲ ವಿದ್ಯಾರ್ಥಿನಿ ಅವಳು.
ಜೀಪಿನಲ್ಲಿ ಮನೆಗೆ ಬರುತ್ತಿದ್ದಾಗ ವಿನೋದಿನಿ ಸೀನುತ್ತಿದ್ದಳು. ‘ಏನೇ ಸೀತ ಆಗ್ತಿದಿಯೇನೇ’ ಎಂದು ವಿಮಲ ಕೇಳಿ, ‘ಅಣ್ಣ, ಇಂಗ್ಲೆಂಡಿಂದ ಬ್ರಾಂಡಿ ತಂದಿದೀಯ?’ ಎಂದಳು. ‘ಎಸ್, ಎರಡು ಬಾಟ್ಲಿಯಿದೆ. ನಮ್ಮ ಅಪ್ಪಟ ಭಾರತೀಯ ತಂಗಿಯರಿಗೆ ವಿದೇಶೀ ಮಾಲು ಬೇಕೋ?’ ಎಂದು ನಗೆಯಾಡಿದ. ‘ನಾನು ಬ್ರಾಂಡಿ ಗೀಂಡಿ ಕುಡಿಯಲ್ಲಪ್ಪ’ ಎಂದಳು ವಿನೋದಿನಿ. ‘ಬ್ರಾಂಡಿ ಔಷಧಿ ಕಣೇ. ಈ ಮಲೆನಾಡಿನ ಬ್ರಾಹ್ಮಣರ ಎಲ್ಲ ಮನೇಲೂ ಇಟ್ಟಿರ್ತಾರೆ. ಬಾಣಂತೀರಿಗೆ ಸೀತ ಆಗಬಾರ್ದು ಅಂತ ನಿತ್ಯ ಒಂದೊಂದು ಚಮಚ ಕೊಡ್ತಾರೆ ಗೊತ್ತ?’ ಎಂದಳು.
ಮನೆಗೆ ಬಂದ ಮೇಲೆ ವಿನೋದಿನಿಯ ರೂಮಿಗೇ ಹೋಗಿ ವಿಮಲ ಬಾಗಿಲು ಹಾಕಿ ಕೂತುಕೊಂಡಳು. ಅವಳಿಗೆ ಹರಟಬೇಕಿತ್ತು. ಬ್ರಾಂಡಿಯನ್ನು ಎರಡು ಗ್ಲಾಸುಗಳಲ್ಲಿ ಹಾಕಿ ಒಂದನ್ನು ವಿನೋದಿನಿಗೆ ಕೊಟ್ಟಳು. ಅವಳು ಬೇಡವೇ ಬೇಡ ಎಂದ ಮೇಲೆ, ಅವಳಿಗೆ ಅರ್ಧ ಚಮಚವನ್ನು ಒತ್ತಾಯಮಾಡಿ ಕುಡಿಸಿ ತಾನೊಂದು ಗ್ಲಾಸು ಹಿಡಿದು ಕುರ್ಚಿ ಎಳೆದು ಕೂತಳು.
‘ಬರೀ ಹಿಂದಿ ಸಿನಿಮಾ ನೋಡ್ತ ಇದ್ದ ನಾನು ಹೇಗೆ ಬದಲಾದ್ದು ಗೊತ್ತ?’ ಎಂದಳು. ವಿಮಲ ಬ್ರಾಂಡಿಯನ್ನು ಸವಿಯುವುದನ್ನು ಕಂಡು ವಿನೋದಿನಿಗೇನೂ ಶಾಕ್ ಆಗಿರಲಿಲ್ಲ. ತನ್ನ ಅಮ್ಮನೇ ಅಪ್ಪನ ಜೊತೆ ಕೂತು ಕುಡಿಯುವುದಿತ್ತೆಂದು ಅವಳಿಗೆ ಗೊತ್ತಿತ್ತು. ಆದ್ದರಿಂದಲೇ ಅವಳಿಗೆ ಬ್ರಾಂಡಿಕುಡಿಯುವುದೆಂದರೆ ಹೇಸಿಗೆ – ಅಷ್ಟೆ. ವಿಮಲಳೂ ಕುಡಿಯಬಹುದು ಎಂದು ಈಗ ಗೊತ್ತಾಗಿ ಸಮಾಧಾನವಾಯಿತು.
‘ಗೌರಿಯನ್ನು ಕಂಡ ನಂತರ ನಾನು ಇಷ್ಟೆಲ್ಲ ಬದಲಾಗಿ ಬಿಟ್ಟಿರೋದು. ಇದಕ್ಕಿಂತ ಮೊದಲು ಕೊಂಚ ಸಿಲ್ಲಿ ನಾನು.’
ವಿನೋದಿನಿ ಅವಳ ಮಾತನ್ನು ಕೇಳಿಸಿಕೊಳ್ಳಲು ಇಷ್ಟಪಟ್ಟವಳಂತೆ ಸುಮ್ಮನೇ ಹಾಸಿಗೆ ಮೇಲೆ ಕಾಲು ಚಾಚಿ, ಶಾಲು ಹೊದ್ದು ಕೂತಳು. ವಿಮಲಳಿಗೆ ಹುರುಪೇರಿತ್ತು:
‘ಮಿಂಗೇಲಿ ಜೊತೆ ಕುಡಿದಿದ್ದೀನಿ ನಾನು. ಆದರೆ ಈ ಮನೇಲಿ ಅಲ್ಲ. ಈ ಮನೇನ ಅಣ್ಣನೂ ಗೌರಿಯೂ ಎಷ್ಟು ಬದಲಾಯಿಸಿ ಬಿಟ್ಟರು, ನೋಡು. ಈಗಿಲ್ಲಿ ಮೇಲೂ ಇಲ್ಲ, ಕೀಳು ಇಲ್ಲ’.
ವಿನೋದಿನಿಯ ಒಪ್ಪಿಗೆಯ ನಗುಮುಖ ಅವಳನ್ನು ಉತ್ತೇಜಿಸಿತು:
‘ಈ ನನ್ನ ಅಣ್ಣ ಸ್ವಲ್ಪ ಬದಲಾದರೆ ಅವನಿಗೆ ಇಷ್ಟವಾದ್ದು ಅವನಿಗೆ ಸಿಗತ್ತೆ. ಗೊತ್ತಾಯ್ತ ನಾನು ಏನು ಹೇಳ್ತ ಇದೀನಿ ಅಂತ’.
‘ನಾನೂ ಊಹಿಸಿದ್ದೆ. ಹಾಗೇನಾದರೂ ಆದರೆ ಎಷ್ಟು ನಮಗೆಲ್ಲ ಒಳ್ಳೇದಾಗತ್ತೆ ಅಲ್ವ?’
ವಿನೋದಿನಿ ಬ್ರಾಂಡಿಯನ್ನು ಅರ್ಧ ಚಮಚ ಮಾತ್ರ ಕುಡಿದು ವಿಮಲಳಷ್ಟೇ ಹುರುಪಿನಲ್ಲಿ ಹೇಳಿದ್ದಳು. ವಿಮಲ ಕುರ್ಚಿಯಿಂದೆದ್ದು ಬಂದು ಹಾಸಿಗೆ ಮೇಲೆ ಅವಳ ಪಕ್ಕ ಕೂತಳು.
‘ಅಣ್ಣನಿಗೆ ಅವಳು ತುಂಬ ಇಷ್ಟವಾಗಿದಾಳೆ. ಆದರೆ ದೇಶ ಸಮಾಜ ಬದಲಾವಣೆ ಪ್ರಗತಿ ಅಂತ ಏನೇನೋ ಮಾತಾಡಿ ಅವಳಿಗೆ ಅಸಹ್ಯವಾಗುವಂತೆ ಮಾಡಿ ಬಿಡ್ತಾನೆ ಅಂತ ಭಯ ನನಗೆ. ಈ ಗೌರಿ ದೇವಿ ಥರ ಅನ್ನೋದು ನಿಜ. ಆದರೆ ಅವಳೇನೂ ಮೂದೇವಿಯಲ್ಲ. ಗಂಡಿನ ಆಸೆ ಅವಳಿಗೂ ಇದೆ ಅಂತ ನನಗೆ ಗೊತ್ತು. ಅವಳ ಹಳೇಕಾಲದ ಪೆಟ್ಟಿಗೆ ತುಂಬ ಏನೇನಿದೆ ಗೊತ್ತ? ನಾವು ಕದ್ದು ಮುಚ್ಚಿ ಇಂಗ್ಲಿಷ್‌ನಲ್ಲಿ ಓದಿದ್ದೆಲ್ಲ ಅಪ್ಪಟ ಕನ್ನಡದಲ್ಲೂ ಇದೆ. ಕಲಿಯುಗ ಅನ್ನೋ ಪತ್ರಿಕೆ ಅದು. ಮೊದಲನೇ ರಾತ್ರಿ ಗಂಡು ಏನು ಮಾಡಬೇಕು ಹೆಣ್ಣು ಏನು ಮಾಡಬೇಕು ಎಲ್ಲ ಇದೆ ಈ ಪತ್ರಿಕೇಲಿ. ಎಲ್ಲ ಗೌರಿ ಓದಿಕೊಂಡಿದಾಳೆ; ನನಗೇ ಬೇಕಾದರೆ ಹೇಳಿಕೊಟ್ಟಾಳು.
ಅಷ್ಟೆಲ್ಲ ಮಡಿ ಮಾಡುವ ಅಕ್ಕು ಕೂಡ ಏನೂಂತ ಅಂದುಕೊಂಡಿದೀಯ? ಅವರಿಗೆ ಈ ಅಸುಪಾಸಿನಲ್ಲಿ ಯಾರು ಯಾರನ್ನ ಇಟ್ಟುಕೊಂಡಿದಾರೆ. ಯಾರು ಯಾರಿಗೆ ಬಸುರಾದರು ಎಲ್ಲ ಗೊತ್ತು. ಅವರ ಹಿತ್ತಲಿಗೆ ಬರೋ ಹೆಂಗಸರು ಎಲ್ಲವನ್ನೂ ಅಕ್ಕುಗೆ ಹೇಳಿಕೊಳ್ತಾರೆ. ಗಂಡಂದಿರನ್ನ ಹೇಗೆ ವಶಪಡಿಸಿಕೊಳ್ಳಬೇಕು ಅನ್ನೋ ಗುಪ್ತ ಸಮಾಲೋಚನೆಯನ್ನೂ ಅಕ್ಕು ಜೊತೆ ಈ ಶೂದ್ರ ಹೆಂಗಸರು ನಡೆಸ್ತಾರೆ. ಆದರೆ ಅಕ್ಕು ಮಾತ್ರ ಎರಡು ಮಡಿ ಸೀರೆ, ದಿನಕ್ಕೊಂದು ಹೊತ್ತು ಊಟ – ಇಷ್ಟರಲ್ಲೇ ತಮ್ಮ ಜೀವನ ಸಾಗಿಸ್ತಾರೆ. ಅದ್ಭುತವಾದ ಹೆಣ್ಣು ಅದು. ಕಾಫಿ ಟೀ ಏನೂ ಕುಡಿಯಲ್ಲ. ಆದರೆ ಗೊತ್ತ? ಅವರಿಗೂ ಒಂದು ನಸ್ಯದ ಚಟವಿತ್ತಂತೆ. ಕೇಶವನ ಹತ್ತಿರ ಅಂಗಡೀಂದ ತರಿಸಿಕೋತ ಇದ್ದರಂತೆ. ಆದರೆ ಗೌರಿ ಏನೋ ಒಂದು ಥರಾ ಆಗಿಬಿಟ್ಟಿದಾಳೆ ಅಂತ ಅವರಿಗೆ ಅನ್ನಿಸಿದ ಮೇಲೆ ನಸ್ಯಾನ್ನೂ ಬಿಟ್ಟುಬಿಟ್ಟರಂತೆ.
ನಮ್ಮ ಅಣ್ಣನ್ನ ಏನಾದರೂ ಈ ಗೌರಿ ಮದುವೆ ಆದರೆ ಅಕ್ಕು ಅಟ್ಟ ಹತ್ತಿ ಕೂತುಬಿಡ್ತಾರೆ. ನಿತ್ಯ ದೇವರಿಗೆ ಅವರು ಕೈ ಮುಗಿದು ಕೇಳಿಕೋಳ್ಳೋದು ಗೌರಿಗೆ ಮದುವೆಯಾಗೋ ಬುದ್ಧೀನ ಕೊಡಪ್ಪ ಅಂತ. ಅವರಂಥ ತಾಯೀನ ನಾನು ನೊಡಿಯೇ ಇಲ್ಲ ಕಣೆ.
ಗೌರೀನೂ ನಮ್ಮ ಹಾಗೆ ಒಂದು ಗಂಡನ್ನು ಕೂಡೋ ಆಸೆ ಪಡೆದಿರಬಹುದು ಅಂತ ನನಗೆ ಬಾಳ ಸಾರಿ ಅನ್ನಿಸಿದೆ ಕಣೆ. ಒಂದೊಂದು ಸಾರಿ ಅವಳು ಒಂಥರಾ ನೋಡ್ತ ನಿಂತಿರತಾಳೆ. ಹೇಗೇಂತ ನನಗೆ ಹೇಳಕ್ಕೆ ಗೊತ್ತಾಗಲ್ಲ. ಗಂಡಿನ ಹೃದಯವನ್ನ ಕುದಿಸಿ ಬಿಡೋ ಹಾಗೆ ಇರತ್ತೆ ಅವಳ ಕಣ್ಣಿನ ನೋಟ. ಮತ್ತೆ ಅವಳ ಹುಬ್ಬಿನ ಮಾಟ ತಿದ್ದಿಟ್ಟ ಹಾಗೆ ಇರತ್ತೆ. ಅವಳ ತುಂಬಿದ ತುಟಿಗಳಲ್ಲಿ ಸದಾ ನೆಲೆಸಿರೋ ಹಾಗೆ ಕಾಣುವ ಮಾದಕವಾದ ಮಂದಹಾಸವಂತೂ ಹುಚ್ಚೇಡಿಸತ್ತೆ. ಮತ್ತೆ ಅವಳ ಕೆನ್ನೆಯ ಹೊಳಪು ನೋಡಿಯ? ಸರಸರಾಂತ ಅವಳು ದೈನೇಂದ ನಮ್ಮ ಮನೇಗೆ ಸೆರಗು ಕಟ್ಟಿ, ಸೊಂಟಕ್ಕೆ ಅದನ್ನ ಸಿಕ್ಕಿಸಿ, ಕೈ ಬೀಸ್ತ, ಗುಡ್ಡ ಹತ್ತಿ ಇಳಿದು, ಬೆವರ್ತಾನೇ ಬಂದವಳು ನಗುನಗ್ತ ಎದುರು ನಿಂತಾಗ? ಅವಳ ಮನೇಲಿ ಸರಿಯಾಗಿ ಮುಖ ಕಾಣುವಂತಹ ಕನ್ನಡಿಸಹಾ ಇಲ್ಲ ಕಣೇ. ನಾನೇ ಒಂದು ಸಾರಿ ನಮ್ಮ ಮನೆ ಕನ್ನಡಿ ಎದುರು ಅವಳನ್ನ ನಿಲ್ಲಿಸಿ, ಅವಳನ್ನೇ ಅವಳಿಗೆ ನಖ ಶಿಖಾಂತ ದರ್ಶನಮಾಡಿಸಿ, ನೀನು ಎಷ್ಟು ಚೆಲುವೇಂತ ನಿನಗೆ ಈಗಾಲದರೂ ಗೊತ್ತಾಯ್ತ ಅಂತ ರೇಗಿಸಿ, ಅವಳನ್ನ ನಾಚಿಸಿ ಬಿಟ್ಟಿದ್ದೆ, ಆಗ ಅವಳು ನಾಚೋದನ್ನ ನೋಡಿ ನನಗೇ ಅವಳನ್ನ ಮುದ್ದಿಸಬೇಕೂಂತ ಅನ್ನಿಸಿಬಿಟ್ಟಿತ್ತು. ಆದರೆ ಅವಳ ಗಾಂಭೀರ್ಯ ಭಾಸವಾಗಿ ಹೆದರಿಬಿಟ್ಟೆ. ಸಾಕ್ಷಾತ್ ದೇವಿಯೇ ನನ್ನ ಎದುರು ನಿಂತಿದಾಳೆ ಅಂತ ಅನ್ನಿಸಿಯೂ ಬಿಟ್ಟಿತ್ತು.
ಆದರೂ ಮತ್ತೊಂದು ವಿಷಯ ಹೇಳ್ತೀನಿ ಕೇಳು.
ನಮ್ಮ ಸಂಬಂಧದ ವಿಷಯವೆಲ್ಲ ಅಪ್ಪನಿಗೆ ಗೊತ್ತಾದಮೇಲೆ, ಗೊತ್ತಾಗೋ ಹಾಗೆ ಮಾಡಿದ್ದೂ ಗೌರಿಯೇ ಅನ್ನು, ಆಗ ನನ್ನ ಗಂಡ, ಮಿಂಗೇಲಿ ಇದಾರಲ್ಲ, ಅವರು – ನಾನೇನೂ ಹೇಳ್ಳಿಲ್ಲ ಅನ್ನು, ಆದರೂ ಮೀಸೆ ಬೋಳ್ಸಿ ಬಿಟ್ಟರು. ಪ್ಯಾಂಟು ಹಾಕೋದು ನಿಲ್‌ಇಲಸಿ ಪಂಚೆ ಉಡೋಕೆ ಶುರುಮಾಡಿದರು. ಗೌರಿ ಆಗ ನನಗೆ ಏನು ಹೇಳಿದಳು ಗೊತ್ತ? ಯಾಕೇ ಮೀಸೆ ಚುಚ್ಚತ್ತೇನೆ? ನಿನ್ನ ಗಂಡ ಮೀಸೇಲಿ ಎಷ್ಟು ಚೆನ್ನಾಗಿ ಕಾಣ್ತ ಇದ್ದ – ಹೀಗೆ ಅಂದುಬಿಡೋದೇನೇ ಅವಳು! ಅವಳಲ್ಲಿ ವೈರಾಗ್ಯಾನೂ ನೆಲಸಿದೆ; ಈ ಲೀಲಾಪ್ರಪಂಚದ ಮಾಯೆಯಲ್ಲಿ ತತ್ಪರಳಾಗಿ ಬಿಡುವ ಶಕ್ತಿಯೂ ಅವಳಿಗಿದೆ.’
ವಿನೋದಿನಿ ನಗು ತಡೆಯಲಾರದೆ ನಗುತ್ತ ‘ಇನ್ನರ್ಧ ಚಮಚ ಕೊಡೆ’ ಎಂದು ಬ್ರಾಂಡಿಯನ್ನು ಇಸಕೊಂಡಳು. ವಿಮಲಳೂ ನಗುತ್ತ, ‘ಅಲ್ಲವೆ? ನೀನೆಂದಾದರೂ ಸಿಗರೇಟು ಸೇದಿದೀಯ? ನನ್ನ ಪ್ರಕಾರ ಕಾಲೇಜಿಗೆ ಹೋಗೋ ಹುಡುಗೇರು ಒಂದಲ್ಲ ಒಂದು ಸಲವಾದರೂ ಕುತೂಹಲಕ್ಕೆ ಸಿಗರೇಟು ಸೇದಿರ್ತಾರೆ’ ಎಂದಳು.
‘ಒಂದೇ ಒಂದು ಸಲ ಸೇದಿ ಒಂದು ಗಂಟೆ ಕೆಮ್ಮಿ ವಾಂತಿ ಮಾಡಿಕೊಂಡಿದೀನಿ ಕಣೆ’ ಎಂದು ವಿನೋದಿನಿ ತನ್ನ ಬಿಗಿಯಾಗಿ ಕಟ್ಟಿದ ಉದ್ದವಾದ ಜಡೆಯನ್ನು ಹೆಗಲಮೇಲೆ ಹಾಕಿಕೊಂಡು ಇನ್ನಷ್ಟು ಹೊತ್ತಿನ ಹರಟೆಗೆ ರೆಡಿಯಿರುವಂತೆ ಕಂಡಳು. ಹೀಗೆ ಒಬ್ಬರಿಗೊಬ್ಬರು ಉಕ್ಕಿ ಒದಗುತ್ತಿದ್ದಾಗ ವಿಮಲ ಥಟ್ಟನೆ ತನ್ನ ಕೊರಳಲ್ಲಿದ್ದ ಒಂದು ನಾಲ್ಕೆಳೆಯ ಹಳೆಯ ಕಾಲದ ಬಂಗಾರದ ಸರವನ್ನು ತೆಗೆದು,
‘ಇದೆಂಥ ವೈರಾಗ್ಯವೇ ನಿನ್ನದು. ಈ ಸರಾನ್ನ ನೀನು ಹಾಕಿಕೋ ಬೇಕು. ನಿರಾಭರಣೆಯಾಗಿ ಕೇಶವರಿಂದ ನೀನು ನವರಸಭರಿತ ಕಾವ್ಯಗಳನ್ನು ಕಲಿಯೋದಾದರೂ ಹೇಗೆ?’ ಎಂದು ಗದರಿಸುವಂತೆ ಮುಖಮಾಡಿ ಅಣಕಿಸುತ್ತ ವಿನೋದಿನಿಯ ಕೊರಳಿಗದನ್ನು ಹಾಕಿ ಹೇಳಿದಳು;
‘ಕಣ್ಣು ಮುಚ್ಚಿ ಬೆಕ್ಕು ಹಾಲು ಕುಡಿಯೋದರಂತೆ. ಅದೇನು ದೀರ್ಘವಾದ ಭೂವರಾಹ ಪೂಜೆಯಪ್ಪ. ದೇವರಿಗೆ ಅದೆಷ್ಟು ಆರತಿಗಳಪ್ಪ. ನಿತ್ಯ ಪ್ರಸಾದವಾಗಿ ಏನೇನೂ ಹೂವುಗಳಪ್ಪ’
ವಿನೋದಿನಿ ನಾಚಿ ಮುಖಮುಚ್ಚಿಕೊಂಡಳು. ವಿಮಲ ಅವಳನ್ನು ಮುತ್ತಿಟ್ಟು,
‘ಏಯ್ ನನ್ನ ಸೋದರಿ, ಕೇಳಿಸಿಕೊ. ನಮ್ಮ ರಾಜಕಾರಣವನ್ನ ನಾವಿನ್ನು ಶುರು ಮಾಡತಕ್ಕದ್ದು. ಹೇಗಾದರೂ ಈ ದೇವಿ ಗೌರಿಯೂ ನಮ್ಮ ರಾಜಕುಮಾರನೂ ಮದುವೆಯಾಗುವಂತೆ ನಾನೂ ನೀನೂ ಕೂಡಿ ಮಸಲತ್ತು ಮಾಡತಕ್ಕದ್ದು. ಆಯಿತ? ಈ ನಮ್ಮ ಶಾರದಾಮಣಿಯೂ, ಆ ಉದ್ದ ಕೂದಲಿನ ಚೆಲುವ ಪರಮಹಂಸನೂ ಒಂದಾಗುವಂತೆ ನಾನೂ ಗೌರಿಯೂ ನಮ್ಮ ರಾಜಕಾರಣ ಮಾಡತಕ್ಕದ್ದು. ಜಾತಿ ಗೀತಿ ಇತ್ಯಾದಿ ಅನಿಷ್ಟ ಸಂಪ್ರದಾಯಗಳನ್ನು ಈ ನಮ್ಮ ಮಹಾ ಕ್ರಾಂತಿಕಾರಿಯಾದ  ಅಣ್ಣ ಅವನ ಘನೋದ್ದೇಶದಲ್ಲಿ ಕೊನೆಗಾಣಿಸುವುದರ ಮುನ್ನವೇ, ಈಗಿಂದೀಗಲೇ, ಅದನ್ನು ಕೊನೆಗಾಣಿಸುವವರು ನಿಜವಾಗಿನಾವು, ಹೆಂಗಸರು. ಏನೂಂತೀಯ?’
ಏನೆನ್ನಬೇಕು ತಿಳಿಯದೆ ವಿನೋದಿನಿ ಇನ್ನೊಂದು ಚಮಚ ಬ್ರಾಂಡಿಯನ್ನು ಕುಡಿದು ನಾಚಿ ಕಂಪಾಗಿದ್ದಳು.
* * *
೧೨
ಕೃಷ್ಣ ಶಾಸ್ತ್ರಿಗಳು ಬಂದು ಒಂದು ವಾರವಾದರೂ ಆಗಿತ್ತು. ಒಂದೊಂದು ದಿನ ಮಂಡಗದ್ದೆ ಯಲ್ಲೊ ಮಾಳೂರಲ್ಲೊ ಇದ್ದು ಬರುವರಾದರೂ ಉಳಿದ ದಿನ ದೈನೆಮನೆಗೇ ಮಲಗಲು ಬರುವರು.
ಈಗವರಿಗೆ, ಅವರ ಹೆಂಡತಿ ಕಾಲವಾದ ಮೇಲೆ, ಸ್ವಗೃಹವೆಂಬುದಿಲ್ಲ. ಜೋಳಿಗೆಯಲ್ಲಿ ಒಂದು ತಾಮ್ರದ ಚೆಂಬು, ಒಂದು ತಾಮ್ರದ ಲೋಟ, ಒಂದು ಉದ್ದರಣೆ, ಒಂದು ತಮ್ಮ ಮನೆತನದ ಪೂಜೆಯ ಶಾಲಿಗ್ರಾಮ, ವರ್ಷಕ್ಕೊಮ್ಮೆ ಹಿತೈಷಿಗಳು ಕೊಡುವ ಜೋಡಿ ಪಂಚೆ, ಶಲ್ಯ, ಚಳಿಗಾಲದಲ್ಲಿ ಹೊದೆಯಲೆಂದು ಅದೆಷ್ಟೋ ವರ್ಷಗಳಿಂದ ಅವರ ಬಳಿಯಿದ್ದ ಈಗ ಮಾಸಿಹೋದ ಜರಿಶಾಲು – ಇಷ್ಟೇ ಅವರ ಮಗ ದುಂಬಾಲು ಬಿದ್ದು ಮಾರಿ, ತುಮಕೂರಿನಲ್ಲಿ ಒಂದು ಹೋಟೆಲು ತೆಗೆದಿದ್ದ. ಅಪ್ಪನನ್ನೂ ತನ್ನ ಜೊತೆ ಬರುವಂತೆ ದುಂಬಾಲು ಬಿದ್ದಿದ್ದ. ಸೊಸೆ ಒಳ್ಳೆಯವಳು. ಆದರೆ ಪುರೋಹಿತರೊಬ್ಬರ ಮಗಳೇ ಆದ ಅವಳಿಗೂ ತನ್ನ ಗಂಡ ಪುರೋಹಿತ ವೃತ್ತಿಯನ್ನೂ, ಪ್ರಯೋಜನಕ್ಕೆ ಬಾರದ ವ್ಯವಸಾಯವನ್ನೂ ಬಿಟ್ಟು ಪೇಟೆ ಸೇರುವುದು ಬೇಕಿತ್ತು. ಮಾವನೂ ಜೊತೆಗಿರಬೇಕೆಂದು ಅವಳಿಗೆ ಆಸೆಯಿತ್ತು. ಸುಮ್ಮನೆ ಮಗನ ಜೊತೆ ಇದ್ದುಬಿಡಬಾರದ ಎಂದು ಎಲ್ಲರೂ ಹೇಳಿದರು. ಆದರೆ ಮಗನ ಜೊತೆ ಹೋಗೇನಾದರೂ ಇದ್ದಿದ್ದರೆ, ಮಗ ದಾಕ್ಷಿಣ್ಯಕ್ಕೆ ಬೇಡವೆಂದರೂ ಹೋಟೆಲಿನ ಗಲ್ಲದ ಮೇಲೆ ಕೂತು ಚಿಲ್ಲದರೆ ಎಣಿಸಬೇಕಾಗಿ ಖಂಡಿತ ಬರುತ್ತಿತ್ತು, ಪೇಟೆಯಲ್ಲಿ ಸುಮ್ಮನೇ ಕೂತು ತಿನ್ನುವುದು ಸಾಧ್ಯವೆ? ಸಾಧುವೆ?
‘ಎಲ್ಲರ ಹಣೆಬರಹ ಓದಬಲ್ಲವನಾದರೂ ನಾನು ಮಾತ್ರ ಈಗಿರುವ ಪುಣ್ಯ ಕ್ಷೇತ್ರವನ್ನು ಹೋಗಿ ಸೇರಿಯೇನೆಂದು ಕನಸಿನಲ್ಲೂ ಕಂಡಿರಲಿಲ್ಲ’ ಎಂದು ಪ್ರಾರಂಭವಾಗಿ, ಕೃಷ್ಣ ಶಾಸ್ತ್ರಿಗಳು ಮಾತ್ರ ವರ್ಣಿಸಬಲ್ಲಂತೆ, ಕೇಶವನ ಕಿವಿಗೆ ಸುಖವಾಗುವಂತೆ ಈಗ ಅವರು ಸೇರಿಕೊಂಡಿರುವ ಕ್ಷೇತ್ರದ ವರ್ಣನೆ ನಡೆಯುತ್ತದೆ. ಇದು ನಡೆಯುವಾಗ ಗೌರಿ ಮಾಡಿ ಕೊಟ್ಟ ಬಿಸಿಬಿಸಿ ಕಾಫಿ ಇಬ್ಬರ ಕೈಯಲ್ಲೂ ಇರುತ್ತದೆ.
* * *
ಈ ಲೋಕದ್ದೇ ಅಲ್ಲ ಎನ್ನಿಸುವ ಕ್ಷೇತ್ರ ಅದು. ಅದು ಇದೆ ಎಂದು ಗೊತ್ತಿದ್ದರೆ ಮಾತ್ರ ಅದು ಇದೆ; ಹೋಗಬೇಕೆನ್ನಿಸುವವರಿಗೆ ಮಾತ್ರ ಅದು ಇದೆ. ಇನ್ನೂ ಮುಖ್ಯವಾದೊಂದು ವಿಷಯವನ್ನು ಈ ಕ್ಷೇತ್ರದ ಬಗ್ಗೆ ಹೇಳಬೇಕೆಂದರೆ ಅನ್ನಪೂರ್ಣೆಗಾಗಿ ಮಾತ್ರ ಅಲ್ಲಿಗೆ ಹೋದರೆ ಹೋಗಬೇಕು. ಕಣ್ಣಿನ ಸುಖದವರಿಗೆ ಇಡೀ ಕ್ಷೇತ್ರದ ಸೌಂದರ್ಯವೇ ಹತ್ತಂತೆ ದೇವಿಯ ಮೂರ್ತಿ ಕಾಣಿಸಿದರೆ, ನಂಬುವ ಭಕ್ತಾದಿಗಳಿಗೆ ಅಮ್ಮನವರೇ ಹೆತ್ತಂತೆ ಕ್ಷೇತ್ರದ ಸೌಂದರ್ಯ ಭಾಸವಾಗುತ್ತದೆ.
ತುಂಗಾ ನದಿಯ ನಡುವೆ ಅದೊಂದು ಗುಡ್ಡ. ಸುಮಾರು ಮೂರು ದಶಕಗಳ ಕೆಳಗಿನ ಭಾರಿ ಮಳೆಗಾಲದಲ್ಲಿ ಕೂಡ ಈ ಗುಡ್ಡದ ನೆತ್ತಿಯ ಮೇಲಿನ ದೇವಸ್ಥಾನದ ಸುತ್ತ, ಅಂದರೆ ನಲವತ್ತು ಐವತ್ತು ಎಕರೆಯಷ್ಟಾದರೂ ಪ್ರದೇಶ, ಮುಳಿಗಿರಲಿಲ್ಲವೆಂದು ಹಿರಿಯರು ನೆನಪು ಮಾಡಿಕೊಳ್ಳುವರು. ಈಚಿಗೆ ತುಂಗೆಯಲ್ಲಿ ನೀರೇ ಇಲ್ಲವಲ್ಲ; ಮಳೆಯೂ ಕಡಿಮೆಯಾಗಿ ಬಿಟ್ಟಿದೆಯಲ್ಲ.
ಸುತ್ತಲೂ ತುಂಗೆ ಪ್ರದಕ್ಷಿಣೆ ಬರುವ ಈ ಗುಡ್ಡದ ನೆತ್ತಿಯ ಮೇಲೆ ಅನ್ನಪೂರ್ಣೇಶ್ವರಿ ನೆಲಸಿದ್ದಾಳೆ. ಕಡುಕೋಪದ ದುರ್ವಾಸ ಮಹಾಮುನಿ ಮಹಾತಾಯಿಯನ್ನು ಇಲ್ಲಿ ನೆಲಸುವಂತೆ ಒಲಿಸಿಕೊಂಡದ್ದೆಂದು ಐತಿಹ್ಯ. ಇಡೀ ಮಲೆನಾಡಿಗೆ ಅನ್ನ ಕೊಡುವವಳು ಇವಳೇ ಎಂದು ನಂಬಿದವರು ಸುತ್ತಲೂ ಇದ್ದಾರೆ. ಆದರೆ ಅನ್ನಪೂರ್ಣೇವರಿಯ ದರ್ಶನವಾಗಬೇಕೆಂದರೆ ದೋಣಿಯಲ್ಲೇ ಹೋಗಬೇಕು. ಬೇರೆ ಮಾರ್ಗವಿಲ್ಲ. ಯಾವ ಮೋಟಾರು ವಾಹನವೂ ಈ ಗುಡ್ಡದ ಮಣ್ಣಿನ ಮೇಲೆ ಚಲಿಸಿದ್ದಿಲ್ಲ.
ಚಲಿಸಲು ಬಿಡುವುದೂ ಇಲ್ಲ ಅನ್ನಪೂರ್ಣೇಶ್ವರಿಯ ಅರ್ಚಕರಾದ ಸುಬ್ರಹ್ಮಣ್ಯ ಅವಧಾನಿಗಳು. ಈ ಪೂಜೆ ವಂಶಪಾರಂಪರ‍್ಯವಾಗಿ ಅವರಿಗೆ ದಕ್ಕಿದ್ದು. ಯಾವ ಕಾಲದಿಂದಲೋ ಅವರ ವಂಶಸ್ಥರು ಅಲ್ಲಿ ಪೂಜೆ ಮಾಡಿಕೊಂಡಿದ್ದಾರೆ. ಯಾವ ಕಾಲದಿಂದಲೋ ಸತತವಾಗಿ ಅಲ್ಲಿ ವೇದಾಧ್ಯಯನ ನಡೆದುಕೊಂಡು ಬಂದಿದೆ, ಅಪ್ಪನಿಂದ ಮಗನಿಗೆ, ಮಗನಿಂದ ಮೊಮ್ಮಗನಿಗೆ – ಹೀಗೆ.
ಅವಧಾನಿಗಳ ಮಗ ಮಾತ್ರ ವೇದಾಧ್ಯಯನದಲ್ಲಿ ಅಷ್ಟು ಆಸಕ್ತಿ ತೋರಿಸಲಿಲ್ಲ; ಅವನದೇ ಒಂದು ಕಥೆ, ಈಗದು  ಬೇಡ. ಪೂಜೆಯ ಹೊತ್ತಿಗೆ ನೆವಕ್ಕೆ ಇರುತ್ತಾನೆ, ಅಷ್ಟೆ. ಉರಿದುರಿದೇ ಅಪ್ಪಮಗ ಒಬ್ಬರಿಗೊಬ್ಬರು ಮಾತಾಡೋದು. ಮೊನ್ನೆ ಮಾರಾಯ ಏನೋ ಕೆಲಸಕ್ಕೆಂದು ಶಿವಮೊಗ್ಗೆಗೆ ಹೋಗಿದ್ದ. ಅಲ್ಲಿ ಒಬ್ಬ ಸ್ವಾಮಿ ಇಂಗ್ಲಿಷಿನಲ್ಲಿ ಧಾರಾಕಾರವಾಗಿ ಭಗವದ್ಗೀತೆಯ ಬಗ್ಗೆ ಮಾತಾಡಿದ್ದನ್ನು ಕೇಳಿಸಿಕೊಂಡು ದಂಗಾಗಿ ಬಂದ. ಇಂಗ್ಲಿಷಿನಲ್ಲಿ ಅಷ್ಟು ನಿರರ್ಗಳವಾಗಿ ಮಾತಾಡುವುದು ಸಾಧ್ಯವೆಂಬ ಕಾರಣಕ್ಕಾಗಿಯೇ ಅವನಿಗೆ ಭಗವದ್ಗೀತೆ ಪೂಜ್ಯವೆನ್ನಿಸಿಬಿಟ್ಟಿದೆ. ನಿಜವೆಂದರೆ ಅವನಿಗೆ ಇಂಗ್ಲಿಷ್ ಬಾರದಿದ್ದರೂ ಭಾಷಣದ ನಂತರ ಒಂದು ಸಾವಿರ ರೂಪಾಯಿ ಸಭೆಯಲ್ಲಿ, ದಕ್ಷಿಣಾರೂಪದಲ್ಲಿ ಸಂಗ್ರಹವಾಗಿ ಸ್ವಾಮಿಗೆ ಸಿಕ್ಕಿತೆಂಬುದು ಆ ಮಾಣಿಗೆ ದೊಡ್ಡದನ್ನಿಸಿಬಿಟ್ಟಿತ್ತು. ಎಲ್ಲಿ ಅಪ್ಪ, ಎಲ್ಲಿ ಮಗ! ಕಾಲಾಯತಸ್ಮೈನಮಃ, ಅನ್ನಪೂರ್ಣೆಗೆ ಬೇಕಾದಷ್ಟು ದಿನ ಇದು ನಡೆದುಕೊಂಡು ಹೋಗುತ್ತದೆ ಎಂದು ಅವಧಾನಿಗಳು ಕಳವಳಿಸುತ್ತಾರೆ.
ಅವಧಾನಿಗಳು ಈ ಪ್ರದೇಶದಲ್ಲಿ ಯಾವ ಆಧುನಿಕ ಸವಲತ್ತುಗಳೂ ಬೆಳೆಯಗೊಡದಂತೆ ನೋಡಿಕೊಂಡಿದ್ದಾರೆ. ಪರಶುರಾಮ ಹಠದ ಮನುಷ್ಯ ಅವರು. ಮನೆಯವರಿಗೆ ಮುಂಗೋಪಿ; ಸಾರ್ವಜಿಕರಿಗೆ ಸಂತ. ತನ್ನನ್ನು ನಡೆಸುವುದು ಅನ್ನಪೂರ್ಣೇಶ್ವರಿಯೇ ಎಂದು ತಿಳಿದ ನಿಷ್ಠಾವಂತ, ಗೊತ್ತಾದ ಮೇಲೆ ಹೃದಯವಂತ.
ಆದರೆ ಅವರು ಕ್ಷೇತ್ರದಲ್ಲಿ ಹಾಕಿದ ಗೆರೆ ಮೀರತಕ್ಕದ್ದಲ್ಲ. ನಪ್ರಮದಿತವ್ಯಂ – ಈ ನಿಯಮಗಳನ್ನು ಮೀರತಕ್ಕದ್ದಲ್ಲ ಎನ್ನುತ್ತಾರೆ. ವಾದಿಸಹೋದವರಿಗೆ ನಗುತ್ತಲೇ ‘ಈ ಕ್ಷೇತ್ರದ ಮಟ್ಟಿಗೆ’ ಎಂದು ಬಾಯಿ ಮುಚ್ಚಿಸಿಬಿಡುತ್ತಾರೆ. ಅವು ಯಾವ್ಯಾವ ನಿಯಮಗಳು ಎಂದರೆ:
ಒಂದು: ತುಂಗಾ ನದಿಗೆ ಸೇತುವೆಯಾಗತಕ್ಕದ್ದಲ್ಲ; ಅನ್ನ ಪೂರ್ಣೇಶ್ವರಿಯ ದರ್ಶನಾಕಾಂಕ್ಷಿಗಳು ಈಜಿ ಬರಲಿ ಅಥವಾ ದೋಣಿಯಲ್ಲಿ ಬರಲಿ. ಶ್ರಮವಿಲ್ಲದ್ದು ಯಾತ್ರೆಯಲ್ಲ.
ಎರಡು: ಈ ಗುಡ್ಡದಲ್ಲಿ ಎಣ್ಣೆಯ ದೀಪದ ಹೊರತಾಗಿ ಬೇರೆ ಯಾವ ದೀಪವನ್ನೂ, ವಿದ್ಯುದ್ದೀಪದ ಮಾತಿರಲಿ ಸೀಮೆ ಎಣ್ಣೆಯ ದೀಪವನ್ನೂ, ಉರಿಸತಕ್ಕದ್ದಲ್ಲ. ಯಾತ್ರಿಕರು ಕೈಯಲ್ಲಿ ಟಾರ್ಚನ್ನೂ ತರಕೂಡದು. ನಡುರಾತ್ರೆಯ ಮಿಣುಕು ದೀಪದಲ್ಲಿ ಅನ್ನಪೂರ್ಣೆ ವನದುರ್ಗೆಯಾಗಿ ತೋರುತ್ತಾಳೆ ಭಕ್ತರಿಗೆ.
ಮೂರು : ಅನ್ನವಿಕ್ರಯ ಮಾಡುವ ಹೋಟೆಲು ಇರತಕ್ಕದ್ದಲ್ಲ. ಅಮ್ಮನವರ ದರ್ಶನಕ್ಕೆ ಬಂದವರು ಅಮ್ಮನ ಪ್ರಸಾದವನ್ನು ಮಾತ್ರ ಸ್ವೀಕರಿಸಬೇಕು.
ದೇವಸ್ಥಾನಕ್ಕೆ ಸುತ್ತ ಮುತ್ತ ಫಲವತ್ತಾದ ಮಣ್ಣಿನ ಗದ್ದೆಗಳು ಇವೆ. ಅವಧಾನಿಗಳು ಈ ಅಮ್ಮನವರ ಗುಡ್ಡದಲ್ಲಿ ಎಲ್ಲೂ, ಅದಕ್ಕೆ ಅತ್ಯಂತ ಪ್ರಶಸ್ತವಾದ ಸ್ಥಳ ಎಂಬಲ್ಲೂ, ಅಡಕೆಯನ್ನು ಬೆಳೆಯಲು ಬಿಟ್ಟಿಲ್ಲ. ಎಲೆಯಡಿಕೆಯ ನೈವೇದ್ಯಕ್ಕಾಗಿ ಕೆಲವು ಅಡಿಕೆ ಮರಗಳು ಇವೆ. ಒಟ್ಟಿನಲ್ಲಿ, ಪೇಟೆಯ ಜೊತೆಯಾಗಲೀ ಮಂಡಿಗಳ ಜೊತೆಯಾಗಲೀ ವ್ಯವಹಾರ ಅನಿವಾರ‍್ಯವೆನ್ನಿಸುವ ಏನ್ನನ್ನೂ ಅಲ್ಲಿ ಬೆಳೆಯುವಂತಿಲ್ಲ. ಮಾವು, ಪನ್ನೇರಳೆ, ಚಕೋಶ, ಸೀಬೆ, ಕಿತ್ತಳೆ, ಸೀಕಂಚಿ, ನೇರಳೆ, ಹಲಸು – ಹೀಗೆ ಮಲೆನಾಡಿನಲ್ಲಿ ಬೆಳೆಯುವ ಎಲ್ಲ ಬಗೆಯ ಹಣ್ಣಿನ ಮರಗಳೂ ಅಲ್ಲಿವೆ. ಅವು ಹಣ್ಣುಬಿಡುವ ಕಾಲದಲ್ಲಿ ಬಂದ ಭಕ್ತರಿಗೆ ಈ ಹಣ್ಣುಗಳನ್ನು ತಿನ್ನುವಷ್ಟು ಕೊಡಲಾಗುತ್ತದೆ. ಉಣ್ಣುವಷ್ಟು ಊಟ ಬಡಿಸಲಾಗುತ್ತದೆ. ನಿತ್ಯ ನಡೆಯುವ ಈ ಅನ್ನಸಂತರ್ಪಣೆಗೆ ಅಲ್ಲಿಯೇ ಬೆಳೆದ ದವಸ – ಧಾನ್ಯಗಳನ್ನು ಬಳಸಲಾಗುತ್ತದೆ. ಯಥಾಶಕ್ತಿಯಾಗಿ ಭಕ್ತಾದಿಗಳು ತಂದುಕೊಡುವ ಅಕ್ಕಿ ಹಣ್ಣು ಬೇಳೆಗಳನ್ನೂ ಬಳಸಲಾಗುತ್ತದೆ. ಅನ್ನಪೂರ್ಣೇಶ್ವರಿಯ ಸನ್ನಿಧಾನದಲ್ಲಿ ಎಂದೆಂದೂ ದುರ್ಭಿಕ್ಷವಾದ್ದು ಯಾರಿಗೂ ನೆನಪಿಲ್ಲ.
ಅವಧಾನಿಗಳು ಅಮ್ಮನ ಭಕ್ತರಿಂದ ದುಡ್ಡಿನ ರೂಪದಲ್ಲಿ ದಕ್ಷಿಣೆಯನ್ನು ಸ್ವೀಕರಿಸುವುದಿಲ್ಲವೆಂದಿಲ್ಲ; ತಾವಾಗಿ ಕೊಟ್ಟರೆ ತೆಗೆದುಕೊಳ್ಳುತ್ತಾರೆ. ಆದರೆ ನಿತ್ಯದ ಪ್ರಸಾದಕ್ಕಾಗಿ ಪದಾರ್ಥಗಳನ್ನು ತಂದರೆ ಸಂತೋಷದಿಂದ ಸ್ವೀಕರಿಸುತ್ತಾರೆ.
ಇಂಥ ಒಂದು ಪುಣ್ಯ ಕ್ಷೇತ್ರದಲ್ಲಿ ಶಾಸ್ತ್ರಿಗಳು, ತಮ್ಮ ಮಗ ಹೋಟೆಲನ್ನು ಇಟ್ಟಾದ ಮೇಲೆ, ಅಂದರೆ ಈ ಒಂದು ವರ್ಷದಿಂದ ತನ್ನ ವಾನಪ್ರಸ್ಥ ಜೀವನ ಸಾಗಿಸುತ್ತಿದ್ದಾರೆ. ಅನ್ನಪೂರ್ಣೆಯ ಅನ್ನದ ಋಣವನ್ನು ಕಿಂಚಿತ್ತಾದರೂ ತೀರಿಸಲೆಂದು ಅವಧಾನಿಗಳು ಶಾಸ್ತ್ರಿಗಳಿಗೊಂದು ಕೆಲಸ ಕೊಟ್ಟಿದ್ದಾರೆ.
೧೩
ಕೃಷ್ಣಶಾಸ್ತ್ರಿಗಳು ತನ್ನ ಕೈ ಚೀಲದಿಂದ ಸಣ್ಣ ಅಕ್ಷರದಲ್ಲಿ ಒತ್ತಾಗಿ ಅಚ್ಚುಹಾಕಿದ ಹಳದಿ ಬಣ್ಣದ ಅಗಲವಾದ ಕಾಗದವನ್ನು ತೆಗೆದುಕೊಡುತ್ತಾರೆ. ‘ನೋಡಿ ಇದನ್ನು ಹಂಚುವುದೇ ನನ್ನ ಕೆಲಸ. ಅಮ್ಮನವರ ಉತ್ಸವದ ಆಮಂತ್ರಣ ಪತ್ರಿಕೆಯಿದು. ಇದನ್ನು ಓದಿ ನೀವು ನಿಮ್ಮ ಮನೆಯ ಬಾಗಿಲಿಗೆ ಅಂಟಿಸಬೇಕು.’ ಎನ್ನುತ್ತಾರೆ.
ಹೆಚ್ಚು ಕಡಿಮೆ  ಈ ಸುತ್ತಮುತ್ತಲಿನಲ್ಲಿ ಎಲ್ಲ ಹಿಡುವಳಿದಾರರ ಮನೆಯ ಬಾಗಿಲ ಮೇಲೂ ಈ ಆಮಂತ್ರಣ ಪತ್ರವನ್ನು ಕಾಣುವಂತೆ ಮಾಡಬೇಕೆಂದು ಕೃಷ್ಣಶಾಸ್ತ್ರಿಗಳು ಓಡಾಡುತ್ತಿದ್ದಾರೆ. ಕಾಗದವನ್ನು ಪಡೆದವರಿಗೆ ಅದನ್ನು ಓದುವುದು ಕಷ್ಟವಾದರೆ ಶಾಸ್ತ್ರಿಗಳೇ ಅದನ್ನು ಓದಿ ಹೇಳುತ್ತಾರೆ. ವಾದಿಸಲು ಅವರು ಹೋಗುವುದಿಲ್ಲ; ಆಧುನಿಕ ಜೀವನಕ್ಕಾಗಿ ಹಂಬಲಿಸಿ ಅವರ ಮಗನೇ ಪೇಟೆಸೇರಿ ಹೋಟೆಲನ್ನು ಇಟ್ಟಿದ್ದಾನೆ ಎಂದಮೇಲೆ, ಅವಧಾನಿಗಳ ಮಗನೂ ಆ ದಿಕ್ಕಿನಲ್ಲಿ ಇರಬಹುದೇನೊ ಎನ್ನಿಸುವಾಗ ಅವರೇನು ವಾದಿಸಿಯಾರು? ಆಧುನಿಕತೆಯ ರಾವಿನ ಕಾಲದಲ್ಲಿ ಅಡ್ಡಮಾತನ್ನಾದರೂ ಆಡುವವರು ಇರಬೇಕಲ್ಲವೆ, ಹೀಗೆ ಅನ್ನಪೂರ್ಣೇಶ್ವರಿ ತನ್ನನ್ನು ಪ್ರೇರಿಸಿದ್ದಾಳಲ್ಲವೆ ಎಂದು ಫಲಾಪೇಕ್ಷೆಯಿಲ್ಲದ ಕರ್ಮದಲ್ಲಿ ಅವರು ನಿರತರಾಗಿದ್ದಾರೆ.
ಅದರಲ್ಲಿ ಬರೆದದ್ದರ ತಾತ್ಪರ್ಯ ಇಷ್ಟು :
ಒಂದು : ಎಲ್ಲೂ ಅಣೆಕಟ್ಟುಗಳನ್ನು ಕಟ್ಟುಕೂಡದು; ಭೂ ತಾಯಿಗೆ ಹೀಗೆ ಕೃತಕವಾಗಿ ಒಂದೇ ಪ್ರದೇಶದಲ್ಲಿ ತೀರಾ ವಜೆಯಾಗುವಂತೆ ಮಾಡಿದಲ್ಲಿ ಭೂಕಂಪಗಳು ಉಂಟಾಗಬಹುದು. ಬಾವಿಗಳಲ್ಲಿ ಹಾಗೂ ಕೆರೆಗಳಲ್ಲಿ ಎಲ್ಲ ಪುಣ್ಯ ನದಿಗಳ ಸನ್ನಿಧಿಯಿದೆ.
ಎರಡು : ವಿದ್ಯುಚ್ಛಕ್ತಿಯ ಬಳಕೆಯನ್ನು ಹೆಚ್ಚಿಸಬಾರದು. ಯಾಕೆಂದರೆ ಈ ವಿದ್ಯುತ್ತಿಗಾಗಿ ಇದ್ದಿಲನ್ನು ಸುಟ್ಟು ಆಕಾಶ ಮಲಿನವಾಗುತ್ತದೆ; ಅಥವಾ ಅಣೆಕಟ್ಟುಗಳ ನಿರ್ಮಾಣವಾಗಿ ಭೂಭಾರವಾಗುತ್ತದೆ. ಈ ಭೂಮಿಯ ಮೇಲಣ ಶೀತೋಷ್ಣಗಳ ಸಮತೋಲ ತಪ್ಪಬಾರದು.
ಮೂರು : ಕಾಫಿ ಮತ್ತು ಚಹಾದ ಚಟ ಬೆಳೆಯಬಾರದು. ಯಾಕೆಂದರೆ ಇವು ಕಾಡುಗಳನ್ನು ನಾಶ ಮಾಡಿ ಬೆಳೆಯುವಂಥವು. (ಕೇಶವ ಈ ಮಾತನ್ನು ಓದಿ ಶಾಸ್ತ್ರಿಗಳನ್ನು ತುಂಟಾಗಿ ನೋಡಿದ್ದ. ಶಾಸ್ತ್ರಿಗಳೂ ತುಂಟಾಗಿ ನಕ್ಕು, ತಾನೆಲ್ಲೋ ಓದಿದ ಮಾತನ್ನು ನೆನಪು ಮಾಡಿಕೊಂಡು ‘ಆಚಾರ್ಯರೆ, ರೋಮಿನಲ್ಲಿದ್ದಾಗ ರೋಮಿನವರಂತೆ ಇರು ಎಂಬೊಂದು ಮಾತಿದೆ’ ಎಂದಿದ್ದರು. ‘ಹಾಗಾದರೆ ತಾವು ಕ್ಷೇತ್ರದ ಹೊರಗೇ ಹೆಚ್ಚು ಇರೋದು ಎಂದಾಯಿತು’ ಎಂದಿದ್ದ.)
ನಾಲ್ಕು: ಪೆಟ್ರೋಲಿನ ಬಳಕೆ ಹೆಚ್ಚದಂತೆ. ನಾವಿರುವ ಪ್ರದೇಶದಲ್ಲೇ ನಮ್ಮೆಲ್ಲರ ಅಗತ್ಯಗಳ ಪೂರೈಕೆಯಾಗುವಂತೆ ನೋಡಿಕೊಳ್ಳತಕ್ಕದ್ದು; ಅನಗತ್ಯವಾದ ರುಚಿಗಳನ್ನು ನಾಲಗೆಗೆ ಕಲಿಸಬಾರದು.
ಐದು : ರಾಜ್ಯಾಡಳಿತ ವಿಕೇಂದ್ರಿಕೃತವಾತಕ್ಕದ್ದು.
೧೪
ಪುಟ್ಟೇಗೌಡ ಈಗ ಶಾಸ್ತ್ರಿಗಳ ಬೆಂಬಲಿಗನಾಗಿಬಿಟ್ಟಿದ್ದಾನೆ; ನೆಹರೂ ಪ್ರಣೀತವಾದ ಐರೋಪ್ಯ ಮಾದರಿಯ ಆಧುನಿಕತೆಯನ್ನು ಎತ್ತಿಹಿಡಿಯುವ ಘನಶ್ಯಾಮನ ವಿರೋಧಿಯೂ ಆಗಿದ್ದಾನೆ. ಅವಧಾನಿಗಳ ವಿಚಾರ ಅವನಿಗೆ ಅತಿಯೆನ್ನಿಸಿದರೂ ಈ ಕಾಲದಲ್ಲಿ ಅತಿಗೆ ಹೋಗದೆ ಸತ್ಯದ ಆವಿಷ್ಕಾರವಾಗದು ಎಂದು ಅವನ ವಾದ. ತನ್ನಮಟ್ಟಿಗೆ ಲೋಹಿಯಾರ ಪರ‍್ಯಾಯ ಕಿರು ಯಂತ್ರದ ವ್ಯವಸ್ಥೆಯ ಕಟ್ಟಾ ಬೆಂಬಲಿಗ ಈಗ ಅವನು.
‘ಕೇಶವಯ್ಯ, ವೇದಗಳು ಅಪೌರುಷೇಯವೆಂದು ನಮ್ಮನ್ನು ನಂಬಿಸಿ ನೀವು ಬ್ರಾಹ್ಮಣರು ಶತಮಾನಗಳ ಕಾಲ ನಮ್ಮನ್ನು ಆಳಿದ್ದಾಯಿತು; ಈಗ ವೇದಗಳು ಸುಳ್ಳು, ಯೂರೋಪಿನವರ ವಿಜ್ಞಾನಮಾತ್ರ ನಿಜ ಎಂದು ಇಂಗ್ಲಿಷನ್ನು ಕಲಿತುಬಿಟ್ಟು ನಮ್ಮನ್ನ ಆಳಕ್ಕೆ ಹೊರಟಿರೋ ನವಬ್ರಾಹ್ಮಣರು ಹುಟ್ಟಿಕೊಂಡಿದ್ದಾರೆ. ಮಿಂಡರಿಗೆ ಹುಟ್ಟಿದೋರು ಇವರು, ಅಪ್ಪನಿಗೆ ಹುಟ್ಟಿದೋರಲ್ಲ’. ಎಂದು ಛೇಡಿಸುವನು. ಗೌರಿ ಬಾಗಿಲಿಗೆ ಒರಗಿನಿಂತದ್ದು ನೋಡಿ, ತಾನು ಕುಶಾಲಿಗೆ ಆಡಿಬಿಟ್ಟ ಮಾತಿನಿಂದ ಮುಜುಗರ ಪಡುವನು. ಟ್ರಸ್ಟಿನ ಸೆಕ್ರೆಟರಿಯಾಗಿ ಬಿಟ್ಟ ಕೇಶವ,
‘ಅಲ್ಲೂ ಬ್ರಾಹ್ಮಣರು ಇರುತ್ತಾರೆ; ಇಲ್ಲೂ ಬ್ರಾಹ್ಮಣರು ಇರುತ್ತಾರೆ ಅಲ್ಲವೇನೋ ಗೌಡ? ಇಬ್ಬರೂ ಗೌಡರಿಗೆ ಬೇಡದಿದ್ದಾರೆ ಬ್ರಾಹ್ಮಣರಿಗೆಲ್ಲಿ ಬೆಲೆ ಇರ‍್ತಿತ್ತೋ?’ ಎನ್ನುವನು.
‘ನಿನ್ನ ತಕಲೀ ಜನಿವಾರ ಯಾರಿಗೆ ಬೇಕು ಈಗ? ಇನ್ನು ಮುಂದೆ ಟೆರಿಲಿನ್ ಜನಿವಾರ. ಶಿಮೊಗ್ಗದಿಂದ ಟೊಮೊಟೊ ತಂದಿದ್ದೆ. ಅಕ್ಕಮ್ಮ ತಿನ್ನಲ್ಲಾಂತ ತರ‍್ಲಿಲ್ಲ. ದೊಣ್ಣೆಮೆಣಸೇನೂ ವಿಶ್ವಾಮಿತ್ರ ಸೃಷ್ಟಿಯಲ್ಲವಲ್ಲ. ಅಕ್ಕಮ್ಮನಿಗೆ ಕೊಡು. ಗೌರಮ್ಮನಿಗೆ ಹೇಳಿ ಕಾಫಿ ಮಾಡಿಸು’ ಎಂದು ಗಾಂಧಿ ಚಿತ್ರವಿದ್ದ ತರಕಾರಿ ಚೀಲವನ್ನು ಗೌರಿಗೆ ಕೊಡುವನು.
* * *
ಪುಟ್ಟೇಗೌಡನ ಜೊತೆಯಾಗಿ ಈಗ ಓಡಾಡುತ್ತಿರುವ ಶಾಸ್ತ್ರಿಗಳು ಘನಶ್ಯಾಮನನ್ನು ನೋಡಲು ಹೋದರು. ಅವನೇನು ಹೇಳಿಯಾನು ಗೊತ್ತೇ ಇತ್ತು ಅವರಿಗೆ. ಕಿವಿಯ ಮೇಲೆ ಬೀಳಬೇಕಾದ್ದು ಬೀಳಲೇಬೇಕು. ಅದು ಬಿತ್ತವಿದ್ದಂತೆ. ಚೆಲ್ಲಿದ್ದು ಅಲ್ಲೋ ಇಲ್ಲೋ ಇಂದೋ ನಾಳೆಯೋ ಚಿಗುರೊಡೆದೀತು. ಅನ್ನಪೂಣೇಶ್ವರಿ ಅರ್ಚಕರ ದೃಷ್ಟಿಯೂ ಅದೇ. ಬಿತ್ತುವುದು, ಕಾಯುವುದು, ಮಣ್ಣಿನೊಳಗಿನ ಸಹಿಷ್ಣು ಕತ್ತಲಿನಲ್ಲಿ ಕಾದಿರುತ್ತದೆ ಬೀಜ. ಎಲ್ಲೋ ಒಂದು ಬೀದಿ ಬದಿ, ಬಿಸಿಲುಕಾಯುತ್ತ, ಮುರುಕು ಬಂಡಿಯ ಹಿಂದೆ ಬೆನ್ನು ಕೆರೆಯುವ ಖುಷಿಯಲ್ಲಿ, ಅಡಗಿರುವ ಋಷಿ ರೈಕ್ವರು ರಾಜಾಧಿರಾಜನಿಗೆ ಬೇಕಾಗಿಬಿಡುವ ದಿನಬಂದೀತು: ರಾಜನೇ ಅವನನ್ನು ಹುಡುಕಿಕೊಂಡು ಬಂದಾನು.
ಇಬ್ಬರಿಗೂ ಕಾಫಿಕೊಟ್ಟು ಘನಶ್ಯಾಮ ಆಮಂತ್ರಣ ಪತ್ರವನ್ನು ಓದಿದ. ಕಾಫಿಯ ವಿಷಯವಾಗಿ ತಮ್ಮನ್ನು ಹಾಸ್ಯ ಮಾಡಿಯಾನು ಈ ಜಾಣ ಯುವಕ ಎಂದು ಪುಟ್ಟೇಗೌಡ ನಿರೀಕ್ಷಿಸಿದ್ದು ನಿಜವಾಗಲಿಲ್ಲ.
‘ನಮ್ಮ ಹಳ್ಳಿಗಳು ಜಾತೀಯ ನರಕಗಳಾಗಿವೆ; ಬಡತನ ಮತ್ತು ನಿರಕ್ಷರತೆ ಮೊದಲು ನಿರ್ನಾಮವಾಗಬೇಕು. ದೇಶದ ಸಂಪತ್ತಿನ ಅಭಿವೃದ್ಧಿಯಾಗಬೇಕು. ಅದಕ್ಕೆ ವಿದ್ಯುಚ್ಛಕ್ತಿ ಬೇಕು. ನೀರು ಹರಿದು ಪೋಲಾಗದಂತೆ ಆಣೆಕಟ್ಟುಗಳನ್ನು ಕಟ್ಟಬೇಕು. ಈ ಭೂಮಿಯ ಒಳಗೆ, ಉದಾಹರಣೆಗೆ ಈ ನಮ್ಮ ಊರಿನಲ್ಲೇ, ಏನೇನು ಖನಿಜ ಸಂಪತ್ತಿದೆಯೋ ಯಾರಿಗೂ ಗೊತ್ತಿಲ್ಲ. ಸಂಶೋಧನೆಯಾಗಬೇಕು, ರಸ್ತೆಗಳಾಗಬೇಕು, ನಮಗೆ ಪೆಟ್ರೋಲ್ ಬೇಕು; ಅದನ್ನು ನಾವು ನಮ್ಮ ಸಮುದ್ರಗಳಲ್ಲಿ ಹುಡುಕಬೇಕು. ಆಸ್ಪತ್ರೆಗಳಾಗಬೇಕು. ಇವೆಲ್ಲವನ್ನೂ ಬಿಟ್ಟು ಅನ್ನಪೂರ್ಣೆಯ ಆರಾಧನೆ ಮಾಡುತ್ತ ಕೂತರ ಈ ದೇಶ ಎಂದಾದರೂ ಮುಂದೆಬಂದೀತ?’
ಘನಶ್ಯಾಮ ಎದುರಾಳಿಯನ್ನು ಒಲಿಸಿಕೊಳ್ಳುವಂತೆ ಸಜ್ಜನಿಕೆಯಲ್ಲಿ ವಾದಿಸಿದ್ದ. ಶಾಸ್ತ್ರಿಗಳು ವಾದಕ್ಕೆ ಇಳಿಯಲು ಇಚ್ಛಿಸಲಿಲ್ಲ. ಹೇಳಬಹುದಿತ್ತು; ಖನಿಜಸಂಪತ್ತು ಮಾತ್ರವಲ್ಲ; ಈ ಕಾಡಿನಗುಡ್ಡ ದೇವದೇವಿಯರನ್ನು ಹಡೆದೀತು. ಅಂಥ ದೇವಿಯೊಬ್ಬಳನ್ನು ಏ ಮರುಳೇ ನೀನೇ ನಿನ್ನ ಪೂರ್ವಜರ ಕ್ಷೇತ್ರದಲ್ಲೇ ಕಂಡಿದೀಯ.
ರೂಮಿನ ಸುತ್ತಲೂ ಕಣ್ಣುಹಾಯಿಸಿದರು. ಕೆದರಿದ ಕೂದಲು ಗಡ್ಡಗಳ ಮುಳ್ಳುಹಂದಿಯ ಥರದ ಮೋರೆಯ ದೊಡ್ಡದೊಂದು ಚಿತ್ರ. ಆ ಚಿತ್ರದ ಕೆಳಗೆ, ಉದ್ದೇಶಪೂರ್ವಕವಾಗಿಯೇ ಎಂಬಂತೆ, ಒಂದು ಹಲಗೆಯನ್ನು ಗೋಡೆಗೆ ಮೊಳೆಯಿಂದ ಸಿಕ್ಕಿಸಿ, ಅದರಲ್ಲಿ ಒಂದು ವಿಗ್ರಹವನ್ನು ಘನಶ್ಯಾಮ ಇಟ್ಟಿದ್ದ.
ಶಾಸ್ತ್ರಿಗಳು ಆ ವಿಗ್ರಹವನ್ನೇ ನೋಡುತ್ತ ಅದು ಭೂವರಾಹ ವಿಗ್ರಹವೆಂದು ಅರಿತರು. ಮೇಲೊಂದು ಮುಳ್ಳು ಹಂದಿಯ ಥರದ ವಿದೇಶೀಯನ ಮೋರೆ; ಅದರ ಕೆಳಗೆ, ಮನುಷ್ಯಾಕೃತಿಯ, ಆದರೆ, ಕೋರೆಹಲ್ಲಿನ ಹಂದಿಯ ಮುಖದ ಭಗವಂತ; ಬಾಲೆಯನ್ನು ಎತ್ತಿಕೊಳ್ಳುವಂತೆ ಭೂದೇವಿಯನ್ನು ಎತ್ತಿ ಹಿಡಿದು, ಪಂಚಲೋಹದ ವಿಗ್ರಹವಾಗಿ ಅಭಯ ಹಸ್ತನಾಗಿ ನಿಂತಿದ್ದಾನೆ – ಐನೂರು ವರ್ಷಗಳ ಕಾಲ ಈ ಮನೆಯಲ್ಲಿ ಪೂಜ್ಯನಾಗಿದ್ದ ಭಗವಂತ. ಪ್ರಾಯಶಃ, ಈಗ ಘನಶ್ಯಾಮನ ಬೆನ್ನಿಗಿದ್ದ ಗೋಡೆಯ ಅಂದವನ್ನು ಹೆಚ್ಚಿಸಲಿಕ್ಕಾಗಿ.
ಪುಟ್ಟೇಗೌಡ ವಾದಿಸಿದ : ನಮಗೆ ಐರೋಪ್ಯ ಮಾದರಿಯ ಅಭಿವೃದ್ಧಿ ಬೇಡ, ಇತ್ಯಾದಿ. ಅವನೂ ಸರ್ವೋದಯದವರ ಜೊತೆ ಭೂದಾನ ಯಜ್ಞದಲ್ಲಿ ಭಾಗವಹಿಸಿದ್ದ ಜಯಪ್ರಕಾಶರ ಅನುಯಾಯಿ. ಅವನ ವಾದಗಳೆಲ್ಲವೂ ಘನಶ್ಯಾಮನಿಗೆ ಗೊತ್ತಿತ್ತು. ಒಂದು ಕಾಲದಲ್ಲಿ ಅವನೂ ಹಾಗೆ ವಾದಿಸಿದ್ದವ, ಬನಾರಸ್ಸಿನಲ್ಲಿ ಇದ್ದಾಗ. ಘನಶ್ಯಾಮ ಆಡುವ ಮಾತುಗಳೆಲ್ಲವೂ ಪುಟ್ಟೇಗೌಡನಿಗೆ ಗೊತ್ತು; ಅವನ ಅಕ್ಕನ ಮಗ ಲಾಯರ್ ಆಗಿ ಶಿವಮೊಗ್ಗದಲ್ಲಿ ಪ್ರಾಕ್ಟೀಸ್ ಮಾಡುತ್ತ ಕಮ್ಯುನಿಸ್ಟರಿಗೆ ಒಲಿದಿದ್ದ.
ಎಲ್ಲ ಮಾತುಗಳೂ ವ್ಯರ್ಥವೆಂದುಕೊಂಡ ಶಾಸ್ತ್ರಿಗಳಿಗೆ ಮಾತ್ರ ಭೂವರಾಹಮೂರ್ತಿ ಅಲಂಕಾರದ ಒಂದು ವಸ್ತುವಾಗಿಬಿಟ್ಟಿತೆಂದು ಕಳವಳವಾಗಿತ್ತು. ಎದ್ದುಬರುವಾಗ  ಹೇಳಲೇ ಎಂದುಕೊಂಡರು; ‘ಬೇಡವಾದರೆ ಪೂಜೆ ಬೇಡ; ಎಲ್ಲಾದರೂ ಬಿಸಾಕು ಅದನ್ನ. ಆದರೆ ಅದನ್ನೊಂದು ಗೋಡೆಯ ಅಲಂಕಾರಕ್ಕೆ ಬಳಸಬೇಡ.’
ಆದರೆ ಏನು ಹೇಳಿದರೂ ಪ್ರಯೋಜನವಿಲ್ಲವೆಂದು ಸುಮ್ಮನಾದರು. ಆಧುನಿಕತೆಯ ರಾವು ಬಡಿದ ಈ ಶೂರ ಒಂದಲ್ಲ ಒಂದು ದಿನ ತನ್ನಲ್ಲೇ ಅಂಗರ್ತತವಾದ ಸತ್ಯವನ್ನು ಕಂಡುಕೊಳ್ಳಲು ದಿಗಿಲುಪಡದಂತಾಗಲಿ ಎಂದು ದೇವರನ್ನು ಪ್ರಾರ್ಥಿಸಿದರು.
ಘನಶ್ಯಾಮ ಅವರಿಗೊಂದು ವಾಚಕರವಾಣಿಯಲ್ಲಿ ಬಂದ ಪತ್ರತೋರಿಸಿದ. ಅದು ಅನ್ನಪೂರ್ಣೇಶ್ವರಿ ಅರ್ಚಕರ ಜನ ವಿರೋಧಿಯೂ, ಪ್ರತಿಗಾಮಿಯೂ ಆದ ವಿಚಾರಗಳನ್ನು ಕಟುವಾಗಿ ಟೀಕಿಸಿ ಬರೆದ ಪತ್ರವಾಗಿತ್ತು. ಅದನ್ನು ಬರೆದವರು ಈ ಅರ್ಚಕರನ್ನು ದಸ್ತಗಿರಿ ಮಾಡಬೇಕೆಂದು ವಾದಿಸುತ್ತ ಹೇಳಿದ್ದರು: ‘ಅಭಿವೃದ್ಧಿಪಥದಲ್ಲಿರುವ ನಮ್ಮ ಭಾರತದ ಅಣೆಕಟ್ಟುಗಳನ್ನು ಯಾರಾದರೂ ಹುಂಬರು ಡೈನಮೈಟ್ ಇಟ್ಟು ಕೆಡವಬೇಕೆಂದು ಅನ್ನಿಸುವಂತೆ ಈ ಗೊಡ್ಡು ವೈದಿಕರು ವಾದಿಸುತ್ತಿದ್ದಾರೆ. ಈತ ಖಂಡಿತವಾಗಿ ಎಲ್ಲ ಬದಲಾವಣೆಗೆ ವಿರೋಧಿ. ಇಂತಹ ವೈದಿಕರು ಕ್ರಿಮಿನಲ್ಲುಗಳು ಎಂದು ನಾವು ಗುರುತಿಸಿ ಅವರನ್ನು ಶಿಕ್ಷಿಸುವಂತೆ ಪ್ರಜಾತಾಂತ್ರಿಕ ಸರ್ಕಾರದ ಮೇಲೆ ಒತ್ತಾಯ ತರುವುದು ಅನಿವಾರ್ಯವಾಗಿದೆ.’
ಈ ಪತ್ರಕ್ಕೆ ಉತ್ತರವಾಗಿ ಇನ್ನೊಂದು ಪತ್ರವಿತ್ತು; ಇನ್ನೊಬ್ಬ ವಿಚಾರವಾದಿ ಬರೆದದ್ದಿರಬೇಕು. ಅರ್ಚಕರ ಬಾಲಿಶವಾದ ಆದರ್ಶವಾದವನ್ನು ಛೆ ಪಾಪ ಅಯ್ಯೋ ಎಂದು ಗೇಲಿಮಾಡಿ, ಅನ್ನಪೂಣೇಶ್ವರಿ ಎಷ್ಟು ಕಾಲ ಅವಧಾನಿಗಳ ಅಂಕೆಯಲ್ಲಿದ್ದಾಳು, ಅವಳೂ ತಿರುಪತಿ ತಿಮ್ಮಪ್ಪನಂತೆ ವೈಭವದಲ್ಲಿ ಮೆರೆಯುವುದು ಬೇಡವೇ ಎಂದು ಈ ಪತ್ರಕೇಳಿತ್ತು. ಪತ್ರದ ಕೊನೆಯಲ್ಲಿದ್ದ ಒಂದು ಕೊಂಕಿನ ಸೂಚನೆಯನ್ನು ಗಮನಿಸಿದ ಶಾಸ್ತ್ರಿಗಳು ಯಾರೋ ಗೊತ್ತಿರುವವರೇ ಈ ಪತ್ರ ಬರೆದಿರಬಹುದೆಂದು ಅಂದುಕೊಂಡರು. ಅರ್ಚಕರ ಮಕ್ಕಳಿಗಾದರೂ ಅನ್ನಪೂರ್ಣೇಶ್ವರಿ ಒಳ್ಳೆಯ ಬುದ್ಧಿಯನ್ನು ಕೃಪೆಮಾಡಿ ತನ್ನ ಚಿನ್ನದ ಕಿರೀಟ ವಿದ್ಯುದೀಪದಲ್ಲಿ ಝಳಝಳಿಸುವಂತೆ ಭಕ್ತರಿಗೆ ತೋರಿಕೊಂಡಾಳು ಎಂಬ ಭರವಸೆಯಲ್ಲಿ ಪತ್ರಕೊನೆಯಾಗಿತ್ತು. ಅರ್ಚಕರ ಮಗನನ್ನು ಶಾಸ್ತ್ರಿಗಳೂ ಕಂಡವರಲ್ಲವೆ? ಕಾಲಾಯ ತಸ್ಮೈ ನಮಃ, ಆಗ ಅನ್ನಪೂರ್ಣೇಶ್ವರಿ ನನ್ನ ಹೃದಯಸ್ಥಳಾಗಿ ಇರುತ್ತಾಳೆ ಎಂದುಕೊಂಡರು. ಧೀರನೂ, ಸುಂದರನೂ, ಹಾಗೆಂದು ತನ್ನನ್ನೇ ಭಾವಿಸಿಕೊಂಡ ಮರುಳನೂ ಆದ ಘನಶ್ಯಾಮನನ್ನು ವಾತ್ಸಲ್ಯದಿಂದ ನೋಡಿದರು.
’ಹೀಗೆ ಬರೆದವರು ಕಂಟ್ರಾಕ್ಟರುಗಳ ಏಜೆಂಟೇ ಇರಬೇಕು. ಒಂದು ಅಣೆಕಟ್ಟು ಎಂದರೆ ಎಷ್ಟು ಹಣ ಅದರಲ್ಲಿ ಇದೆ ಗೊತ್ತ? ಅಣೆಕಟ್ಟಿನಿಂದ ಬಡವರಿಗೇನಾದರೂ ಲಾಭವಿದೆಯೆ?’ ಎಂದು ಪುಟ್ಟೇಗೌಡ ಸಿಟ್ಟಿನಲ್ಲಿ ಹೇಳಿದ.
‘ಹಾಗಾಗದಂತೆ ತಡೆಯುವ ಜವಾಬ್ದಾರಿ ನನ್ನ ನಿಮ್ಮ ಮೇಲಿದೆ. ಪುಟ್ಟೇಗೌಡರೇ ಕೇಳಿ ನಿಮ್ಮ ಸಹಕಾರ ನನಗೆ ಬೇಕು. ನೀವೂ ರಾಜಕೀಯ ಬಲ್ಲವರು. ಇಂಥ ಪ್ರಚಾರದಲ್ಲಿ ನೀವು ಸಮಯ ವ್ಯರ್ಥ ಮಾಡಬಾರದು’ ಎಂದು ಘನಶ್ಯಾಮ ಸ್ನೇಹದಲ್ಲಿ ಹೇಳಿದ.
ಇಬ್ಬರ ನಡುವಿನ ವಿರೋಧ ಆಳವಾದ್ದಲ್ಲ ಎಂದು ತಿಳಿದಿದ್ದ ಶಾಸ್ತ್ರಿಗಳು ‘ಮತ್ತೆ ನೋಡುವ’ ಎಂದು ಪುಟ್ಟೇಗೌಡನ ಜೊತೆ ಹೊರಟರು.
ದಿವ್ಯ : ಭಾಗ ಮೂರು (5)
೧೫
ಮಿಂಗೇಲಿ ಶಿವಮೊಗ್ಗಗೆ ಹೋಗಿದ್ದ. ವಿಮಲಳನ್ನೂ ಚಂದುವನ್ನೂ ಕರೆದುಕೊಂಡು ಹೋಗಿ ನೆಲಸಲು ಮನೆಯನ್ನು ಸಿದ್ಧಪಡಿಸಬೇಕಿತ್ತು. ಮಂಜಯ್ಯ ಕಟ್ಟಿಸಿದ ಬಂಗಲೆಯಲ್ಲೇ ಅವರು ಸಿನಿಮಾ ನೋಡಿ ಇಳಿದುಕೊಳ್ಳುತ್ತಿದ್ದುದು. ಅದನ್ನೇ ಮನೆಯಾಗಿ ಪರಿವರ್ತಿಸಿ, ಪೆಟ್ರೋಲು ಬಂಕಿನ ವ್ಯವಹಾರವನ್ನು ಕೈಗೆ ತೆಗೆದುಕೊಂಡು, ಒಂದು ಅತ್ಯಾಧುನಿಕವಾದ ಗ್ಯಾರೇಜನ್ನೂ ಶುರುಮಾಡುವ ಯೋಚನೆಯಲ್ಲ ಅವನಿದ್ದ. ಒಳ್ಳೆ ಲಾಭದಾಯಕವಾದ ಉದ್ಯಮ ಅದು. ಕಾರನ್ನೂ ಸ್ಕೂಟರನ್ನೂ ಕೊಂಡು ಮಾರಿದರೇ ಸಾಕು, ಲಾಭವಾಗುತ್ತದೆ. ಮಂಜಯ್ಯನವರ ಅಳಿಯನೆಂದು, ಈಗ ದೊಡ್ಡ ಹೆಸರು ಮಾಡುತ್ತಿರುವ ಘನಶ್ಯಾಮನ ಭಾವನೆಂದು ತನಗೆ ಅಗತ್ಯವಾದ ಲೈಸೆನ್ಸ್‌ಗಳೆಲ್ಲವೂ ಸಿಕ್ಕೇಸಿಗುತ್ತವೆ. ಘನಶ್ಯಾಮನ ಒಪ್ಪಿಗೆಯೂ ಈ ಕಾರು ಸ್ಕೂಟರುಗಳ ಗ್ಯಾರೇಜು ತೆರೆಯಲು ಅವನಿಗೆ ಸಿಕ್ಕಿತ್ತು.
ವಿಮಲ ಇನ್ನೊಂದು ತಿಂಗಳಾದರೂ ಮಗುವಿನ ಜೊತೆ ದೇವನಹಳ್ಳಿಯಲ್ಲೇ ಇರುವುದೆಂದು ನಿರ್ಧರಿಸಿದ್ದಳು. ಮಗು ಅಕ್ಕುವನ್ನೂ ಗೌರಿಯನ್ನೂ ಹಚ್ಚಿಕೊಂಡಿತ್ತು. ಅಕ್ಕುವಾಗಲೀ ಗೌರಿಯಾಗಲೀ ಶಿವಮೊಗ್ಗೆಗೆ ಬಂದು ತನ್ನ ಜೊತೆ ಇರಲಾರರು. ಗೌರಿಯನ್ನಾದರೂ ಕರೆದುಕೊಂಡು ಹೋಗಬಹುದು. ಅಕ್ಕುವನ್ನು ಆಗದು. ಅವಳು ವಿಚಾರದಲ್ಲಿ ಧಾರಾಳಿಯಾಗಿರಬಹುದು; ಆದರೆ ಆಚಾರದಲ್ಲಿ ಅವಳು ಮಡಿ ಹೆಂಗಸೇ.
ಕೇಶವನೂ ಬಲು ಗೆಲುವಿನಲ್ಲಿದ್ದ. ಇನ್ನು ಮುಂದೆ ಅವನು ಎಲ್ಲಿ ಬೇಕೆಂದರಲ್ಲಿ ಓಡಾಡಿಯಾನು. ನಿತ್ಯ ಭೂವರಾಹ ಪೂಜೆ ಮಾಡಲು ಅವನು ದೇವನಹಳ್ಳಿಯಲ್ಲಿ ಇರಲೇ ಬೇಕೆಂದಿಲ್ಲ. ಆಸುಪಾಸಿನಲ್ಲಿ ಇನ್ನು ಯಾವ ಪೂಜೆ ಬ್ರಾಹ್ಮಣನೂ ಅಲ್ಲಿ ಇದ್ದಿಲ್ಲವಾಗಿ, ಕೇಶವ ಒಂದು ದಿನವಾದರೂ ಹೊರಗಿದ್ದು ಬರುವುದು ಸಾಧ್ಯವಾಗಿರಲಿಲ್ಲ. ಉಡುಪಿಗೆ ಪರ್ಯಾಯ ನೋಡಲು ಹೋಗಬೇಕೆಂದು ಆಸೆಯಾಗಿತ್ತು; ಹೋಗಿರಲಿಲ್ಲ. ಯಾರಾದರೂ ಮೇಳದವರು ತೀರ್ಥಹಳ್ಳಿಗೆ ಬಂದರೆ ಮಾತ್ರ ಅವನು ಆಟವನ್ನು ನೋಇಡ, ಬೆಳಗಿನ ಬಸ್ಸು ಹಿಡಿದು ಬಂದು ಪೂಜೆಗೆ ಅಣಿಯಾಗಬೇಕಾಗಿತ್ತು. ಇನ್ನೆಲ್ಲಿ ಮೇಳದವರು ಬಂದರೂ ಅವನು ಹೋಗಲಾರ. ಪ್ರವಚನಕಾರನೆಂದು ದೊಡ್ಡ ಹೆಸರು ಮಾಡಬಹುದಿತ್ತು. ಅದಕ್ಕೂ ಭೂವರಾಹ ಅಡ್ಡಬಂದಿದ್ದ.
ಚಿಕ್ಕ ಸಾಹುಕಾರರು ತನ್ನನ್ನು ಭೂವರಾಹ ದಾಸ್ಯದಿಂದ ಪಾರುಮಾಡಿದರು ಎಂದು ಅವನು ಈಗ ಖುಷಿಯಾಗಿದ್ದಾನೆ. ಈ ಬಿಡುಗಡೆಯಿಂದ ತನಗೆ ಹೆಚ್ಚು ಗೆಲುವಾಗಿದೆ ಎಂಬುದನ್ನು ಗೌರಿಯ ಹತ್ತಿರವೂ ಶಾಸ್ತ್ರಿಗಳ ಹತ್ತಿರವೂ ಅವನು ಕೊಂಚ ಆತಂಕಪಡುತ್ತಲೇ ಹೇಳಿಕೊಂಡಿದ್ದಾನೆ. ಅಕ್ಕುಗೂ ಇದು ಗೊತ್ತಾಗಿದೆ.
ಭೂವರಾಹ ಸಾಹುಕಾರರ ಮನೆಯ ಗೋಡೆಯ ಚಂದಕ್ಕೊಂದು ಬೊಂಬೆಯಾದ್ದನ್ನು ತಾನು ನೋಡಿದೆನೆಂದು ಹೇಳಲು ಆಗ ಶಾಸ್ತ್ರಿಗಳು ಇಷ್ಟಪಟ್ಟಿರಲಿಲ್ಲ. ಎಲ್ಲರಿಗೂ ಇದರಿಂದ ನೋವಾದೀತು; ಪೂಜೆ ತಪ್ಪಿದ್ದರಿಂದ ಕೇಶವ ಪಡುತ್ತಿದ್ದ ಸಂತೋಷ ಈ ಸುದ್ದಿಯಿಂದ ಕಲುಷಿತಗೊಂಡೀತು.
ಪುಣ್ಯಕ್ಕೆ ತನ್ನನ್ನು ಬಿಟ್ಟರೆ ಇನ್ನು ಯಾರಿಗೂ ಭೂವರಾಹನಿಗೆ ಒದಗಿದ ಅಪದೆಸೆ ತಿಳಿದಂತಿರಲಿಲ್ಲ. ಹೊರಗಿನವರಿಗೆ ತೋರಿಸಿಕೊಳ್ಳಲೆಂದೇ, ಪ್ರಾಯಶಃ ಪತ್ರಿಕೆಗಳಲ್ಲಿ ಅದೊಂದು ಚಿತ್ರವಾಗಲೆಂದೇ, ಕ್ರಾಂತಿಮಾಡಲಿಕ್ಕೆ ಹೊರಟ ಈ ಮಹಾರಾಯ ರಾಜಕಾಣಿ ಅದನ್ನು ಅಲ್ಲಿ ಕಾಣುವಂತೆ ಇಟ್ಟಿರುವುದು.
ಒಂದೋ ಪಾಷಂಡಿಗಳು, ಅಥವಾ ಬಾಯಿಬಡುಕ ಭಕ್ತರು ವಿಜೃಂಭಿಸುವ ಕಾಲ ಬಂದಿರುವಂತೆ ತೋರುತ್ತದೆ. ದೇವರಿಗಿನ್ನು ಗರ್ಭಗುಡಿಯ ಕತ್ತಲು ಇಲ್ಲ; ಕಣ್ಣುಕೋರೈಸುವಂತೆ ಜಗಜಗಿಸುವ ತಿರುಪತಿಯ ತಿಮ್ಮಪ್ಪನಿಗೂ ಇಲ್ಲ. ಅವರೇ ಕಂಡಿಲ್ಲವೆ? ಎಲ್ಲೆಲ್ಲೂ ಕಣ್ಣುಕುಕ್ಕುವ ಬಣ್ಣಬಣ್ಣದ ಶಿಖರಗಳೇ. ಅನ್ನಪೂರ್ಣೆಯನ್ನು ಹಣತೆದೀಪದಲ್ಲಿ ನೋಡಿ ಕಣ್ಣೊಳಗೆ ತುಂಬಿಕೊಳ್ಳುವ ಪುಣ್ಯ ಇನ್ನೆಷ್ಟು ದಿನ ಉಳಿದಿರುತ್ತದೋ.
* * *
ಕೇಶವ ವಿನೋದಿನಿಯ ಸಂಸ್ಕೃತ ಅಧ್ಯಾಪಕನಾಗಿ ಅರಳಲು ತೊಡಗಿದ್ದ. ಒಂದೇ ಒಂದು ದಿನವೂ ಪಾಠ ತಪ್ಪುತ್ತಿರಲಿಲ್ಲ. ಕಾಳಿದಾಸನ ಕುಮಾರ ಸಂಭವದಿಂದಲೇ ಅವನು ಪ್ರಾರಂಭಿಸಿದ್ದ. ಕಾಲೇಜಿನಲ್ಲಿ ಸಂಸ್ಕೃತ ಕಲಿತ ವಿನೋದಿನಿಗೆ ಕೇಶವನ ಪಾಠದ ಕ್ರಮ ವ್ಯಾಕರಣ ಅನ್ವಯ ಇತ್ಯಾದಿಗಳ ಗೋಜಿಗೆ ಹೋಗದ ರಸಾನುಭವದ ಪಾಠವೇ ಆಗಿತ್ತು. ‘ಮಾವಯ್ಯನಿಗೆ ಈ ಪಾಠ ಹೇಳುವುದೂ ಭೂವರಾಹ ಪೂಜೆಯಂತಾಗಿಯೇ ಬಿಟ್ಟಿತು’ ಎಂದು ಗೌರಿ ತುಂಟಾಗಿ ನಕ್ಕು ಕೇಶವನನ್ನು ರೇಗಿಸಿದ್ದಳು.
ಮಾವಯ್ಯನ ಇನ್ನೊಂದು ಗುಟ್ಟು ಗೌರಿಗೆ ಮಾತ್ರ ರಟ್ಟಾಗಿತ್ತು. ತನ್ನ ಈಚಿನ ಟ್ರಸ್ಟ್ ಸೆಕ್ರೆಟರಿ ಚೀಲದಲ್ಲಿ ಅವನು ಒಂದು ಹೊಸ ಕನ್ನಡಿಯನ್ನು ಕೊಂಡು ಇಟ್ಟುಕೊಂಡಿದ್ದ. ಅಕ್ಕುಗೆ ಕಾಣದಂತೆ ಅದರಲ್ಲಿ ಅವನು ಒಮ್ಮೆ ಮನೆಯ ಅಂಗಳದಲ್ಲಿ, ಉಣುಗೋಲಬಳಿ ನಿಂತು, ಮುಖವನ್ನು ನೋಡಿಕೊಳ್ಳುತ್ತಿದ್ದಾಗ ಗೌರಿ ಹಿಂದಿನಿಂದ ಬಂದು ಅವನ ಜುಟ್ಟನ್ನು ಎಳೆದು ಅವನು ನಾಚಿ ಕೆಂಪಾಗುವಂತೆ ಮಾಡಿದ್ದಳು.
ವಿನೋದಿನಿ ಸ್ಕೂಲನ್ನು ಮುಗಿಸಿ ನಿತ್ಯ ಪಾಠಕ್ಕೆ ದೈನೆಮನೆಯಲ್ಲೇ ಹಾಜರು. ಅಕ್ಕುಗೆ ವಿನೋದಿನಿ ಬಲು ಇಷ್ಟದವಳಾದಳು. ಅಕ್ಕು ಅವಳನ್ನು ವಿನೋದ ಎಂದೇ ಕರೆಯುವುದು. ಅಡುಗೆ ಮನೆಯಲ್ಲಿ ಅಲ್ಲ, ಆದರೆ ಅದರ ಬಾಗಿಲಲ್ಲಿ ತಾನು ನಿಂತಿರಬಹುದೆಂದು ವಿನೋದಿನಿ ಊಹಿಸಿ ಪಾಠವಾದ ಮೇಲೆ ಅಲ್ಲೇ ನಿಂತಿದ್ದು ಅಕ್ಕುವನ್ನು ಮಾತಾಡಿಸಿಕೊಂಡು, ಅವಳಿಗೆ ಮೆಟ್ಟುಕತ್ತಿಯಿಂದ ತರಕಾರಿಯನ್ನು ಕೆಲವು ಸಾರಿ ಹೆಚ್ಚಿಯೂ ಕೊಟ್ಟು, ಗೌರಿಯ ಜೊತೆ ಬಾವಿಯಿಂದ ಬಚ್ಚಲಿನ ಹಂಡೆಗೆ ನೀರನ್ನು ಸೇದಿಕೊಟ್ಟು ಮನೆಗೆ ಹೋಗುವಳು. ಈಗವಳು ವಿಮಲ ಕೊಟ್ಟ ಬಂಗಾರದ ಸರವನ್ನು ಧರಿಸುವಳು; ಒಳ್ಳೊಳ್ಳೆಯ ಸೀರೆಗಳನ್ನು ಉಡುವಳು. ಆದರೆ ದೈನೆಗೆ ಬರುವಾಗ ಸಣ್ಣದಾಗಿ ಇಟ್ಟ ಕುಂಕುಮವನ್ನು ದೊಡ್ಡದು ಮಾಡಿ, ಜಡೆಯನ್ನು ಬಿಗಿಯಾಗಿ ಕಟ್ಟಿಕೊಂಡು ಬರುವಳು.
ಶಾಸ್ತ್ರಿಗಳು ಹೊರಡುವೆನೆಂದರೆ ಅಕ್ಕು ಬಿಡಳು. ಮನೆಯಲ್ಲಿ ಏನೋ ಆಗುವುದಿದೆ, ಅವರು ಇರುವುದು ಬೇಕು ಎಂದು ಅವಳಿಗೆ ಅನ್ನಿಸುವುದು. ಕೇಶವ ವಿನೋದಿನಿಯನ್ನು ಹಚ್ಚಿಕೊಳ್ಳುತ್ತಿದ್ದಾನೆಂಬುದು ಗೊತ್ತಾಗಿ ಅವಳು ಗಲಿಬಿಲಿಗೊಂಡಿದ್ದಳು. ಅವಳನ್ನು ಕೇಶವ ಮದುವೆಯಾದರೆ ಅವನನ್ನು ಯಾರೂ ಪೌರೋಹಿತ್ಯಕ್ಕೆ ಕರೆಯರು. ವಿನೋದಿನಿ ಅಡುಗೆ ಮಾಡಿ ಬಡಿಸುವಂತಿಲ್ಲ. ಕೇಶವನ ಮಕ್ಕಳಿಗೆ ಶ್ರಾದ್ಧದ ಹಕ್ಕಿರುವುದಿಲ್ಲ. ವೈದಿಕವೃತ್ತಿ ಮುಂದುವರಿಯುವುದಿಲ್ಲ.
ಆದರೆ ಈಗ ಘನಶ್ಯಾಮನ ನಿರ್ಣಯಗಳಿಂದಾಗಿ ತಮ್ಮ ಜೀವನ ಕ್ರಮವೇ ಬದಲಾಗಲು ಶುರುವಾಗಿದೆ. ಕೇಶವ ತಕಲಿ ಹಿಡಿದು ಕೂರುವುದು ಕಡಿಮೆಯಾಗಿದೆ. ಜನಿವಾರವನ್ನು ಬದಲಾಯಿಸಲೇ ಬೇಕಾದ ವಿಧಿಗಳು ಕಮ್ಮಿಯಾಗುತ್ತ ಹೋಗಿವೆ. ಯಾರಾದರೂ ಜಾತಕ ತೋರಿಸಲು ಬರುವುದುಂಟು; ಮದ್ದು ಕೇಳಲು ಬರುವುದುಂಟು. ಅದೂ ಯಾಕೆಂದರೆ ಗೌರಿಯಿಂದ ಮದ್ದನ್ನು ಮುಟ್ಟಿಸಿಕೊಂಡು ಹೋಗಬಹುದೆಂದು. ಪೂಜೆ ಮಾಡಲು ಕೇಶವನನ್ನು ಕರೆಯಲು ಹಿಂಜರಿಯುತ್ತಾರೆ; ಅವನ ಮಟ್ಟವೇ ಟ್ರಸ್ಟಿನ ಸೆಕ್ರೆಟರಿ ಆದಮೇಲೆ ಏರಿಬಿಟ್ಟಿದೆ. ಅವನ ಪತ್ರವ್ಯವಹಾರಗಳು ಹೆಚ್ಚಾಗಿವೆ; ಹಿಂದೆ ಅವನಿಗೆ ಒಂದೇ ಒಂದು ಕಾಗದವನ್ನಾದರೂ ಅಂಚೆಯಲ್ಲಿ ಹಾಕಬೇಕಾದ ಪ್ರಮೇಯ ಬಂದಿರಲಿಲ್ಲ. ಈಗ ಬರೆಯುವುದೇ ಅವನ ನಿತ್ಯದ ಕೆಲಸ. ಬರೆಯುವುದು ಮತ್ತು ಯಾರೋ ಬರೆದ ಪತ್ರಕ್ಕೆ ಉತ್ತರ ಕೊಡುವುದು.
ಟ್ರಸ್ಟಿನ ಮೆಂಬರುಗಳಲ್ಲಿ ಒಬ್ಬಳಾದ ಸರಸ್ವತಿ ಆಗೀಗ ಬರುವಳು. ಸಾರ್ವಜನಿಕ ಕಾರ್ಯಗಳಿಗಾಗಿ ಅವಳು ಓಡಾಡುವಾಗ ಅವಳ ಪುಟ್ಟ ಮಗಳನ್ನು ತಾಯಿ ನೋಡಿಕೊಳ್ಳುತ್ತಾಳೆ. ಸರಸ್ವತಿ ಸಾಹುಕಾರರಿಗೆ ಆಪ್ತಳಾದ ಕಾರ್ಯಕರ್ತೆಯಾಗಿದ್ದಾಳೆ. ಅಂಚೆ ಮತ್ತು ತೆರಪಿನ ಶಿಕ್ಷಣ ಪಡೆಯುತ್ತಿದ್ದಾಳೆ – ಅದೂ ಸಾಹುಕಾರರ ಪ್ರೇರಣೆಯಿಂದ. ಗಲ್ಲಿಗೇರಲಿದ್ದ, ಅಪ್ಪನೆಂದು ಒಂದು ಸಾರಿಯಾದರೂ ಅವಳ ಬಾಯಲ್ಲಿ ಬಾರದ, ಗಣಪಯ್ಯ ಕ್ರೌರ್ಯದಲ್ಲಿ ಗಳಿಸಿ ತಿಜೋರಿಯಲ್ಲಿ ಮುಚ್ಚಿಟ್ಟಿದ್ದ ಹಣದಲ್ಲಿ ಒಂದು ಲಕ್ಷ ರೂಪಾಯನ್ನು ಅವಳ ತಾಯಿಯ ಬಯಕೆಯಂತೆ ದುರುಗಪ್ಪನ ಹೆಸರಿನಲ್ಲಿ ಹೊಸ ಆಸ್ಪತ್ರೆಯ ನಿರ್ಮಾಣಕ್ಕೆ ಕೊಟ್ಟಿದ್ದಾಳೆ. ಜೀಪಿನಲ್ಲಿ ಅವಳನ್ನು ಮೀಟಿಂಗಿಗೆ ಕರೆದುಕೊಂಡುಬರುವುದು ಮತ್ತು ಕಳಿಸುವುದು ಈಗ ಕೇಶವನ ಕೆಲಸ. ಹಳ್ಳಿಗಳಲ್ಲಿ ಅವನ ಓಡಾಟವೆಲ್ಲ ಈಗ ಜೀಪಿನಲ್ಲೇ.
ಘನಶ್ಯಾಮ ಮನೆಯಲ್ಲಿದ್ದ ಗಂಗಾರದಲ್ಲಿ ಒಂದಿಷ್ಟನ್ನು ಅವನ ಇಬ್ಬರು ತಂಗಿಯರಿಗೆಂದು ಉಳಿಸಿಕೊಂಡು, ಉಳಿದದ್ದನ್ನು ಆಸ್ಪತ್ರೆ ಕಟ್ಟಿಸಲು ಬಳಸುವುದೆಂದು ತೀರ್ಮಾನಿಸಿದ್ದಾನೆ. ಹಾಗೆ ಪತ್ರಿಕೆಗಳಲ್ಲೂ ಪ್ರಕಟವಾಗಿದೆ. ತಂಗಿಯರು ಇದಕ್ಕೆ ಒಪ್ಪಿರುವುದಷ್ಟೇ ಅಲ್ಲ, ವಿನೋದಿನಿ ತನ್ನ ಪಾಲಿನದನ್ನೂ ಆಸ್ಪತ್ರೆಗೆ ಕೊಡುವುದೆಂದು ತನ್ನಲ್ಲೇ ನಿರ್ಧರಿಸಿದ್ದಾಳೆ. ಕೇಶವನಿಗೆ ಅದನ್ನು ಹೇಳಿ ಅವನ ಮೆಚ್ಚುಗೆ ಗಳಿಸಿಕೊಂಡಿದ್ದಾಳೆ.
ಘನಶ್ಯಾಮನ ಕೀರ್ತಿ ಹಬ್ಬಿದೆ. ಆಳುವ ಪಕ್ಷ ಅವನನ್ನು ತನ್ನ ನಾಯಕವರ್ಗದಲ್ಲಿ ಸೇರಿಸಿಕೊಳ್ಳಲೇ ಬೇಕಾಗಿಬರುವಷ್ಟು ಹಬ್ಬಿದೆ ಎಂಬುದು ಸುದ್ದಿಯಾಗಿದೆ. ಸಮಾಜ ಸೇವಕರಿಗಾಗಿ ಇರುವ ಮೇಲ್ಮನೆಯ ನಾಮಕರಣದ ಸದಸ್ಯತ್ವನ್ನು ಘನಶ್ಯಾಮನಿಗೆ ಕೊಡಬೇಕೆಂದು ಪಕ್ಷದ ವರಿಷ್ಠರು ನಿರ್ಣಯಿಸಿದ್ದರು. ಅವನ ಅಪ್ಪನ ಸಾವಿನಿಂದಾಗಿ ಖಾಲಿಯಾದ್ದು ಅದು. ಆದರೆ ಘನಶ್ಯಾಮ ಮುಂದಾಲೋಚನೆಯ ಜಾಣನಲ್ಲವೆ? ತನಗದು ಬೇಡವೆಂದು ಸುದ್ದಿಯಾಗಿದ್ದಾನೆ. ತಾನು ಚುನಾವಣೆಗೆ ನಿಂತು ಗೆಲ್ಲುವೆನೆಂದು ಯುವಜನರ ಮೆಚ್ಚಿಕೆಗೆ ಒಳಗಾಗಿದ್ದಾನೆ. ಅವನ ಮಹತ್ವಾಕಾಂಕ್ಷೆಯ ತ್ಯಾಗಗಳು ಪಕ್ಷದ ಹಿರಿಯರಿಗೆ ಅರಿವಾಗಿ ಕಸಿವಿಸಿಯಾಗಿದೆ. ಅವನಿಗೆ ಅಭಿಮಾನಿಗಳೂ ದೊರೆತಿದ್ದಾರೆ; ವೈರಿಗಳೂ ಹುಟ್ಟಿಕೊಂಡಿದ್ದಾರೆ. ದೆಹಲಿಯ ವರಿಷ್ಠರ ಜೊತೆ ಘನಶ್ಯಾಮ ಎಲ್ಲರಿಗಿಂತ ಹೆಚ್ಚು ಸುಲಭವಾಗಿ ಗೆಳೆತನಬೆಳೆಸಿಕೊಂಡು ಪಕ್ಷಕ್ಕೆ ಆಸ್ತಿಯೂ ಆಗಿ, ಸಮಸ್ಯೆಯೂ ಆಗಿದ್ದಾನೆ. ಒಟ್ಟಿನಲ್ಲಿ, ರಾಜಕಾರಣದಲ್ಲಿ ಘನಶ್ಯಾಮನಿಗಿರುವ ಸದಭಿರುಚಿಯನ್ನೂ, ಅವನ ಎನರ್ಜಿಯನ್ನೂ ಮೆಚ್ಚಿಕೊಂಡವರೇ ಹೆಚ್ಚುಜನ ಎನ್ನುವಂತಾಗಿದೆ.
ಅವನು ಸುದ್ದಿಯಾಗದ ದಿನವೇ ಇಲ್ಲವೆನ್ನುವಂತಾದ ಮೇಲೆ ಒಂದು ದಿನ ಒಂದು ಘಟನೆಯಾಯಿತು.
ವಿಮಲ ಮನೆಯಲ್ಲಿ ಇರಲಿಲ್ಲ; ಶಿವಮೊಗ್ಗಕ್ಕೆ ಹೋಗಿದ್ದಳು. ಮಗುವನ್ನು ಅಕ್ಕು ಜೊತೆ ಬಿಟ್ಟುಹೋಗಿದ್ದಳು. ಶಾಸ್ತ್ರಿಗಳು ಆ ದಿನ ದೈನೆಗೆ ಬಂದಿದ್ದರು. ಅವರ ಜೊತೆ ಪುಟ್ಟೇಗೌಡ ಮಾತಾಡುತ್ತ ಕೂತಿದ್ದ. ಕೇಶವ ತಾಲೂಕು ಆಫೀಸಿನ ಕೆಲಸವಿದೆಯೆಂದು ತೀರ್ಥಹಳ್ಳಿಗೆ ಹೋಗಿದ್ದ. ಘನಶ್ಯಾಮ ಗೌರಿಯನ್ನು ಬರುವಂತೆ ಕೇಳಿ ಜೀಪನ್ನು ಕಳುಹಿಸಿದ. ಆಗ ಮಧ್ಯಾಹ್ನ ಮೂರು ಗಂಟೆಯಿರಬೇಕು.
ಗೌರಿ ಸ್ವಲ್ಪ ತಡೆದು ಬರುತ್ತೇನೆಂದು ಜೀಪನ್ನು ಹಿಂದಕ್ಕೆ ಕಳುಹಿಸುವುದರಲ್ಲಿ ಇದ್ದಳು. ಅಕ್ಕು ‘ಅದೇನು ತುರ್ತಿನ ಕೆಲಸವಿದೆಯೋ? ಕೇಶವ ಇಲ್ಲ. ನೀನೇ ಬೇಕೋ ಏನೋ, ಹೋಗು’ ಎಂದು ಒತ್ತಾಯಿಸಿದಳು. ಗೌರಿ ಹೋದಳು.
ಘನಶ್ಯಾಮ ಕಾದು ನಿಂತಿದ್ದ. ಪಡಸಾಲೆಯಲ್ಲಿ ಅವಳನ್ನು ಕೂರಿಸಿಕೊಂಡ. ಅದೂ ಇದೂ ಮಾತಾಡಿ, ಸಂಕೋಚದಲ್ಲಿ ಕೇಶವನಿಗೂ ವಿನೋದಿನಿಗೂ ಬೆಳೆಯುತ್ತಿದ್ದ ಸಖ್ಯದ ಬಗ್ಗೆ ಗೌರಿಯ ಅಭಿಪ್ರಾಯ ಕೇಳಿದ. ಗೌರಿ ಮೌನವಾಗಿದ್ದೇ ತನ್ನ ಒಪ್ಪಿಗೆಯನ್ನು ಸೂಚಿಸಿದಳು. ಘನಶ್ಯಾಮ ವೈದಿಕ ಕುಟುಂಬವೊಂದರ ವಿಶಾಲ ಮನೋಭಾವನೆಯನ್ನು ಹೊಗಳಿ ಹಿಂದೆ ಮಾಡಿದ್ದ ತಪ್ಪನ್ನೇ ಮತ್ತೆ ಮಾಡಿದ. ಆದರೆ. ಗೌರಿ ಪ್ರತಿಕ್ರಿಯಿಸದೆ ಸುಮ್ಮನೆ ಕೇಳಿಸಿಕೊಂಡಳು. ಘನಶ್ಯಾಮ ದೇಶದ ರಾಜಕಾರಣದಲ್ಲಿ ತಾನು ಮಾಡಬೇಕೆಂದಿರುವ ಬದಲಾವಣೆಗಳ ಬಗ್ಗೆ ಮಾತಾಡುತ್ತ ತಾನು ಬರೆದ ಏನನ್ನೋ ಗೌರಿಗೆ ತೋರಿಸಬೇಕೆಂದು ಒಂದು ದೊಡ್ಡ ತಪ್ಪನ್ನು ಮಾಡಿಬಿಟ್ಟ – ಅದೆಂದರೆ, ತನ್ನ ಆಫೀಸು ರೂಮಿಗೆ ಗೌರಿಯನ್ನು ಕರೆದುಕೊಂಡು ಹೋದದ್ದು.
ಆಫೀಸು ರೂಮಿನಲ್ಲಿ ಗೌರಿ ಕಾಲಿಟ್ಟದ್ದೇ, ಮೀಸೆ ಗಡ್ಡಗಳ ದರ್ಪಿಷ್ಟ ಮೋರೆಯ ಚಿತ್ರದ ಕೆಳಗೆ ಗೋಡೆಯ ಅಲಂಕಾರಕ್ಕೆಂದು ಇಟ್ಟಿದ್ದ ಭೂವರಾಹ ವಿಗ್ರಹವನ್ನು ನೋಡಿಬಿಟ್ಟಳು. ನೋಡಿದ್ದೇ ಅವಳಿಗೆ ಕಣ್ಣು ಕತ್ತಲೆಯಾದಂತಾಗಿ ಕೂತುಬಿಟ್ಟಳು.
ಘನಶ್ಯಾಮ ಬೆಚ್ಚಿದ. ನೀರನ್ನು ತಂದು ಅವಳಿಗೆ ಕುಡಿಯಲು ಕೊಟ್ಟ.
‘ಐನೂರು ವರ್ಷಗಳಿಂದ ನಿತ್ಯ ಪೂಜಿಸಿದ ಒಂದು ವಿಗ್ರಹಾನ್ನ ಹೀಗೆ ಗೋಡೆಯ ಚಂದಕ್ಕೇಂತ ಇಟ್ಟಿದೀರಲ್ಲ – ನಿಮಗೆ ಹೇಗೆ ಇದು ಸಾಧ್ಯವಾಯ್ತು? ನೀವೇನು ಮನುಷ್ಯರ? ಮಾವಯ್ಯನಂತೆಯೇ ಅವನ ಹಿಂದೆ ನೂರಾರು ಜನ ಅರ್ಚಕರು ನಿತ್ಯ ಇದನ್ನು ಪೂಜಿಸಲಿಕ್ಕೆ ಅಂತ ಏನೇನು ಮಾಡ್ತ ಇದ್ದರು ನಿಮಗೆ ಅದರ ಕಲ್ಪನೆ ಏನಾದರೂ ಇದೆಯ? ಅವರೆಲ್ಲರ ಸಂಕಲ್ಪದಿಂದ ಈ ಲೋಹದ ಒಂದು ವಿಗ್ರಹ ದೇವರೂಂತ ಅನ್ನಿಸ್ತ ಇದ್ದದ್ದು – ಇಲ್ಲೇ, ಈ ಮನೇಲೇ, ಅರ್ಚಕರ ಕಣ್ಣಲ್ಲಿ; ನಿಮ್ಮ ಪಿತೃಗಳ ಕಣ್ಣಲ್ಲಿ. ನಿಮಗದು ಹಾಗೆ ಅನ್ನಿಸದೆ ಇದ್ದರೆ ಅನ್ನಿಸಬೇಕೂಂತ ನಾನೇನೂ ಹೇಳ್ತ ಇಲ್ಲ. ನಂಬಿದರೆ ಉಂಟು, ನಂಬದೇ ಇದ್ದರೆ ಇಲ್ಲ. ನಿಮಗೆ ಪೂಜೆ ಬೇಡಾಂದ್ರೆ ಬೇಡ. ವಿಗ್ರಹಾನ್ನ ಬಿಸಾಕಿ ಬೇಕಾದರೆ. ಯಾರಿಗಾದರೂ ಮಾರಿಬಿಡಿದ ಬೇಕಾದರೆ. ಅದು ನಿಮ್ಮ ಸಾಹುಕಾರಿಕೇಲಿ ನೀವು ಪಡೆದ ಒಂದು ವಸ್ತು. ನಿಮ್ಮ ವಸ್ತು.
ಆದರೆ ಈ ಮನೇ ಪೂಜಿಸಿಕೊಂಡದ್ದು ನಿಮ್ಮ ವಸ್ತು ಅಲ್ಲ. ಅದು ವರಾಹರೂಪಿಯಾದ ಶ್ರೀವಿಷ್ಣು; ಭೂಮಾತೆಯನ್ನು ಸೊಂಟದ ಮೇಲೆ ಎತ್ತಿಕೊಂಡು ರಕ್ಷಿಸಿದ ಸ್ವಾಮಿ ಅವನು. ಗೋಡೆ ಮೇಲೆ ಚೆಂದಾಗಿ ಕಾಣಿಸತ್ತ ಅಂತ ಅವನನ್ನ ಇಲ್ಲಿ, ಅವನನ್ನ ನಿತ್ಯಪೂಜಿಸಿದ ಈ ಮನೇಲೇ ಇಡೋದು, ಬಂದವರಿಗೆಲ್ಲ ಅದನ್ನ ತೋರ‍್ಸಿಕೊಳ್ಳೋದು ನೋಡಿದರೆ ನನಗೆ ಹೇಸಿಗೆಯಾಗತ್ತೆ. ನನ್ನ ಮಾವಯ್ಯನಿಗೆ ನೀವು ಮಾಡ್ತ ಇರೋ ಅಪಚಾರ ಇದು. ನನ್ನ ಮಾವಯ್ಯನಿಗೂ ಈ ಭೂವರಾಹನ ಸೌಂದರ್ಯಬೋಧೆ ಆಗೋ ಹಾಗೆ ಮಾಡಿದಿರಾ?’
ಗೌರಿಯ ಕೊನೆಯ ಮಾತಿಗೆ ಘನಶ್ಯಾಮ ಗದರಿಸಿದಾಗ ಶಾಲೆಯ ಹುಡುಗನೊಬ್ಬ ಇಲ್ಲವೆಂದು ತಲೆಯಾಡಿಸುವಂತೆ ತಲೆಯಾಡಿಸಿದ.
ಗೌರಿಯ ಕಣ್ಣುಗಳಲ್ಲಿ ನೀರು ಆಡುತ್ತಿತ್ತು. ಏನು ಮಾಡಲು ತೋಚದೆ ಘನಶ್ಯಾಮ ಪೆಕರನಂತೆ ನಿಂತಿದ್ದ. ಗೌರಿಗೆ ತನ್ನ ಅಪಾರವಾದ ಪ್ರೀತಿಯನ್ನು ನಿವೇದಿಸಿ ಅವಳನ್ನ ಮದುವೆಯಾಗುವಂತೆ ಕೇಳಲು ಏನೇನು ಹೇಳಬೇಕೆಂದು ಮೊದಲೇ ಯೋಚಿಸಿ ಅವಳನ್ನು ಜೀಪಿನಲ್ಲಿ ಕರೆಸಿಕೊಂಡಿದ್ದ ಘನಶ್ಯಾಮ ಈಗ ಮಾತುಬಾರದವನಂತೆ ನಿಂತ ರೀತಿ ನೋಡಿ ಗೌರಿಗೆ ಅವನ ಮೇಲೆ ಹೇಸಿಗೆಯೂ ಕನಿಕರವೂ ಒಟ್ಟಾಗಿ ಹುಟ್ಟಿತು.
‘ಸಾರಿ. ಅವಮಾನ ಮಾಡುವ ಉದ್ದೇಶ ನನಗೆ ಇರಲಿಲ್ಲ. ನಿಮ್ಮ ಮಾವಯ್ಯನಿಗೆ ಪೂಜೆ ತಪ್ಪಿ ಒಳ್ಳೇದೆ ಆಗಿದೆ ಅಂತ ನಾನು ತಿಳಿದಿದ್ದೆ.’
ಗೌರಿ ಎದ್ದು ನಿಂತಳು. ಅವನನ್ನು ದಿಟ್ಟಿಸಿ ನೋಡುತ್ತ,
‘ನಿಜ, ಮಾವಯ್ಯನಿಗೆ ಪೂಜೆ ತಪ್ಪಿದ್ದರಿಂದ ಒಳ್ಳೇದೇ ಆಗಿದೆ. ಆದರೆ ಕೆಲವು ವಿಷಯ ನಿಮಗೆ ಅರ್ಥವೇ ಆಗಲ್ಲಾಂತ ಅನ್ನಿಸ್ತ ಇದೆ. ಹೆಸರಿಗಾಗಿ ಈ ಕಾಲದಲ್ಲಿ ಏನಾದರೂ ಮಾಡಿಬಿಡೋವ್ರು ನೀವು.’
ಜೀಪು ಬೇಡವೆಂದು ಗೌರಿ ನಡೆದುಬಿಟ್ಟಳು. ಘನಶ್ಯಾಮ ಭೂವರಾಹನನ್ನು ಗೋಡೆಯಿಂದ ತೆಗೆದು ಒಂದು ಪೆಟ್ಟಿಗೆಯಲ್ಲಿ ಸುತ್ತಿ ಇಟ್ಟ. ಇಷ್ಟು ಭಯಂಕರವಾದ ಅವಮಾನ ಅವನಿಗೆ ಈ ಹಿಂದೆ ಆಗಿರಲಿಲ್ಲ.
೧೬
ಒಂದು ಗಂಟೆ ತಡೆದು ಘನಶ್ಯಾಮನೇ ಗೌರಿಯ ಮನೆಗೆ ಹೋದ. ಅವಳು ಬರುವ ತನಕ ಚಿಟ್ಟೆಯ ಮೇಲೆ ಕೂತು ಕಾದಿರುವೆ ಎಂದು, ಮಣಿಗಿಣಿ ಇನ್ನು ಮುಂದೆ ತನಗೆ ಬೇಕಿಲ್ಲವೆಂದು ಕಾಲುಗಳನ್ನು ಎಲ್ಲರಂತೆ ಮಡಿಚಿ ಕೂತು ತೋರಿಸಿದ. ಅವನು ಬೇಡವೆಂದರೂ ಅಕ್ಕು ಕಾಯಿಸಿದ ಹಾಲನ್ನು ಕುಡಿಯಲು ಕೊಟ್ಟಳು. ‘ನಮ್ಮ ಮನೇಲಿ ದಾಕ್ಷಿಣ್ಯ ಮಾಡಬಾರದು ನೀವು. ಈ ಹಾಲು ನಿಮ್ಮ ಮನೆಯ ದನದ್ದೇ’ ಎಂದು ಉಪಚರಿಸಿದಳು. ತನ್ನನ್ನು ಇನ್ನೂ ಸಾಹುಕಾರರೆ ಎಂದು ಕರೆದು ನಾಚಿಕೆಯಾಗುವಂತೆ ಮಾಡುವ ಕೇಶವ ಮತ್ತು ಶಾಸ್ತ್ರಿಗಳಿಗೆ ‘ನಾನು ಬಂದೆನೆಂದು ನೀವು ಮಾತು ನಿಲ್ಲಿಸಬೇಕಿಲ್ಲ’ ಎಂದ. ಎಲೆಯಡಿಕೆ ಹರಿವಾಣಕ್ಕೆ ಅವನಾಗಿ ಕೈಯೊಡ್ಡಿ, ‘ಅಡಿಕೆಯನ್ನು ಬೆಳೆದರೂ ಅದರ ಅಭ್ಯಾಸವೇ ನನಗೆ ಆಗಲಿಲ್ಲ. ನಾನು ಈ ಹಳ್ಳೀಲಿ ಬೆಳೀಲೇ ಇಲ್ಲ ನೋಡಿ.’ ಎಂದು ತನ್ನ ತಾಯಿ ತಾನು ಚಿಕ್ಕವನಿರುವಾಗಲೇ ಸತ್ತದ್ದು, ತಾನು ಹೊರಗೇ ಇದ್ದು ಓದಿದ್ದು, ಇತ್ಯಾದಿ ಇತ್ಯಾದಿ ಮಾತಾಡುತ್ತ, ಒಂದು ಹಸ ಅಡಿಕೆಯನ್ನು ಬಾಯಲ್ಲಿ ಹಾಕಿ ಚೀಪುತ್ತ, ಗೌರಿಗಾಗಿ ಕಾದ. ಸಾಹುಕಾರರು ಹೀಗೆ ಆರಾಮಾಗಿ ಕೂತು ತಮ್ಮ ಜೊತೆ ಮಾತಾಡಿದ್ದೇ ಇಲ್ಲವಲ್ಲ ಎಂದು ಕೇಶವ ಆಶ್ಚರ್ಯಪಟ್ಟ. ಸರ್ವಗ್ರಾಹಿಯಾದ ಶಾಸ್ತ್ರಿಗಳಿಗೂ, ಸೂಕ್ಷ್ಮ ಗ್ರಾಹಿಯಾದ ಅಕ್ಕುವೂ ಘನಶ್ಯಾಮನ ಘನೋದ್ದೇಶವನ್ನು ಊಹಿಸಿ ಪರಸ್ಪರ ನೋಡಿಕೊಂಡರು.
೧೭
ಗೌರಿ ಗುಡ್ಡದ ಮೇಲೆ ಯಾವಾಗಲೂ ಕರಿಯನ ಜೊತೆ ಕೂತಿರುತ್ತಿದ್ದಲ್ಲಿ ಹೋಗಿ ಕೂತಳು. ಸಂಜೆಯ ಸೂರ್ಯನ ಬಣ್ಣದ ವೈಭವ ನೋಡುತ್ತ ಕರಿಯ ಹೇಗೆ ಹುಲಿಯುಗುರನ್ನು ತನಗೆ ಕೊಡಲು ಬಯಸಿದ್ದಿರಬಹುದೆಂದು ಕಲ್ಪಿಸಿಕೊಂಡಳು. ಅದೇ ಅವನ ದೊಗಳೆಯಾದ ಹರಕು ಚಡ್ಡಿಯಲ್ಲಿ ಕೊಳಲನ್ನು ಸಿಕ್ಕಿಸುವಲ್ಲೆ ಮುಚ್ಚಿಟ್ಟು ತಂದಿರುತ್ತಿದ್ದ. ‘ಇಕಾ ಅವ್ವ ಕೊಟ್ಟದ್ದು, ತಕಳ್ಳಿ’ ಎಂದು ಅಷ್ಟು ದೂರದಲ್ಲಿಟ್ಟು, ತನ್ನ ಒಪ್ಪಿಗೆಗೆ ಕಾಯದೆ, ಅವನ ಅಜ್ಜನ ಅಜ್ಜನ ಸಾಹಸದ ಕಥೆ ಹೇಳಲು ಶುರುಮಾಡುತ್ತಿದ್ದ. ರೇಷ್ಮೆಯ ದಾರದಲ್ಲಿ ಅದನ್ನು ಕಟ್ಟಿದ್ದಾದ್ದರಿಂದ ಅದು ಮೈಲಿಗೆಯಲ್ಲ ಎಂದು ತನಗೆ ಗೊತ್ತೆಂದು ಅವನಿಗೆ ಗೊತ್ತು; ಹುಲಿಯುಗುರಂತೂ ಇಬ್ಬರಿಗೂ ಪವಿತ್ರ. ಅವನ ಮನೆಯಲ್ಲಿದ್ದ ಅಪರೂಪದ ಒಂದು ವಸ್ತುವನ್ನು ತಾನು ಹುಲ್ಲಿನ ಮೇಲಿಂದ ಎತ್ತಿ ಸವರಿ ನೋಡಿ, ಇಷ್ಟಪಟ್ಟು, ಕುತ್ತಿಗೆಗೆ ಕಟ್ಟಿಕೊಳ್ಳುವುದನ್ನು ಬಿಡುಗಣ್ಣಾಗಿ, ಕೊಂಚ ಬಾಯಿ ಕಳೆದು ನೋಡುತ್ತ ತುದಿಗಾಲಲ್ಲಿ ತನ್ನೆದುರೇ ಕೂತಿರುತ್ತಿದ್ದ. ಖುಷಿಯಾಗಿ ಯಾವುದೋ ಮರದ ಮೇಲೆ ಯಾವ ಅಪರೂಪದ ಪಕ್ಷಿ ಕಂಡೆ, ಯಾವುದೋ ಹೊಂಡದಲ್ಲಿ ಎಷ್ಟು ಗೊಜಮಟ್ಟೆ ಕಂಡೆ – ಹೀಗೆ ಮಾತಿಗೆ ಮಾತು ಬೆಳಸಿ, ಅಷ್ಟು ಬಣ್ಣಗಳನ್ನೂ ತಾನು ಕಂಡೇಹೋಗುವಂತೆ ಸೂರ್ಯನನ್ನು ಮುಳುಗಿಸುತ್ತಿದ್ದ!
ಗೌರಿಯನ್ನು ಗುಡ್ಡದ ಮೇಲೆ ದನಕರುಗಳು ನೀರು ಕುಡಿಯುವ ಹೊಂಡದ ಬಳಿ ಕಂಡ ಆಳು ಹೆಂಗಸೊಬ್ಬಳು ತನ್ನ ಮಗುವನ್ನೆತ್ತಿಕೊಂಡು ಓಡೋಡಿ ಬಂದಳು. ಆ ದಿನ ತಾನೇ ಮಗುಚಿಕೊಂಡಿತ್ತು ಅದು. ಅವಳ ಈ ಗಂಡು ಕೂಸು ಎರಡು ಸತ್ತ ಮೇಲೆ ಹುಟ್ಟಿ ಉಳಿದದ್ದು. ಹುಟ್ಟಿದಾಗ ಕಾಡಿ ಬೇಡಿ ಗೌರಿಯಿಂದ ಮುಟ್ಟಿಸಿಕೊಂಡದ್ದು. ಮಗುಚಿಕೊಂಡು ಖುಷಿಪಡಿಸಿದ ಕೂಸನ್ನು ಗೌರಿಯಿಂದ ಇನ್ನೊಮ್ಮೆ ಮುಟ್ಟಿಸಿಕೊಳ್ಳಲೆಂದು ಓಡೋಡಿಬಂದಳು. ಗೌರಿಯ ಪ್ರಾಯದವಳೇ. ಆದರೆ ಒಂದಾದ ಮೇಲೊಂದರಂತೆ ಮೂರು ಮಕ್ಕಳನ್ನು ಹೆತ್ತವಳು. ಜಲಜಳ ಜೊತೆಯವಳು.
ದೂರದ ಸಹ್ಯಾದ್ರಿ ಬೆಟ್ಟಗಳ ಅಸ್ಪಷ್ಟವಾದ ಅಂಚನ್ನು ಬತ್ತಲಾಗುತ್ತಿದ್ದ ಬಾನಿನಲ್ಲಿ ನೋಡುತ್ತ ಕೂತ ಗೌರಿಯನ್ನು ಅವಳೂ ಮುಟ್ಟಿ, ಮಗುವನ್ನೂ ಅವಳಿಗೆ ಮುಟ್ಟಿಸಿ ಗಲಿಬಿಲಿಗೊಳಿಸಿದವಳ ಕಣ್ಣುಗಳು ಆನಂದದಿಂದ ಒದ್ದೆಯಾಗಿದ್ದವು. ಎಡಗೈಯಲ್ಲಿ ಗಾಬರಿಗೊಂಡು ಅಳುವ ಮಗುವನ್ನವಚಿ, ಬಲಗೈಯಲ್ಲಿ ತಾನು ಸೀರೆಯ ಸೆರಗಿನಲ್ಲಿ ಅವಸರದಲ್ಲಿ ಕಟ್ಟಿತಂದ ಒಂದಷ್ಟು ನೆಲ್ಲಿಕಾಯಿಯನ್ನು ಬಿಚ್ಚಿ ಗೌರಿಯ ಸೆರಗಿಗೆ ಸುರಿದಳು.
ತನಗಿನ್ನು ಇಲ್ಲಿ ಏಕಾಂತದ ಸುಖ ಸಿಗದೆಂದು ಗೌರಿ ಎದ್ದುನಿಂತಳು. ಅಳುತ್ತಿದ್ದ ಮಗುವಿನ ಬೆನ್ನು ಸವರಿದಳು. ಸೀರೆಯ ಸೆಗನ್ನು ಕತ್ತಿನಸುತ್ತ ಎಳೆದು ಅದರ ತುದಿಯಲ್ಲಿ ದಕ್ಷಿಣೆಯಾಗಿ ತನಗೆ ಸಿಕ್ಕ ನೆಲ್ಲಿಕಾಯಿಯನ್ನು ಗಂಟುಮಾಡಿ ಕಟ್ಟಿಕೊಂಡಳು. ಮತ್ತೇನೂ ಮಾತಾಡದೆ ಹೊರಟಳು.
ಅಕ್ಕುಗೆ ಉಪ್ಪಿನ ಕಾಯಿ ಹಾಕಲು ನೆಲ್ಲಿ ಸಿಕ್ಕಿತೆಂದು ಖುಷಿಯಾಗುತ್ತದೆ. ‘ಯಾಕೆ ಇಳಿಸಂಜೆಯಲ್ಲಿ ಗುಡ್ಡದ ಮೇಲೆ ಅಲೀತೀಯೇ’ ಎಂದು ಅಕ್ಕು ಇವತ್ತು ಬಯ್ಯಲಾರಳು. ತಲೆಯ ಮೇಲೆ ಸೆರಗೆಳೆದು ಸಿಡುಕುವ ಅಕ್ಕುಗೆ ನೆಲ್ಲಿ ಕಾಯಿ ಕಂಡು ಆಗುವ ಸಂತೋಷ ಊಹಿಸಿ ಗೌರಿ ನಸುನಕ್ಕಳು. ಎದೆಯ ಮೇಲೆ ನೆಲ್ಲಿಯ ಪುಟ್ಟ ಗಂಟನ್ನು ಹೊತ್ತು, ಅದರಿಂದ ತೆಗೆದ ಒಂದು ನೆಲ್ಲಿ ಕಾಯಿಯನ್ನು ಶಾಲೆಗೆ ಹೋಗುವ ಹುಡುಗಿಯಂತೆ ಬಾಯಲ್ಲಿ ಚೀಪುತ್ತ, ಬೀಸುವ ಕೈಯಲ್ಲಿ ಬಳೆಯ ಸದ್ದು ಮಾಡುತ್ತ, ಗೌರಿ ಗುಡ್ಡವನ್ನು ಇಳಿದಳು.
ಮನೆಯ ಅಂಗಳದಲ್ಲಿ ತುಳಸಿಕಟ್ಟೆಯ ಹಿಂದೆ ನಿಂತು, ಇಳಿ ಸಂಜೆಯ ಹಿತವಾದ ಬೆಳಕಿನಲ್ಲಿ ಅವಳು ಕಂಡದ್ದು ಕಾಲುಮಡಚಿ ಕೂತ ಘನಶ್ಯಾಮ! ತನ್ನಷ್ಟಕ್ಕೇ ನಕ್ಕಳು. ನೆಲ್ಲಿಕಾಯಿಯನ್ನು ಚೀಪುತ್ತಲೇ ಅವನ ಹತ್ತಿರ ಹೋಗಿ, ಅವನ ಪಕ್ಕವೇ ಕೂತಳು. ಇಬ್ಬರೂ ಏನೂ ಮಾತಾಡಲಿಲ್ಲ. ಅವಳ ಕ್ಷಮೆಯನ್ನು ಪಡೆದೆನೆಂದು ಘನಶ್ಯಾಮನಿಗೆ ಮನವರಿಕೆಯಾಯಿತು. ಅವಳೊಬ್ಬ ದೇವಿಯೇ ಎಂದು ಅವನಿಗೆ ಅನ್ನಿಸಿದರೂ, ‘ಕ್ಷಮಾಗುಣದಲ್ಲಿ’ ಎಂದು ಒಂದು ಅಧಿಕಮಾತನ್ನು ಈ ‘ದೇವಿ’ ಶಬ್ದಕ್ಕೆ ಸೇರಿಸಿಕೊಂಡು ಜೀಪನ್ನು ತಾನೇ ನಡೆಸಿಕೊಂಡು ದೇವನಹಳ್ಳಿಗೆ ಹೋದ.
೧೮
ಬೆಂಗಳೂರಿಂದ ಅವನ ಈಚಿನ ರಾಜಕೀಯ ಅಭಿಮಾನಿಯೊಬ್ಬ, ರಿಯಲ್ ಎಸ್ಟೇಟ್ ಬಿಸಿನೆಸ್‌ನಲ್ಲಿದ್ದವ, ದೇವನಹಳ್ಳಿಗೆ ಬಂದು ಘನಶ್ಯಾಮನಿಗೆ ಕಾದಿದ್ದ. ಅವನೂ ಘನಶ್ಯಾಮನ ವಾರಿಗೆಯ ತರುಣ. ಘನಶ್ಯಾಮನಿಗೆ ಸಂತೋಷವಾಯಿತು. ಗಂಟೆಯ ಹಿಂದೆಯೇ ಬಂದು ಕಾದಿರಬೇಕು. ಶಿವಮೊಗ್ಗಕ್ಕೆ ರೈಲಿನಲ್ಲಿ ಬಂದು ಟ್ಯಾಕ್ಸಿಯಲ್ಲಿ ಬಂದಿದ್ದಾನೆಯೆಂದರೆ ಏನೋ ಒಳ್ಳೆಯ ಸುದ್ದಿ ತಂದಿರಬೇಕು. ಆಫೀಸಿಗೆ ಕರೆದುಕೊಂಡು ಹೋಗಿ ಕೂರಿಸಿ, ‘ಕಾಫಿ ಮಾಡಿಸಲ?’ ಎಂದ. ರಾಮಸ್ವಾಮಿ ‘ಈ ಚಳೀ ಹೊತ್ತಲ್ಲಿ ಕಾಫಿ ಕುಡೀತಾರ?’ ಎಂದು ನಕ್ಕ. ಅದರರ್ಥ ತಿಳಿದು ಘನಶ್ಯಾಮ ಎರಡು ಗ್ಲಾಸುಗಳನ್ನು ಬೀರುವಿನಿಂದ ತೆಗೆದು, ಇನ್ನೊಂದು ಬೀರುವಿನಿಂದ ಬ್ಲಾಕ್ ಲೇಬಲ್‌ನ ಹೊಸ ಬಾಟಲಿಯಿಂದ ಎರಡು ಗ್ಲಾಸುಗಳಲ್ಲೂ ವಿಸ್ಕಿಯನ್ನು ಸುರಿದ.
‘ಲುಕ್, ಇದು ಓಪನ್ ಆಗದ ವಿಸ್ಕಿ. ನಿಮಗಾಗಿ ಓಪನ್ ಮಾಡಿದೀನಿ. ಈ ಮನೇಲಿ ನಾನು ಕುಡಿಯೋದು ತುಂಬ ಅಪರೂಪ. ಇಲ್ಲಾಂತಲೇ ಅನ್ನಬಹುದು. ಬಟ್ ಫಾರ್ ಯುವರ್ ಹೆಲ್ತ್ ಅಂಡ್ ಸಕ್ಸೆಸ್ ಇನ್ ಬಿಸಿನೆಸ್, ಚಿಯರ್ಸ್‌’
‘ವೈ?’ ಎಂದ, ವಿಸ್ಕಿಯನ್ನು ನಾಲಗೆಯ ತುದಿಯಲ್ಲಿ ರಾಮಸ್ವಾಮಿ ಸವಿದು.
‘ಈ ಮನೆ ಫುಲ್ ಆಫ್ ಮೆಮೋರಿಸ್ ಆಫ್ ವರ್ಶಿಪ್ ಆಫ್ ಎ ಭೂರಕ್ಷಕ ದೇವರು. ಡು ಯು ನೋ ದಿ ಸ್ಟೋರಿ ಆಫ್ ದಿಸ್ ಭೂವರಾಹ?’
‘ಎಸ್‌ಐನೋ. ಆದರೆ, ಚಂದಮಾಮಾದಲ್ಲಿ ಇವನ್ನೆಲ್ಲ ನಾನು ಓದಿರೋದು.’ ಎಂದು ತನ್ನ ಅಲ್ಪ ಜ್ಞಾನವನ್ನು ಗೇಲಿ ಮಾಡಿಕೊಂಡು ರಾಮಸ್ವಾಮಿ ಹೇಳಿದ: ‘ಏನು ಹೇಳಲಿಕ್ಕೆ ಬಂದೆ ಅಂದ್ರೆ ಈ ಸಾರಿ ನೀವು ಬೇಡ ಅನ್ನಬಾರದು. ನಿಮ್ಮನ್ನ ದೆಹಲಿಯ ರಾಜ್ಯಸಭೆಯ ಮೆಂಬರ್ ಮಾಡಬೇಕೂಂತ ಹೈಕಮಾಂಡ್ ಆದೇಶ ಇದೇಂತ ಸುದ್ದಿ. ಸೀಎಮ್ ಬಾಯಿ ಮುಚ್ಚಿಕೊಂಡು ಒಪ್ಪಿಕೋಬೇಕಾಗತ್ತೆ. ಚುನಾವಣೇಲಿ ನಿಂತು ಗೆಲ್ಲೋದು ತುಂಬ ಕಷ್ಟ. ಮೊದಲು ರಾಜ್ಯ ಸಭೇಲಿ ಇದ್ದು ಊರಿಕೋ ಬೇಕು. ಆಮೇಲೆ ಚುನಾವಣೇಗೆ ನಿಲ್ಲಬಹುದು. ದೆಹಲಿಗೆ ನೀವು ಇನ್ನೊಂದು ವಾರದಲ್ಲಿ ಹೋಗಬೇಕು. ಎಲ್ಲರಿಗೂ ಹೇಳಿ ಗೀಳಿ ಅತೀನೂ ಮಾಡಬಾರ‍್ದು; ಏನೂ ಮಾಡದೇನೂ ಇರಬಾರದು. ಪ್ಲೇ ಇಟ್ ಕೂಲ್. ಆದರೆ, ಪ್ಲೇ ಇಟ್’
ರಾತ್ರೆ ದೀರ್ಘ ಕಾಲ ಅವರಿಬ್ಬರೂ ದೇಶದ ರಾಜಕೀಯ ವಿದ್ಯಮಾನಗಳನ್ನು ಅನ್ಯೋನ್ಯವಾದ ವಿಶ್ವಾಸದಲ್ಲಿ ಚರ್ಚಿಸಿದ್ದರು. ಘನಶ್ಯಾಮ ತನ್ನ ತಾತ್ವಿಕ ನಿಲುವುಗಳನ್ನು ಗೆಲ್ಲಿಸಲು ರಾಮಸ್ವಾಮಿಯ ವ್ಯಾವಹಾರಿಕ ಜ್ಞಾನದಿಂದ ಹುಟ್ಟಿದ ಉಪಾಯಗಳನ್ನು ಅನುಮಾನಿಸುತ್ತಲೇ ಆಶ್ರಯಿಸಬಹುದೇನೊ ಎನ್ನುವಂತೆ ಮಾತಾಡಿದರೆ, ರಾಮಸ್ವಾಮಿ ಅವನ ವ್ಯವಹಾರ ಕುದುರಿಸಿಕೊಳ್ಳಲು ಬಂದವನಂತೆ ತೋರಿಸಿಕೊಳ್ಳದೆ, ಘನಶ್ಯಾಮನ ಉದಾತ್ತ ನಿಲುವುಗಳನ್ನೂ, ತಾತ್ವಿಕ ಕ್ಲಾರಿಟಿಯನ್ನೂ ಮೆಚ್ಚುವವನಂತೆ ಮಾತಾಡಿ ಅವನನ್ನು ಗೆದ್ದಿದ್ದೇನೆ ಎಂದುಕೊಂಡಿದ್ದ.
೧೯
ಘನಶ್ಯಾಮ ಹೋದ ಸ್ವಲ್ಪ ಹೊತ್ತಿನ ನಂತರ, ಅದು ಇನ್ನೇನು ಊಟಕ್ಕೆ ಏಳಬೇಕಾದ ಹೊತ್ತಾದರೂ, ಶಾಸ್ತ್ರಿಗಳು,
‘ಕೇಶವಯ್ಯನವರು ದಯಮಾಡಿ ಕಾಫಿ ಕರುಣಿಸಬಹುದೋ ಅಂತ ಈ ಮುದುಕ ಹಂಬಲಿಸುತಾ ಇದಾನೆ.’ ಎಂದು ನಕ್ಕರು.
ಇದೇನು ಎಂದು ಎಲ್ಲರಿಗೂ ಆಶ್ಚರ್ಯವಾಯಿತು. ಖುಷಿಯಾಗಿ ಗೌರಿ ಕಾಫಿ ಮಾಡಲು ಹೋದಳು.
ಸ್ವಲ್ಪ ಹೊತ್ತು ಅದೂ ಇದೂ ಮಾತಾಡಿ, ಸರಿಯಾದ ಮುಹೂರ್ತಕ್ಕೆ ಕಾದಿದ್ದು ಶಾಸ್ತ್ರಿಗಳು ಇಳಿಧ್ವನಿಯಲ್ಲಿ ಕೇಶವನನ್ನೂ ಅಕ್ಕುವನ್ನೂ ಕರೆದು ತನ್ನ ಬಳಿ ಕೂರಿಸಿಕೊಂಡು ಹೇಳಿದರು:
‘ಸಾವಿತ್ರಿ ಕೇಳು. ಎಲ್ಲ ಕೂಡಿ ಬಂದಿದೆ. ವಿನೋದಿನಿಯನ್ನು ತಮ್ಮಯ್ಯನಿಗೆ ಮದುವೆ ಮಾಡು; ಗೌರಿಯನ್ನು ಘನಶ್ಯಾಮನಿಗೆ ಕೊಟ್ಟು ಮದುವೆ ಮಾಡು.
ಘನಶ್ಯಾಮಿಗೆ ಈ ಪ್ರಾಣಿಗ್ರಹಣ ದಿವ್ಯ ಹಿಡಿದಂತೆ. ನಿನ್ನ ತಮ್ಮಯ್ಯನಿಗೆ ಗೊತ್ತಿರಬೇಕು. ರತ್ಯುತ್ಸಾಹದ ಶಂತನು ಸತ್ಯವತಿಯ ಕೈಯನ್ನು ದಿವ್ಯ ಹಿಡಿದಂತೆ ಹಿಡಿದ ಎಂದು ಭಾರತದಲ್ಲಿ ಒಂದು ಮಾತಿದೆ. ಘನಶ್ಯಾಮ ಆಧುನಿಕ ಕಾಲದ ಅವಸರದ ಮರುಳ. ತತ್ಕಾಲ ಮಾತ್ರ ಈ ಧೀರನಿಗೆ ಇರೋದು; ಗೌರಿಯೋ ಶಾಶ್ವತದಲ್ಲಿ ಇರೋ ದೇವಿ. ಯವುದೋ ಪೂರ್ವಜನ್ಮದ ಸಂಸ್ಕಾರದಿಂದಾಗಿ ಅವನಲ್ಲಿ ತನಗೆ ಗೌರಿ ಬೇಕೆಂಬ ಆಸೆ ಹುಟ್ಟಿಕೊಂಡಿದೆ; ಗೌರಿ ಘನಶ್ಯಾಮನನ್ನು ಮದುವೆಯಾಗುವುದರಲ್ಲಿ ಒಂದು ದೈವಸಂಕಲ್ಪವಿದೆ ಎಂದು ನನಗೆ ತೋರುತ್ತಿದೆ.
ಈ ವಿನೋದಿನಿಯೋ! ಏನು ಹೇಳಿದರೂ ಸಾಲದು; ಪರಮ ಸಾತ್ವಿಕ ಹೆಣ್ಣು ಅವಳು. ಈ ನಿಮ್ಮ ಪರಮ ಭಾಗವತ ತಮ್ಮಯ್ಯನಿಗೆ ಶ್ರೀಕೃಷ್ಣನನ್ನೇ ಹಡೆದುಕೊಡುತ್ತಾಳೆ.
ನಾನೇ, ಈ ಅಂಗಳದಲ್ಲೇ, ಅಗ್ನಿ ಸಾಕ್ಷಿಯಾಗಿ ಈ ಎರಡು ಮದುವೆಗಳನ್ನೂ ಒಟ್ಟಾಗಿ ಮಾಡಿಸುತ್ತೇನೆ. ನಾಡಿದ್ದು ಪ್ರಾತಃಕಾಲ ಒಳ್ಳೆಯ ಮುಹೂರ್ತವಿದೆ.
ವಿನೋದಿನಿಯೂ ಕೇಶವನೂ ನಿನಗೆ ಹೇಳಿಕೊಳ್ಳಲಾರದೆ ನಾಚಿ ಕಾದಿದ್ದಾರೆ. ಆದರೆ ಗೌರಿಗೂ ಘನಶ್ಯಾಮನಿಗೂ ಮದುವೆ ಮಾಡಬೇಕೆಂಬ ಸಂಕಲ್ಪವನ್ನು ನೀನು ಮೊದಲು ಮಾಡಿಕೊಳ್ಳಬೇಕು. ಘನಶ್ಯಾಮ ಈ ಮದುವೆಯನ್ನು ಬಯಸಿದ್ದಾನೆ. ಆದರೆ ಗೌರಿಯ ಮನಸ್ಸನ್ನು ಹೊಕ್ಕು ನೋಡುವಷ್ಟು ತಪಃಶಕ್ತಿ ನನ್ನಲ್ಲಿಲ್ಲ.’
ಗೌರಿ ಕಾಫಿಯನ್ನು ಲೋಟದಿಂದ ಲೋಟಕ್ಕೆ ಹೊಯ್ದು, ಆರಿಸಿ, ನೊರೆಬರಿಸುತ್ತ ಶಾಸ್ತ್ರಿಗಳ ಮಾತನ್ನು ಕೇಳಿಸಿಕೊಂಡಿದ್ದಳು. ಆಗಬಹುದು ಎನ್ನುವಂತೆ ಮುಗುಳ್ನಕ್ಕಳು.
ಕಾಫಿಯ ಲೋಟವನ್ನು ಅವಳ ಕೈಯಿಂದ ತೆಗೆದುಕೊಳ್ಳುತ್ತ ಶಾಸ್ತ್ರಿಗಳೂ ಮುಗುಳ್ನಕ್ಕು,
‘ಇಷ್ಟು ಬೇಗ?’ ಎಂದರು.
ಮತ್ತೆ ಗೌರಿ ಆಗಲಿ ಎನ್ನುವಂತೆ ನಾಚಿದಳು.
‘ಅದನ್ನಲ್ಲ ಮಗೂ ನಾನು ಕೇಳಿದ್ದು. ನಿನ್ನ ಒಪ್ಪಿಗೆ ಕೇಳೋ ಅಧಿಕಾರ ಇರೋದು ನಿನ್ನ ಅಕ್ಕುಗೆ. ನಾನು ಕೇಳಿದ್ದು ಕಾಫೀನ ಇಷ್ಟು ಬೇಗ ಹೇಗೆ ಮಾಡಿದೆ ಅಂತ.’
ಅಕ್ಕು ನಕ್ಕಳು. ಅವಳು ಹೀಗೆ ನಕ್ಕಿದ್ದೇ ಇಲ್ಲ.
ಯು.ಆರ್.ಅನಂತಮೂರ್ತಿ

